
   ИСАҲАУЕИТ БЫБЖЬЫ

Бгылахушәа саԥхьаҵәҟьа –
Исаҳауеит быбжьы.
Ажәеинраала бшаԥхьаҵәҟьо, –
Исаҳауеит быбжьы.

Мҩакы сықәны сныҟәозар –
Исаҳауеит быбжьы.
Аҩны сааины сыҟазар –
Исаҳауеит быбжьы.

Изсыцрымҵуа иарбану,
Изсышьҭои сахьцо?!
Гәыӷрак сызҭо ыҟамкәа –
Сытҟәаны сызго.

Сылаӷырӡ сгәы иҭаҵәаны –
Исаҳауеит быбжьы.
Ҳаныҟаз ҳаилаҵәаны –
Иҭазҩыз ауп быбжьы.

Неишьа сымам бымԥаны,
Уа зегь рыла сжьоуп…
Бара бҟынтә, ибымҭаны,
Исзынхаз быбжьоуп!

1979 ш.

                     ***
Кыр сызума, кыр сызҳәама,
Исызҩыма са сгәы иҭыхоз?
Ус сынхама, ма исызҳама,
Кыр сылшама ус аӡә ихәоз?

ЗАУР КӘАРҶИА ДИИЖЬҬЕИ 90 ШЫҚӘСА ҴИТ

ЗАУР КӘАРҶИА

Ажәеинраалақәа

Ҽхәашьа сымам, сыбла зыччом,
Уамашәаҵәҟьоуп амҩа сшықәхаз.
Уи сархәыцуеит, са сгәы арҭынчуам,
Амитә ыҟоуп сара исыгхаз!..

1982 ш.

                      ***
Мартаз акәын, ҽнак ианша,
Ашақә иасит, ижәылт аԥша.
Даара ӷәӷәала аҽанарӷьы –
Аҵла иналнаршәшәеит абӷьы.

Иаагьежьы-хынҳәит зназы,
Нас инҭалеит уи хланҵы.
Аџьал шааизгьы абон,
Аха адгьыл агәра агон!

1984 ш.

                   БЫӶЬКАԤСАН

Ус ашьшьыҳәа џьа снатәеит сааԥсан,
Зегь рзыҩра, шьҭа избоит исзаԥсам.
Цәгьа сгәы сыхьуеит, быӷькаԥсан, быӷькаԥсан –
Иҿшәан амахә абӷьы анылаԥсо агәамсам.

Зных, аҳашагь аҵла иналшәеит, ихәаԥсан.
Аҽазныхгьы – саҵашьыцит быӷькаԥсан.
Хырԥашьа змам раџьал ааины иканаԥсоит,
Рыдгьыл гәакьаҿ рхы нықәҵан дара ԥсуеит.

1987 ш.

ДАУР НАҶҞЬЕБИА

АРЫМА УАҨЫ1

Ароман

(Иацу)

Шьежьы иҩыҵхахаз амра злаӷьыз ала, ишшорахоз ҩашьомызт, 
саргьы мшынк сҽынҭысшьыр сҭаххеит. Амшын саҿынҵәаауаа 
егьиуа акәӡам, аха даара иҟәандоуп анырҳәа, сзашьҭоузеи, игәасҭап 
аасгәахәын… Иԥхоушь! Дара рзыҳәан иԥхоуп, аха сара сзыҳәан 
ишыҟалара здыруада? Ауаа рацәак рыгәра згом, аха егьаурым знык 
сынӡаалар, ианамуӡах иаарҳәо-иааруа бжеиҳан ишымцу, рхаҭақәа-
гьы шамаха мыцла ишеибарку ҩаԥхьа агәра згашт.

Аҭакар маҷк ианыхҽы, агаҿахь снагәагәеит. Сыздырқәоз аӡәык-
ҩыџьак сԥылт, урҭ рахьынтә зҽыкәабаны иаауазгьы дубарын. 
«Амшын даара иҟәандоуп!» — рҿыҵакын зегьы. Ахаан иҟамлац 
митәык рбазшәа акәын урҭ рҳәашьа шыҟаз. Амшын аҟынӡа снаӡаан
ӡа уи шаҟа иҟәандоу, иԥхоу убырсҟак слымҳа иҭыршьхьан, ас еиԥш 
амшын ҟәанда, иара усгьы рацәак сгәы зхымыз, аҭалара сҭахымхо 
сааҟалеит азныказ. Ӡыршны аҭра иҭатәахызҭгьы, асҟак ҳаилаҳары-
зушь, мшәан? 

Нас сгәы сыԥсахит, баҩ злам аус мыцхәы сымчқәа зақәсырӡри 
ҳәа сҳасабын.

Сара, сцәеи сыбаҩи еикәыршоуп ҳәа сзуҳәартә сыҟамзаргьы, 
сызгаша чмазара бааԥсык сылоушәа ааугәахәратәы, цәгьала исыгуп. 
Афатә-ажәтә иара усгьы сазрыцҳаны сҟамлацт шамаха, аибашьра 
алаҳамҵозар, аха жьык са исымкит, шшак са исықәымлеит. Афарала 
иҟаӡам рҳәоит; саҟара жәантә еиҵаны изфогьы шаҟаҩы ржьымы-
цхәра иахашшаауазеи, ахәшә-быӷьшәы дара ирыхәом, абаҩрҵәыра, 
аҩра-аԥара ԥхӡык рылнахуеит ауп, хәарҭара дук рнаҭом, иагьарааны 
иубаргьы рылахь еиқәуп, аԥсҭазара хаара-бзаарак ззалам аӡә иеиԥш. 
«Ҳуҵашьыцуеит, уа ҳауҩызандаз, шьыри!» — рҳәахуеит санырбалак. 
«Са сеиԥш ада шәеиӷьымхааит!» — шәирак аҳасабала инҭысҳәаа-
уеит саргьы агәрамгара иарлаҳәхьоу сгәы. Убарҭ мыц рымҳәозар, 
бзиарас иалоузеи са сеиԥш аҟалара. Алабыҵә саҩызаха, сеихда 
сахҟьашо, ԥҳәызбак ахааназ лыԥсы хаа сылахарц дыҟоума, сара 
хәашабга. Изласылахои, ацигар бӷьыц еиԥш сҵаӷоупеи, сахьынӡаҟоу 
хәыц-хәыц сеимударгьы, лыԥсы хаа зхьынҳалаша иара усгьы акгьы 
узыԥшаауам. (Хьӡымҳәа ҟадыџь Мым ҳаҟәыҵыр еиӷьуп, избанзар, 
абраҵәҟа ҳаанымгылар, иакәымк ҳамхаҳәар ауеит, иааӡоу аԥхьаҩ, 

1 Иацу. Алагамҭа анын ажурнал «Алашара» № 1, 2025 ш. Аҵыԥцәаха автор 
аус адиулеит, ихеирҭәааит.

мацқьа-шьацқьа ԥҟарақәак зхы иҭаџьгәоу, аԥсреиҩанҵәараз идим-
кыло, иԥхашьаԥхаҵо аҭыԥҳацәа ракәзар, рӡамҩа ҟәымшәышәқәа 
амцаԥшь ықәызҵо, убри аамҭазы гызмал блала инеихәаԥшны, ԥыф-
чыфҳәа инцәыҵаччоит…) 

Аурагьы симҭагәышьеит сара Ҳазшаз, саагылеижьҭеи уи шы-
гәнызгоз мацара, абар шьҭа сыуаҩыбжара сҭысырц егьсыгым. 
Скьаҿӷәыӷәӡаҵәҟьа сыҟам, сышьҭаԥаҟьаӡа, аха… (Исыдылбалеи, нас, 
абри Амра рыцҳа сара? Бзиа слымбакәа дыҟам, лхаԥсыраз…)

Арахь, цасҳәан иауашәа, зжьы тамтамуа, зоурагьы наӡоу — ахакка-
лақәаҵәҟьа аласҵом, имҩашьахуа гәыкрак шрыцугьы дара — аҳәса 
роуп сыгә ианаало. Иаақәацар, зыкәшамыкәша ацәқәырԥа зырҵысуа, 
са сҩызцәа ахлаҳәадақәа нӡаашәкәала иахьцаша. Исхашҭыз: убри 
адагьы адухь иамеигӡакәа зҽазырго. 

Ԥхыӡк сымбацкәан сымҿыхацт сара усгьы. Ма акы-ҩба ракәын-
даз — меигӡарах. Схы нықәҵаны ацәа сынҭаҳәахаа сшагаз еиԥш, 
инасықәпапоит. (Аҵых, аҵых… Ушԥамишәану, ушԥамӡанроу, ушԥас-
сиру уара…) Убас, дышшаԥасалха, ԥҳәыс шәпажәпак слеиԥхыӡуан 
ааскьа, ауанҭеиԥшҵәҟьа дцан, сыԥсы сзеивымго лшьапқәа рыбжьара 
саныбжьалк, сыбаҩ рыцҳақәа, еилаԥыҵәҵәарашәа, «аҿҿа» иааӷызит. 
Аха шаҟа дхаази! Лоуразоуроу дшьақаркамфеҭын, лара нҵәа…

Аха уи зегьы — аԥхыӡ аҿы, лабҿаба уи лҩыза сылнымиацт макьа-
на. Ҵоуп, илеиԥшнысшьало егьаҩыҟоуп, Мацаца аԥхьа днаргыланы, 
егьаҩы наскьазгахьеит сҿаӡы аауа, сылаԥшгьы срызҟәымго, аха рааи
гәа снеиртә еиԥш агәаӷь сзаамырԥшыцт, сшәоит убасеиԥш лакҭак 
сдырбар ҳәа, уи ашьҭахь ҵкы зшәу аӡә лымԥан ақәлара сҭахымхо. 

Сыԥхыӡ анкабагьы такәаамҭа исныруан уи лцәа ашыра, такәаамҭа 
лжьы ататара снапы ашҵақәа ирыман иаанкыланы. Сышлызхәыцуаз 
мацара, лацәааихьшьк сзыҟамҵакәа исыршар акәхеит. 

Иҟаларушь сара сзыҳәан убас еиԥш насыԥк, лхаҭа лакәымхаргьы, 
ма лцәа зхыскаауа ԥҳәызбак дсықәшәо? 

Уи амш схылԥа аҵыс ҭахәмаруа исхызгеит. Сыԥхыӡ иҟалар зылшо 
насыԥк агәра снаргеит, уи алабҿаба аасҭагьы анырра снаҭеит, схәы-
цра иалаӷьеит. Диашазар шәышықәса дырҭысны зыдунеи зыԥсахыз 
сабду рыцҳа? Уи иажәымҭыҽха ус иҳәалон: «Амитә нысҵызшәа 
жәбоит. Арахь исхызгаз зегьы ԥхыӡҵас имҩасит».

Иҟалап, аԥхыӡ алабҿаба аасҭагьы илабҿабазар, избанзар, аԥхыӡ 
аҳәаццышә иаҩызоуп, убас икшоит, шьакәарак улаӡамкәан уннажь
уеит. Уи саалҵны адунеи санықәыԥшлак, зыгәра угаша егьызбом, 
зегьы мцуп, ихыҭҳәаауп, игагоуп, ажьаӷьырҩага икылхуп, ԥсыԥхак 
рылаӡам. 

Ааигәа ԥхыӡла шьхатәылак сыҟахуп, аӡба сакын, инеиуаз кәарак 
иҭтаны изжәит. Убасҟан ауп аӡы агьамаҵәҟьа анеилыскаа.

Аӡәык-ҩыџьак исԥылақәаз… Ҵоуп, рыхьӡ-рыжәла здыруашәа 
сыҟоуп, аха ргәаҭа маӡоуп сара сзы. Ани аҭаҳмада, сибацыԥхьаӡа аԥс-

шәа карҵәаны исазҳәо, Сталин ихаан иԥсы иаиҭаз — абахҭа иҭаир-
бааз, Сибраҟа ихиҵаз — рацәаҩуп. Аха уи злаиныԥшуа ҳәа егьыҟам, 
иқәра маҷымкәа ишифахьоугьы, дӡахәӡа, дааӡаӡа, ихы доушьҭызар 
иахьагьы ԥыҭҩык иԥсы иаиҭартә еиԥш иқьаф ҭазза дыҟоуп. Иара 
иҳәашьала, даара пату сықәиҵоит. Избанда, ҽнак, Сталин иӡбахә 
анцәырига, сара хәмаршақә Сталин иаамҷыдаха егьырҭ зегьы аҵәы 
нархьысшьит, иахьа уи дышҳагу, иигәаӷьыз згәаӷьыша аӡәы данҳаз-
камшәа, ҳусқәа шпатыкьхо нацҵаны.

Уи ауаҩ дшыҟалаз атәы ҳәашьа сзаҭом. Аҵла ҩа иаалырҟьаны 
ишәҭыкакаҷхар еиԥш, ихы-иҿы ианпыҟҟала ианыз акаҷырақәа, 
аӡәы ауанҭа нрықәишьызшәа, ишаныҵра иааҟалеит. Иҿараантә 
ихы-иҿы нарылызбааит. Убриаахыс сааибаны, маӡак ҳабжьоушәа, 
егьырҭ злахәым дыррак ҳаиднакылоушәа дынԥышәырччалоит. 
Саргьы иԥышәырчча схатә ԥышәырччарала инаҭаскуеит. Иаргьы 
игәы ахәша нықәыршьызшәа дааҟалоит, иԥышәырчча азмырхакәа 
жәақәакгьы нациҵар иҭахны иҿы неихԥоит. Саргьы, ажәа ара ишмы-
цхәу, жәала ишырхәашьтәым, ишырмариатәым «ҳамаӡа» ирдыруа, 
хаԥыцла изықәлашьцаз иҿы ҭашәашәара жәа лашьцак нҭыбгаанӡа, 
сԥышәырчча ибла хнакуа иҿарлашаны, снаидҟьоит. Иаргьы, иажәа 
лыԥшаах ибыз ақәцәахь изымҩеикәа наҟ инаихәлашәоит, аха 
иԥышәырчча иаҳагьы иҿырҟьара ҭашәашәа еиҵнахуеит, саргьы 
санхьаԥшлак, исаса мацара изынханы, дгаӡаӡа дышгылоу збоит. 
«Дыбзыргатәым ҳанцәахәы!» — изысыцҳауеит гәаныла; иаргьы, 
сҿымҭра ҵаҵӷәыс иамоу еилкааны, ахәгьы ҳаракны ишьо, исаҭеи-
куашәа саҳауеит: «Дыбзыргатәым! Дыбзыргатәым!»

Зыхшыҩ зыламыс иацызфаз алыг, алыгажә. Убас егьиасҳәеит ҽнак, 
дысҿагәыбзыӷуа, «гәаартыла ҳаицәажәар» цәгьа имбо дансыдхала. 
Днеихашәы дцеит, дцәышхеит, шьакәарак иламкәа. Жәак мҳәаӡакәа, 
ар ишьҭоушәа дыццакы-ццакуа анаара днаҿалеит. Абжьааԥны аамҭа 
рацәа зықәирӡуаз, хыџьара-ԥшьыџьара дааҭгыланы иԥсы ахьеиви-
гоз, абри сҳәонаҵы игәашә дадгылахьан. Еиҭах днасзыԥшын, иашҭа 
дынҭапҟа дцеит. Уиаахыс схацәа дышнықәыԥшлак, алаапк ибазшәа, 
ганха иҽаиҭон. Сидызцалазеи саргьы ҭаҳмадак, аха сара ус здыр
уеит: сызлаҟам ала ауаа схы дсырбоит, дара ргәы ишақәшәаша ала 
сныҟәоит, даргьы уи акәу џьшьаны, зны-зынла убас гәҭыӷьӷьаала 
исацәажәалоит, убас еиԥш игәхыршәагоу рымаӡақәак срыладырԥ-
шуеит, шаҟантә сгәы еиласхьоузеи.

Ауаҩы игәала, ихьаа зеиҳәаша усҟак ирацәаҩны имаӡам, иҟалап 
зынӡаск имаӡамзаргьы, имоушәа баша игәы иаанагозар, ихы ижьо-
зар — уи изеигәыӷтәым ак шакәу, ишыӡҭахысроу анеиликаауа.

Убри аҟынтә са сеиԥш ауаҩы игәаҭа здыруа дыҟаӡам. Иҟалап, 
сыхәнацәа еиҳа маӡа рыҵазар сара сзы, ауаа раасҭа. Рыбла сын-
хыԥшылт — уи азхоуп сҳәом, аха рсаса шынеихԥаз еиԥш акгьы 
рзыҵәахуам сара сҟынтә. Ауаҩы ииҳәо адагьы, шаҟа дараргамозеи 

ибжьы, шаҟа дыхнатуазеи… Абарҭқәа рнаҩсгьы, ауаҩы иацәажәашьа, 
изнеишьа удыруазароуп, ауаҩы иқәнаго ацаԥха узизыԥшаар, иараз-
нак даауртуеит. Ҳаӷеимшхара ианаауртлак иубо! Аха хара узцари, 
уҩныҵҟа улаԥш урхар, уи заҵәык азымхои, уара узакәу, иуӷрагәоу, 
иуӷражьу уа уаҟара издыруада. Мап, уара убзиоуп, ухьырҵәаҵәоуп, 
иаауҳәо, иааухәыцуа, иааҟауҵо зегьы цқьоуп, иламысуп, аӡә изыҳәан 
цәгьарак ахаангьы ухы-угәы иҭамшәацт, аӡә иакәымла уизымхәы-
цыцт, зегьы… ишрықәнаго урзыҟоуп — иагьеиҵамкәа, иагьеиҳамкәа. 
Ишрықәнаго? Иҟами, нас, асаркьа ианыԥшыланы рхы акәымкәан, 
излаҟаӡам блахкыгак збо. Уи асаркьа акәӡам изхароу, ирхагылоу 
рыблақәа роуп. Иҟалап, араҵәҟьа зынӡаскгьы акгьы рхарамзар, ус 
ирҟазшьоуп, уи азы гәыбӷан рыҭатәым. 

Убарҭ зегьы уара мыц зымҳәо асаркьа урзаҩызоуп. Жәала 
иумҳәаӡаргьы. Изаҭахи жәала аҳәара, шаҟа ирацәои ауаҩы иимҳәо. 
Иара изы ихадоу, иԥсы зыҿҳәароу ауп абжьааԥны иимҳәо, уи убас 
иӷраџьгәаны, игәы аҵан џьара иҵәахны имоуп, иԥсы иахирзаара 
акәым, ихы ианеимҳәогьы маҷым. Ааи, уҿы иааҭыхны иумҳәар-
гьы, досу изыԥсақәоу ахьудыруа азхоуп уара узы. Шамаха имаатуа 
дыҟаӡам, амала, ацаԥха узыԥшаар.

Уажәраанӡа сызҿыз алыгажә итәы мариан. Ашҭаҿ аҭаҳмадацәа 
анеизалак, саргьы снарыдтәалалон, усгьы схәыҷы сҳәом, сду сҳәом, 
аамҭа сымажьуп. Агәҿыӷьрагьы анацлалак, суада схы сзыҩнакуам, 
адәныҟа исыхоит сгәы, уахагьы гәыраҳаҭла сыцәартә еиԥш ауаа ҽа 
ргаӡарак, ҽа рыбзамыҟәрак ала сгәы шшак нықәысшьыр ауп.

Дарбанызаалакгьы аӡәгьы ицәгьа сҳәар сҭахым — Анцәа сибоит! — 
аха иаугәышьом. Изхарада? Ацәгьа зуз ихаҭа хьаас имаӡам, ииуз 
ацәгьа ишмаӡоу инхар иҭахуп, уара уи ииуз ацәгьа атәы ануҳәа — ус 
анакәха, аиашахаҭа уанавамгыла, — ӷас ушьҭихуеит. Иҿаҿы иузҳәар 
бзиагәышьоуп, аха усҟан зегьы урылҵыр акәхоит, уи сара цәгьа ишы-
сымбоугьы — сыздыруа, издыруа зегьы срылҵыр; еиҳагьы еиӷьхон 
аӡәгьы сахьизымдыруа, аӡәгьы дахьысзымдыруа џьара снаган сыҟа-
зар. Азаҵәра? Уи ахаангьы сацәымшәацт, избанзар, ауаҩы еснагь 
дзаҵәуп, данзаҵәу ауп дануаҩугьы, дануаҩха дзаҵәызароуп, уаҳагь 
мҩа имаӡам, ҳхы ҳжьарым.

Аха азаҵәра ҳәа абжьааԥны ҳазҿу — уажәны ухы уамыхәо уаныҟа-
лалак, ӡык узыржәуа данумам ауп. Иларҟәны, адгьыл еиуатәны, ауа
ҩы ибзазара заҵәык иадҳәаланы ҳахәаԥшуеит. Уара, шәааӡырҩишь, 
агәеилымгақәа! Уаҳа назҭахым, рқәацашьа змам, уԥахны уҿазҳәо, 
иблахкыгоу, инымҵәо азаҵәра шәаԥхьаҟа ианышьҭоу, шәара шәаа
лаган, «ӡык ҳзыржәыша», «жәак ҳазҳәаша», «ҳгәы ҟазҵаша» ҳәа 
шәыҽрыцҳатәны, уажәы-уашьҭан ҿааҳәырак змаӡамкәа имҩасша 
еимгеимцарак шәахьынҳаланы ишәкуп. Ижәдыруандаз, шьыри, 
шаҟа шәыччархәу, шаҟа шәрыцҳақәоу! Мышкызны, шәгәаҵәақәа 

анеилыслак, шәхы шәацәыԥхашьашт, шәызхьынҳалоу аҭәицгьы наҟ 
иноушәыжьып, аҵхгьы шәнахәлабга шәцап. Усгьы шәцарц шәыҟоуп 
шәнахәлабга, аха усҟан — мчыла, уажәы — хатәгәаԥхарала! «Мчылеи» 
«хатәгәаԥхаралеи» шаҟа рыбжьоу, шаҟа еиҩырго, ауаҩы иаҳаҭыр 
шаҟа ишьҭырхыр ма иладырҟәыр рылшо ззеилымкаауа ахыбжақәа — 
ҳарҟәаҵып, урҭ ртәы хазуп. 

Ааи, цәгьа избом срылҵыр, зегьы срылҵыр, аха, срыцҳаразы, уи 
ҟалашьа змам усуп. Ишәымбои, абри сгәылаҵәҟьа сызилҵуам. Арахь 
узлаилымҵыша ҳәа акгьы далаҟаны дыҟам. Имхәыцӡакәа крызфо 
дреиуоуп. Ҵоуп, макьаназ дтәар дзымгыло аҟынӡа дымнеицт, аха 
икапан шииааиуа ала, шықәсқәак роуп изынхаз, нас, ишырҳәо еиԥш, 
дахьтәо дзымгыло дҟалоит… Ас, шамаха, уаҳа налымшо иааԥсаз, ма 
ачымазаҩ бааԥс изоуп изырҳәо. Аригьы икапан мыцхәы уаҳа наи-
лымшо дарааԥсеит, дагьарчмазаҩит… 

Срылҵырц азыҳәан сықәҵроуп, аӡәгьы сахьизымдыруа, аӡәгьы 
дахьысзымдыруа џьара. Схы иҭамшәац џьышәшьома. Акырынтә. Аха 
сабацои? Ишцатәу здыруеит, сахьцара сыздыруам. Аԥсуаа ҳамҩақәа 
ркит, уаақәацар руам. Австралиа бзиан: ихароуп. Аргентинагьы ааи
гәам. Ма Австралиа, ма Аргентина. Аладахь, аладахь...

Сгаӡарала, Амра иласымҳәеи абарҭқәа зегьы. Сгаӡарала акәым, 
аха аҩы иснарҳәеит, аҩы еиԥш убз ԥзыртло иҟои. «Нарҭаа» дызгеит 
креицаҳфарц. Ноиабр анҵәамҭаз акәын, Аҟәа иахагылоу ашьхақәа 
макьана ицәҳәыҟьантазын, аха рнаҩс иҟақәаз иҟәашкакараӡа 
асы рықәнаухьан. Урҭ ирҿыҵуаз ахьшәашәара мчы амамызт, ҳа 
ҳҟынӡа иааӡартә еиԥш: араҟа амшын алԥхынрак еизнагоз аԥхарра 
аԥшаҳәа иқәын; аха маҷк улаԥш рыдурхалар урҭ ахара иказказуаз 
ашьха ӡышқәа, уарыхьҭашьуашәа убо уалагон — убасҟак иуныруан, 
ибыбышӡа ихызҩоз асы мрашәахәацк иазмырқәацо, еимгәаҵааны 
ишрықәжьу.

Аха, ус сҳәеит ҳәа, шьыбжьгәы иахысхьан, ашьхақәа ирҿыҵуаз 
ахьшәашәара маҷ-маҷ иаҳныруа иалагахьан.

Ԥҳәыс еинаалак ҳамаҵ луан, ирлас илырхиеит аишәа: абысҭа, 
аҟәыд, арҵәы, ашәеилаҵа, ашәырҩа, ажьҵаа, ҩ-ԥаҭлыкак «Ауадҳа-
ра», ачашә, аԥсуа уатка — сара сзы, аҩеиқәаҵәа — Амра лзы. «Ихь-
шәашәарахоит, арԥхага ҳҭахуп». — «Бзиоуп, аха сара аҩоуп изжәуа».

Акрыфараҿы зыԥсы изазымиааиуа дарбанызаалакгьы сгәы ихым, 
аԥҳәыс лакәзар — иакәымк ҟалҵазшәа, иаразнак сгәы налыхшәоит. 
Амра урҭ дреиуамызт, уимоу аҵыс еиԥш ихәыҷцәан лҿахрақәа, 
зны-зынла илымҵагылаз афатә ус баша днахыкәлас-аахыкәласуан 
ауп. Амла дакуамызт ҳәа акәӡам, амла дакы, дамк — убас илҟазшьан: 
дызҿызаалакгьы, акы — дыццакӡомызт, иҩбахаз — абыржәы лбысҭа 
аҿахра рацәак даламкьысӡакәа ишынлыжьыз еиԥш, уск аҵыхәтәа-
нынӡа иналыгӡомызт, лгәы ахшәаны мҩабжара иаанлыжьуан; лы-
фашьагьы ус акәын ишыҟаз.

2. "Алашара" №4, 2026 ш.



10

Анцәа улԥха ҳаҭ ҳәа иныскылт; ажьаӷь уатка џьбарацәан, сҟырҟы 
аблит.

Амрагьы:
— Анцәа улԥҳа ҳаҭ! — лҳәан, днаҿыхәеит.
Цәажәарак ахы ктәуп, ас ҳҿабба-ҿаббаӡа ҳанбанӡеидтәалазаауеи. 

Аха сызлалагаша егьааиуам схаҿы. Ҳзыгәҭылаку аамҭа шцац ицоит, 
есааира ҳҿара иацәӡаны ҳақәра еимгеимцарақәак нахаршәуа. 
Иааҳакәыршан итәоу зегьы еилахоуп, акака ирҿуп: ицәажәоит, 
крырфоит, иччоит уажәы-уажәы, зны-зынлагьы ирызгәамҭаӡакәа 
рыбжьқәагьы нхадырззалоит, даҽаӡәы дынкахәыцуа, илаԥш кыд
халашәа дтәоуп (абас инкахәыцуа синиеит, шәаӡыӡарак самҽха
накуеит, избанзар, рыцҳарак иақәшәаз иакәушәа дызбоит). Ҵаҟа 
аԥшаҳәа ԥштәы рацәала еилаԥсоу аџьар авоуп, ишьқьыруа, инеилыс-
ҩеилысуа, хьаак, гәырҩак змам реиԥш рҽыҟаҵаны: амра кахха 
ирхаԥхоит, ажәҩангьы ԥсҭҳәацк хыршәлам, убасҟак ицқьоуп, улаԥш 
адурхалацәар, иҟалап улашәхар. Саарыҵашьыцит азныказ, убарҭ 
срыларшәындаз, шьыри, аасгәахәт; аха нас, досу рԥеиԥш шымаӡоу 
анысгәалашәа, сҽааиқәыскын, гәаныла ус нарышьҭасҳәеит: «Иахьа 
шәгәырӷьоит, уаҵәы шәзықәшәараны шәыҟоу ауп иуҳәаша…» Ргәаӷ 
скны акәӡам, цәгьара рыдыскылом, аха абасаан — ауаҩы ихы-игәы 
анихашҭуа — шәарҭара дук иаиҩижьуашәа збоит. 

Амра ҭынч акрыфара даҿын, дызҿыз крыфароуп узазҳәозар: 
хкы-хкыла ҳаԥхьа иқәгылаз афатәқәа ус баша ргьама лбоз џьушьа-
рын. Илгәаԥхоу илгәамԥхоу лҿаԥшылара иуанаҳәомызт; еиҳагьы 
ииашахоит, илзеиԥшын ҳҳәар. 

Иҭахаз рзы иааныскылт. Бзы иадыргахьоу ажәала сцәажәар сҭахы-
мызт, сацәыԥхашьон: «Иахьыҟоу иагымзааит Аԥсны зхы ақәызҵаз 
ҳашьцәа, ҳаҳәшьцәа! Хьтәы нбанла рыхьӡқәа ҳҭоурых ианылоит! 
Аԥсны ыҟанаҵы, ҳажәлар ыҟанаҵы хашҭра рықәым! Мышкызны 
ҳаннеиуа ҳаԥсқәа еиқәшәо Анцәа иҳәааит!..» Ҵоуп, абарҭ ажәақәагьы 
угәы аҟынтәи иаауазар ауеит, угәи улаӷырӡи еилаҵәо иуҳәазар, аха, 
ҿаԥыцла уахьеибыҭам аҟнытә, егьырҭ акырынтә рыбз иҵыргахьоу 
ажәала уцәажәар акәхеит.  

Убри аҟнытә:
— Иҭахаз рзы! — сҳәан, иҭасырцәит.
Шаҟа ииашахозеи, жәак мҳәаӡакәаны иаанаҳкылозҭгьы абри 

аныҳәаҿа. Чароума, ԥсхәроума, ус ныҳәамшк азгәарҭоума — итәоу 
зегьы раҵәцақәа инырҩахон, алушәак иааҭынчрахоит; иҳәатәу, ма 
ирҳәарц ирҭаху гәаныла иҳәаны, убасҵәҟьа ҿымҭ инарҿыхәаны 
инықәдыргылоит. Егьа жәа уҳәаргьы, ҿымҭрала иуҳәо еснагь еиҳа-
уп: митәуп уи ацәа иҭанагӡо — аҿымҭра; рацәак ҳәатә анумам ауп 
ианшьардахо уажәақәа.

Амра уи зегьы лзеилымкаауа дауҟахыз, еилылкаауан, дагьад-
гылон.

Убри аҟнытә:
— Иҭахаз рзы! — лҳәан, днаҿыхәеит.
Убасҟан исгәалашәеит, сықәҵны сцарц шысҭаху, егьласҳәеит.
— Уԥсадгьыл нужьырцу?
Аԥсадгьыл, аԥсадгьыл… Уԥсадгьыл анԥса ианылҩызаха, уахьынҳа-

ланы акра иаԥсоума? Џьарак уқәнамыргыло ианушьҭоу, уԥсахы 
анеибанаркуа — абасҟаҩык агәлымҩқәа ҳахьачҳауа аҟнытә, убарҭ 
агәлымҩқәа рнапала уанахәаҽуа.

Зны уи азыҳәан схы самеигӡеит, сеиқәхеит ауп акәымзар — сышԥы 
иазыҩыз ахызаҵә ҩашьеит, ибрит, зымҩа, Ӡибнаҟа инҭашәкәеит; 
сыеҵәахә кыдзаарын: егьа сҽазыскзаргьы, икыдшәаны ижжаӡа 
хланҵы имлеит, ишкыдыц икыдын; сымҩа снарбаларц азоума, даҽак 
азоума — идыр уара шьҭа. 

Амра дгаӡоуп уҳәар, дрыцҳауп. Аилкаара лымоуп. Ауаа еицынхарц, 
еибачҳарц, уажә ишеихәлаччо, иааиҭасны рыхәдацәақәа ҵибам
каарц азыҳәан еиқәышаҳаҭны ирыдыркылаз аԥҟарақәа знык иадам-
заргьы агәыҩбара лыздмырҵысыцт — сахьлыхәаԥшуа ала. Убриазы 
акәхап абасҟак дызрыманшәалоу — дымхәыцӡакәа иахьлыдылкылаз. 
Диашазаргьы здырхуада. Угәҭынчра нкабарц уҭахымзар, зегь иҟарҵо 
ҟаҵала. Егьыс — абз уадыргоит, урҟаҟоит, ушеибгоу улбаардоит...

Ҳахьнеиуаз уамашәа исныруан иаасыкәыршаны имҩаԥысуаз зе-
гьы; хазы иҟамкәаны, сара сгәы аҟынтәи иаауазшәа, сара сакәушәа 
урҭ зегьы еиҿзырцаауа, абраҵәҟа, абри аҭыԥан еизганы, хҭак еиц
даҭыршәуа изырцәажәаз: иныҵакшәа игоз амшын абжьы, макьана 
еихсыӷьырц згәы иҭамыз аџьар ршыкьыбжь, амш ахәларахь аҿа-
нынаха зыҵаулара зцәыӡыз, еиҵалаз, зцәа зыҽҭазыгӡаз ажәҩан…  
Еиҳаракгьы лара: Амра. Дааигәан, аха дагьыхаран. Дзызхәыцуаз 
ахьысзымдыруаз акәхап. Дзызхәыцуаз, сара сзызхәыцуаз еиԥш, 
ҳәашьа шамамызҭгьы. Сҩашьозар? Сара сзызхәыцуа ҳәашьа амаӡам 
(иаанаго: иуҳәарц уалагар, митә аамҭа ақәурӡуеит, џьара-џьара 
ажәақәагьы узымхар алшоит), аха лара уажә лыхшыҩ иҭагьежьуа, 
«ҩынтә ҩба иҟалоит ԥшьба» еиԥш имариазар?

Слазҵаарымашь? Мап, иаҭахӡам. Ауадаҩ даласҵоит — аиаша 
лҳәарц лҭаххар, илҭахымхар — амц лсырҳәоит, ма иақәҿылҭуам. 
Днеилааит лхатә ҭахрала, дсырблаҟьарым, аԥышәара дахсырсрым, 
ирыцысҵарым ҳаизааигәазтәуа ассамыссақәа рхыԥхьаӡара: зыҽны 
раԥхьаӡа акәны ҩажәак анеибаҳҳәаз инаркны урҭ ирыцҵо ҳааи
уеит; егьрылымшошәа, хырҩаа зҭатәым ракәушәа иубо абызкаҭаҳа 
арахәыц пақәа ҳарԥаххьеит, қәацашьа ҳамаӡам.

Уи иаанагом — хымԥада ҳаибагароуп; аха иахьарнахыс ахааназ 
ҳаиԥырҵыргьы, аамҭак сыԥсҭазаара далаӷьаны даанхоит, саргьы 
лыԥсҭазаара салаӷьаны сшаанхо еиԥш (ус схәыцыр сҭахуп). 

Мраҭашәара ҵыблаауан, ссиршәа иԥшӡан; иузхымго уи аԥшӡара 
соуразоуроу хьаала сныҭнарҭәааит, сыхәламшәа акы иныҵнакаан, 
сылабжышқәа нхыддылт. «Ишԥассиру аԥсҭазаара, иузхымго хьаа- 

гәырҩаны ишԥасызкашәеи сара уи…» — инҭысҳәааит сгәы, сыгә 
рыцҳа.  

«Ас ашәаԥшь анҟаԥшьу, амш бзиа иазҳәоуп». — «Иҟалап…» — 
«Егьаумҳәан, ӡынрами шьҭа, иааихәласыр асгьы леир алшоит». — 
«Бзиа избоит асы. Схәыҷра сгәаланаршәоит». — «Ахәыҷра еиӷьу иҟои! 
Наӡаӡа инҳажьыз аџьанаҭ…»

Хаҭала сара схәыҷра шьыбжьаанӡагьы игәхьаасымгацт. Бахҭоуп 
ахәыҷра: зегьы рнапы уаныԥшылоит, ухатәы ҳәа егьузыӡбом, ум-
чыдоуп. Џьоукы ихьааргоит, хнырҳәышьа амамкәа иахьцагәышьаз. 
Амра лҩызцәа. Аха Амра ҽакуп илзырҳәаз, лхаҭагьы цқьа еилкаа-
ны илымамзаргьы... «Ахәыҷы, ахшаа!» Аҳәса зегьы реиԥш, ахшаа 
дизгәышьуеит: иблахкыгоу насыԥ дуӡӡак аиԥш лыӷраҭшаа ди-
зыԥшуп, зегьы-зегьы рҭыԥқәа рҿы инаганы изыргыло, лара лхаҭа 
дшыҟаҵәҟоу, дшыԥхыӡым агәра лзырго, адунеи ақәзаара иацу 
ахьааи анасыԥи лгәаҿы иузеиҟәымго еилазырҵәо. Ианамуӡах, сара 
сакәзааит «изхароу»: иахьа-уаҵәы иахыԥо лоуп, нас — ԥсраҽнынӡа 
азаҵәра, аҟармыџра, ахцәымӷра. Иахьа лцәа иалоу лхаара-бзаара 
нымхкәа ианаанха… аҩы, иагьа ибзиазаргьы, ианаамҭоу иумжәыр, 
ишнеи-шнеиуа иҵәыҵәуеит...

Сара агаӡа! Ибзиахәӡа еилкааны илыман изхылҳәоз, Фреид ара 
дмыцхәын. Лыхдырра лашәы илҿанамгалеит урҭ ажәақәа, ишәан- 
изан, ихәыцны иҳәан: сыгәтатара дақәгәыӷуан. Хнырҳәышьа змам 
зхәыҷра иазхьаауа, ицәа иалҵыз аҵеи ихәыҷра далагәырӷьар амуеи, 
убри алагьы ихьаагара химҽуеи – иааихҵәаны, мҩа кьаҿла. Еиӷьу 
уаҩы имхәыцӡацт. Зхы зтәу дарбанызаалакгьы ари, биԥара рацәала 
иԥышәоу амҩа, мап ацәикуам. «Узақәшаҳаҭымхари, сара иахьагьы 
сыхиоуп!»

Аха Амра ихадоу, даара ихадоу акы лаҩлыжьит: сара зегьы среи
ԥшӡам, сара схазуп, сара схәыҷра шьыбжьаанӡагьы игәхьаасымга-
цт, уимоу зны сшыхәыҷыз анысгәалашәалак, сцәа сынҭаӡыӡоит: 
иџьасшьоит сеибганы сахьалҵыз; ҳәарада, Анцәа ҳәа зыӡбахә рҳәало 
ибзоурагәышьоуп уи… дыҟазар уи Анцәа… Анцәа дыҟаӡазаргьы, 
ҷыдала сара сзаликаари, иара иахь исымоу агәынамӡарақәа жәпакы 
изымдыруа дауҟаху, урҭ заҵәык азымхои, блаҵыхәала дсыхәаԥшларц 
азыҳәан. Блаҵыхәала дсыхәаԥшларц, сахьырхәразы ани иаԥиҵаз 
аеҵәақәа зхаԥхо сымҩагьы ирхьанҭарц. Дыҟамзар — машәыр усуп 
зегьы, аӡәгьы ибзоураӡам, схәыҷра сеибганы сахьалҵыз, сангьы 
сабгьы уахь инахыԥхьаӡаланы.

Ҳаивагыланы, алашьцара есааира изхыҵәоз ақалақь ҳалаланы 
ҳнеиуан. Амҩадуқәа зырлашоз афонарқәа иҭкәиӡа иԥхон, жәа-ме-
трак рнаҩс уаԥхьа инеиуа дузеилыргомызт.  

Уаҩԥсык имбо, имаҳауа ицоит сара сыԥсҭазара. Схатә ԥсҭаза-
ра — ус ами ишаҳҳәало; избанзар, агәра ганы ҳаҟоуп: машәыршақә 

зны иҳанашьахаз — ҳан лымгәарҭа ҭылашьцаа аҿынтә алашарахь 
ҳанцәырҵуаз — ҳаԥсы ҳара ҳауп изтәу, ҳара заҵәык, уаҳа аӡәгьы. Ус 
уанхәыц, ухы уахамышшаан, џьым! Аха «уаҩԥсык имбо, имаҳауа» 
ҳәа сызҿу уи акәӡами иаанаго? Уи ауп, аиаша уҭахызар.

Аха схы сахашшааны, игәынганы акәӡам уи шысҳәаз; сара иҟоу 
сҳәеит: сзаҵәуп, уаҳа царҭа сымамкәа.

Еицәоу иҟои — ухалазаҵә адунеи уанықәхо. (Абригьы схазы 
акәӡам изысҳәо, сеилышәкаа…) Сан ақалақь ахь данаазга, шықә-
сыкгьы дымнеит; ҳаҩны-ҳгәара, ҳца-ҳбоура ртәы лқьышә ԥсадақәа 
ишрықәкыз дныҵыкәкәа дцеит. Илымуит ақыҭахь сиасыр: «Аҵара 
зуҵаз ақыҭаҿ аҳәынҵәа укәаҳаларц аума? Ашьыццәа ргәырԥса ҟа-
умҵан. Сара макьана схы сахәартә сыҟоуп. Схы самыхәо саныҟалалак, 
нас иаабап. Уаанӡа уеиха, лахтыра ахьыҟоу ақалақь ауп. Насгьы, уара 
ақыҭа уазыманшәалаӡам, аратәи аџьабаа улшом, уацәыхҟьахьеит…»

Лхы дамыхәо даныҟала, сара уахь снеины слыдтәалар злалҭахы-
мыз ала, мап лзымкит, дсыцааит. Аха зыҽны даазгаз инаркны лгәы 
рахәымхеит, дыхҭаркит ачымазарақәа. 

Ҳақьымцәақәак дыдсырбашәа зуит, исылшоз ахәыҷала; еибыҳәа-
ны иҟазшәа, егьлыхьӡом рҳәеит дара зегьы еицҿакны, арахь лԥынҵа 
укыр лыԥс хәыҷы налыхшәо дыҟоуп. Илыхьҵәҟьаз здыруаз сараӡәк 
сакәын; аха сызлалыхәоз ҳәа егьыҟамызт: лызаҵәра злаԥырысхуази, 
егьа жәа ҟәанда рацәа лыгысмырхаргьы. 

Уажәы сан лтәы аанҳажьып, уи ианаамҭоу сазыхынҳәуеит, саб 
итәгьы нацҵаны — аҩыџьагьы сгәы иҭымҵәо иҭоуп, сымҩақәа зегьы 
ршәаҳаит, рыцәцашьа сымаӡам; сызҿыз наcыгӡап.

Сыжәла-сыхьӡ, сахьиз-сахьааӡаз, ажәакала, схы-сҵыхәа ара иҳәа
тәуп ҳәа сыҟам, макьана иаамҭам. Са сышәҟәыҩҩым, нас, уи иаҭаху 
аҟыбаҩ саҭәамшьахеит, аха сылшара хәыҷы схы иархәаны сызҿу 
абарҭ санҵамҭақәа, иахьа-уаҵәы акәымхаргьы, са сышьҭахь шықәс
қәак рнаҩс, издыруада, ашәышықәсқәагьы бжьалар, аӡәы машәыр-
шақә иԥыхьашәаны дрыԥхьар — сымԥсыз иаҩызоуп. Сымԥсыз? Схы 
сжьозар? Знык уԥсы анухыҵ, уҷышәрақәа аӡәы дрыԥхьа-дырмыԥхьа 
иузалои, иуцлом, иугхом? 

Исыздыруам; аха ус шакәугьы, уажәнатә иазхәыцтәуп, иҟаҵатәу 
урҭ мыӡырц азыҳәан. Сара шьҭа ажәрахь исырхагәышьеит схы, са-
анызкылоҳәагьы мыч ыҟаӡам; уантәи аԥсрагьы митәык бжьоума, 
шьаҿақәак рами, нас сзықәгәыӷуа ҳәа исымои сара; ԥҳәыс дааганы 
хылҵ-ԥылҵ дзауа сиеиԥшым, убри аҟнытә зыгәра угаша уаҩԥсык 
сишьҭалароуп. «Зыгәра угаша» иаанаго уи ауп, санҵамҭақәа инапаҿы 
ишиоуз еиԥш ирмыԥхьо, срыԥхьандаз ҳәагьы гәаҳәара змауа, уимоу 
дшырмыԥхьо ала ажәа сиҭароуп — исҭахым сыздыруаз, сызбахьаз, 
сзаҳахьаз аӡәы даԥхьар. Уи сыԥшреи-ссахьеи, сҟазшьеи, сыбжьи, 
анаԥшцәа исзырҳәози ддырҩашьар ауеит, сыҟанаҵы сзакәыҵәҟаз 
изеилкааӡом; даԥхьароуп ахаан сыӡбахә змаҳац, зны адунеи сшықәыз 

атәы зыԥхыӡгьы иаламшәац: анаӡаӡа кьыс сымамкәа, сырҩашьамкәа 
сазынхар сҭахуп.

Аха «зыгәра угаша» иԥшаара уадаҩуп; егьазундазгьы, усеиԥш аӡә-
гьы схаҿы дмааит, убри аҟнытә ари амҩа сара сзы икуп, анылашьа 
сымам.

Архив? Зегьы иреиӷьымзи архив аҿы ишьҭауҵар, абас шәышықәса 
рышьҭахь ицәыргазарц ҿҳәарас иарбаны. Аха архив знык ирбылхье-
ит, ҽазныкгьы ишырымбылуа агәра злаугари. Агәра злаугари, — 
ԥасеиԥш аӷак дҳақәымларгьы, — ԥхьаҟа, аԥсуаа ҳтәы зҳәо зегьы 
аԥырихырц иашьҭоу, Герострат иҩыза мӡышәак дшымгыло; усҟан 
санҵамҭақәа шынеибакәу амца иалабылуеит, ахаан азыҳәангьы 
рышьақәыргылашьа зыҟалом. (Ани, «анапылаҩырақәа былӡом» ҳәа 
ирҳәахьоу мцызар ҟалап.)

Зегьы иреиӷьу — ахаҳә ҭаԥҟаны ианысҵар, нас иахьыҳаракыроу 
џьара, еиӷьуп ашьхарахь, анышә иҵасҵар — усгьы аҳауа аҽаԥсахуеит, 
иԥхаррахараны иҟоуп, амшын хыҵны алаҟәырақәа хнаҩоит. Убас 
ахаҳә, ма анҵыра ду змоу аиха, аџыр ирынҵаны исжыр, такәаамҭа 
рышьҭахь, жәаҳәарада, иааԥшуеит. Иҟалап, уажәтәи ауаатәыҩса аду-
неи ианыӡааны миллион шықәса рышьҭахь ҽа уаатәыҩсак адгьыл 
иқәнагалар. Урҭ ҳара зынӡаск иҳаиԥшымзар алшоит, аха даргьы 
зыхшыҩ шәхьоу аӡә роуп, аԥхьашьа, аҩышьа рҵахьеит; нас убарҭ, 
иахьа ухаҿы иузаамго џьашьахәқәак, ибӷьаҭуа анышә ишыҵоу — 
ҩнык дыргылоит, мҩак рчаԥоит, амаден иашьҭоуп — сҩырақәа 
нарымԥыхьашәоит. Убыс ҟалар алшоит, иахьатәи ҳаамҭа, иахьатәи 
ауаатәыҩса рыцкар зыцкару, ртәы зҳәо егьнымхаӡар, абарҭ сара 
сҷышәрақәа раамҷыдахаз. Ус анакәха, сыдҵа ӷәӷәоуп, сажәа сраӡа
роуп, исҳәарц исҭаху зегьы убас иҳәатәуп, миллион шықәса рышьҭахь 
иаԥхьаз иахьатәи ауаҩы дгәылырҭәааны дибартә еиԥш, иҷыдарақәа, 
ибзиарақәа, икьаҳәрақәа акгьы мӡакәан. Сара аҭоурых сҽалазгалом, 
схатәы мацара ауп сызҿу, ҽакы сахьынҳалар, исцәеимпыр алшоит.

Ажәакала, иазхәыцтәуп аиха — егьаумҳәан, ахаҳә аинысҵап ҳәа 
уалагар акыр уаруадаҩыр алшоит, аамҭагьы агоит, ахаҳәгьы маҷ 
аҭахума — еивҵарԥсаны нбанссала иузанҵом; насгьы ахаҳә ԥҽыр 
алшоит, ихәашхәашар. Хымԥада, сара сус азы аиха еиӷьуп — иазхәыц
тәуп иахьыҟасҵо, изсырҟаҵо. Абрагьы агәрага дысҭахуп! (Иџьоу
шьаша, уахьынаҵыслакгьы даҽаӡә ида ԥсыхәа умаӡам, абри уаҩы 
ибахьоу!) Ианамуӡах, схаҭа салагап ҳәа сыҟоуп. Аха уи саԥхьаҟатәи 
усуп, уажәы сызҿу знык салгапи. (Ҳәарада, зегьы иреиӷьын газеҭк ма 
журналк исзанҵар, изаманахон — хаз шәҟәны иҭсыжьыр. Усҟан Аԥс-
ны иааҟоу абиблиотекақәа зегьы ироуан, архив аҿгьы иҟалон. Аха… 
уаҩԥсык макьана ибар сҭахым, нас, нас, миллион шықәса рышьҭахь, 
санықәӡаалак, гәырӡ-шашәаӡ еиԥш саныбжьаӡлак.)

Сыԥсҭазара усгьы уаҩԥсык имбо, имаҳауа имҩасуеит, аха 
зны-зынла убас исҭахуп — иниаҟьа ицар; «иниаҟьа» ами — ирлас-

ны, улаԥш ахьымӡо, ахыкәаалеиԥш. Рласышьас иамои? Акгьы… 
Мап, иамоуп: ҽмырҳа, ҽмырба ҟауҵар, уԥсҭазара иузгәамҭаӡакәа 
инумпыҵабоит. Ҽмырҳас, ҽырдагәас иҟоу убри ауп, есҽны, иаашар 
хәлаанӡа, ушынеибакәу ухы ухазыршҭыша уск уаҿызар. Гәырҩак, 
хьаак, гәырӷьарак, гәыӷрак умԥан иқәумыжьлан. Урҭ шьацҳәақәоуп, 
знык урҿашәар убас уеицаркуеит, уара уара уакәӡамшәа. Уимоу аӡәы 
игәыбылра укыргьы ауеит, уи акәхоит уҭахарагьы: ухы мап ацәктәыс 
иуоуеит.

Аха уара иуҭахым уи. Уара иуҭаху — иухьуа зегьы ула шааԥшуа 
иухьыр. Убри аҟнытә сара аҭаҭын, арыжәтә, егьырҭ арҩышьыгақәа 
мап рцәыскит. Сыблақәа шааԥшуа!

Уи ауп ауаҩы шамаха дзышьҭоугьы: ихы злаихаиршҭыша, иахьан
ӡагьы илшақәахьоу зегь зыхҟьо — абри аус аҿы аихьӡара бзиақәа 
имоуп азоуп.

Иҟоуп еимгеимцарак аҩныҵҟала ари аус аҭыԥ иқәызҵо — ашаха 
ухәда инахауршәыр. (Ашаха сҳәеит ҳәа, ашаха уажә имодаӡам, амо-
да цахьеит: асҟатәи хы ҭзырҟьо бџьар ҳнапаҿы ианыҟоу, иабатәи 
шахоу; насгьы, ашаха уаргәаҟуеит, ахы цаҳәцаҳә еимгеимцараказ 
уеихәнаҵәоит.) Аминуҭаз уиаӡаауеит, ахыкәаалеиԥш иниаҟьоит 
уԥсҭазаара, ахааназы ухы ухашҭуеит.

Акырынтә сазхәыцхьеит сара абри. Инарҵауланы сазхәыцхьеит. 
Агәра згоит: макьана уаҩԥсык дшазымхәыцыц еиԥш инарҵауланы. 
Аха уеизгьы схәыцра аҵкар аҟынӡа сзымнаӡеит, сызмышьҭуа акы 
насԥыраҳауеит, инагӡаны азхәыцха санараӡом.

Иара аԥсра ахаҭа акәхап исԥыраҳауа, избанзар, Аарцәы — Нарцәы 
акгьы сзахҳәаауам, уаџьал унапы уанкны уахь удәықәнагалаанӡа 
убригьы хшыҩла уҽагәылаурхалар шалшо макьана агәра шызгоугьы, 
– Аарцәы ишоу зегьы убас ишоуп, ҿҳәарак-ҿҳәарак рымоуп, ишәы-
ма, имшәыма, иарҭума, ипероума — зегь акоуп, рыҿҳәара анааилак 
иҿшәоит, ус анакәха — амҩа наӡа аӡәгьы, акгьы ирқәашьым, аԥсра 
азхәыцрагьы уахь иналаҵаны. Егьаумҳәан, ахәыцра аԥсҭазаара 
иатәуп, иҟам уаназхәыцуагьы иҟоу ауп ушьап ашҵа иҵаӷәӷәо; наҟ 
иурхоит улаԥш акәымзар, уахьынтәи арахь иузырхом. Убри аҟнытә 
аԥсра шмаӡоу иаанхоит, уи амаӡа аҵыхра илшом ауаҩы; аԥсра иаз-
кны иааиҳәахьоу зегьы, шамахамзар, уи ацәаара ҳнахьдырԥшуеит 
ауп, ахаҭа рызцәыргом.

Аха уи џьеи дыннакылап, иахьагьы ихы ақәыԥҽра даҿуп.
Абыржәы схы иҭашәеит даҽакгьы.
Ухшыҩ аҿы машәыршақә егьааиӡом ҳҳәар амуеи. Иамуӡозаргьы, 

ҳаиқәышаҳаҭны уажәазы убас ишьақәҳаргылап, нас, шьаҿа-шьаҿа 
ҳнаскьо, ҳахькылнаго аабап. Ҳалагап. Машәыршақә имааиуазар, 
иҟам узазҳәом, ҭыԥ амам узазҳәом, ҟалашьа амам узазҳәом; убла 
иамбозаргьы, уашьҭаланы ахаан иузымԥшаауазаргьы, џьара иҟоуп, 
избанзар — ухшыҩ аҿы иааит. Ари иаанаго — ухшыҩ ала аҽцәырна-

геит, ма — ухшыҩ ицәырнагеит.
Иалшарушь, нас, ухшыҩ иҟам, иҟаӡам, ҟалашьа змам азхәыцра? 

Ҳгәаҟәышра иҳанаҳәоит: мап, иалшом. (Анцәагьы убас акәзар ауаҩы 
ихаҿы дшааиз? Ма игәы дҭашәоу? Сеидру…)

Шьҭа аԥсреи абзареи злеиԥшым атәы ҳалацәажәап… Мап, уажәазы 
иазхоит, ҽазных — сааԥсоуп.

Сзыркаразгьы маӡаӡам: ауаа. Иахьа шаҟаҩы срацәажәаз, шаҟаҩы 
збаз, шаҟаҩы срызхәыцыз — ҳәашьа амоума. Уажәы сышьҭрақәла-
ны абарҭқәа зегьы сгәаласыршәо салагар — уаха сызмыцәеит ауп. 
Иабасҭаху. Абри аминуҭаз исызхәыцуа, сызгәалашәо уаҩԥсык 
дықәымзар ауеит адунеи. Амра? Амра шьҭа «дҭашәахьеит» — ацәа 
далоуп, ԥхыӡла слымбозар — уигьы алымшои, — сылгәалашәартә, 
дсызхәыцыртә дыҟам.

Деилаҳәа-деилаца, уахьихәаԥшуа, Аԥсны анҭыҵтәи цәоуп иҟәну — 
дҟәашцәоуп, такәаамҭа ҩадахьтәи (аибашьраан дықәҵны дышцаз 
нахыс Москва дамоуп) амра ԥсыда шихаԥхоз ҩашьом; уааиҵашьы-
црын. Иԥшышьагьы ари аԥшаҳәа иавоу шьардаҩы рыԥшышьа 
еиԥшым — иҭынчцәоуп, ишаҟьшаҟьом, амашәыр ԥшатлакәҵас 
иабантәикылҟьаришь ҳәа агәҽанызаара аҵаҵәахым. 

Азныказы, амацәыс сысызшәа, махашьахала сдысит, шьаҿак 
сзыҟамҵо, амцашоурагьы насҿықәлеит: зыԥсра збаша сцәаныр-
рақәак сымч дырхом, ианакәым ҭаҷкәымқәаны иаасызцәырҵны рхы 
сындаҭырԥоит… Исшәу-исхоу уҳәа сшеибыҭақәоу анысгәалашәа. 
Иара — дцырцыруа, иқьаф ҭазза, саԥхьа дгылоуп, сара — срыцҳахәха, 
сламгәа ҭаҿаҳәа иаԥхьа сгылоуп. Аха зегь иреицәоу — исныруеит 
аԥышәырччагьы шысҿықәлаз, уигьы исхымхәыцуа ҽа цәаныррак: 
раԥхьа уназықәшәаз зегьы, еилых дук ҟамҵакәа, рҿаччара, рҿа-
гәыбзыӷра; аха уи лымшароуп (ақьиара лымшароуп — ус акәӡа-
ми?) — аԥышәырчча акәым, аха дсеиӷьуп, дсеиҳауп ҳәа иуԥхьаӡо 
руаӡәык уҿы аӡы аауа уанихәаԥшуа: «Шьыри, сгәаиҭандаз, шьыри, 
сибандаз! Сара афыҩгаражә сҟынӡа ихы наигандаз, шьыри, ԥсышәак 
насаиҳәандаз! Зынӡа иссирхон — ахаан амса зҵамлац инап ҭахә 
ҟәымшәышә сых ҭацәгьы инықәишьыр, — аха ус еиԥш насыԥ сара 
исызҭода!» 

Абжьааԥны аасҭагьы схы сцәымыӷхеит, сзықәгылоу адгьыл на-
сыҵабга, сара лахьыцәгьагьы снахәлабга ицазҭгьы, шаҟа ибзихарызи. 

Изулакгьы схы снапаҿы иаазган, сԥышәырчча мӡышәа нкасыр-
цәеит, исхәаҽит, исыцҟьеит, сеибыҭашьагьы насхасыршҭит. 

— Арҭ алашьапыфацәа ирылухи, уаала арахь, акы ҳнацҳап, ҳаи-
бамбеижьҭеи иҵӡозеи, — сыжәҩахыр инапы нҭаирсын, «Қьафурҭа» 
шыҟоу днасыхеит. 

Ишԥаҟасҵарыз, мап сзымкит; ҳаздыруаз џьоукы ҳџьашьашәа 
иҳахәаԥшуан, арҭ ирзеилои аанаго. Саргьы иӡбахәқәа смаҳацкәан 

сыҟамызт — аибашьра ашьҭахь Урыстәыла шаҟа ӷәӷәа ишьапы дықә-
гылаз, дбаӷьаӡа ҳәа ззырҳәо, аимҵәара ду ицоз иаргьы имҳаҵә… 
имҳаҵә моу, мҟәыбала иҽшалаирхәыз уҳәа; Аԥсынгьы дацхраауашәа 
иныҵыҩ-ааҵыҩны уҳәансҳәанқәак гәаран — аргамаду акәымкәа, 
хәыҭхәыҭла, «изықәнагоу» ирдыруа, «зыԥсы мҭәуа» аџьар ирыла-
мыжькәа; ахӡыргара иашьҭоу уаҩым рҳәон дыззымдыруаз, сара 
сеиԥш дыздыруаз ҽа гәаанагаран ирымаз. 

Аиҩызцәа џьара ҳанааидтәалоз зџьыба аҭалара еснагь изцәы-
уадаҩыз, ашәарахьы ианнеилак, ишакәхалакгьы зхы ахызгоз, уи 
аҵыхәалагьы дхәыҷаахыс Каҷбеи ҳәа зыхьӡ ршьоз, уажәы уаҩ гәыҭ-
баак иакәны даақәгылт. Уи агәрагара уадаҩын. Ара ак аҵаҵәахуп, 
Аԥсныҟа иаарагьы аламала иҟамлаз усуп, уахьынтәи дҵак иҭаны 
даашьҭуп; ма аратәиқәа иԥхьеит ҵыргәа рзиурц — алхрақәа ааи-
гәахеит, Аԥсны амаа зку (иаҳкуп ҳәа зхы зыԥхьаӡақәоу) амаа ирку 
рымпыҵыржәарц иазыҩқәаз рацәоуп, рымчқәа еибыҭаны ажәылара 
рҽазыҟарҵоит; аригьы уажәтәиқәа иаԥхьаҟагьы акы дақәдыргәыӷзар 
акәхап. Аха Москва, ишыздыруа, иара изыҳәан кәтаӷьбылгьарҭоуп, 
аратәи агәықәхақәа ракәзар, излаиқәымчыша, ҭшәаррак дызлаҭар-
цалаша ҳәа рнапы егьакым. Нас игәазырԥхеишь, акы иалаҳәаӡамкәа 
(дәахьыла уахәаԥшуазар), шьахәла ицо иусқәа абас еиԥш ашәарҭа-
ра ду рҭаргылара — ишеилго макьана аӡәгьы издырӡом? Сеидру. 
Алхрақәа ааигәахон, зегь ҵысны иҟоуп, уи акәзар дызмыртәо?

Ус сҳәеит ҳәа, аҩысҭаагьы изеилыргом арҭ шаҟа рыла еиҿарԥоу. 
Зжьы ужәыр зтәан еиламгыло ҳәа иуԥхьаӡоз ауаа иаалырҟьаны 
еизааигәахаз ракәны унарыхҭыгәлоит. Изыхҟьозеишь ҳәа уҵаауа 
уҿааухар, еиуарак шрыбжьоу аацәырҵуеит. Ихарацәоуп, кьынтыжә 
маҟоуп еидызкыло азуҳәаргьы, иара атәы ҟанаҵоит; кьынтыжә маҟа-
ра аус ауеит, иахьугалакгьы; кьынтыжә маҟара — аԥсуаа ҳаидызкыло 
ируакуп, иахьанӡа ҳаанагеит. Уаҵәы ишыҟало атәы сыздыруам…

Адҵа имоуп, инеигӡароуп, убри аҟнытә аҭыԥан еилкаатәуп иҟоу, 
ишыҟоу; ажәларгьы уҽырзааигәоутәыроуп, уи азы Абыжәырҭа еиӷьу 
ҭыԥ узыԥшаауам, ианамуӡах, идац-ԥашә рахь ахынҳәра абрантәи 
далагар акәын. Сымҩашьозар, дагьалагеит.

«Қьафурҭа». Ҳшыныҩналаз, иаҳа иԥхьакырҭоуп ҳәа ииԥхьаӡаз, 
акәынҭхә иамаз аишәа ҳнахатәеит. Ӡӷабк, дыҵәрышкәаӡа, ахьышәҭ
ҳәа дааҳадгылт, ҳамаҵ аура дазыхианы. Сара иахьада слымбацызт 
усгьы, сеилаҳәашьа-сеилацашьа аминуҭаз ҳасаб азылун: «Ананамга 
рыцҳа гәаҟ!», сҩыза иахь илырхеит леиқәлымҳахара — иҩашьомызт, 
уи зныкымкәа-ҩынтәымкәа дшырҭаахьаз, ибзиангьы дшылдыруаз; 
амала, илзеилымкаауаз, абри сара абра сшаанагаз ауп: ԥаса ицқәаз, 
дзыцқәаз ркәал, сахьугалакгьы, саҵанакуамызт. Иаргьы, ихатәны 
дыҩналазшәа, аӡӷаб ҵәрышкәа лафқәак налеиҳәан, абригьы-абри-
гьы ҳзааг ҳәа адҵа налыҭаны дишьҭит; «иаашәырлас» ҳәагьы на-

3. "Алашара" №4, 2026 ш.

лышьҭаиҳәеит. Ҵоуп, саргьы дсазҵааит, ҷыдала иуҭаху акрыҟоума 
ҳәа, аха сара, унапы сануп, уара ишуҳәо аанаго, сарӷьа маҿа сышԥы 
инадҵаны схы насырҵысит. (Сарӷьа маҿа… сышԥы… — сгәы шсаԥы-
сыц исаԥысуеит, аҳәынҵәа сыланакәаҳарц иашьҭоуп: иаабац «мап» 
азымхози, изаҭахызи ақьачақьра; смаҵуҩны аҭауад лаша сидтәалоу 
џьушьап.) 

Аҭӡамцқәа ажәытә еибашьыга бџьарла иҩычан. Иԥшӡаны 
иҟаҵан, аха мыцхәы идуцәоушәа збеит. Асҟак аидара уаҵаланы 
узеибашьрушь? Алдыг уиазҵаар, уи џьашьатәӡам, аԥсуаа уажәоуп 
ҳаныссаха, ԥаса, Нарҭаа ҳазлархылҵшьҭроу ала, ҳшынеибакәу ҳгьар-
гьалашьқәан ҳәа насҿаикуазар акәхап.

Сара снаԥшы-ааԥшышьақәа рыла изеилымкаакәа дыҟам, уажәада 
абра сшымааиц. Анкьатәи дызлаздыруаз иҟазшьала, тәамбашақәла 
ҵәылаҵарак иқьышә инықәмыххыкәа иҟам, аха иҽааникылт, уажәа-
зы иаҭыԥым, иаҭахым ҳәа ԥхьаӡаны. Настәи ҳцәажәарақәа рхы зла-
дырхаз ала, ас еиԥш ихымҩаԥгара зызҳәаз еилкаан.

— Урыстәылазаҵәык ауп ҳара рӷьажәҩара ҳзызуа, арахь аурысқәа 
иргәамԥхо аусқәа ҳарҿуп. Урҭгьы рычҳара ҳәаак амоуп, иаҳки мап 
ҳцәыркыр, ҳабацои? Ир наганы Егры башазы имыргылеит, уахьала 
шьҭа шәарҭара ҳамам, анҭ ҳжьы зфахьаз ақырҭқәагьы шьҭа ахааназ 
Аԥсныҟа ргәашә акит, ҳажәларгьы ргәы рҭынчны риарҭа инылаианы 
ицәо иҟалагәышьеит…

Абыржәада исмаҳацызт ақырҭқәа рыцәгьа иҳәо. Еснагь дара рахь 
иадицәылон сҳәом, аха уажәеиԥш ргәаӷгьы дакны даго дсымбацызт. 
1989 шықәсазы, ҳаиҿагыларақәа аибашьрахь рхы шдырхоз ианлабҿа-
баха, абри ауаҩ дшәеит, аха дышԥашәеи. Дарбану усҟан имшәаз, дааг, 
дсырба ус еиԥш агаӡа, аха ари ишәашьа шәашьа еиԥшымызт. (Убри 
аҟынтә, рацәак исызхаҵом, аамҭак Ешыра аҭабиақәа сырҭатәан ҳәа 
ииҳәаз.) «Ҳажәлар ҭаҳарахоит! Ҳаԥсадгьыл ҭаҳархоит! — имшын. — 
Ҳҭоурыхаҿ гха дук ҟаҳҵахьеит — амҳаџьырра; ҳадгьыл кажьны, усҟан 
иҟаҳҵаз агәнаҳа иахьагьы ҳзаҵымҵыцт. Уажәы ҽа гхакы ахықәан 
ҳааины ҳгылоуп». Уи зегьы рҿы иҳәомызт, ҳара ҳкурсаа ҳанааилатәа-
лоз ауп ианцәыригоз. «Сара схазы сшәом, ҳажәлар роуп сзыцәшәо. 
Ҳаԥсадгьыл ҳцәыӡыр, ахааназ иаҳзырхынҳәраны ҳаҟаӡам, ауриацәа 
ирылшаз ҳара иҳалшаӡом». 

— Хәыҷык рҳәатәы ҳацныҟәар, акгьы ҳцәагаӡом, иаҳзеиӷьымхозар. 
Уажәтәи, иубоит усгьы, дычмазаҩуп, иџьабаақәа ҳажәлар ирхашҭра-
ны иҟаӡам, аха аиаша ҳҳәар ами, ихы-иԥсы дырмеигӡакәа илшоз 
зегьы ҟаиҵеит, шьҭа иаамҭа цеит, иҭыԥан ҽаӡә днеироуп, аӷьеиҩҳәа 
Аԥсни ҳажәлари ԥхьаҟа изгаша. Анцәа ила, усеиԥш аҷкәынцәа ҳа-
моуп. Аурысгьы урҭ игәы иақәшәоит, аус злоу ҳара ҳауп. Адгылара 
изааур, даргьы ргәы иахәоит, ҳара ҳусқәагьы ҳарманшәалаоит… 

Ицәажәашьақәа сгәаԥхомызт, шьҭа еилкаан рхы ахьдырхоз, дзы-
ззааираны дыҟаз. Аха макьана сыҽныскылон, сыҵҟьарц шысҭахыз-
гьы. Иқьаф ҭазза, ахшыҩ сирҵарц даҿуп. Сшибара сибеит, аԥсцәеи-

рымга! Ара Аԥсны иҟоу аԥсуаа ԥынҵала аӡы ҳжәуа џьишьозар ҟалап. 
Иаҳа ианеицәаз иҵыхәа иҵарҽыланы дықәҵит, уажәы… 

— Саргьы аамҭак Ешыра аҭабиақәа сырҭатәан, аха зны ҳаархәо, 
зны ҳарҭиуа, ахәмаррақәа изҿқәаз анызба, зегьы сгәы рыхшәан 
сықәҵит. Мап, ари сара истәым сҳәеит. Нас, цқьа ианазхәыц, 
ҳаиааиртә иҟарҵеит аусқәа. Ирҭаххазҭгьы, ҳаҵадырхон, аха уи 
рзымгәаӷьит, Нхыҵтәи ҳашьцәа ирыцәшәеит, Кавказ зегьы гылар 
алшон, усҟан Урыстәыла аусқәа цәгьахон. Шьҭа ҳара аԥсуаа ҳҿаԥхьа 
ихаданы ишьҭоу — абри ҳиааира хшыҩла, ҟәыӷарыла ҳхы иаҳзархәар 
ауп. Макьана ҳаҩныҵҟа ҳаибафоит ада, ҳасабк ҳамаӡамкәа ҳааиуеит.

Ҳасабк иҭаххеит арԥыс! Ихазы зегьы иҳасабхьеит, сзатәеимбо ауп 
исзеилымкаауа. Абри шысҳәоз уи ахьгьы диасит — уажә иаԥшьигаз 
сылахәмарра змааназ ахь.

— Уареи сареи аиҩызара ҳабжьоижьҭеи крааҵуеит, ҳагәра еи-
багоит, уара иуцәызӡо маӡа сымаӡам. Ухшыҩ, удырра, ажәакала, 
уахьынӡаҟоу, узыԥсоу здыруеит. Сара сыдагьы издыруа рацәаҩуп. 
Уара уҩыза аган иавамхар акәын, баша ашьа кауҭәазма, сеидру. Шәа-
ра шәоуп Аԥсны аԥсҟы зкыша, арахь хьчаҩцәас шәыҟоуп, шьоукы 
рыдәқьанқәеи, рышьҭаҵарҭақәеи шәыхьчоит. Ма иҭабуп рҳәондаз! 
Ҟәрышьқәак шәымҵарыԥсоит ауп, ԥсымышьҭыгак. Ас имцароуп 
аусқәа… — ишызбоз деицралон. Арахь иаажәыз ҳәа егьыҟам, ҩба-
хԥа ҵәыца роуп. Сара, ауаҩ ааԥса, насгьы арыжәтә иазгагам, маҷ-
маҷ исылсуан, аԥхьа иааиҳәоз зегьы сацыҵҟьар сҭахызҭгьы, уажәы 
гәаныла «шаҟа диашои!» сҳәон, иара ишҟагьы ԥхаррак сызцәырҵуа 
салагахьан, гәбылрак, иааиҳәоз зегьы срықәшаҳаҭын, сгәы иҭиҳәаа
уашәа збон. Аха сгәаҟәышрагьы зынӡаск исцәымӡыцызт: «Даур, 
умыццакын, уҽаанкыл, уижьар умун!» Аҵыхәтәаны исиааит: сар-
гьы сҵәыцақәа бжатаны иаансыжьуа салагеит. Уи сылаӡара акыр 
еиӷьнартәит, уимоу изжәыз схыԥсаауашәагьы збеит, ианамуӡах, 
уажәаԥхьа анаҟә зыхчылаз сыдунеи еимыггеит, ииҳәоз, иззиҳәоз 
цқьа еилсыргартә еиԥш. Уажә дызҿыз, сара ажәлар ҳаҭыр шсықәы-
рҵо, сшырдыруа, сажәа акры шылнадо акәын. Абарҭқәа зегьы 
ахьынтәиааигаз сыздыруам, днаҵаамҵаакәа дыҟам. Сара сымацара 
сакәхарым уи зтәы ҭиҵаауаз.

Иҩашьомызт, иҽазыҟаҵаны дыҟан, ус еиԥш аӡыршы иҭаԥало 
иакәӡамызт. Уажәтәи аус акраҵанакуазар акәхарын иара изыҳәан — 
уахьынтәи даазышьҭыз амчқәа рылшарақәа ӷәӷәамкәа иҟам, урҭ 
рыдҵа шынеигӡо еиԥш иҟалон шьҭарнахыстәи иусқәагьы рцашьа. 
Уи азакәхап асҟак ицәа дызҭыҵуаз, сызлаҟоугьы, сызлаҟамгьы зе-
гьы еилагәаны, схихырц дзаҿыз. Аха дҩашьеит: сашьыз џьишьон, 
иашьу ауаҩы икәа аҭалара иаҳа имариоуп игәахәын, ажәҩан аҟынӡа 
схагаланы дцәажәон. Аха сара исхыԥсаахьан, иҟоу ишыҟаҵәҟьоу 
еилсыргон, сымҩахҟьара ус имариамызт.

— Нас, Урыстәыла ҳалалар аума? — иаахтны снаҵааит, днавала- 
аавалашәа икәараҵарақәа зегьы зныкҟьарала инеиԥхьсырбан.

Азныказы, иқьышә иҭасызшәа, ииҳәо иҿамшәо даанхеит, иблақәа-
гьы аашаҟьшаҟьан дагьынаԥшааԥшыхит, аӡәыр иаҳауамашь аанаго.

— Иахьа ус иқәгылаӡам азҵаара…
— Иахьа иқәгылам, аха уаҵәы иқәгылоит. Убри аҟынтә, заа ҳа-

зыҟаҵазароуп. Ус аума?
— Мап, мап, усҵәҟьа иҟам. Аурысқәагьы ирҭахӡам ҳара Урыстәыла 

ҳалалар.
— Нас ирҭахи?
— Уи уа унадыххыланы иузҳәом. Урыстәыла дууп, аӡәы ак иҭахуп, 

ҽаӡәы ҽак иҭахуп…
— Сара сызҿу Урыстәыла амаа зку роуп. Убарҭ ирҭахи?
— Уи атәы сара иабаздыруеи?
— Нас, акгьы узымдыруа аума ушаарышьҭыз?
— Зегьы здыруеит сҳәар узжьоит, аха издыруа ахәыҷгьы азхоуп, 

ҳусқәа шаҟа иҽеим аилкааразы.
— Избан изҽеими ҳусқәа, иҟаҳҵеи цәгьарас?
— Иҟаҳҵаз уи ауп, ахьыԥшымра ҳауит, ҳазхарҵеит ҳҳәан, ҳхы 

иааҭашәаз ныҟәааго ҳалагеит. Уара уаҟара издыруада: ҭоурыхлагьы 
аԥсуаа еснагь ахәыцра ҳагын.

— Иаҳхәыцри, нас, ҳара иахьа?
— Аурыс хәыҷык ҳаизыӡырҩыр ҳзеиӷьуп, аҭыԥқәа еимакны ҳахқәа 

ҭеибаҽҽыр аасҭа. Ус сгәы иаанагоит сара.
— Уи еилкаауп, нас, аха «уоор-хьи!» змаҳауа шаҟаҩ ҳалоу умдыр

уеи, урҭ нкылашьас ируҭои?
Иаасҳәаз зегьы схы иҭамыз, сгәы иҭамыз ракәын. Избанзар, 

Аԥсны дахӡыӡаауашәа дызҿқәаз зегьы ҽхырцәажәаран, ифеида 
акәын дзышьҭаз, уи ахьыҟаз макьана исзеилымкаацызт акәымзар, 
еилыскаарцгьы сыҟаӡам, хаҭала дзыдгыло аӡәы, ма гәыԥҩык рыхьӡ 
имҳәар.

Урҭ рыхьӡқәа знык иансаҳа, исзымариахоит асҟак ихы аџьабаа 
ззаирбо аилкаара. Уадаҩрак сақәшәаргьы, дыҟоуп Алдыг — аԥсуаа 
еиуарақәас, гәыцхәрақәас ирыбжьоу, абас Лакоба иаахыс, уи иеиԥш 
издыруа ҽаӡә дузыԥшаарым Аԥсны ҟьаҟьа ду, ҽакала иуҳәозар, аԥс
уаа жьрацәарала ҳшеизыҟоу. Уи мацара акәӡам — аиуара зыбжьазҵаз, 
ма еибаганы, ма аӡәы егьи дӡааихны, ма еишьцәас иҟеибаҵаны —  
зегьы идыруеит, Абжьыуаа рҿеиԥш Бзыԥаа рҿгьы. Агәҩара сымоуп, 
Алдыг абарҭқәа зегьы ақьаад ианиҵахьеит, акартотека ззырҳәо ҟаи
ҵахьеит, избанзар, ари гәынкылашьа амаӡам.

Аха аӡәгьы ихьӡ имҳәеит, сара сҟынтәи ииҭахызгьы иӡеит.
Настәи ҳцәажәара зынӡаск ҽакахьы ииасит. Ҳқәыԥшра ҳгәа-

лаҳаршәеит; иҭахаз ҳҩызцәақәа рзыҳәангьы ҵәыцақәак аанаҳкы-
лап иҳәан, мап скуазма, урҭгьы џьанаҭ рзеиӷьашьаны, инҭыркәкәа 



21

иаажәит. Даара илахь еиқәны иҳәон урҭ рыӡбахә, ргәымшәара, 
рыԥсадгьыл ахь рыбзиабара џьоукы ламысдарала рхы ишадырхәаз 
дахашшаауа. Иахьагьы Аԥсны зку урҭ роуп, изҭыҵыз рцәа ҩаԥхьа 
ианҭаҳамцала, аԥхасҭа ду ҳзырураны иҟоуп. Ихаԥыц аҿҿа ыҵгон — 
урҭ шаҟа ицәымӷу сирбон.  

Сара ҩаԥхьа исылсуа салагеит; исыцәнымхо адунеи акәа сҭар-
шәуп, абри саԥхьа итәоу аҽадабаӷь заманагьы, сара саасҭа шәынтә, 
зқьынтә еиӷьу — избанзар, аԥарарҳашьа иҵеит, —игәыбылра сакуа 
ԥхаррак сааимнадеит. Иныҳәаҿа сҳәеит, бзиарас иҟоу зегьы идкы-
ланы, деизҳауа-деиҵыҵуа, ижәлари иԥсадгьыли дрыгымхо, урҭ рзы 
иҟаиҵахьоу шырацәоу, пату шақәу аилкаара змоу зегьы рҿы…

Арыжәтә иархаго среиуазҭгьы, шьҭа ихагылоу амҟәыба ԥаҭлы-
кақәак ақәԥысҽхьазаарын, аха, срыцҳаразы, арыжәтә иархаго моу, 
иарҟәымшәышәуа рахь сыҟоуп. Иансхыԥсаалак, уаҵәы зны, анҭ аԥаҭ-
лыкақәа ахьеишьҭасымҵаз, ҳазхатәоу аишәагьы иаарҳәны, иқәгылоу 
зегьы еилаԥыххаа адашьма иахьықәсмыжьыз сахьхәырц сыҟоуп, 
сҟазшьа сымдыруеи. Аха уажәы асысмҟаа саҩызаха иаԥхьа стәоуп, 
иҿы иааҭыҵуа зегьы хшыҩрҵагоуп сара сзыҳәан, сеиқәлымҳаха 
сизыӡырҩуеит. 

Ус адәныҟа сахьынаԥшыз, Алдыг сылаԥш наиқәшәеит. Хаҵа 
пылтыҟсак дицны днеиуан, рнапқәа шырҟьоз ала, цәажәара ӷәӷәак 
рымамкәан иҟам, иҟалап, ак еимаркуазаргьы. Апылтыҟса ԥсыуама
ҭәала деилаҳәоуп: изиацкқәа цырцыруа, ираӡны маҟа ԥсыуа ҳәызбак 
ахьынҳалахуп, иԥаҵақәа ыршаны икьацәӡа хыхь иԥшуеит, ахылԥарч 
ихагәоуп. Аа, уара ассир: Нестор аԥсцәеирымга! Ирзеилои Алдыги 
Нестори?  

(Иацу ыҟоуп)

          АҶНЫШҚӘЕИ АҞӘЕИ 

Аҷнышқәа рхы-ргәы иақәгәырӷьоит: 
рыччаԥшьқәа иреиӷьу акгьы мӡакәа, 
дгьыли жәҩани рыгәқәа мҵәаӷәакәа,  
еицырхәхәа аԥшаҳәа иқәуп рракәа. 

Ухааӡа уахьҭаршәу жәҩан ду акәа, 
Иззынасыԥу уара уакәу, сара сакәу, 
Уареи сареи Анцәа ҳаизишеит – Аҟәа.
Ухьӡ мҳәаӡакәа сиашьапкуам Ҳазшаз. 

Мышкы саԥымлац убжьы смаҳакәа, 
Ҽнакгьы исмырхәлац угәы сымбакәа. 
Иудыруазааит, аҩныҟа сыхнымҳәыц 
Уԥеиԥш азы ныҳәаҿак мҳәаӡакәа. 

Мышкызны сбираҟ мшәыршәырӡакәа, 
скаҳуагьы абраҟа инхар имжәӡакәа, 
иумун сыҷнышқәа рыбла мыччакәа, 
сыҷнышқәа рыҷнышқәа ирыциуа – Аҟәа.  

  
     АҞӘАТӘИ АҴХ 

Зегьы аҵх аарыдгылоит 
еиҳа ианазыԥшӡам, 
Уи сара сеиԥшҵәҟьа 
уаҩ дабарц аҭахӡам. 
Издыруада 
уажәы алаԥш аасхымшәо изысху, 
Сыблақәа рыцәа 
ҭынч сахылаԥшларц аҭаху? 
Ашара саԥыҩланы 
амра сырҿыхарц аҭаху? 
Аԥхьа шәахәац 
Сыблақәа идсырбарц аҭаху? 
Иахьантәарак 
уаҩра қьиарыла сгәы рҟычны, 

ДЫРМИТ ГАБАЛИА

Ажәеинраала ҿыцқәа

Сызԥылази исԥылази 
ргәы ԥшқақәа рҭынчны, 
Усмеигӡозар усмеигӡан, 
аиашагьы ҟауҵоит:  
Ԥсҭазара хаакәакәарак 
анагӡашьа сурҵоит. 
Хықәҵаха сызымҭо уакәзаап 
сашәа зызктәу,
Аҟәатәи аҵх, 
уара уоуп уаха лашарала иҭәу. 

                  
                  АҞӘАТӘИ АШӘҬҚӘА 

Иаарласны ари ақалақь шәҭышла исырҭәуеит,
шәыхьӡала еиҭасҳаит, шәыцԥхьаӡа шәҭуеит.
Ишәҭаххар уаҩы иимбац атәыла шәсырбоит,
шәаагылазар шәзеиԥхыӡуаз алакә ахь шәызгоит.

Ари бзиабароуп, ари бзиабароуп, ари бзиабароуп,
Сгәы иҭоу сыҵазҳәо шәгәеисыбжьқәа роуп,
Ари ақалақь, ари атәыла, ари ашәа злахьынҵоу,
шәареи сареи ажәҩан шкәакәа ҳзаԥҵоуп.

Ари ажәҩан аҵаҟа арыхьҭшьра ауӡом,
Аԥхарра зхылҵуа агәқәа нурхар ҟалаӡом.
Шәыцԥхьаӡа еиҭасҳаит, шәыхьыӡқәа рхуп
Ашәҭқәа. Сыԥсы шәыхҭнысҵар сҭахуп.

Ари бзиабароуп, ари бзиабароуп, ари бзиабароуп,
Сгәы иҭоу сыҵазҳәо шәгәеисыбжьқәа роуп,
Ари ақалақь, ари атәыла, ари ашәа злахьынҵоу,
шәареи сареи ажәҩан шкәакәа ҳзаԥҵоуп.

             АУАҨЫ ИХЬӠ АХАҲҴАРЦ АДУНЕИ 

Аӡәгьы ҳиеиӷьӡам, ҳиеицәаӡам, ҳарҭ акалашәа ҳлашоуп, 
ԥсыцқьарак ҳанықәны ҳхәы ҳааҭәҳәауа ҳшоуп. 
Ҳлабҿабеи ҳаԥхыӡи жәытә ныҳәаԥхьыӡла иӡахуп, 
ҳазхылҵыз аԥсыцқьақәа рыԥсқәеи рыблақәеи ҳхуп. 
Нырцәи аарцәи ҳрыбжьагыланы ашәақәа ҳаҩуеит, 
иаҳхаагахьоу ҳазхәыцуа: Анцәа иџьшьоуп ҳҳәауеит. 
Ҳашьха дуқәа ҳадгылоуп, рыжәҩахырқәа ҳдырӷәӷәоит, 

ҳзеиԥш лахьынҵеи ҳԥеиԥши реигәныҩра шьақәдырӷәӷәоит.  
Ҳаниашьа шаҳхаҵашьоу маӡас иаҵои, иаҳҵәахӡом, 
уажәгьы имацәысааит, идыдааит, ҳгәы аҭра иҭҟьаӡом. 
Ҳамч уаԥсҵәык иаҟаразаргьы: ҳаиқәхарцаз ҳҭахауеит, 
уаҵәгьы ҳара иҳаиԥшу афырхацәа хәыҷқәа ииуеит, 
арҭ ахышәҭқәа иреиԥшу, арҭ арыцқәа реиԥш ишәны, 
ҳақалақь ажәытә хаҳәқәа ргәалашәареиԥш еилашәны.  
Абар уажәгьы ҳаидибахаланы ҳахьеидгылоу хараԥшра, 
Иааҳхәеит аџьқәеи, ашәқәеи, ажақәеи рыԥшра. 
Ҳӡиасқәагьы мҩасӡом, ааигәа итәаны иаҳзыԥшуп, 
Ҳазшаз дҳанасыԥуп, игәшаҭарала ҳагәқәа шуп: 
аиашаразы, ақьиаразы, ахақәиҭразы, анцәахаҵаразы, 
ауаҩы дахьыҟазаалак дыԥшааны – игәы арӷәӷәаразы. 
Зныктәи ҳаԥсҭазаара зқьынтә зқьыџьара иаҳшаларц,  
ҳамшра иаԥсоу рзы уаҵәгьы акалашәа ҳлашаларц, 
Наӡаӡа ҳамра ҳцәылоит, ҳацәгылоит ҳқәаршҩы, 
ари ақалақьи ари адунеии ихьӡ рхаҳҵарц ауаҩы.

                     * * *
Ажәҩан иадызбалоит схы, 
ажәҩан иадызбалоит сгәы, 
жәҩанла иҭоуп сыԥсгьы. 
Убас иҭаххеит Ҳазшаз, 
Иҳақәиҭу игәаԥхарц убас, 
Убас иҳәарц Анцәа. 
Аҳақ сымоуп, рацәа иласым!
Шәгәышәҽаныз! – сҳәеит, 
аха сбызшәа раҳаӡом, 
аҳақ захьӡугьы рыздырӡом. 
Акымзаракгьы сшәырба, 
гәанылагьы сыбжьада 
даҽа бжьык сшәырҳа... 
Абри аҩыза сақәгәыӷуазҭгьы, 
арҭ шсықәшәо сеиԥхыӡуазҭгьы, 
адгьыл ианасымшьоз схы, 
сыԥсыхаарагьы азынсыжьуан.  
Иҭабуп ахызҳәаауа ҟаларын, 
Аӡәгьы имҳәаргьы, са исҳәарын:
Мшаԥаҽны уеимаақәа 
ашәхымс илахар ҵасым, 
насҭхашәа иԥхьоукыргьы, 
уаҩы иахьимбо иуҵәахыргьы... 
Мшаԥаҽны аимаа умамзароуп, 

Шьапеимаада абаииа улазароуп. 
Уныҳәа-ныԥхьауа, угәырӷьауа,
Узшаз ихьӡ ада хьӡы узымҳәауа 
Шьапхты ашҭа уқәзароуп, 
Ԥеиԥш ануоуа уазымҵаароуп.

                         * * *
Ашәа ахьыҟам – ҿымҭроуп.
Аҿымҭра аҭынчра иеиԥшӡам.
Аҭынчра еилоугарц уҭахызар,
ашәа аԥҵала.
Уашәа уцызҳәо ԥшаала,
ма иухылҵлааит.
Иухылҵыр еиҳа еиӷьуп.
Ашәа иеиԥшу, ашәа иаҟароу
ахшара...
Ҿымҭрамхааит, шәаҳәаразааит
уашҭаҿы, уԥенџьыр аҿы,
уҩнхыбаҿы, угәаҿы.
Уашәа ҳәала, ауаҩы.
Ауаҩы ԥшӡа, уашәа аԥҵала.

                               * * *
Ишәасҳәарц исҭахыз сзымҳәазар иацы,
Ишабаз, ишәсыржәыз џьышәшьозар аӡы?..
Мышрақә ҳаиқәшәазшәа ҳнарбазар ҳгәы?..
Ҳҩагыланы ахаан ҳшеибамжьац ҳәа ҳқәып...

Ажәа агәрагара акәхап мчыс иамоу ақәра,
џьоукы сцасҳәа амра иеиӷьаршьеит ақәа...
Инасывала-сывсит, зынгьы ажәа садыргеит,
ажәа иашахь агәыҩбара исымаз сырбгеит.

Мап, Анцәа Иажәа тәым бызшәала иҩӡам,
ақәныҟәара зҭаху рзы аиҭагара аҭахӡам.
Абар, исгәалашәеит исҳәарц исҭахыз иацы:
Ишабаз иԥсы ирыцқьароуп, ихәаӡом аӡы.

                              * * *
Иахьагьы бзиа избо аԥсҭазаараҿы, 
иахьагьы бзиа избо ажәҩан аҵаҟа, 

4. "Алашара" №4, 2026 ш.

сгәы зырҭәуа ашәҭыш бара боуп,
сыԥсахәага ҭазҵо былԥха-гәыԥхоуп. 
Иахьагьы ибԥеиԥшу сыбзиабароуп. 
Бара была арыӷьарахь сгьежьуеит, 
сеиҭагьежьуеит, хынтә сгьежьуеит, 
хынтәны сышьҭахьҟа схынҳәуеит 
жәҩангәашәԥхьара ҳаиқәшәарц. 
Бара бзыҳәа ари ажәҩан шәҭуеит, 
Бзиа избо ашәҭ аҿы сеиқәхаларц,
бзиа избо ажәҩан аҵаҟа силарц, 
зда сымам аԥсҭазаараҿ сынхарц, 
сыԥсахәага ҭазҵази сареи ҳаицны, 
Иҳахьлакгьы ҳлахьынҵа еилаҵаны. 
Иахьагьы бзиа избо аԥсҭазааразы, 
иахьагьы бзиа избо ажәҩан азы, 
сгәы зырҭәуа ашәҭыш блашаларц,
сыԥсахәага ҭазҵаз быхьӡ сҳәаларц, 
Иахьагьы ҳԥеиԥш ҳнапала иаҳԥарц.
Бара была арыӷьарахь ҳгьежьаанӡа, 
ҳаиҭагьежьуа, хынтә ҳгьежьаанӡа, 
хынтәгьы ҳаԥхьаҟа ҳааԥшаанӡа, 
жәҩангәашә амаӡа ааҳартларц.  
Наӡаӡа ари ажәҩан шышәҭу инхааит, 
Бзиа избо ашәҭ агәаҿы сеиқәхааит,
бзиа избо ажәҩан аҵаҟа снатәаны, 
зда сымам сыԥсҭазаара цәқәырԥаны, 
сыԥсахәага ҭазҵази сареи ҳаицҵаны, 
Иҳахьлакгьы ҳлахьынҵа еилаҵаны.
Уажәгьы, уашьҭангьы, наӡаӡа-ша-гьы, 
Уажәгьы, уашьҭангьы, наӡаӡа-хаа-гьы.

                                         * * *
Амреи амҩеи еимаздо ашәахәа ԥшқақәа рымш, 
еихьымӡа-еиԥымӡауеит ашьапышьҭақәа хымш, 
жәларбжьаратәи амшныҳәа азгәарҭауеит аԥхыӡ, 
уи аҳаҭыразы Ӡызлангьы ихылссеит лнапхыц. 
Адунеибжьара убжьаԥшыргьы ари зегьы мцуп,
ҳлабҿаба уҭаххаргьы иузымфо ицәыббылшәа иӡуп. 
Аԥхыӡи алабҿабеи рызхәыцхагьы узҭада уара, 
знык ҳәа аԥсҭазаара зырҭаз, иара уигьы ауаара. 
Уара утәы ахәыцра акәӡам, аанымҿасроуп - уцала, 
Умреи умҩеи еиԥызшьуа ашәахәақәа ԥшаала. 

                                         * * *
Амза иаҵамԥшыц иацәамжәац иакәзар ҟалап, 
абри сгәы иҭысҳәаанӡа аԥҭа ирмаҳазшәа ҟарҵалап, 
Снагәыҵасны хыхьҟа ихазгалаанӡа, ахы ианкны 
Ирыман иахьнеиуа сымбауа џьыршьоит аҟәараҟны.  
Иану цәҟьаразар ҟалап ҳәа, агәыҵәҟьа иҭаԥшны, 
ԥа диизшәа иеихсуеит ржәытә ԥилҭақәа ԥшааны. 
Агәыҭҟьаԥсыҭҟьа иарганы, иҭәаанӡа идыршәеит, 
Иҟарҵалак ауашәа, ажәҩан калҭ дыршәшәеит. 
Уи ахьхьаҳәа ианышәшәаны ԥсыцқьарак каԥсеит, 
убра аԥхыӡи алабҿабеи ҳзеилымхуаҵәҟьа еилаԥсеит.
Уаҵәы ҳахьнеилак иҳахьӡашт гәарабжьарак ҳабжьакны, 
Ханк рбганы, ханк аргылашьа ҳзырбо лахьынҵаны. 
Амза иаҵамԥшыц среиуазар шԥасҭахыз саргьы, 
уаҩ дызмыхәац аԥҭақәа еизибагеит уахагьы, 
уажәымзар-уажә иашарак ҳаҵазҳәо рытҟәауеит, 
акгьы ҟамлеит ҳҳәаргьы амза ақәа ҳнарбауеит.    

                                         * * *
сызхааным сызхаану аҵкысгьы иҳаракхоит
гәалашәара мцаԥшьны схы-сгәы ирҭахоит, 
сыԥсыԥгьы иацны срыԥҳақәа рышҟа еихоит, 
сгәаҵәа иасырц, сыԥсы ааҭнахырц аҭаххоит

ахаангьы сара схьаа зхылҵуа чмазараӡам,
агәалашәара ада ахьаа сызҭо аарԥшӡам, 
ҳазхылҵыз ргәеисрақәа рхашҭра ҳахәҭаӡам,
цәаныррала ҳазхааным акгьы шыҟам ҳәаӡам

ҳхы-ҳгәы иҭасуа, ҭаха ҳамҭо ҭынч ҳазмыртәо, 
ҳаԥсыԥ иқәланы ицаны ҳрыԥҳақәа зырҭәо,
аӡәымзар аӡәы иимбац ҳалаӷырӡқәа анкаҭәо, 
ҳжәытә ҭоурых ҳалоуп ақәаршҩы еимарҭәо,

уажәы араҟа ҳазхааным еиҳа ирацәахароуп,
гәалашәара мцаԥшьны ҳхы-ҳгәы ирҭахароуп, 
ҳаԥсы ҭазар, ҳаԥсыԥ ҳрыԥҳаҿы иааҭгылароуп, 
ҳазхылҵыз рыбжьы ҳгәы ишҭыҩуа иаанхароуп.

                                * * *
Иҟан имҩасит ҳәа ззырҳәахьоу зегьы,
рцәамаҭәа сшәырҵазшәа аамҭала,
амаҭәакнаҳарҭа еиԥш сгылоуп сзаҵәӡа,
уаҩ дсыҵашьыцуа сыҟам уахала...
Абыржәыҵәҟьа сҩыза сизасроуп аҭел,
исҳәароуп исхашҭаанӡа сгәы иснаҭаз,
лахьеиқәрада ашамҭаз дышиз апоет,
дышгәырԥшаагахаз амра аҭашәамҭаз.
Аӡәгьы амшын аҟәараҿы дысзыԥшуп,
мап, сымҩахыҵӡом, иҭацәхаргьы сҳәамҭа,
амра ахьҭашәауа атәыла сацәшәауеит,
сызаҵәра ахызбаауеит ашамҭа.

                     * * *
Исылымшоз џьушьон, 
исылымшоз џьушьозҭгьы ҟаларын, 
исылымшеи...
Исылшаз џьысшьозар?
Исылымшазшәа збозар?  
Ишакәхалакгьы, 
исылшазгьы, исылымшазгьы 
сылзмыршо - абыдароуп. 
Хыдарандаз, гәыдарандаз, 
гәаҵәадарандаз. Абыдароуп 
исылымшоз зџьушьоз, 
исылымшоз зџьушьоз ҳәа зџьысшьо. 
Уаҳа акгьы џьысшьаӡом, саб.

                                 * * *
Амҩақәа маӡажәак еибырҳәозар ҟалап,
уахак ихәыҭхәыҭуеит рыхқәа еидҵаны... 
Еибаргәытәуа иахьа ирнысуаз зегьы,
имҩахыргеит рыҩныҟақәа рахь еибганы. 
Сараӡәк сдырҟьалеит, амҩақәа сырнуп, 
амшын аԥшаҳәала снеиуеит схы сықәҵан. 
Аҷнышқәа змырцәауа еилыскаарц сҭахуп,
ак снырҟьоит, сгәы ҭырҟьоит ажәа сгәыдҵан. 
Аҷнышқәа рыбжьы схазар цәгьа ирбом, 
рымҵәыжәҩақәагь аасхәар рҭахызар ҟалап. 
Исылымшо здыруеит, исылымшо ыҟам акгьы. 

Ацәа иалҵхьоу рфырхаҵара ашәа сҳәалап. 
Амҩақәа рҟәышра ду сырҭарц иаҿуп, 
аҷнышқәа рԥышәа сымардоит абар. 
Ажәҩан аҵаҟа сықалақь гәҭынчрала иҭәуп, 
алашарбага лацәҟәысуеит, иамбода зхабар... 
Амыцәара, азмыцәара, абылра еснагь, 
шаҟа игәахәоузеи, ихьанҭоузеи шаҟа... 
Еидарак сықәҵан сымҵәыжәҩақәа еиҵых, 
исылшарымашь зны аԥыршьа аҵара... 
Улахь еиқәыхны, икаԥса аашьара абра, 
амҵәыжәҩақәа змоу ҩызцәас ирҳала...
Ахаангьы умыцәан, ианыцәатәым уԥыруаз, 
Агәҿыӷьра иагаз роуп аԥыршьа зымҵаз...

                                   * * *
Сгәы ҿыӷьӡом. Аамҭагьы сымам рацәак. 
Ахҭацәыха амам сгәалаҟара мҩак. 
Зегьы ахьеиқәшәо аҭыԥахь исыхоит саргьы, 
зегьы ахьеинаало аҭыԥаҿы срыдгыларц уаҵәгьы. 
Сшьапышьҭақәа агеометриа ҭырхуеит са сцас, 
амҩақәа рыда уаҩ дыҟамшәа уаҩҵас. 
Иацы исеихырхәарц зҽазызкуаз џьоукы, 
иахьа исхамҵгыларц ирыхьит акы. 
Акы акгьы аурым, иҩбахазгьы уи ауп... 
Ахырхәара зқәашьу уаароуп, ауаа роуп. 
Аҵлақәа уи аҩыза рымам ҟазшьас, 
уи ауп аԥшаҳәаҿы аҵлагә зышьшьаз. 
Иакәшан итәоугьы ирбо уи ауп. 
Аҵла иалху атәарҭақәа згылоугь уи ауп. 
Сгәы ҿыӷьуам. Ахҭацәыхагь сымам рацәак. 
Зегьы ахьеиқәшәо аҭыԥахь исыхауеит мҩак. 
Мци ҵабырги ахьеинаало аҭыԥаҿ иахьагьы, 
зыҭра иҭҟьаз аамҭа ҳаицалоуп зегьы.

АԤСУАА ААМҬА АНЫҲӘАҾА РКУЕИТ   

Аблақәа ҭыԥхаауа икылԥшны иԥшуеит, 
аҽаҵәахуашәа ашәҭышқәа ирылатәан.
Унхьаԥшны уаахьаԥшаанӡа иуцәцауеит, 
Ушықәсқәа гәалашәарак нарылаҭәан. 
Реиҳа ианузааигәоугьы ахы унарбаӡом,
Убас ҟазшьак амоуп: ахы уханаршҭуеит. 

Иаулакгьы ухшара ирнымԥшыр ауӡом, 
Иаалырҟьаны ирызҳазшәа унарбахуеит. 
Ҳамш ааҭгылаӡаргьы ишәызҿысҭлоит: 
Аамҭами мышкызны ҳагәнаҳа ҳхызхуа...
Ауаа қьиақәа сныҳәаԥхьыӡ шәзысклоит: 
Аамҭа ҳаманаҵ аныҳәаҿақәа шьҭызхуа.   

                          * * * 
Амра шәахәацла илеиҩеиуа,
Иаазбазар џьаргьы иццакӡом. 
Мҩадук саныланы сахьнеиуа, 
Саҭамыз, саангылар ҟалаӡом. 
Уаанҿас ҳәа ҿызҭуа гәаҭеилап, 
Рыгәҿыӷьра хара ирызгаӡом. 
Ишәҭахызар ҳцәажәо ҳнеилап, 
Саҭамыз, саангылар ҟалаӡом. 
Шьапҿаршә сзызуа санраҩсуа,
Саабырыргьы скаҳар суӡом. 
Нас ираҳартә рлымҳа инҭаҩуа: 
Саҭамыз, саангылар ҟалаӡом. 
Иаанымҿасуа шәылаԥш схызар,
Ишәымҳәан: ас уԥсы узшьаӡом...
Снаскьажәгар ҟалоит ишәҭахызар,
Саҭамыз, саангылар ҟалаӡом.



31

АДӘЫШРА

(Аиҿцәажәара)

Ашьхауаҩ
Ашьхацара макьана маи мзазы изаацәоуп. Аха амҩақәа гәоуҭар 

алшоит. Тҟәарчал ашьха дуқәа рахь сыла макьана амҩақәа куп. 
Уажәааны уахь узлахало амҩақәа рдыруеит ашьхауаа. Ҳара ҳамҩаԥи-
гоит Дади Гәарамиа. Аҟармара ҳалсны, ҳхалоит Аҭәархәара. 

Гьаргәабеи Абжьгәашәла
– Арҩаш Адгьылцәгьа амҵа иаҵыҵуа ауп. Башьышь хәыҷы ахьӡуп 

арҩаш. Башьышь ду наҟтәирахь инхоит, – Дади иаҳирбоит.
– Иарбан ҭыԥу ҳахьыҟоу, Дади?
– Абра Адәыш хәыҷы ахьӡуп. Ҭыԥла ԥақәашьаа ирҭыԥуп. Ԥа

қәашь – Чачхалиаа, Ҭаниаа, Тыҩаа, Џьынџьалаа рышьхарҭыԥ.
Ҵереҭел Аргәын ҳәа дыҟан, ишьха ауп ҳазҿаԥшуа, Ачырасра 

ахьӡуп. Ҩбаны ишоуп, анахь Арышаа гылон, арахь Аргәынаа гылон, 
наҟ нхыҵҟа Џьынџьал Шьада иҭыԥ акәын. Абрахь Адырӡра аҵыхәа 
ауп. Ақәацә иаҳбо Адырӡра ауп. Ана Аӡмыжь зҭоу ахьӡуп. Анаҩс – 
Ҽадышьхәа. Ана Ачықь аҩыҵа. Наҟ Бгикәара ахыҵырҭа, Аԥшыра 
уҭаԥшуа. Ақәацә Кәыниашҭа ауп. Адгьыл цәгьа амҵа. Ҩхала Адәыш 
аԥынҵа, ақәацә иубо нахыс Камбашь зҭаԥсыз. Аӡмыжь нахыс, иара 
ақәацә ахыхь ахыҵырҭа аҟынӡа Камбашь зҭаԥсыз иаҵанакуеит. Абри 
шәызкыдыԥшыло. Нас Кәыниашҭа, наҟ Мариа лӡыхь ҳәаны ҳазқәа 
зиарханы иҟоу. Абри Гьаргәабеи Абжьгәашәла ахьӡуп, мрагылара 
аганахь ҳазҿаԥшуа. 

– Гьаргәабеи?
– Гьаргәабеи, аха Абжьгәашәла ҳәа иашьҭоуп. Абри Абжьгәашәла 

ҳәа изашьҭоу, абырсынтәи уаныԥшуагьы иубоит ақәацәқәа абас 
ҩ-хаҳәкны, ҩ-ҳаԥыкны еиҿажьуп, убра ҵаҟа уаҵсшәа ухыҵуеит. 

– Галаа рышьхақәа роума уахь, мамзаргьы арахь иаҵанакуоу?
– Мамоу. Шьакаииа Ҷыҷын ишьхарԥы ауп Гьаргәабеи ҳәа изҿу. 

Ҷыҷын иҳаԥы ҳәа иҟоуп. Иара Гьаргәабеи ахаҭа шьҭрала Шьакаи-
иаа иртәуп. Наҟ уалԥшны иубауа, Аҽырхәмарырҭа ҳәа изҿу, Ешқыҭ 
нахыстәи ауп. Ешқыҭ ҳәа изҿу уа иубаӡом. Уа Ешқыҭ, Аҽырхәмарырҭа 
аҟынтәи уҭысыр, наҟ аҳәаа еиҟәызшо, аԥсацәеи, агырцәеи, ақырҭ-
цәеи ртәы еиҟәызшо ақәацә ауп абри ицо. Абри ахыҵырҭақәа ицо 
зегьы убри ауп.

– Акьыбоу?
– Акьыба анаҟа ауп. Нанлтәара ҳәа изҿу, ани шәызкыдыԥшыло 

ауп. Илаҟәны аҿаԥарақәа иҟоу. 
– Аԥсақәа ахьыҟоу? 
– Ааи. Арахь ҵаҟа Аԥсаҭаҳара ауп. Ари Нанлтәара ауп. Ари Арсен 

иаҩхаа ауп, ари Армазан иаҩхаа ауп. Ани аҳаирплан ахькаҳаз ҳәа 
иашьҭоуп. Аха хьыӡла Ауадара ахы, Ауадара ҳәа иашьҭоуп. Абни 
ҳазкыдыԥшыло ахәбатәи ашахта ахы ауп. Ауадара абгарра ахы ҳәа 
иашьҭоуп. Нас уи нахыс Лашькьындар ацыԥҵәарра. Алашара ҳәа 
иашьҭоуп абни ақәацә, хыхьӡа, – еиҭеиҳәоит Дади.

Ақәыџьма шьоура
Аԥсабараҿы ҳахьаауаз иаҳбоз аԥсаса абра икыдаҳҵазҭгьы, ирыц

қьаны, икаххаа, акаҭран ҳанушәа ҳхалон. Абырг бзиа, аԥхьагыла 
ибжьы ақәырган, шәцала ҳәа уаҩы бызшәала драцәажәан, нас 
иахьцоз дрышьҭагылан дцон. Еиҳа имариоу ркылсырҭа, амарда 
рацәамкәа, анаарагьы рацәамкәа, аӡы ахьыҟоу иааҭгыло – арахә 
раҟара аԥыжәара змоу ыҟаӡам. Ауаҩы иаҵкыс, амҩаԥгараҿы арахә 
еиҳа аилкаа рымоуп. Уажә зегьы ҟалеит, акосмос рҳәеит, аинтернет 
рҳәеит, аха ус акәӡам. Иахьа амш цәгьахо, ицәгьамхо, иаазқәыр-
шәшәаны, ашьыжьымҭан арахә аныҩагыла, ма аԥсаатә рыбжьала 
иудыруеит, ухы иԥнаҟозар, иԥушәахьазар. Ааигәа ашәарах ыҟазар, 
иудырдыруеит. Абри уара ишудырдыруеиԥш, даргьы иддырдыруе-
ит. Рацәажәара аҭахуп. Уи еилкаатәуп ухатәы ԥсҭазаара ала. Сцаны 
жьыхәҭак аазгоит ҳәа, абна уаҩы дымцар ауп. Абна ҳәа иахьа уаҩы 
ихы анирхалак, дцароуп. Уи – иахьа иԥысшәоит, сцоит, сыԥсы сшьо-
ит – уаҳа даҽакы ахьӡуҵар ауӡом.

– Алаҵгара закәызеи, Дади?
– Алақәа, илаҵганы, ашәарах рышьҭаҵара. Иахьатәи аамҭаз 

иауӡом. Избанзар, аԥшқа рыҵоуп. Аԥшқа дыршәоит, ашәарах ргәы 
цоит. Нас дара ашьабсҭа рыцҳақәа, ауаҩы иоуп ишьны изфо, аха ауаҩ 
иахь еиҭа рхы хоуп. Ашәарах рҿы ашьабсҭа аҟара ирыцҳау ыҟаӡам. 
Убри аҟара ауаҩы изааигәоу ыҟаӡам. Ауаҩы изааигәоуп бааԥсыла 
ашьабсҭа. 

Сара исыман ашьабсҭа хәыҷқәа. Ҩыза бзиак дсыман, Урыстәы
лантәи дааит шәарыцара ҳәа. Абыржәааны ҳахьцаз, ҩба аԥшқақәа 
шаҵаз, ран деихсит. Ашьа каҭәо ицеит. Исзууи, сушьит сҳәеит. 
Иаҳкын, иааҳгеит ҩба аԥшқақәа, ашьабсҭақәа. Аҩны исааӡеит, адиван 
илартәан. Сара икны ишаазгаз, иара сара дышсыцыз рдыруазшәа, 
санааилак, ишәаны игылон. Сырҭахӡамызт. Ахәыҷы лоуп изааӡаз, 
абантикқәа рхаҵаны.

Иара ақәыџьмажәқәа инадыркны, аҩны исымамыз акгьы ыҟаӡа-
мызт. Ақәыџьмақәа хәбаҟа сыман, иҵакны. Рыԥсгьы даара ицәгьоуп, 
иҭәӡом. Аԥшӡарагьы рымоуп дара.

– Ирҵыхәтәахеи дара?
– Иаауан, быжьбаҟа мзы рҟынӡа иныҟәон. Исышьҭалан иааит 

аҩны, иаҳбеит. Ҩынтәны иааит. Знык ахәыҷы ибеит, знык сара из-
беит. Иааны иргарц ишыҟаз, ақәыџьма ԥшқақәа ԥсит иаарықәшәан. 

Ишыԥсыз, иаразнак, ахьышәҭҳәа ашьоура иалагеит рабацәа. Ҩажәа 
минуҭ рыҩнуҵҟа ҩажәеижәохә хы аџьма аахәыртәит.

Даара аԥхьаҟа инаскьаны иҟоуп аамҭа, мызкы-ҩымз. 
– Анцәа абзиара ҟаҵа. Ҳахьхало ашьха иаҭахымкәа иҟаларым? 
– Мамоу, иара атәала ицоит иахьатәи амш. Амза еиҭасымҭа 

ақәшәеит. 
 

Аҵла каҳар
– Лаҭа алахысра ианалага, аҩара иалагеит ашыц.
– Аибашьра ианалага?
– Аиеи. Исҳәеит даара, аха ахаҵгылара ҟамлеит. Аха ушьҭа еиқәы-

рхашьа амаӡам. Заҟа иԥшӡараз ара! Ашыц, зегьы ҳазларааӡаз, агара 
гәабанқәа ашыц иалхны, ашыц афҩы рхышәшәы. Ашыц афҩы еиӷьу 
ыҟаӡам ахәыҷы иааӡагазы. Ианышәҭуа абра уааны утәа! Убри аҟынӡа 
афҩы хаа ашьҭуеит.

– Ахәаҷа ауп рҳәеит изырҩаз.
– Ахәаҷа ҳәа ауп ирҳәо, аха сара ахәаҷа иақәҵан исымаӡам. Ахәаҷа 

ҳара ҵыԥх ауп ианаҳба. Ҵыԥхынӡа, уаанӡагьы аҩара иалагахьан.
– Уара аибашьра иақәуҵоит?
– Сара убри аибашьра иақәысҵоит. Убасҟан иԥжәаз ауп изқәысҵо. 

Дара ашәарах раашьагьы, ашәаԥыџьаԥ рҽыԥсахшьа. Аҵла аӷьеиҩҳәа 
знык ианкаҳалак, саб инацәкьыс хәыҷы дацҳауан. Ицәа дҭаӡыӡо 
дҟалон. 

– Иҟалеи саб? – анысҳәалак, 
– Ҵлоума, дад, икаҳаз? – дҵаауан.
– Аиеи.
– Аа, аӡә дыԥсит, – иҳәон. Уажәы иахьа ҵла ҩажәа анкаҳауа ыҟоуп. 

Убри иара дыргас иман. Иара рыцҳа, сара сиазҵааӡомызт сымдыр
рала.

– Инацәкьыс хәыҷы акәын дзыцҳауаз?
– Аиеи.
– Ари Кәыдры аиҩхаа излаҭырцаз хысрыла акәӡам, бжьыла ауп 

ҳәа сыҟоуп. 
– Абомбақәа ԥыржәеит. Ҟаҳ, ақәа ҳақәшәоит. Аиаша шәҭахы-

зар, Инна, абри сышықәс ахьынӡаҟоу, избахьоу, исаҳахьоу макьана 
аиҭаҳәара сҭахым.

– Ииашан, шықәсыла иухыҵуеи?
– Егьи иааиуа амзаз 55 шықәса схыҵуеит. Ҳҿар шәыла илашааит 

Аԥсынра. Убри ауп сара исҳәо. Хәыҷык аилаҩ-еилас ыҟоуп, даара 
иаҳцәымӷқәоу. Ауаҩы игәы ԥнаҵәоит. Ажәакала, схы ларҟәны сиас
уеит аҳаблаҿы. Схы ласырҟәыртә аамҭа Анцәа исзааумган аха. Зынӡа 
ихәарҭам аимак-аиҿак иҟоу. 

Ашьха анеилыҵуа еиԥш иҟамлар ауп ауаа рҿы. Иҟоуп ашьха шықә
сык ахь хынтә еиҿыҵуа. Еиҿыҵуа зегьы абаҭкан рыхьӡуп. Иахьа

5. "Алашара" №4, 2026 ш.

ҿыҵуагьы акагьы алҵӡом. Иаҿыҵуагьы акагьы алҵӡом. Ихәарҭаӡам 
убри. Убас ианыҟалалак иаразнак азыҳәа, саб сан лахь: «Ихәарҭам, 
бара, ари ашьха ыиаӡааит, уаҳа акагьы иаԥсаӡам», – иҳәон. 

Иԥхыӡны, ма лабҿаба
– Кәыркәа абжарагьы ҳнеихьеит. Асы шкажьыц икажьуп. Мыз-

кы иаанхоит. Аамҭа шьҭахьҟа иҟоуп. Аԥсабара ахаҭа иуанаҳәоит. 
Хәыҷык инаскьаны иҟоуп, ԥхьаҟа акәым, шьҭахьҟа иҟоуп аамҭа.

– Аамҭа аҽаԥсахуама, ус изыҟои?
– Мызкы аҟынӡа аамҭа аҽыԥсахны иҟоуп. Мызкы маҷӡам аамҭа, 

ииашан уазхәыцуазар. 
Иазҵаауан саб: «Даду Кьамшьышь, абри Ҳаџьараҭыжә, Дадиажә, 

Славикажә ҳәа абас роуҳәоит, ирџьаны узцәажәои?
– Аа, баба, сыҷкәынцәа сара исырҽхәоума, изырҽхәаша идырҽхәа-

лааит. Сара ус сцәажәалароуп, – иҳәон. Иџьеишьон акаамеҭ.
– Алаԥш иамкырц акәхару?
– Алаԥш аума, илаԥшымума, абас инеилых-ааилыхны цәажәашьа

қәак рыман. Арҽхәара, ахырҽхәара ицәымӷын. Уиазҵаар, ахықә 
аҟынӡа дноумгакәан, дахьышәарыцоз, дшышәарыцоз иҳәомызт. 
«Дад, ашәарыцараҿы иубо зегьы, иуаҳауа зегьы уҳәар, агәра ргаӡом 
иақәымшәац, имнеиц уи аҭыԥ аҿы, мамзаргьы имшәарыцац», – 
иҳәон. Усҟан ианиҳәоз, нас ишԥеилырымкаауеи ашәарыцаҩ ииҳәо 
ҳәа, абас иџьашьаны исыман. Аха аԥсҭазаараҿы ушьҭа еилыскаауа 
салагеит. Ашәарыцаҩ иаҟара зыԥсы ҭиу дыҟаӡам. Акы уи. Аҩба, иибо 
зегьы аиҭаҳәара азин зимам, ма иԥхыӡны, ма лабҿаба иубо зегьы 
аҳәара уалагар, умҩа хәыҷык иҿаҟәахоит, иуԥырхагахоит. Уигьы 
иҳәон нас инашьҭарххны. Ахаҭагьы иашан.

Хәыҷык аҵашьыцра шкәакәа, аҵашьыцра еиқәаҵәа ҳәа иҟами. 
Хәыҷык еиқәаҵәала иазхәыцуаз ыҟан. Ахраҿы ауаҩы, ашәарыцаҩ 
анихьӡхала, иԥсҭазара абжеиҳара ашьхара иқәибо ицызшо ауаҩы 
дыҟаӡам. Уи изеилкаауазар, дтәаанӡа, ишықәс наӡаанӡа. Ишықәс 
анынаӡалак, дызхысхьоу, ишьҭахьҟа дызнысхьоу иҳәар ауеит.

– Ашықәснаӡара уи шаҟа ыҟоузеи?
– Ашықәснаӡара аԥсуа хаҵа изыҳәа, Ажәеиԥшьаа рган ахь зҿы 

ҳәу – 80–85 рҟынӡа, саб итәала ус иуҳәозар. Иахьеиԥш исгәала
шәоит, схәыҷын, ашкол ахьгьы сымцаӡацызт. Иара шәарыцара дан-
дәықәлалак, ак шьны иааигозар, сара сахьтәаз, сыхәмарны ишысҳәоз 
иалҵуан. Абыржә иара дымцеи, ҳаб амшә ишьит – мшәызар, қәа-
сабзар – ақәасаб ишьит сҳәон. Иалҵуан, цәаныррак исыҵанаҳәон. 
Сандәылҵлак, иахьа аԥхыӡ еиԥш исгәалашәоит, абри аԥсҭҳәақәа 
анеимҟьалак, дахьгылоу збозшәа сгәы иснарбон. Сышхәыҷызгьы. 
Уара, дад, абри ашәарыцара уҽадумкылан иҳәон. Иҭахӡамызт ашәа-
рыцара, ахра сҽазыскыр. Дықәнакшахьазар акәхарын, аџьабаа иадыз 

ибахьазар акәхарын, убри аҟынтәи рацәак иҭахӡамызт. (Иҟалап иԥа 
илахьынҵа ибаны, иҳәозаргьы. Дади 55 шықәса ихыҵуан иԥсҭазара 
даналаҵуаз. Аред.)

Иԥшьоу абқәа
Ауаҩы ианигәаԥха, абқәа рахь, аб ашәарах маҟа ҳәа изҿу ахь дахь-

цаз, акы, ма ҩба Ажәеиԥшь ианианеишьалак, дхынҳәуан. Ҿыц дцо-
зар, ҿыц ихы ҿныҳәааны дцон. Зегь реиҳа иԥшьоу, зегь реиҳа адоуҳа 
змоу ҳәа иԥхьаӡоуп абқәа. Иахьа даара иӷәӷәаны иназыгӡо дыҟоуп, 
дыҟоуп изырҩашьо убри ашарақәа, аԥҟарақәа иақәу. Иззеилымкаа
уагьы дыҟоуп. Иззеилымкаауа изы ауп, ауаҩы данымҩахыҵуа, иажәа 
иалаҵаны изиҳәо еилаҳкаауа агҳархом, иаҳзеилымкаауа Анцәа 
ҳаҭоумҵан, Ажәеиԥшь ҳаҭоумҵан ҳәа. 

Нас иҩны ицо ашәарах, уи ауаҩы, илаԥш ҵарызар акәхап аха, 
дахьӡаны игәеиҭар ауп дзеихсыша, дызмеихсыша ҳәа. Абџьар 
анику, инацәа ахьимырҵысыша ибаргьы, уи аԥхьатәи алагараҿы... 
Ауаҩы раԥхьа ашәарыцара даналаго, агха имыхьыр ауӡом. Аха нас 
ишнеи-шнеиуа, хәыҷык еиликаауа далагар ауп. Убри хәыҷык да-
цымныҟәар, иара дарманшәалаӡом.               

                      
Аԥшхыц

– Аа, аҳәа ҭагәыгәрагьы ахьыҟоу. Ҳәа ԥшхыцк ашьҭагьы ануп. Уама 
ахыҵӡом ари аҭагәыгәрагьы, мышкы-ҩымш. 

– Ҳәоуп ари, Дади? – еицу аӡәы дҵаауеит.
– Аиеи. Ҳәоуп ари. Уажәы ари аҩыза аҳаракыраҿы, аҳәа ԥшхыц 

зуҳәеи ҳәа ауаҩы иџьеишьаргьы ауеит. Избанзар уажәааны аԥшқа зцу 
арахь ихалаӡом. Зхала иҟоу, ашәарах дара рхаҭагьы ирылырцахьоу, 
ирыламҳәуа, абрахь аҳаракырахь иныҟәо, убри ауп изахьӡугьы аҳәа 
ԥшхыц. Зхала иныҟәо.

– Иҳәыҷуп, усоума? 
– Ихәыҷӡам. Ихәыҷу, уи урысшәала бородавочник ҳәа изҿу,  

иҟоуп ҳара ҳҿы. Аха, шамахамзар, ахы унарбаӡом. Идууп, алеишәагьы 
бааԥсуп. Ала азнеиргьы, рацәак амԥан инанашьҭуа иҟаӡам. 

– Абри сикач изышьҭоу аума? – еицу аӡәы дҵаауеит.
– Аиеи. Сикач матерыи, урысшәала иуҳәозар. Аангылара аныбҭаху 

иҳәала, Инна. Хәыҷы-хәыҷла ҳмыццакыкәа, ижьа-жьо ҳнеилап.
               

Астма шырхәышәтәуа
Аурыс ԥҳәыс 70 шықәса дырҭысхьан, лыԥсҭазаара, лыӡӷабра зе-

гьы абра илхылгахьан. Ленинградынтәи дааны дыҟан. Астма бааԥс 
лыман. Ҳандәықәла, абра ҳанынкыдыԥшыла, лыӡӷаб дызцаӡом, 
дынҳажьып лҳәеит. «Мамоу, дахьынӡацо ҳцоит. Дахьзымцо нас, џьа-
ра ԥсыхәак ҳаӡбоит» – сҳәеит. Арахь быжьҩы-ааҩы агәыԥ ҳаицын. 
Хәыҷы-хәыҷла илызгәамҭаӡакәа, джьа-жьо, Адәыҩада дхызгеит. 

Аҽныҵәҟьа ҳхыҵит. Абрантәи мардамзар, уаҳа хыԥсҭа убаӡом. Абас 
100 метра агын ҳхыҵырц, зынӡа цәгьала дҟалеит. Лшьақәыӷәӷәара 
халеит. Цәгьала-ԥсышьала, иаҳаулакгьы ирласны дхаҳгеит, нас иаҳа 
лыԥсы лгеит. Ластма лцәыӡит. Нас даауан ҩышықәса, хышықәса. 

– Аҳаракыра аҟынтә?
– Ленинград, ашәҟәҭыжьырҭаҿы џьара аус луан. Амардаҿы еиҳа- 

еиҳа дхәарҭмахо дҟалар, даархынҳәны, аҳаракыра аҟынтәи 50 метра 
рҟынӡа алада дылбааугар, иаразнакы аҽышьақәнакуеит иара. 

Толиа Гәарамиа
– Ари зыхьӡ аҵла иану сымҩаԥгаҩ иоуп, Толиа (Анатоли) Гәара-

миа.
– Ари зыхьӡ ану рыцҳа, Толик Гәарамиа, ицәымӷын ахьӡи ажәлеи 

анҵарақәа, аха ицныҟәоз бзиа ирбон ихьӡ џьара иаҳәар. Ҵла мацара-
ла акәӡам, аҭоурых аҿгьы дырдыруан, аха ҟазшьала ицәымӷын абас 
анҵарақәа.  Ишәымҵәаӷәан аҵла иҳәон. Ирыцҳаишьозу, изыхҟьаз 
сыздыруам. Убри ҟазшьас иман. Аха иаанхеит. 1988 шықәсазы абра 
дымҩасит иара. Дыҟанаҵы дыҟан хаҵаҵас. 

Иахьа ашьхацамҩаҿы абри аҭыхрақәа ҳазҿу ҳхәыҷқәа рҳәыҷқәа 
ирхаанхо иҟалааит. Ҳаргьы анагӡара ҳаҿуп, иаҳзынагӡо аҿы. Иаҳды-
руа агҳархом, иаҳзымдыруа Анцәа ҳаҭоумҵан.

– Уи аҷкәын, ҽа мҩакала иушьҭыз (Ченгелиа Алма. — Аред.), иҟаҳ
ҵоз зегьы дрызҿлымҳан.

– Уи уа дҳақәшәоит. Амыцхә иҽынирхаӡом. 
Ашәаԥыџьаԥ еинылоит зырҳәо, аҳәа, амшә аныҟамлалак, еины-

лан, нас уаҩы дзылымсуа иҟалоит, – ашәаӷь ҳирбоит Дади.
– Абри ахәша алырхуеит, арашы. Толик рыцҳа аинтерес зҵаз уаҩын. 

Саб иара дникылон. Иара сара сникылон, ашәарыцараҿы. Иуӡомызт, 
иумырмыцхәлан иҳәон. Исзааго ауп, Толик, уаҳа амыцхә ҟасҵаӡом 
сҳәон. Нас ҩба-хԥа еиқәҵаны ианылбаазгоз деилагон. Сымч ақәхон. 
Сымч зықәхо зегьы сшьуеит ҳәа саҿӡамызт, аха ани умч анҭоу! Абри 
Ҽадышьха ижәбо, Аисыр аахыҵ, Аранаа ҳәа сахьаҿу, ажәытәтәи 
аҩны аҟынтәи абра саауан. Сшәарыцан, ҩба-хԥа убасынтәи иахганы, 
схынҳәны аҽны исыман сылбаауан. Ани иара ибауан, уажәы иабау-
хабгеи иҳәауан. Дтәо даналага, ачымазара ицәа ианалала рыцҳа, ак 
ансоулак дхазгалон аҩныҟа, ма уахь илбаазгауан. 

Зны дхазгалеит. Ашьабсҭа ҳәа иҟоу ашша иубартәы иақәлаӡом. 
Абри иахьубо, ацәама-ажьыма ахыхь иақәлаӡом ашша. Убри аҩы-
за ашәаӷь шафоз, ацаҟны уаҳа ҳаскьын ҭаӡамызт, ашәаӷь мацара  
аҳәеиԥш иачахит. Атәангьы, акәацгьы еиҵакны изцәырызгеит. 
Уабанӡацаз ҳәа дҵаауеит, сара илаҟәны ахьӡ сҳәауеит. Уа, ацаҟьа 
амҵа Ашәла ҳәа иҟоуп. Ашәла исоуит ҳәа абас сҳәауеит. Ақәасаб 
абас илаҟәны илбаама иҳәеит. Қәасабӡам, мамоу, шьабсҭоуп сҳәеит. 
Игәы иалсит ашьабсҭа ҳәа ахьиасҳәаз. 

– Сыпрофессор игәы нурхама?
– Мап, ихжәашәа исымҳәаӡеит, иара иақәыз ашша дарҩашьеит. 
«Иҟалаӡом уи аҩыза, абас ашша ақәны иҟалаӡом ашьабсҭа. Аат, 

сара сужьоума, ақәасаб ажьи, ашьабсҭа ажьи сзеилымкаауа» иҳәеит. 
Ахи ацәеи ааҵырҩынтәны, иааганы исырбеит. Убасҟан ауп ианхеи
ҵаз. Атәыҩақәа қәацәӡа, иабын иара. 

– Ақәасаби ашьабсҭеи злеиԥшыми дара? 
– Ақәасаб иаҳа ауаса иазааигәоуп, аџьма аҵкыс. Ашьабсҭа, абна-

цәқәа, абнажәқәа реиԥш, аҳәышьагьы, аҭгылашьагьы ҽакуп. Ахаҭа 
хәыҷуп, аха ашьамаҟа рахь, ажәқәа рахь иаҳа иадшьалоуп. Ақәасаб 
– уи ауаса рышьҭра ауп. Избанзар, ахымҩаԥгашьа, иара иааҭгылан 
ашьапкыдҟьашьа, аршәаа асшьа. Нас ахьӡымҳәа... Ашьха ахьӡымҳәа 
ыҟоума ҳәа ауаҩы дҵаауеит иззымдыруа. Иҟоуп ахьӡымҳәақәагьы, 
аҳәазақәа ыҟами, убри шашьуа, ахымҩаԥгашьа. Убри азыҳәан ауп 
иаҳарак изырҳәо ауаса иашьҭроуп ҳәа. 

                  
Аӡын иӷыжәарц

– Иҵәыӷьахьеит ашәаӷь. Иагәылышәшәахьеит агәқәа.
– Уажәааны ашәаӷь каԥсоит, арыцқәа? 
– Ашәаӷь рыцқәа уажәааны икаԥсаӡом. Гьаргәаба ҳәа ианаҿу инар-

кны акаԥсара иалагоит. Абыржәраанӡагьы иҟоуп. Асы иалагылан, 
иҵәыӷьо иҩеиуеит. Уажә ҳахьтәоу ааигәоуп ианылнахыз аҵәыӷьара, 
ахылара. 

– Иарбан ҵлоу иара?
– Ашәҵлоуп ари зҿало. Ашәаӷь ахьӡуп. Аҳәа, амшә, ашьабсҭа рзын 

фатәы ӷәӷәоуп. Ибзиан ахәша амоуп. Убри азын ашәарах ирфоит, 
ибзиан иачахырц, аӡын иӷыжәарц азыҳәа. Аӡын иӷыҵнагоит. Аԥхьа 
ашәаӷь каԥсоит. Нас ахьа. Абри ыфаны, илбаауеит ахьахь.

Саид Аиба, Дади Гәарамиа

– Ахьа иҵегьы ҵаҟа иҟоума?
– Ахьа еиҳа ҵаҟа. Абра аҳаракыра ыҟоуп зқьы, зқьи ҩышә метра. 

Ашәҵла ахьынӡаҟало зқьи ҩышә, зқьи ԥшьышә рҟынӡа аҳаракыра 
ҳәа иазыԥхьаӡоуп, амшын ҩахыс.

– Аас захьӡу уи ашәҵла аума?
– Аас захьӡу ашәҵла ауп, аха уи иҵегьы аҳаракыра аҿы иҟоуп. Асы 

иазнарҳаӡом, убри ауп аас захьӡу. Аҳаракыраҿ асы ишьҭанариоит. 
– Иззымҳауа ауп аас?
– Иззымҳауа аас ахьӡуп. Дара ашәаԥыџьаԥ еиԥшуп, ашәҵлагьы 

аасгьы. Уанхало, аҟәазрала иудыруеит ишааигәахахьоу ацәҳәыра. 
Заҟа иссахо, аҟәазра заҟа имаҷхо аҟара, убри аҟара ацәҳәыра ааи-
гәахоит. Уажә ҳахьгылоу (Аҭәархәа. Аред) актәи ацәҳәыра, аԥхьатәи 
ацәҳәыра, Адәыш иацрыҵуа адоуп абыржәы ҳазқәу.

– Ани уабџьар наҟ иҵәахла (Ешсоу Гәарамиа иахь. Аред.). Адыр
раҭара ҭыхны ианраҳҭа аҽны, амилициа ушә ишылагылоу убап, – 
дыччоит Дади. – Ишәаҳауама абжьы? Абас аҩадантәи ауп ишҭыҩыз. 

– Мшәума? 
– Мамоу. Ауаа еиқәҿырҭуазаргьы ауеит. Уажәааны ацәҳәырақәа 

рҿы амшә рацәоуп. Хыхь ҳхалар.
                   

Абна анӡыӡо
– Ацәҳәыра аҟынӡа иҳагузеи? – Саид Аиба аҭыԥқәа ҳазҭихуеит.
– Рацәак ҳагӡам. Амардара ӷәӷәақәа ыҟоуп, ҳмыццакӡакәа ҳхалоит. 

Анцәа ииҳәаз амш иҳанаҭоит. Ҵаҟатәи аԥсҭҳәа мтәааит, иаургьы 
уахь ҳаихоит. Ҵаҟатәи аԥсҭҳәа тәар, ихәарҭам. Аԥсҭҳәа гәаҩоуп, 
убри ауп сзақәгәыӷуа. 

Толиа Гәарамиа итәоуп абри абџьар. Ацинка. Имаҭа иоуп 
иныҟәызго уажәы, Рафик иԥа.

– Ани аҵла гәаҩа ҟазҵазеи?
– Ари аҵла агәаҩа еиха ҭыԥуп. Аԥхьа аиха аахоит. Нас аиха ҭыԥ 

кылабаауа иалагоит. Еиҳа-еиҳа икылышәшәоит. Аихаԥсыхә аҿы 
ҿаҳәаны изыргоз уи азами. Уиасны уцозар, сзашьҭоузеи аиха ааур-
хар... Абри акәын Толиагьы изиҳәоз. Ихьӡ анҵарагьы зицәымӷыз. 
Абри ишнеи-шнеиуа, ԥсраҽнынӡа икамҳаргьы, икаҳаанӡа иануп. 
Еиҵыҵуеит.

– Аихаԥсыхә атәы шәҳәар?
– Абнахь ианцоз аихаԥсыхә, ииашаҵәҟьан, абнахь аҿы рханы 

иргаӡомыт ажәытәуаа. Абна ӡыӡоит рҳәон. Абна аӡыӡара зыхҳәаау, 
игәашәҭахьоу сыздыруам, ашьжьымҭан аӡаӡа ҳәаны ианыҟоу аума, 
усгьы уанисуа ибзианы уӡырҩыр, аӡыӡабжьы ибзианы иуаҳауеит 
злымҳа ҵару.

– Абна аӡыӡабжьы?
– Уи сара избахьоу, иԥысшәахьоу. Уанцо ччыҳәа, уахьцо умҩаԥ-

нагоушәа, укәшамыкәша метрак, ҩ-метрак рҟынӡа абжьы уаҳауеит, 
игәоуҭахьазар. Уи аԥсабара ахатәы ҟанаҵозар акәхап...

– Сара избахьеит ашьха, иҵысҵысуашәа, жьҭаара мзазы. Асы аура 
агәы иҭан лассы, – изеиҭасҳәоит Толиеи сареи ҳныҟәара.

– Уи асыӷылҩа ахьӡуп. Асыӷылҩақәа ҩбаны иҟоуп. Акы ыҟоуп амра 
аныԥхо, ҽакы ыҟоуп амш аныцәгьахара. Ушьҭа аҳауа еиҿасуа, аҳауа 
ԥхеи аҳауа хьшәашәеи ианеимырдо. Харантәи уахьахәаԥшуагьы 
иубауеит, цәаҳәа-цәаҳәала ақәа ауашәа. Егьи шәара шәызҿу, абри 
адгьыл инаҟәыкны, ма шьхазар, ашьха инаҟәыкны, абас иҵысуашәа...

– Аиеи.
– Ахаҭа абас иҵысуашәа иунарбоит. Убри урысшәала иуҳәозар, ис-

парение ауп. Адгьыл аҟынтәи иоунашьҭуеит ацәаакы. Убри ацәаакы 
иоунашьҭуа ауп асыӷылҩа ҳәа изҿугьы. Амш цәгьахара агәы ианҭоу 
излоудыруа убри ауп. Ауаҩы згәызҽану, абыржәы исҳәақәо аҳауаҿы 
мбашьа имаӡам. Ауаҩы знык иҽаиршьцылар аҳауа... Аԥсаатә рыла 
ашәарах ааигәа иҟазар идыруеит. Ашәарахи аԥсаатәи рыла амш 
цәгьахозар удыруеит. Иара адырра – иара иамоуп. Ашәарах аҩшьа, 
ацашьа, аҳаракыра аҟынтәи албаашьа – рышьҭрала мацара иудыр
уеит. Мдыршьа умаӡам, иунарбоит аԥсҭазаара ахаҭа. Ани ажьыԥхьара 
мацара, иахьа шәарахк сшьуеит, акәац аазгоит ҳәа мацара акәым... 
Ауаҩы игәиҽанызар, аԥсҭазаараҿы иимбо иҟои? 

Амш ииасыз ҿыц ииӡом. Есҽны аҽаԥсахуеит амш. Есҽны иҿыцуп, 
еилызкаауа изыҳәа. Изҭахым – уи усгьы иҭахӡам.

Армарахьтә арӷьарахь: Саид Аиба, Дади Гәарамиа, 
Ешсоу Гәарамиа, Алма Ченгелиа

Аӡырхәыхәи ауадеи
– Аӡырхәыхә – уи иарбану? Ианбаҟало, ишԥаҟало?
– Аӡырхәыхә уи раԥхьа иҵысуеит, ашәаԥыџьаԥ акакал зҿало ауп. 

Амшә ҿыц иҭымҵуеи, ианҭыҵлак, ауада ашьапи аҳәеиабааи рыла 
ауп акьатеи шаанартуа.

– Ауада баа зырҳәои нас, ауада бӷьы акәзар?
– Абаа ацымҵакәа, ауада ҳәа ззырҳәо ашьапы, алымҳа еиԥш 

иҟьаԥсӡа, идуны иара, абӷьы ҟьаҟьаны...
– Аӡыршьҭрақәа рахь?
– Аӡыршьҭрақәа, абгарра дуқәа рахь ауп иахьыҟало. Ауаҩы изын-

гьы ибзиоуп, ирҵәны, икьатеии арыцқьара азыҳәа. Идырҵәуеит, 
иҟарҵоит ауаҩы идеи-ишьеи, икьатеи арыцқьара азыҳәа. Амшә 
акьатеи еималоит аҭыҩра ианҭоу, фатә амаӡам, еикәарҳәуп. Иҭацәу 
ҭыԥ амаӡам. Убри азы итәоит. Нас ианҭыҵлак, игандалеиуа ишнеи
уа, аҳәеиабаа ианиоит. Убри афоит, нас аусура иалагоит акьатеи. 50 
процент ами аӡын аус ахьауа, апроцент шьҭыхуа, ҩымш, хымш рыла 
акьатеи аатуеит.

                          
Сандра сшиныҳәаз

Аԥсыӡкра ҳәа ҳцеит. Шьарбеи Қәҭалиа дсыцуп. Ҳахьцаз Сандра 
Чхьатиа даҳбеит. Саби иареи шьхакы еиқәшәон, егьиуан. Сандра, 
Шьоҭа, Џьарма, Шьаликәа – аишьцәа ыҟан. Пату еиқәырҵон ҳаба-
цәеи дареи. Аилыҵырҭа ҳәа Адәыҩада иахьыҟоу еиқәшәон, уинахыс 
Аҳарҩа уҳәа, наҟ еиццон. Чхьатиаа, Гәарамиаа, наҟ Арасаӡыхьынтәи, 
Гәыԥынтә иҩеиуаз ыҟан. Абарҭ зегьы рҽеибыҭан, уажәы еиԥш 
иҟаӡамызт усҟан, ирабашьны акәын ишцоз. Есышықәса рымҩақәа 
дырҿыцуан аԥсацәа. Анҭ ҿыц иааган инҭарыжьыз ашәанцәа, хәыҷык 
рҽырӷәӷәаны иҟан. Абарҭ аҭоурыхқәа зегьы сзеиҭеиҳәеит аҽны 
Сандра. Абри дызԥада ҳәа ус иҳәауеит иара рыцҳа, ихахәдаџьал 
хнамжәахьази амшә. Абас ихы ырнаашәа, дцәыҵыԥшны дыԥшуан. 
Кьамшьышь диԥоуп анырҳәа аҵәыуара далагеит. Ус ҳашнеи-шнеи
уаз, Сандра, абри аҷкәын дманшәалам иҳәеит. Шықәсык аҟара ҵуеит 
дманшәаламижьҭеи, ашьха ыҟоума, ага ыҟоума, хәыҷык дманшәа-
ламкәа дыҟоуп иҳәеит.

– Уара, баба, аџьма ҿыц ирыламԥац, ма арбаӷь шкәакәа аага 
иҳәеит. Арбаӷь шкәакәа зегьы реиҳа ԥнаҟоит иҳәеит. Дара ажәытә 
уаа ирдыруан ауаҩы дҭызгаша, ирласны дҿызхыша, амышьҭацәгьа 
ыҟоума, даҽакы ыҟоума. Аџьмаҿыс аазгеит, нас абырг иахь сцон. 
Иаҳа еиӷьын арбаӷь шкәакәа ааугазҭгьы иҳәеит. Сара уажәы арбаӷь 
наганы, сеигӡоушәа, иҳаман амыруга, изгеит. Иахьназгаз, унапа-
ла иҟаҵа иҳәеит акәакәарқәа. Жәеиза кәакәар ҟауҵоит. Унапала 
иушьуеит, еиҿухуеит, сара сныҳәоит. Абзазарагьы, агәаҵәагьы нас 
сара иасырбоит иҳәеит. Абри зегьы зхысҳәаауа, иҟаиҵеит, далгеит. 
Ушьҭа синыҳәеит, синыԥхьеит. Шьарбеи дсыцын. Абра ҳтәаны 

ҳашцәажәоз, ашҭа агәҭаны, Сандра дахьынхоз, агәашьаҿы иааины 
абжьобжьик ықәтәеит. Абжьобжьик ажәытәуааи, нас саби ирҳәон, 
амышьҭа цәгьоуп ҳәа. Ирымариашан нырцә, Арасаӡыхь, Мышьа Тор-
чуа, Какәбаа ахьынхо ашҭа иазымариашан, нырцәҟа еиқәыԥшуеит 
анхарақәеи иареи. Унеи, баба, уабџьар ааги иҳәеит. Абџьар аазгеит. 
Агәашьаҿы иқәтәоуп абжьобжьик. Ҳара ашҭа агәҭа ҳақәтәоуп. Ухыс 
иҳәеит. Абырг ииҳәо ала схысуеит уажәы. Синыҳәеит, сҿиныҳәааит, 
аха аԥхьа убас ҟауҵар акәзааап. Иара узныҳәаз уақәиҭитәуеит ахы-
сра. Ухысуеит. Ухиахар, убри аҿы иақәшәар, икаҳар, убринахыс умҩа 
аартуп ҳәа азырыԥхьаӡон. Исцәымыӷхеит аԥхьа. Исзақәыршәом ҳәа 
акәым. Наҟ аҩнқәа еиқәыԥшуа иахьгылоу азы исцәымыӷхеит. Изды-
руеит, дад, уара узызхәыцуа, аха умхәыцкәа ухыс, сара уақәиҭыстәит 
ахысра иҳәеит. Схысит, ибзиан иақәшәеит аиашазыҳәаны. Снеины 
ишьҭысхын, сдәықәлеит иарахьы, иаазгоит ҳәа. Уа уҟаз, сара иааз-
гоит иҳәан, днеин иааигеит. Убас иалҵит, ахы ахьакыз, ацәада егьи 
хнаҵәеит. Аҳәызба ала ихуҵәазшәа. Дааин, уаҳа мыцхәы имҳәа
ӡеит, ачеиџьыка цәырган иқәын, сҟәаҟәа инапы аакыдишьылан, 
ухы уақәиҭуп иҳәеит. Абна уцома, аҽаџьароума, ибзиоуп иахьа 
џьара уначар иҳәеит. Убас иазысыӡбеит саргьы, иааихҵәаны, Мықә 
снырны, наҟ хәдаҟала Аисырра хәыҷы ҳәа иҟоуп, иҵаршәны сцап 
ҳәа. Абас саазар ҟалап ҩбаҟа уерс. Ашьабсҭа аԥа аҵаны избеит. Ан 
сшьыр, аԥа рыцҳахон. Аҩбатәи ахысра сахьӡаӡомызт. Аԥа сшьит. 
Иахыҵуан убасҟан абас 7–8 раҟара. Схынҳәит сышьҭахьҟа, дара уа 
иҟан. Шьарбеи, нас Едик ыҟан. Ахынҳәра сахьӡеит. Хәыҷык еидшы-
лан итәан дара, арыжәтә егьи. Схынҳәны саннеи, иџьеишьеит Сан-
дра. Шьыбжьон инахыҳәҳәо иҟалахьан. Аџьмақәа гәаррыжьлахьан. 
Игәаԥхеит иара сыхынҳәышьа. Шәнеины аџьмақәа шәхьа иҳәеит. 

Армарахьтә арӷьарахь: 
Алма Ченгелиа, Дади Гәарамиа, Ешсоу Гәарамиа

6. "Алашара" №4, 2026 ш.

Шьыбжьон игәарарцалон, нас еиҭа иҭрыжьуан. Аԥҳәыс хәыҷык 
иаалгәамԥхеит, аха аныгақәа рыман ицан, аџьмақәа рхьеит. Ахш 
ааиган, акәац ахьҭеиҵаз аӡы ааҵиркәкәан, хшла мацара ижәит. Убри 
ашьабсҭа ажьы, акәац хшла мацара ижәит. Абри удыруазааит, баба, 
иҳәеит. Сыдунеихаан сара убри аҟара акәац гьаманы исымфаӡац. 
Абра зны шәзыцныҟәоз Агәагәуа Демиан дшыҟаз иҟасҵеит убри 
ашьха. Хшла ижәны иҟасҵеит ашьабсҭа. Абри ашьха ианхалалак, 
афатә ҟарымҵози, ахш иаҵаҵан иржәуазаарын.

– Иубеит, аха ишԥаҟаз? – дсазҵааит саныхынҳә. Изеиҭасҳәеит. 
Аԥа шаҵаз, ан сеихсыр, аԥа гәыгәҭажьхон. Изӷыҵымсыр ауан. Уи 
зҿаҵахәыз акы ианион, аха сшазхәыцыз, ани аԥшқагьы рыцҳас
шьеит, аха аԥхьа иуоуз ашәарах уеихсыр акәын. Иара иҳәашьала. 
Абни аԥшқа соуит, убри дунеихаан исхашҭӡом. Ижәит, иаҳфаз ҳфеит. 

Ахыбжа ауаҩы имҵарҵоит. Агәаҵәа аԥынҵа аамхны, ахыбжа 
иақәиҵеит. Аха агәаҵәа ҳәызбала иамимхӡеит, абас иԥҽны. Дад, 
аҳәызба ахьумыркьысын, агәаҵәа изыхныҳәо иҳәон. Ауаҩы даныр-
ныҳәо, изыхныҳәо, ԥсасазаргьы, напыла иԥҽны, аҳәызба ахьшьны 
акәымкәа, иԥҽны иркла иҳәон. 

– Иахьа иноугоит, иҭоуҵоит арҵаага аҿы. Уанцо, уанымҩахыҵуа, 
абри ахыбжеи агәаҵәа ҽыҭи мҩаныфас ига уаныҵыҵуа, – иҳәеит. 
Сымҵааӡеит, сицәыԥхашьан. Аҵакы ӷәӷәа аман. Ус иагьалҵит иара, 
изгеит. Сагьыманшәалахеит. Уи инаркны сҿы аатит. Шамахамзар, 
убри инаркны сеихәламшәаӡац.

– Иузҭаз дарбану? 
– Иара Сандра. Сазымҵааӡеит, ахыбжеи агәаҵәа аҽыҭхеи. 
Нас саб изымдыруааз ... Саб дыԥсхьан усҟан. Иҵакы, иеилкаа, 

ирацәаны иҿуҵаашаз ыҟан, аха ҳҵааӡомызт. Аҭҵаарақәа ҳагын. 
Ҳизҵаалар бзиан усҟан, аха иагҳархаз рацәоуп. Жәабжьла иагҳархаз 
рацәоуп.

                      
Амшәдомбеи ахьыршьыз

Абыржәы ааскьа Вианор Гәарамиа ҿиҭит, Маланӡиаа рышь-
харҭыԥ абыкәу ҳәа. Сазхәыцын, хәыҷык-хәыҷык исгәалашәаз ыҟан. 
Маланӡиаа уаа ӷәӷәақәан, гәыжәла бааԥсқәан дара. Акәакәабақәа 
раҳәшьаԥацәа ракәын. Абри Ҽадышьха узҿаԥшуа анхыҵ, Ноурыз 
ҳәа дыҟан, усҟан саб еиҭеиҳәон, нас аҭоурых аҿы исгәалашәеит. Абы-
ржәы даан ҿыц ауниверситет аҿы Маланӡиак аус иуеит рҳәеит. Убри 
иҵаамҭоуп. Ҳаб ишьхарҭыԥ здыруазар, ҳабацәа Маланӡиаа рышь-
харҭыԥ аадыруазар, схалан сықәыԥшыр сҭахуп иҳәеит. Сшазхәыцуаз 
исгәалашәеит, дыҟан Лаџ ҳәа. Лаџ иааԥҭра ҳәа иахьагьы, Арасаӡыхь 
уахьцогьы иҟоуп, аха уи ҽакуп.

– Лаџ д-Маланӡиазма?
– Мамоу. Уи даҽаӡәын. Ара Ноурыз, Лаџ ҳәа иҟан. Ноурыз ишьапы 

ахаҳә ахьақәшәаз ҳәа ахьӡырҵеит. Ишьапы ԥнаҵәеит, ахаҳә ақәшәан. 

Егьи Лаџ иааԥҭра ҳәа иахьашьҭоу, 
иаԥсуа шәақь ала амшәдомбеи 
ишьит. Лаџ ҳәа иҟаз. 

– Ааԥҭраҿу?
– Мамоу. Наҟтәи акәым, аратәи 

Лаџ иааԥҭра. Абра Адырӡра ҳәа 
иахьаҿу. Уажә иахьа еимарк
уеит. Амала, ҵабыргны, Ченгелиа 
Иуана итәын аарцәҟа. Ӷьаџьыр 
ахьыҵыҵуа. Уи дара ирҳәамҭаны. 
Алада, иара Ӷьаџьыр уанацлеи-
лак, Ченгелиа Иуана иуассарақәа 
ҳәа иҟоуп, ахьӡқәак. Егьи Ара
хәымҩа, уи Касланӡиааи Малан
ӡиааи ртәы акәын. Ҵаҟа, алада 
иҵегьы илаҟәны, Кәакәабақәан. 
Рынхарҭа ҭыԥқәа, рҳаҭгәынқәа, 
зегьы убартәы иҟоуп. 

             
Аамҭа иахьыз

– Абжьгәашәла закә хроузеи?
– Абжьгәашәла уи Ҵаазҭоуи Ма-

риа лӡыхьи зшо. Убрагьы шамахам-
зар ухнажьӡом. Цаҟьа бааԥсуп, џьара 
уаваларгьы, убрада ахыҵырҭагьы 
амаӡам. Шьапызаҵәла, уаҩызаҵәла ауп. 

– Ара уажәааны ас асыԥсақәа аанахәозма? Избанзар шьапыла ара 
ухыҵыр ауеит. 

– Шьапыла ахыҵра азы аамҭа хәыҷык аҽаԥсахит. Аҽызлаԥсахыз 
убри ауп, ашьҭахьҟа хәыҷык аҽыннакыло иалагеит. Сынтәадагьы 
ҳаалон, аха уажәааны ари аҩыза асы ӷәӷәаҵәҟьа каҳаны иаанхеит 
уҳәаргьы иашаӡам. Аха иара аҽаԥсахит. Ахьшәашәара ыҟоуп. Аҽа-
зымҟьеит ааԥынра. Ааԥынра изӷыҵымсит, иоунамышьҭит. Аԥхын
реи ааԥынреи еимаркуа, иахьа уажәраанӡа убас иааиуеит. Убри ауп 
изыхҟьо абарҭ асыԥсақәа ҳәа сгәы иаанаго. Игәоуҭартә аҽаԥсахит. 
Уажәааны ула хнакуа мацара, убри аҩыза аџьоуҳар шәҭқәа ыҟан. 
Ашәҭ ала мацара уцон. Шьҭа уи аԥхьаҟа инаскьеит. Иаԥырхагам, аха 
аҽаԥсахит хәыҷык. Аҽшааннакылаз, аԥырхага шаиоуз ҩашьашьа 
амаӡам. 

Дади Гәарамиа, 
Инна Ҳаџьымԥҳа

Ашьха анхырҵәа
Абри амҩақәа ихагалоу, сгәы иауам исымҳәар, абри аҩыза амҩақәа, 

ашьха цәҳәы, ацқьара ахьыҟоу ихагалатәӡам. Ҳабиԥара ҳазлааиуала, 
абри ицәдырҳәуа ашьхара, абри зегьы азы аҳауа аҽеиҭанакуеит. 
Убри ауп изықәҵаны исымоу аԥсабараҿы уажә иҟоу, еилаҳаз, абри 
ҳазҭаԥшуа. Хәыҷык ааишьа ҽеим ззысҳәо. Ауаҩ инапы ауп хәыҷык 
иҽеимкәа иҟоу. 

– Абри зегьы шьхараны иҟамзи?
– Ҳаԥхьатәи аасра ижәбо аҵкыс иахыҳәҳәо, абри зегьы ақәацәқәа 

ыҟан абра.
– Ишԥахырҵәеи абри, ишԥарылшеи?
– Уажәы атехника рацәоуп, иӷәӷәоуп, ирацәоуп, иҟанамҵо акгьы 

ыҟаӡам. Аха атехника мацара уазхәыцны...
– Ашьха ахы ахыхра?
– Ашьха ахы хҵәоуп.
– Ари ушьҭа, сара ишеилыскаауа ала, арацәаҿы акагьы узеи

ҭаҳаӡом. Абас иӷьашӡа иаанхома?
– Иӷьашӡа. Даара абырсынтәи ақәа иаӡәӡәо, ақәа иланаго џьара 

нышә бзиак, нышә ԥсыларак, арахә ртәара, ргылара аҟынтәи уацк 
лаган, иқәнажьны иамшәаҳауазар, акыр шықәса абас ишьыхны 
инхауеит.

– Иҭабгоит иара хәыҷы-хәыҷла, адац ҟамлар?
– Иҭабгауеит ари хәыҷы-хәыҷла адац ҟамлар, егьи ҟамлар. 

Дара амҩақәа иҟарҵазгьы аамҭалатәихоит. Амҩақәагьы дырӡуеит, 
аӡқәагьы дырӡуеит ишыжәбо, иҭаԥҽны иҟоу рҿы, абомбақәа реиԥш, 
аӡмыжь дуқәа иҭатәаз. Абри аӡы илеиуа зегьы хәаҽны иҟоуп. Акыл-
кәраарҭа ыҟоуп, аха убригьы ԥжәар ауеит. Алада аӡыԥшаҳәа Аалӡга 
иацнаҵоит.

– Хықәкыла иааныркылама, иара ус иашәаҳау?
– Мамоу, еимарыжьыз. Дара роуп ихтны инызкылаз. Дара аусуцәа, 

еимаԥсаны, ауаҩы дымҩаԥызгаша ацҳақәа иҟарҵаз роуп. Ианеи-
марыԥса нырцә-аарцә, атракторқәа анықәла еимарыԥсаз ауп ҳәа, 
ас иҟаӡамызт. Иԥжәар ауеит. Аӡгәара иавнагар ауеит, аха даҽакала. 
Хәыҷык аӡиа иаванхо... Ажәакала, еиларыԥсеит ҳашьхақәа. Абра асы 
анышьҭоу бзиа избауеит, зегьы бзиа иаҳбауеит аԥсабара. Даара игәы 
ԥсыҽхоит ауаҩы абри ижәбо зегьы дахәаԥшыр. Анахь цәҳәыроуп. 
Арахә рзанҵома ара? 

Абиԥарала иааиуеит, иаҳҳәо акы аанамго иҟаӡам. Ауаҩы малла 
мацара дхәыцны, малла схы сырҳауеит, сџьыба сырҭәуеит ҳәа. Ма 
Аԥсынра еиқәсырхоит ҳәа, уи аҩызагьы ыҟаӡам. Аусура уаҩы иа-
аиртуазар ауп. Аамҭа аԥсы анахаз, есқьынгьааира иаркыз ашахтқәа 
ракәын иҟаз. Усҟангьы атехника ыҟан. Ас ирзыҟамҵо иҟаӡамызт. 
Аха аԥсабара еиланаԥсон, убри азы иаркыз ашахтақәа рыла иаар-
тын. Ашьхақәа, нас шәыла абзиахә абааит, ус змам дызусҭзаалакгьы 

амашьына длақәтәаны, абра икыдланы, амашьына рныҟәашьа зды-
руа, сааҭк–ҩ-сааҭк рыла ашьха дхалоит. Уа ма аҩыжәра иҭаххоит, ма 
аӡыжәра иҭаххоит. 

– Ахымҩаԥгашьа ззымдыруа ашьха?
– Ахымҩаԥгашьа рдыруазҭгьы, ашьха ари аҩыза харгалаӡомы-

зт. Ас амҩа харгалаӡомызт. Ари жәынгьы-ҿангьы ирылшо иҟан. 
Абри ажәытәтәи ашахтқәа ирхырҟьаны, агеологԥшыхәра ҳәа изҿу, 
амҩақәа анхаргалоз убасҟангьы ирылшон. Ианцоз еимаԥсаны ицон, 
амашьына кыдымларц азыҳәа. 20–50 шықәса рышьҭахьгьы иҟамзи 
ихалаша амашьына. Аполуторкақәа, амашьына ӷәӷәақәа ыҟамзи. 
Атрактор ахьхалоз ашьҭра ихылан ихалон, аха уи аҩыза ҟарҵаӡо-
мызт. Иахәаҽуан аԥсабара. Аԥсҭазаара еиланагоит. Ус змам зегьы 
кылнагоит.

Ауаҩы ашьха дыԥнашәоит. Ауаҩы ашьха деилнакаауеит. Ашьха 
дызусҭазаалакгьы уажә иҟаҳҵақәо ҟаҳҵаӡомызт. Зыԥсы цқьам 
дықәларгьы, адыд-мацәыс шьҭалон. Даҽакала иҟалон аамҭақәа. 
Уажә зегьы ҳабжьеит ҳа ҳтәала. Иҳабжьеит ганкахьала, аха аԥхьа 
абра ианаадыртыз, даара адыд-мацәыс рӡывасуан. Иҭамларц азы, аха 
еиҳа-еиҳа иадыршьцылеит. Издыршьцылаз аус, уи акгьы аанагаӡом. 
Иахьа сара схаҭала абас сазхәыцуеит, абри зегьы наҟ иадыркыр ҳәа. 
Шьҭа иадыркит ҳәа лыҵшәас иҟало сыздыруам.

– Амала, афҩы ҳақәнамыргылеит. Ҳхәаҽхьан уаҟа ҳахьааҭгылаз.
– Афҩы бааԥс, аиеи. Аӡәы акала иӡбауеит, асы камҳарц иҭахуп. 
– Амца зацрараҵаз уи аума?
– Арацәа ацәынха амца анацрарҵа, адгьыл аԥхара анаиоу, асы 

ықәгыларгьы иааннажьӡом, иарӡыҭуеит. Иҟәашӡа, ашьхақәа ижәбо, 
авулкан аныҟоу еиԥш, асы рацәак аҽааннархаӡом, иӡыҭуеит. Убри 
азоуп изацрарҵо еиҳараӡак. Иацрарымҵар амуази, аха уи иазхәы-
цуам. Афҩы уажә абри, ҳахьынаԥш-ааԥшуа, ашьхақәа зыӡбахә сҳәаз 
рҟынӡа иҩеиуеит. Аԥша амш аҽанеиҭанакуа, зны арыӷьарахь иасуеит, 
зны арымарахь иасуеит. Зны амраҭашәарахь иасуеит. Зехьынџьа-
ра иахыҵәоит. Ашәарах ықәнацоит. Ашәаԥыџьаԥ хнашьаауеит. 
Иахылҵуа ахылҩа-ԥсылҩа, ақәабаа-сабаа иланаго, аҳаскьын даҽа-
кала иазныҟәоит. Ашьхақәа ҿыбго иалагоит.

– Арҭ ашьхақәа гәаҩоуп ҳәа сыҟоуп?
– Ашьахақәа гәаҩоуп. Аҳаԥы змоу ыҟоуп. Иҭҵаам ыҟоуп. Иҭу

ҵаарц уалагаргьы, ари аҩыза аҭҵаашьа ала, ашьха хшьааны, ауаа 
рқьафурҭа аасыртуеит ҳәа, иубалак зегьы ацәыргара, убригьы иа-
шаӡам. Сара убас сазхәыцуеит. 

– Уажәтәи ала аус руӡом?
– Усоуп.
– Ари ибылуа анбанҵәо?
– Абри ибылуа ижәбо ашьхарԥы шәахьынӡақәыԥшуа, абра иаа

қәырхыз зегьы абнахь иҭарыжьит. Арацәа абри хәыҷык иадамзар-

гьы, марцхалк иадамзаргьы, арацәа ыҟанаҵы абылра иаҟәыҵӡом. 
Ӡынгьы-ԥхынгьы. Дара ықәҵны ицаргьы, абылра иаҟәыҵӡом абри.

Аҳарҩа ахьгыло
– Аԥсҭҳәақәа ԥыҭкгьы ҳаҩсны ицеит, аха ԥыҭкгьы ҳа ҳахь иаа

уеит, – сиазҵаауеит Дади.
– Мамоу, урҭ ҳаҩсӡом, Инна. Аладантәи иаауа ауп. 
 –Аҵануаа еизыргаз жәбоу? – аҷкәынцәа сдырԥшуеит.
– Абри аӡхыҽҽақәа зегьы Гьаргәабеи аӡыхьқәа ирыцрыҵуа ауп. 

Гьаргәабеи ацыԥҵәаха. Мариа лӡыхьи Гьаргәабеии ашьхақәа еиҩы-
ршо ирыцрыҵуа ауп абарҭ зегьы. Актәигьы аҩбатәигьы аӡхыҽҽақәа. 
Ара иахьӡуп Адәыш ду. Ара Тыҩаа, Ҭаниаа, Чачхалиаа рҭыԥ ауп. 
Саули ҳәа Чачхалиа иҭыԥ ауп. Иҷкәынцәа, имаҭацәа, нас иахьагьы 
Чачхалиа Руслан уҳәа абра ихалалоит. Ишәарыцауама, ус аума, 
игәыгәҭарыжьӡом. Иагу, иабзоу рбоит. Абасала, абри ашьхақәа зегьы 
абас ишоит. 

Ԥақәашьаа рышьхақәа роуп абарҭ иаҳбо, дара шьҭрала Ԥақәашьаа 
ртәқәа роуп.

– Даара иачҳауа иааиуеит ари амш, уара? Маҷк стәарц акәын ҵаҟа. 
Аха аҽарцәгьоит ҳәа схалеит, – иҳәоит Алма Ченгелиа.

– Аиеи, хәыҷык-хәыҷык. Абинокль шьҭашәымҵан. Хәыҷык иҳар-
ласып, ҳакәабоит. – Игәаӷьы, абааԥс, ариқа, – Дади ақәа дазцасуеит. 

– Ашьха уанцо амҩақәа рҿы лассы-ласс иуԥылоит ахаҳәқәа 
еиқәҵаны. Акы, ҩба, хԥа. Аҳарҩа ҳәа. Убри закәызеи, Дади, 
иҳашәҳәар?

– Аҳарҩа захьӡу ашьха акаҵәарақәа рҿы ахыҵга, амҩа рбага ауп. 
Иара қәацәны иадырсуеит. Ахыҵырҭақәа ахьамоу акаҵәарақәа рҿы, 
Аҳарҩа, қәацәны иадырсуеит, аҳарҩақәа рҿы. Аҳарҩа ықәирсит. 
Аҳаҩара – абахә ҿҟьара, аҳа цҟьаны иахьаҵоу. Нас убри ала асанӡӷә 
рыԥшаауан. Егьи, амҩа рбагас иҟарҵо, ҵаҟа ишьҭаҵаны еиқәырҵоит. 
Ус амҩахәасҭақәа рҿы еиқәырҵоит ҩба-хԥа хаҳә, абас имаҷзаргьы 
еиқәҵаны, амҩа хықәқәа рҿы. Мрагылара аганахь ала. 

– Иушьҭалан иааиуа уахьцаз еиликаарц, ма амҩа абра ишымҩасуа 
ушьҭахь иааиуа идыруазарц азы? 

– Аҳарҩа амрагылара аганахьала есымша инхалар ауп. Мраҭшәа-
рахь ала ауаҩы даҵслар ауп. Уҩадахьы иҟазар ауп абри есқьын
гьааира.

– Ари аԥша еиқәнарҟьар ауеит, асы?
– Шамахамзар еиқәнарҟьаӡом. Иара аҭыԥ аҿы иҟоуп иагьа асы 

аургьы, иара шҳарҩоу. Ауаҩы инапы еиқәнаҵо доуҳаны иҟоума, 
имаҷзаргьы еиқәнарҟьаӡом. Иара шыҟоу убас инхауеит. Уахьымҩа-
суа, шәахьылеиҩеиуа ижәбақәо, акыр шықәса ҵуеит еиқәу, сынтәа 
еиқәаҳҵаз ыҟоуп, ҵыԥх, ҵыԥхцәа. Шамахамзар еиқәнарҟьаӡом. 

Еиқәҟьаны иубаргьы, ауаҩы маҷк зхы иазхәыцуа, амҩа здыруа еиҭа 
ирҿыцуеит.

– Аҳарҩа ҳәа захьӡуи иара?
– Сара иахьынӡеилыскаауа, аҳарыҩара. Ажәа аҳарыҩара. Аҳарыҩа-

ра иалхны, аҳарҩа дыргылоит. Аҳарыҩара – абарҭ (ахаҳә ҟьаҟьақәа 
ҳирбоит. Аред.) роуп излеиқәырҵо. Егьи аҳарҩа – иара ахьеиқәырҵо.

– Акны?
– Акны. Ауаҩы дахьымҩасуа акаҵәараҿ дымҩашьарц, ҵаҟантәи 

дгылан аԥсҭҳәа анааимҟьа дымԥши, иқәацәӡа иахьарсу, убри хыҵы-
рҭоуп.

– Алашарбага еиԥш иҟоуп.
– Аиеи. Ажәҩан иадубало, иахьадубалаша ахәқәа рҿы идыргылоит. 

Амрагылара аганахь есқьынгьы иҟоуп. Абригьы егьигьы, аҩбагьы.
– Игәасҭахьеит, ашьхара уанцо, ауаа зынӡа ҽакала иҟоуп. 
 Хаҳәык еиқәырҵоит, ус аԥсабара иаԥырхагоу акгьы ҟарҵаӡом. 

Абра ушыҟоу рдыруазарц азы фатәык ааныжьны ицоит.
– Ииашоуп. Ахаҭагьы иашоуп. Дыргас инрыжьуа убри ауп, уаԥхьа 

ауаҩы диасхьоума, дшәарыцаҩны диасуазар, ипатрона ииблыз, 
иибылхьоу агьильза ықәиҵоит. Мамзаргьы, иара дыргак изакәызаа
лакгьы, аԥсабара иаԥырхагам ықәиҵауеит, иара иаҵарҵар ауеит.

Аԥсҭҳәақәа антәо
– Абра ақәасаб ҭам ҳәа соуҳәар ихасҵома, аас қәасаб? Ма нхыҵ 

ажыцәҟьарахь аас қәасаб ҭам уҳәар хасҵома? Ҭамлашьа амаӡам, аха 
ицәырҵӡом. – Дади иоуп ицәажәо.

– Ана иаҿамкәагьы иҟалаӡом, аха ицәырҵӡом, – иҳәоит Алма.
– Аҳаԥқәа рахь ицәыҵатәоит, – иҳәоит Дади.
– Ма наҟ ихыҵны иҟоуп, – аҷкәынцәа еицырҳәоит.
– Гьаргәабеиҟа, – Дади иазгәеиҭоит.
– Ахаҳә дуӡӡа шьҭами, абаа ахаҳә? – Аҷкәынцәа азҵаауеит.
– Ҳахьыҵатәало? – Дади дразҵаауеит.
– Ашәлаа ахаҳә дуӡӡа! 
– Аа, Ҷыҷын иҳаԥу? 
– Мап. Ашәлаа аладахьы уахьынхыҵҵәҟьо. Убра бзиа ирбоит.
– Агарқәа, агарқәа. Уи абрагьы имылбаауа иҟам, аха идыршәа

хьеит.
– Омари (Ченгелиа. Аред.) Ахреи (Ԥимԥиа. Аред.) ҩба абасшәа 

ирбеит, ишырҳәо ала, ԥшьба абри аҳәҭахьы ирбеит. Ихалаанӡа, 
аԥсҭҳәа рыцәхалан, аԥша гьежьхьан. Аԥша анырҿас ицеит. Рышьҭра-
гьы мҩашьо иануп ара. Абра ҳахьаауаз амҩахәасҭа умбаӡеи. Амагә 
дуқәа рышьан.

Асааҭ жәаба рынахыс аԥсҭҳәа, аҳауа антәалак, аԥша аныгьежьлак, 
алада иҭажьу, амшын аҟынтәи зҽыкәабан иҭыҵуа аԥсҭҳәақәа, абас 
ихалоит. Ихнаҩоит. Нас ӡаӡа рҳәыгас иҟанаҵоит. Ҳаскьын аагагоуп. 

Аҷыда аҵаӡам. Аха издыруа ыҟоуп аԥсҭҳәақәа. Анаҟәақәа здыруа 
ыҟоуп, иззымдыруа ыҟоуп.

– Ашьхақәа?
– Ашьхақәа. Зынӡа иахьымтәаӡо ыҟоуп. Ус имҩасны имцозар, 

иҳаракны, илаҟәны, ус рыхабар убаӡом. Абыржә аҭыԥ хахьгылоу, 
абри аикәыршара, агалан ицауа, есқьынгьааира абас иадыруеит. 
Аамҭа аки-ҩбеи ианырхыслак, рҽеиҵыхны абрахь рыҽҭаргалоит. 
Алада аԥсҭҳәақәа рҽеиҵыхны, имаҷӡазаргьы, абра имеизар ауӡом. 
Шьыбжьон нахыс.

– Аԥсҭҳәақәа ауаҩы дымҩахырҟьоит ҳәа саҳахьеит...
– Ауаҩы дахҟьоит, хымԥада. Ижәҩа ҭҟьар ауеит. Хәыҷык ауаҩы 

ахтәалара иалагаанӡа, иарӷьа жәҩа, иарма жәҩа, дахьцо, мрагылара, 
мраҭашәара, абри дазхәыцуазар ауп есқьынгьы. Уажәы аԥсҭҳәа атәы 
ззымдыруа, сара издыруеит ҳәа шәақәгәыӷны шәазымхәыцуазар 
ҟалоит, аха дыҟоуп ауаҩы игәнызкыло. Са сыда дааргьы, дазхәы-
цыртә еиԥш. Аа, уажә, Саид (Аиба. Аред.) иеиԥш арԥыс, абас дан-
хало дазхәыцлар ауп абри есқьынгьааира мраҭашәара, мрагылара, 
иахьизҷыдоу. Аԥсҭҳәа гыларгьы дымҩашьо, иаԥсуараҿы есқьын-
гьааира убри ааирԥшлар ауп. Ишәарыцараҿы аума, иара ус ҟыдлас 
шьхак ибарц аума, ԥсшьара даауама, аӡә дымҩаԥигома, дымҟьаларц 
азын аԥсуа, абра иара ишитәу мҩашьо, аԥсуа хаҵа ихы ааирԥшлар 
ауп. Ашьхауаҩ дызусҭзаалакгьы, дхәыҷума, ддума, ахәыҷра-адура 
ала акгьы ыҟаӡам, иагьа ддузаргьы, ианыҟоу ыҟоуп убас аамҭақәак, 
ихы ианизамырхәо абри аҩыза амаҭәарқәа. Агәхашҭра анимоу ыҟо-
уп. Уи ҽакы дазкуп, усгьы даныхны, даҽакала уихцәажәаргьы ауӡом, 
аха агәынкылара есқьынгьааира иаҭахуп. Абра гәынкылароуп иҟоу.

– Абри ҵангәароума абыржәы?
– Ари ҭыԥны иҟаҵоуп, ашәарыцацәа рҭыԥны иҟаҵоуп. Иаархы

быргьы ҵаҟа, ацәаакы амаиурц азы ахаҳәқәа абра еиҵыхны ишь
ҭақәоу, убри азоуп изышьҭоу. Нас хыхь аҭыԥ ықәҟаиҵар, уаха 
аӡы иҵалаӡом дыцәозаргьы, убарҭқәа рзы иҟаҵоуп. Абас имаҷны 
иҟаҵақәоу ашәарыцацәа рҭыԥ ауп.

Ҳдәықәлароуп ушьҭа. Иҳаираӡеит, ихьышьыргәыҵа ҳакәыхшоуп, 
иҳаираӡаз азгьы иҭабуп ҳәа иасҳәоит. Аринахысгьы инапы ҳануп. 

– Сшәыҳәоит, абри сызҭышәх! – акамера иҵәаххьеит Саид, 
ҳхынҳәны ҳаауеит азы.

– Иҭыжәга, уара, ауаҩы дшәыҳәеит! – Аҷкәынцәа сыдгылоит. – 
5 минуҭк рзы иҟалеи?

– Аа, абзиа анышәҳәа, аԥсҭҳәагьы хыҵит. Ари аҩыза акадр збахьа-
да. Саид дабаҟоу? – Анхаҩы бзиа иԥсыцәгьара рылам сҭыхҩцәа.

– Уԥши, ана иҟоу убоума, аԥсҭҳәа шцәырҵуа убоума, ахырзаман!
– Уи аԥсҭҳәа бзиан иахьцәырҵуа Кәыниашҭа ауп, Кәыниашҭа, 

аҷкәынцәа. – иҳәоит Дади.

– Аа, аиеи. Ахш хуҭәалазшәа, ишкәакәаӡа ишьҭоуп, – рҳәоит 
аҷкәынцәа.

– Уа избанзар, ашьыжьымҭан уаныҩагылалак, аԥсҭҳәа ҵаҟа ишь
ҭоуп. Зынӡа изазаӡом, џьарак игылоуп. Ауразоуроу амшын аҟынӡа 
инагӡаны, улаԥш ахьынӡанаӡо аԥсҭҳәа хуп. Аҭыԥ ахьгылоу аҟынтә 
5 метрак аладантәи. Аланарԥшыра. Нас Гагач аҟынтәи, Адәы Ҩада 
аҟынтәи аԥша ихҟьауа, аҩада иханажьлаӡом. Ашьыжьымҭан уа  
иҟоуп, асааҭ 10 рзын, ахәылбыҽха наҟ иагоит. Нас ушыԥшуа агәақь
ҳәа идәықәлоит, ахш аншлак ишхыҵуа еиԥш, иужәлан ицоит. Аха 
аҵыхәтәантәи хԥа-ԥшьба шықәса иҟаӡам убри. Аԥсҭҳәагьы уара 
ишуҳәо еиԥш иҟаӡам.

Адиктофон ианылаз
– Баша иҭашәҵоит акамера. Ҩ-метрак ҳашнеилак, иҭышәх ҳәа 

ҳалкуеит, – Саид игәы ԥҵәан, ихы ихьчарц даҿуп. Ирҳәо шсаҳауа 
рыздыруам, избанзар зегьы ирхашҭхьеит Дади иџьыба ишҭоу адик-
тофон аркны.

– Уара уцала уеиханы, уштатив уманы, – Дади икьатеих ԥҵәо 
дыччоит. – Дрыцҳауп ларгьы, аранӡа данхала.

– Аԥхьаҟа дцеит, иҭыхтәу лбар, ҳаанылкыларц. – Аҷкәынцәеи 
Дадии дареи акыраамҭа исыхцәажәоит. 

– Анҭ иҩуа иқәыз убама, уара? – аҷкәынцәа изҵаауеит Дади.
– Избеит, иахьгылаз акраамҭа Ешка дсырԥшуан, аха сара иахьыс

ҳәоз акәымкәа, иҵегьы ҵаҟа дыԥшуан. Иубама сҳәан, аҳа иҳәеит. 
Ақәасабқәа убама сҳәан, избоит иҳәеит. 

– Уаҟәыҵыр ауеи? – Ешсоу иуам.
– Уаангыл. Уара сымҳәеит. Ақәасаб убама сҳәан, избеит иҳәеит, 

заҟа ыҟоуи сҳәан, быжьба иҳәеит. Ҩба гылоуп. (Дыччоит). Имаҷны 
иҳәар иҭахымхеит, амала аҩысҭаара ыҟоуп аха. – Дыччоит даара 
Дади. Ешсоу дыԥхашьаны ҿиҭуам.

– Уу, ари дахьцо убоу, уара? Иҟаиҵои?– Ешсоу асыԥса дықәлан 
ҵаҟа дцоит, дчаразуа. Сара сшәаӡаны сгылоуп.

– Оо, амахәқәа кы, уара! – аҷкәынцәа ҿырҭуеит. Дади лаԥшыла 
дымҩаԥигоит. – Узлаҭырхуа акамерагьы ҟалаӡомызт, ирҵәаххьеит, – 
аҷкәынцәа ихыхәмаруеит.

Анцәа итәара ахьакәу
Асыԥса ҳақәуп зегьы.
– Алма, наҟтәи аган уҭаԥшызма? Адгьыл цәгьа амҵа? 
Алма дақәшаҳаҭхоит.
– Саид, аԥсҭазаара абри ахыҵырҭа анаҩс иалагоит. Абри узкы-

дыԥшыло нахыс. Аԥсҭҳәа арыц адунеихаан ихны иубаӡом. Ашьха 
цәыҩҩарақәа, арҩҩыгақәа, ахаҳә дыдыра убаӡом. Ашьац кашьшьы, 
адунеи Анцәа итәара ҳәа акры ыҟазар, убрахь ауп иахьыҟоу. Ара  

8. "Алашара" №4, 2026 ш.

15 ӡиа раҟара ыҟоуп. Ҳәарада, идуцәам. 200 метра иҟоуп акы, ҽакы – 
600–700 метра рнаҩс. Аҵаулара бааԥсуп, 60–80 метра инаӡоит. 100 
метрак змақәоу ыҟоуп аҵаулара. Аҭбаара абра иубо ауп. Аҵәца 
иҭаҭәоушәа, иаакәыршан. Абыржәы убра аԥсҭҳәа арыц хӡам. Иубо-
ма аԥсҭҳәақәа ицо. Иршәны абрахь идәықәнаҵоит. Акагьы башьа 
умаӡам. Ақәа анауы, иауҵәҟьеит. Сааҭыбжак аҟароуп, аха акырцх, 
ақәа убас иланашьҭуеит. Егьыс уа ақәа ыҟаӡам. Убылуеит, ублы. 
Сҭыԥқәа, спалаткақәа зегьы убра аҳаԥы аҿы ицәыҵоуп. Абра уха-
лоит, иубома акәакь?

– Аҳа! – иҳәахуеит Саид. Дкараха дааиуеит. Акамера уарааԥсоит 
уамашәа ашьхараҿ. Иқәрагьы маҷуп.

– Убра ухалоит, нас километраки бжаки ашьшьыҳәа уцар ауп. Нас 
Иԥшьоу аӡиа аҟны унеиуеит. Усынтәи Аӡиа ду ахь уиасуеит. Ахыҵы-
рҭаҿы ԥшь-ӡиак урыниоит, еишьҭаргылан. 200 метра рыбжьаҵаны 
рызегьы. Ахыцәкәыкәын аҿы акы уаниоит. Зынӡа ахыцәқәаҿы. 
Уанхалалак, армарахь уцар, зегьы иреиҳау ҳәа аҳаракырашәагақәа 
гылоуп. Ахкәакьқәа дыргылон, хықәкыла.  400 метра амшын аҳа-
ракыра аҟынтәи акәу? Уазхәыци, уаҟа аӡиа ҭатәоуп. Убри аҩыза 
аҭыԥқәа ыҟоуп. 

– Ҳахьыҟаз аума аԥсҭҳәа ахьыҟоу?
– Аиеи. Ачырасра инаркны. Илиа Дочиа дыжәдыруама? Ииуби-

леи ыҟан. 100 ихыҵын. Ишьхарҭыԥ ахь иԥагьы дхалеит. Убри дақә-
ныҳәан, иԥа дыштәаз, атәым жәлақәа уаанӡа иныҟәигахьаз штәаз, 
“Ашьхақәа сара исшауа, сынцәахәӡам, баба, аха абра аџьабаа ықәз-
бахьеит, иахьарнахыс уара иумаздоит иҳәеит. Баша ушазымныҟәо 
здыруеит” иҳәеит. 

Ирласны ҳақәсып асыԥса, ԥсыхәа ахьынӡамоу. Абри аҵкар ахь 
шәмааин. Аҵкар ҵаӷахахьеит азы адыжәҳәа уҭаҳауеит. Шәмеихә-
марлан, шәмеицәхаслан. Ус ҟашәымҵан. Абас ҳцар еиӷьзар ҟалап. 
Асыԥсагьы уа ҳақәсуеит. Хәыҷык иаарҳаракшәа. Саид иҭихша абри 
ауп, аха машәыр иуеит. Ҵаҟала ҳцап. Уаала, Саид. Иҭыхтәума? Ачҳара, 
абааԥс, ачҳара.

– Ари ахәыҷы арахь дымцааит, – ӡаагара дсышьҭуам Ченгелиа 
Алма.

– Ҳшыжәбара ҳажәбеит. Аҵысқәа(аҵарақәа) сыцуп сара, – Алма 
ӡаагара асыԥса дықәсуеит. Урҭ рықәраҿы ашьхауаҩра рылҵхьеит. 
Аха исҭахым ашьаҿа мыцхә ҟарҵар.

 – Аӡы шигогьы ҭыхи, абааԥс. Асыԥса ԥҽыха ахьықәу! Аӡы раԥхьа 
ахәыҷы ижәуеит, Саид. – Зегьы ҭаҳхыр сҭахуп.

– Аӡы ахәыҷы ижәыроуп, арыжәтә – аиҳабы. Џьога (Џьога Ҭорҭиа. 
Аред.) изакәан. – Дади дыччоит.

– Уаҩ дрыхәом арҭ ахәыҷқәа, – сҳәоит.
– Абра шәарахк амамкәан иҟам, аха... – Дади игәы хьаауеит.
– Ҽазны! – сҳәоит сара.

– Инна, бнапы ахыбҩеит. 
– Аиеи.
– Бнапы ахыбҩеит. Ма брацәажәеит.
– Нас адырраҭара шԥаҟасҵо сара! – Ҭоуба зухьеит, ашәарах сцәы-

ршьыр, иныжьны сшылбаауа ҳәа.
– Ишԥаҟабҵо, Аергь рашәа ҳәаны ҳамхалоз!
– Мап. Сара саншәыцу – мап.

Доуҳас иҟоу
– Жәҩала захьӡуи?
– Жәҩала ус ауп, Инна, ауаҩы дымцо?
– Аиеи.
– Ауаҩы данцо, дахьцо, игәы ахьаҳәо, иԥхыӡ иалоу, мамзаргьы 

доуҳас имоу... Доуҳас имамкәа, дунеихаан аҵла далыбганы ауа
ҩы дкаҳаӡом. Изхысҳәаауа, жәҩала захьӡу убри ауп – ахырхарҭа. 
Мраҭашәара, мрагылара. Ауаҩы ашьыжь дымгылеи, иҿы иӡәӡәоит. 
Аӡыхь абантәиаауеи – ҩадантәи иаауеит. Аҩада захьӡу амрагылара 
аус ауп. Уи аԥхьа азыҳәан аҽааррхаргьы, амрагылара иадуп есқьын-
гьааира аӡыхь ахы ахьыҵнахуа. Есқьынгьааира уи аҩада иатәуп. Абри 
ала мацара урыхәаԥшны, аӡеиҿартәышьа, ахрақәа реиҿартәышьа, 
ахра уанхалалак, иреиҳау ақәацә уанахәаԥш, иахьа мраҭашәара, 
мрагылара уанахәаԥш, аҵаҳәара аҭахӡам. Абыржәы сахьаҿу сназ-
газ ҳамаҳә иакәын, Жора Џьапуа. Наҭела Чазмаа лхаҵа. Абри, абқәа 
захьӡу уаб иибахьаз убахьоума иҳәеит. Уара Ӷьеџь дугьы сцеит, 
Ӷьеџь хәыҷгьы сцеит, Аҿеиқәа ду сцеит, Аҿеиқәа хәыҷы сцеит, аха 
исымбаӡеит. Рышьҭагьы сымбеит сҳәеит. Уахь акәым, абрахь уаала 
иҳәеит. Сцеит, Витиа дсыцны, ҳахьнеиз ҩ-хык соуит. Ҳшаауаз уа 
хәыҷык, рацәак аҳәарақәа сҭахым, мыҟәмабарақәак ҳрықәшәеит. Уи 
зегьы азышәҭахи. Ҳаԥс хәыҷы ҳаман арахь ҳҭыҵит. Абри иааҳгақәоз 
иҳацааз ыҟоуп, иҳацмааз ыҟоуп. Сара схы-сгәы ахын, иахьызбаз 
мацара азы. 

– Жәҩала уныҟәала?
– Жәҩала уныҟәала захьӡу, уара угәы ахьаҳәо. Ашьжьымҭан уа-

ныҩагыла, хәыҷык амашьына уақәтәаны унеизаргьы, шьыжь уҩа-
гылан, хәыҷык аҭаалым аныҟауҵа, уанаҿаԥшы, ушьха уахьгылоу, 
амраҭашәара ануба, амрахәага ахьцәыҵыԥшуа уаныԥшы, аԥсуа 
хаҵа дунеихаан убри изхауан. Мамзарны инапы данкны, аԥсуа хаҵа 
дныҟәыргаӡомызт. Дныҟәыргаргьы иашаӡамызт. Ихала ииҵоз акәын 
есқьынгьааира доуҳас иҟаз. Даҽакы-даҽакы ыҟаӡамызт. Ухала иуҵо 
ауп. Абри Анатоли Гәарамиа имаҭа, аҩны иҭаацәара, ианду ды
ҟоуп, хәыҷык деилахақәоуп акәымзар... Шьыжьума, хәылбыҽхоума, 
иқьаф, игьама, иқьабз ала, ашьха абри арԥыс иӷәӷәаны сиқәгәыӷуеит. 
Дарԥысӡам, макьана дыҷкәыноуп. 

– Деилҟьоуп даара.
– Аӡәгьы иимырбаӡеит абри. Убра знык-ҩынтә раҟара Бгикәара 

ҳаҟан, ҳахьцаз-ҳахьааз, иара иҵаашьа сара исгәаԥхон.
– Иҭаҳхуаз зегьы даара дацклаԥшуан!
– Ауаҩы иқәҿиар ауп аԥсҭазараҿы. Анцәа шәиныҳәааит. Анцәа 

шәагимырхааит шьхоума, гоума, ҳ-Аԥсынра, абзиара шәыман Анцәа 
шәҟаиҵааит, Анцәа сиҳәоит. Саид сукәырбануп. Ахьыбҿар сшәы-
кәыхшахааит. 

Ахьы зыхьчо
– Ахьы бзиа ирбоит алаҳәа, аҳәынаԥ, аҳәаза. Иахьыҟоу, ирызгартә 

иҟазар иргоит. Ирзышьҭыхуа. Ирылшо рымдыруеи. Ирзымгартә 
иҟазар, ирыхьчоит. Иахьынӡарзыхьчо. Уи зегьы ирдыруеит.

– Алакә аҿы еиԥш.
– Алакә ахь ииаргеит, аха ирыхьчоит. Абааҿы ауп еиҳарак. Уажәа-

аны абааҿы уаҩы днеиӡом. Дара цәырҵуеит. 
– Ианраамҭоу?
– Ианраамҭоу, знык ицәырҵны ианыҟала, даҽакала рхы мҩаԥырго 

иалагоит. 
– Ианбыкәу дара анцәырҵуа?
– Маи 15 инаркны нас ицәырҵуеит. Алаҳәа зегьы реиҳа еиӷьа-

нашьоит. Уи ақалақь дуқәа рҿы хырҩа амҭаӡакәа, ахышәқәа ахьаарту 
иҩналан, ахьы иабаз, иазго, ақьышә иаашьҭнахыз аман ицеит. Абри 
амра аԥхамҭазы, иананыԥхало ахьы мцырцыруеи, убрахь иԥырны 
инеиуеит. Алаҳәа убас ауп ишнеиуа. 

– Аҳәынаԥ?
– Аҳәынаԥгьы убас ауп ишыҟоу. Уи иара иатәуп ахьы. Сзықәшәахьоу. 

Алымҳарыҩқәа ҩба еиԥшыз ыҟан. Амзахаҳә ҭасаны, ахьтәы лымҳа-
рыҩқәа ачараан саҳәшьа сыԥшәма илылҭеит. Иӡит руак. Аныҟәгара 
бзиа илбаӡом азы аҩны афырџьан иҭаԥсан. Мышкы игәалҭеит ак 
шыҟамыз. Ԥыҭрак аамҭа ҵит. Аха илҳәаӡом дыԥхашьаны. Уажәы 
аҩны хәымгак дыҩналар...

– Аҩбагьы игон?
– Аҩбагьы игон. Акы амацара иҟаӡам. Ацгәы бзиаӡа ҳаман, ацгәы 

иакит аҳәынаԥ. Абри аҿыжбжьы анлаҳа, днеит. Адырҩаҽны аҩны 
анылыԥссоз, инхаз алымҳарыҩ ҵаҟа икаршәын. Абни ацгәы аҳәынаԥ 
ахьарххоз ааигәара. Даара бзиа ирбоит ахьы.

Ашьхақәа еиҩызшо
– Шәара Гәарамиаа абиԥарала иаажәгоз ашьхақәа абаҟоу?
– Гәарамиаа ҳашьхацамҩа ҳазлахалоз ауп. Адәышра ахәада хәхәа-

ла уҩкыдланы, Камбашь зҭаԥсыз уҩхаланы, уахьынхыҵуа, Ҵаазҭоу 
хәыҷы ашҭа ҳәа иашьҭоуп. Уи ҩахыс ицоит Аӡмах зҭоу, арахь Аӡмыжь 
хәыҷы, наҟ унабжьысыр Аӡыхьра ҳәа иашьҭоуп. Ҭхьынаа – Адәы 

Ҩада аҩызыра. Адәы Ҩада аҩызара акәын ҳара абиԥарала ҳахьцоз, 
Аилыҵырҭа егьи ҳәа акәымкәа. Арышаа ҩеиуан.

– Кәыниашҭа? 
– Кәыниашҭа гәыԥаа рышьхақәа ракәын. Гәыԥ ҳаҵанакуан 

ҳаргьы. Аха шьхала, хәыҷык аамҭақәа анца, аферма ҳәа ианыҟаз, 
ҳабацәа Гәыԥ иаҵанакуаз... Гәыԥаа рышьхацамҩақәа, рышьхақәа 
ҳәа ирышьҭоуп – Кәыниашҭа, Бгикәара. Абри агагач ижәбауа, абри 
ицауа агагач, абри Кәыниашҭа агагач, абри инықәыршәны, Ачықь 
аҩыҵа инҵәауеит. Абри Ачықь аҩыҵа уанхыҵ, нас Аԥшыра ахәада 
ауп ицауа. Аԥшыра ахәада ҳәа иашьҭоуп. Абри иагәыҵанакуа гәыԥаа 
рышьхақәа роуп. Ари анхыҵ – еиҭа ԥақәашьаа рышьхақәа ракәын: 
Сарсаниаа, Ҷыҭанаа. Абри анхыҵ убарҭ ракәын. Ахәы еиҟәнашауеит. 
Абри шәызкыдыԥшыло ахәы, Аԥшыратәи ахәы наҟ ицауеит. Адырӡра 
еиҟәызшо, Ҷыҷын иҳаԥы ҳәа изҿу ауп. Ҷыҷын ҳәа ҳазҿу Маланӡи-
ан. Убри Амаланӡиа иҳаԥы цауеит, убри ахәы инықәыршәны. Нас 
Аџыш зқәиаауа ҳәа иашьҭахуп. Нас Аҷкыбылра. Аҷкыбылра нахыс, 
Ачадара ҳәа ицауеит. Шьхацамҩас уахьгьы иҳаман, арахьгьы иҳаман. 
Еиҳа икьаҿын. Ҳаныхынҳәуаз ус ҳалбаауан, аԥсҭачара, аԥсҭақәа 
ыфо, ҳанхалоз ас ҳхалон. Арахә жәпа ҳаилалон ара, Аргәынаа, 
Арышаа. Џьынџьалаа анҳацныҟәоз ыҟан. Абра иангылоз Тыҩаа. 
Нхыҵҟа Адәыш ду ҳәа иашьҭоуп, нахьхьи шәызҭаԥшуа, аӡхыҽҽа 
наҟ иаҵаны. Уинахыс Ҷыҷын Шьакаииа ишьхақәа ракәын. Какәлиаа 
гылон. Шьакаииа гылон. Уинахыс Арышаа рыдгьылқәа, Хәаџьал ду, 
Ауасарпышьы ҳәа иҟоуп. Хәаџьал ду аҿгамҩа. Уи аахыс еиҭахгьы 
арахь, Мызикәара ҳәа изҿу, убрагьы рыҽшаны иҟан. Агәарамиақәа, 
бедиатәқәа, шьҭрала абиԥараҿы, х-шьҭракны иҟоу... Ҳашьҭрақәа 
акы, Гал инхауа, Бедиа инхауа, убарҭ убри ахәала иаауан, Хәаџьал ду 
иааны ицон. Аахыҵҟа, еиҳарак Мызикәараҟа иҭаԥшуан. Мызикәареи 
Хәаџьал дуи еиҟәызшо – Аҿгамҩеи Бабали роуп. 

Асхацәла
Абри ашьхацамҩа, даҽа аамҭакхеит иахьа, абыржәы цәаӷәан 

аамҭа, ииуль мза ҳҭами. Иҟан аамҭа мес хәыҷы 20 рзы ҳанцоз. Ас 
хацәлақәа абыржәы ишубо еиԥш иҟан убасҟан. Хыхь уанхыҵуаз абри 
асхацәла еихала иԥҟаны акәын ҳашхыҵуаз

– Асхацәла, уи захьӡуи? 
– Урысшәала еиҭоугозар, корзин. Асы, аԥша иасуа, иара ахаҭа 

иашәаҳауеит. Ақәацә, абас аҭӡы еиԥш иҟоуп. Аҽқәа асхацәла еихала 
иԥҟаны ихаҳгон. Асы икаҳауаз ԥҟаны акәын ҳашхыҵуаз. Уажәы маи 
азыҳәа, ара акәым, ҵаҟагьы узааиӡом, убас аҽаԥсахит. 

Арсен Инаԥшь
Абри Арсен иаиҩхаа ауп. Арсен ихаҭа, ацәҳәыраҿы ухыҵаанӡа 

убра дҭадырхеит, аибашьра иахҟьаны. Ақырҭцәеи аԥсацәеи аи-
башьра иналагоз аамҭазыҳәа, 1989 шықәсазы. 

Ирахә уа игылан. Дылбаар, агвардиа (Аԥсуа гвардиа. Аред.) ахь, 
апозициақәа рахьгьы дныҟәон. Агәаӷь змаз хаҵан. Ишьхахь дыш-
халоз, чарҳәара изырун, аԥжәага иҵаҵан, дԥыржәеит. Даара дуаҩ 
ӷәӷәан. Абас 60–62 шықәса ихыҵуан. Хәыҷык иқәсхьаз хаҵан. Аил-
каа змаз, аԥсуара злаз. Ахымҩаԥгашьа бзиа иман. Зегьы дҳагхеит 
Аԥсынтәыла. Ишакәызаалак, наҟынтәи дхыҵны ауаҩы дааины, 
ишиҭахыз дҳәырҭуа дықәиҵаӡомызт, дагыруоума, дқырҭуоума, 
дшәаныуоума. Игәыдкыланы иман абри зегьы. Нахьхьынӡа ижәбо, 
Армазан(?) иаиҩхаа аума, анахь аума. Аӡә дхалама, ҩыџьа халама, 
иара инапаҿы иҟан. Шамахамзар ииҭахымыз ала аӡә дныҟәар иуӡо-
мызт. Убри аҩыза арԥыс бзиан. 

Тҟәарчал дынхон убасҟантәи аамҭазыҳәа. Аха ирала Аҵәаԥшьра 
ахәы, Аԥсуа қыҭа ҳәа иашьҭоуп ахԥатәи ашахта, аԥсуа цуҭа датәын. 
Инхара-инҵыра иахьагьы иҟоуп. Имаҭацәа икармыжьӡеит. Иара 
уаҩышьала иара ишьхақәа ракәын дзышьҭаз. Арсен иаиҩхаа захьӡу-
гьы убри ауп.

Иман аеҳәшьаԥацәа, амаҭацәа, аҷкәынцәа. Иахьагьы икар-
мыжьӡац, иныҟәыргоит, аха иара аброуп дахьԥыржәаз.

Ашьхақәа зырхыџхыџуаз
– Аҿар халоит уажәы усоума? 
– Аҿар халоит, инрыжьӡом. Шьхашәала ҳәа, арахә-ашәахә рыман 

ихалом, аха игәыгәҭарыжьӡом. Аҭыԥқәа еиқәҟаца иҟоуп, идырҿы-
цуеит. 

– Аԥшәма данамоулак, ианҭацәлак ами ианықәло. 
– Ауаҩы дыҟанаҵ итәара, игылара даҽаӡә дачычаӡом. Хәыҷык 

дыԥсыҽхо даналагалак... Уи аҩыза аҳәарақәагьы, иахьатәи ашь-
харҭыԥ аҿы ҳахьыҟоу иатәым. 

Ашьха мыцхәы аиҿыҵра ианалагалак, аҭахарахьы ахы архоит. 
Ихәарҭам убри. Ауаҩы дыӷәӷәазарц азы, аҽеидкылара аҭахуп, аешьеи 
аешьеи рыбжьара аума, иара аԥсуараҿы аума. Иҟан аамҭақәак, сыз-
лацәажәоз Арсен иаамҭақәа роума, урҭ рабацәа раамҭақәа роума, 
ҳашьхақәа зырхыџхыџуаз – жәала, мчыла, хшыҩ ҷыдала. Ахшыҩ 
ҟәыӷа змақәаз абыргцәа бзиақәа ҳагхахьеит. Иахьагьы иҟоуп, ауаа 
зегьы наҟ иаҳцәынаскьеит ҳәа ҳҳәом аха... 

– Гәашьамхыла? 
– Гәашьамхыла, даҽакала иӷәӷәан, рыԥсачарақәа дырӡӡомызт, 

рышьхақәа дырӡӡомызт. Рыҩны-ргәара аасҭа, рышьхақәа, дахьхалоз 
ишьха акры аҵанакуан, аҵакқәа ӷәӷәан.

Дади – Камшьышь Гәарамиа иԥа иоуп. «Сара сааникылон Анатоли 
Гәарамиа» иҳәеит иара. Уи иаанаго ашьхара аҵасқәа рҿы аццакра, 
амыцхәра шаҭахым ауп. Уи ашьхара аԥанқәа ихала иаҵидыраауеит, 
ишахәҭоу ахымҩаԥгара идыруазар. Уажәы Дади Гәарамиа, Анатоли 
имаҭа Ешсоу Гәарамиа дихылаԥшуеит. Абиԥарала иааиуеит. Аха 
дҳацуп зхала ашьхақәа иркыдлаз арԥыс Ченгелиа Алмас. Уамашәа 
деилҟьоуп.

Иреиӷьыз аныҳәара
– Анцәа ду уара сукәыхшоуп. Ииашаҵәҟьаны, иахьа ҳахьыҟаз, 

ҳхалеит, ҳалбааит, аҭыԥ ҳбеит, ухьышьаргәыҵа сакәыхшоуп. Иҭызхуа 
аҭыԥҳа абри иҳацу, иахьарнахысгьы лымҩа аартны, ԥырхага лымам-
кәа, мышла, ҵыхла, агәабзиара лыманы, иҵегьы азҳазыӷьа аманы, 
ҳамҩақәа ҳрықәиҭны, аҿар иҳацу рыла анагӡара аманы, абарҭ аҿар 
ҩаԥхьа шьаҟас иҳаҵагыло, абри зегьы аҭоурых ианыло, иҭызхуа 
шәҳагымкәа, ҳаигымкәа, бзиа усла ҳаиқәшәартә Анцәа иҟаиҵааит. 
Ҭабуп, уара Анцәа ду, иахьа уара, қәа хәыҷык наҳхьушьызаргьы, 
уԥшит, агәра ҳгоит. Ҭабуп идуӡӡаны, схырхәоит уаԥхьа, аҭамзаара 
шьҭаҳҵоит иаҳзымдыруа аҿы. Умш аабзиахааит, уҵх аабзиахааит. 
Макьана мҩа хәыҷык ҳануп, убрахьгьы ԥшӡала ҳнеиааит, ҳахьнеиу-
агьы абзиарақәа ҳаҳалааит. Аԥсны жәлар абзиара рзыҟаҵа Анцәа ду 
суҳәоит. – Дади дныҳәоит Ашәра аҭыԥаҿы. 

Ашьхацамҩа иқәын: Дади Гәарамиа, Саид Аиба, Ешсоу Гәарамиа, 
Алма Ченгелиа.

Аиҿцәажәара мҩаԥылгеит Инна Ҳаџьымԥҳа
2016 шықәса, ииун жәохә, Адәыш.

                           * * *
Амшқәа мҩасуеит ихәарчаруа,
Аамҭа алуқәа лагоит.
Шьоукы ианрымоу гәаԥхачара,
Ҽаџьара шьоукгьы млагоит. 

Аӡә, абар, шықәсышәк ихыҵит,
Ианихшәоз сабик иԥсы.
Ишыгәнаҳау шәа шәазхәыци
Адунеиажә, абааԥсы!

Ауаа анишоз Зылԥха ҳаура,
Иҟамлоз ҳаиԥшны ҳаишар.
Инеибеиԥшны аӷар, амалуаҩ,
Рхы-ргәы бзиа есаашар.

Ихәарчаруа ҳамшқәа мҩасуеит,
Аамҭа алуқәа рхауа.
Аӡә дласуеит, ҽаӡәы дҭагәҭасуеит:
Ак рызхом еснагь ауаа.

                                     * * *
Иабыкәушь, ианбыкәушь ианыҟало аха,
Ианҳауа гәҭыӷьӷьала ҳагәҭыхақәа рҳәаха?
Ҳазцәымӷу — ҳа ҳадагьы ԥсыхәа змаӡам роуп,
Аԥсҭазаара ахьынӡаԥшӡоу аҟара – имӡанроуп. 

Исхашҭит аҵәымӷеиԥш уажәаԥхьа сыгә иалаз, 
Иҟьалаз дрыԥшаанӡа издырӡом дышҟьалаз.
Ашәаџьҳәаҩ еснагь дазгәышьуеит гәырӷьаҿҳәашак:
Уеизгьы-уеизгьы иҟазароуп џьара иашак.

Аныҟәашьа, ацәажәашьа сҵеит хымаԥсыма,
Ҳазшазиҿ сааизар хьымӡӷ сымам, лахь сымам.
Иҿажәкуа изы аӡаӡа ацәыкәбаргьы ԥсҭаҵагоуп,
Аҵыхәтәан иҩныҟа уаҩ имҩақәа нагоуп. 

АИНАР ҶЫҬАНАА

Ажәеинраала ҿыцқәа

Иҳамхаҳәаз ажәа, ҳаԥсаанӡа ҳагә иҵхо,
Ҳазхәыцуам ҳа ҳашьҭахь уи баша ишыԥхыӡхо.
Ауаа ҳхы иаҳархәоит ҳрыхӡыӡаа амаҭәарқәа,
Ицәымӷшьан аиаша, мыцхәы ианыхҭаркуа.

Ишәҳәа, нас, издыруа, шәызгылоузеи ҿымҭӡа?
Мамзаргьы шәыԥшу ианыхкәо ҳәа уаҵәынӡа?
Зегь лакәушәа збоит сара араҟа лассы-ласс,
Ахдырра зырҩашьо наҟәумашь иаҳхылаз…

Иабыкәушь, ианбыкәушь ианыҟало аха,
Наунагӡа ҳгәала ԥҳартырцаз ҳазԥахуа?
Зегь раасҭа згәы иҭасуа — агәы зызҭаӡам роуп,
Аԥсҭазаара ахьынӡаԥшӡоу аҟара имӡанроуп.

                                    * * *
Санмаҷыз исабжьон: «Иузымдыруа умҳәан»,
Аҵакыҵәҟьа здырит ианааха сыцламҳәа.
Усҟан схәыҷын. Аха аԥсҭазаара азакәанқәа
узеилкаауам ахаан, иузҳазар упҟамкәа.

Џьоукы-џьоукгьы рыбызқәа ашҳамқәа рҿыҵуан,
Аҩы џьбара ансылашьшь сыгәҭыха аҽарҿыцуан.
Итҟәацуан џьара сцәеижь аҩныҵҟаӡа да ссак,
Ччаԥшьхаак сыӷрысцон, сыцәҟьарсҭақәа хҭәасаан.

Амахә аӡа хжәеит, аҩа ҿа ахылеит, 
Ҽнак аӡә ижәҩа ҭҟьан — зегь ишьҭа ихылеит.
Исҳәар сҭахуп ҿыӷәӷәала сымшәа — смырҳа. 
Сырбааит ирҭахызар зегьы уамашәа.

Сымҩа ныҳәаныԥхьан сықәлоит. Усҟан
аԥҳә ҿаҳәареиԥш саҵоуп схәыцра «иԥысҟаз».
Аҟашәеиԥш еинигалоит ауаҩгьы ицәаныррақәа,
Аҵеиџь ӡқәа исызреиӷьашьом аӡмах ӡыхтырақәа.

Ублақәа хҩоуп, улымҳақәа џьгәоуп ауаҩы.
Иӡышангьы, ма имлашьуа иҭахахьеит иагаҩы.
Адунеи цәыршәага! Адунеи хазына!
Уи ҳануп ҳхыԥхыԥуа хымаԥсыма.

Санмаҷыз исабжьон: «Иузымдыруа умҳәан»,
Шьоук ачаӷьа еимаркуан — сара сгәы хынҳәуан.
Ирҭахын ихыстыр дара рҿы сыгәмаҷ,
Сара ахәыц аҭыԥан иасыркит адаҷ.

                        * * *
Угәнаҳа ҳақәшәар — ҳаӷеиҭа,
Аҟәышқәа рзакәанқәа ҳдырҵауеит.
Аԥсшәа ҳампыҵаԥсуеит ҳхаҭа,
Шәызҿыз ҳәа мышкызны иҳазҵаауеит.

Идырыр ихәҭоумашь адепутат?
Ачынуаҩ иабеиҭаху, иҳәаӡом.
Иркымзаргь ихызшьаауа автомат,
Ҳаҩныҵҟа урҭ шырацәоу ҳбаӡом. 

                        * * *
Аламыс, аԥсуара...
Урҭ рыла ҳаибарԥхашьоит, ҳаибаршәоит.
Ҳарԥарцәа цәышӡа иахьгылоу
Ргәы ахәыц еиҩнаршәоит.

Ҳанцәажәогьы икылкаауп рыцәҟьарсҭақәа,
Ҳажәақәа рҵакқәа.
Еиҳа-еиҳа еиҵыҵуеит рырҟьарсҭақәа,
Ҳаӡӷабцәа рҵыкқәа.

Ҳаԥсшәа алахыфацәа ирцәыҵәахны
Ҳамала иаҳфеит.
Салам ҳәа изҿуҭыр — аҿааирхоит:
Добрый! Привет!

Зны-зынла аԥсҭазаара ахҭнаҳҵоит
Егьзлаӡам.
Иԥыххааса, иҟәыбаса ишьҭаҳҵоит 
Хәы змаӡам.

Мариала ҳабӷьыцқәагьы ԥаҳжәоит,
Ҳгәы еибакны.
Еихаӡала ҳгәымшәара ԥаҳшәоит,
Амҩа кны.

Ҳашьхақәа уа иаахыџхыџит,
Ҳагәқәа ҳанырҭас.
Ауаҩра ҳамоуп макьаназ
Гәыӷырҭас.

                  * * *
Шьоук аиашаз иҭахоит,
Рыбжьы мыргаӡакәа.
Шьоук шеихеигәо реимаа хоит,
Цәгьада ҽеи муӡакәа.

Ҳҭыԥан амзаҿа ҭахоит,
Ҽыӡгак аҭахӡамкәа.
Аамҭа ҳархынҳәыр ҳҭаххоит, —
Уи агәы ҳахӡамкәа. 

Шьоук аиашаз иҭахоит,
Рыбжьы мыргаӡакәа.
Ҽа шьоукых инҵуеит-инхоит,
Акгьы ҟамҵаӡакәа.

                    * * *
Сыгәҭакы шҭакыз абахҭа,
Ԥхьантәи амҩақәа сырнысхит.
Қәак ҳзаурц ҳәынҵәада, ӡмахда,
Ашьац напҩырақәак анысхит.

Аӡәы ицәыӡ – аӡәы иԥырхага:
Зыҳалалра уалс изшәаша.
Хьӡыс ихуп еснагь «ахага»,
Уҿаҟны изызҳәаз аиаша.

Зыӷра иҭиаауа ҳарамра,
Кьыс змауша ак зызнымхаз.
Џьоукы рзы ихьшәашәоуп амра,
Уи шымцым иқәуеит аныхаз.

Агәра згеит саргьы гәаныла,
Блала избаз амацара.
Сымш ахсаалаҿ иананыла,
Сгәы иҭакыз ахыԥхьаӡара.

Қәа амуӡац ҳәынҵәада, ӡмахда,
Иҳаԥысхьеит ҳаззыԥшымыз.
Шаҟа мҩа ҳарнысхьоу збахда?
Урҭ уажәеиԥш ахаан еиԥшымызт.

                        * * *
Ак — бзанҵуп, даҽак — аамҭалоуп,
Аӡә — дразуп, ҽаӡәы — дмыхҭалоуп.
Ишьҭызхуа шьцыларас ԥаршеира,
Уҽкыдҟьо уашьҭамлан ирҽеира.

Уҿы ҭнарҟәиоит ажәа шҳамгьы,
Еижәылоит згәаӷ ҟьашьқәа иреиҳамгьы.
Ирзиҳәоит анаԥшҩы ԥшьагьаҭҳа,
Напхыцла инықәеибахраз аҭәҳәа.

Уаҵәгьы дырҩегь ҽа мрак рызгылоит,
Еиԥырҵуеит урҭ, дырҩеигь еиԥылоит.
Еисуеит, еинышәоит еибаныҳәо,
Ажәаԥшӡа шьцыларан еибыҳәо.

Ак — бзанҵуп, даҽак — аамҭалоуп,
Зцәа иҭаӡыӡо дџьыбаҭалоуп.
Иаҳбап. Иаҳбап. Иаҳбап избаша,
Маҭәамц ашәырымҵарц аиаша.

                        * * *
Иҳәатәымызт, аха ишәасҳәап,
Уажә лахь сырҭап иагьаҩы.
Иӡбахә сымоуп зегьы рцасҳәа,
Адгьыл иқәу ауаҩы.

Акрураан длашәуп, дагьдагәоуп,
Ибӷа ԥҵәоит аҿеҩ ахга.
Малакрыфара дазгагоуп,
Дагоит ашьыцра дымҩахга.

Ркырҭа дашьҭоуп ауаа ҟәазқәа,
Змал ааҵәала изыԥхьаӡо.
Арахь имхы иҭаӷьеит аӷазқәа,
Дхәаԥхәаԥуа дрышьҭоуп дара ахьцо.

Ауаа рыцҳаишьоит иара итәала,
Рыгәҭыха даҵалан даауеит.
Ианыркуа ҵәыцақәак ныхҭәала.
Аҽҽаҳәа илаӷырӡ аауеит.

Ачараҿ акәашара анҭарҵо,
Аҿар анышәаҳәо ихааӡа,
Иԥсыжә цәанырра гәымхак ҭамӡо,
Луанытә дқәыԥсычҳауеит маӡа.

Адәныҟа уивало дабаҟоу,
Иҩны акәзар — аԥҭақәа ахашьшьуп.
Иа изы хәы змоу ақьаад бираҟуп,
Зхьыӡрашәа аԥараҿырп иабжьу.

Дазҟазоуп амцҳәара, аԥаршеира,
Дзызшоу занааҭсгьы — цәгьаҳәароуп.
Игәы иагьҭамшәац уи хырҽеира,
Инзыжьуа дреиуам дзыҿҳәароу.

Дыршаҭон ус ҽыԥныҳәа имҭа,
Дгаӡоуп ҳәа дрыцҳаршьон џьоукгьы.
Ԥыҭҩыкгьы баша икамшәоз зхымҭа,
Иазыҵҟьон рабџьар ҽазынгьы.

Аха зегь ианажьуа дахьааргоз,
Иаргьы маҷ-маҷ ихы агәра игон.
Аргама иус ҟьашь аниҿарклоз,
Иа итәы маанала иаиргон.

Уеизгьы џьара дырзаҿаԥымҽит,
Цәгьаразаргь ииҳәара иҿашәоит.
Дымтәа-дымгыла хаха-хымши
Аӡә диргәыбзыӷуеит, ҽаӡә диршәоит.

Цәгьа зажәа аԥхылнадоз дангәарҭа,
Иԥсы ишахҭниҵара мцурак.
Дагәӡларц уахи-ҽни дара ртәарҭа,
Издырманшәалеит маҵурак.

Уиаахыс ԥарала дмаџьанам,
Дтәахьеит амал еизыҳәҳәаны.
Аԥхьантәи амшқәа шьҭа дыржьамуам,
Дҽырбоит аргама иҽыҭҳәаны.

Ԥыҭҩык ахьеизо драԥхьагылоуп,
Креилызцо иакәны изҵаауеит.
Аамҭала шәарҭак ианҭагылоу,
Ицҭәы рмаҳартә иԥсы иҵаауеит.

Дзакәыҵәҟьоу шырдыруа урҭ рызегь
Иаартны ирызиамҳәеит зынзаҵәык.
Ианеицу аиашара рҭахызаргь,
Ари дизыгәаӷьуам руаӡәык. 

Згәыԥжәара иахәаҽуа цыбжьыҟан,
Рыԥсажәа рҳәоит еибарӷызуа.
Ахаангьы асысымҟаақәа ахьыҟоу,
Дуаҩы гьангьашуп аҳра зуа.

                        * * *
Аҭӡамцаҿ агагақәа еикәшоит,
Дара кәашоит, ихәлоит – ишоит.
Аҭӡамцқәа ҳцәаҩа рынҵаны,
Ҳандәылҵны ҳцоит хараӡаны.

Ауадаҿ дыҟаӡам атәым:
Изуа иутәым, изҳәо иҳәатәым.
Иҩнало адәылҵра игәаԥхаӡом,
Ҭыӡшәала ауада узырԥхаӡом.

Ирԥхоуп цәаныррала иара,
Иабеит аԥсра, иабеит аира.
Аҭӡамцқәа ухала урзынхар,
Иауеит уркыдларц уҭаххар.

Аҭӡамцаҿ агагақәа еикәшоит,
Цәашьык ҭаауеит, даҽак лашоит.
Еимдоит ауаа, бзанҵык еимдоит,
Ԥшьы-ҭӡамцк рыбжьара ргәы дырдоит.

               * * *
Амш иҿыцу хҭысым:
Имыхәло, имшо.
Алақәа шәырмысын,
Адәаҟны изыршо.

Сгәы рзыԥжәоит, ирџьысшьоит,
Алақәа анышуа.
Схы бжеиҳан иҟәнысшьоит,
Рыбла санҭаԥшуа.

Уажә уамакгьы сыгӡам,
Сҵәыуарц еимаҭәа.
Ахы-аҿы гәыбзыӷӡа
Сшьапаҿы иантәа.

Хыҵакырҭак ақәым,
Ицо зегь нахыбго.
Ауаҩ иоуп, ала акәым,
Ауаа рзы ихәымгоу.

ГУНДА АӠЫНԤҲА

Ажәабжьқәа

ӠЫРКӘИ ԤАГЬА
(Алакә)

Апҟызра зҭиааны иҟаз ӡҭачык ахықәан, аҳаргь еиԥшыз абыӷь 
ҟьаҟьақәа змаз ҵиаак аҵаҟа инхон аӡыркәиқәа. Рҳәоу еиқәыршәаны 
инхон-инҵуан, досу ирыдыз рӡыркәи ус хәыҷқәа нарыгӡон ихәлаа
нӡа. Ианааилахәлалак, амра караха инҭашәаны, амза лаша ажәҩан 
ианынкыдлалак, аӡыркәи хәыҷқәа иргәыҵакыз рлашарбага хәыҷқәа 
аркны, адунеи ырԥшӡо иаацәырҵуан. Еилаарцыруа, икәалыкәаџьо, 
ицәырҟьацәырасуа, ашәаԥыџьаԥ ахьрыцԥхьқәа рыларыԥсазшәа, 
аҵиаақәа ирылубаауан. Аха урҭ ус баша иадыркуамызт рлашарбага 
хәыҷқәа, урҭ ирзылашон уахынла ишәҭуаз ашәҭқәа, уахынлатәи 
аԥстә хәыҷқәа, ахәаҷамаҷақәа, уахынлатәи аԥарԥалыкьқәа. Ҽынла 
зҽызӡоз атыҩарҩар ду, уахынла шәарыцара идәықәлаанӡа, изықәтәаз 
аџь ду амахә аҟынтәи бзиа иабон аӡыркәиқәа рылаԥшра. Урҭ рус, 
иаразы ҵакы змамыз усын, аха адунеи шдырԥшӡоз атәы иамана-
куамызт, «уҳ-уҳ» ҳәа, гәахәара бжьыкгьы ааҭнаргалон, рлашарба-
гахәыҷқәа рыԥшӡара ихнахны.

Аха, ишырҳәо еиԥш, ҭаацәацыԥхьаӡа ҳәатәхамҵак дрылоуп. Абарҭ 
зҳәоу еиқәыршәаны инхоз аӡыркәиқәагьы ирылан марӷьаԥалк, 
излыиааз ҟәнызшьоз, еиҳау акы саԥсоуп ҳәа зхы зыԥхьаӡоз ӡыр-
кәи ԥагьак. Хьыӡ ҷыдасгьы иарҭахьан Ӡыркәи ԥагьа ҳәа. Иааизар, 
аԥынҵа еиқәаҵәа хәыҷы аҩада ирханы, ажәҩан иаҵаԥшуан. Аҵх 
лашьцазы ажәҩан икыдыз икәалыкәаџьоз аеҵәақәа ирацлабуан. 
«Сара сҭыԥ абри апҟызҭраҿы акәӡам иахьыҟазааша, сара сыԥрыроуп 
хыхь икыду аӡыркәиқәа рахь. Уброуп сара иахьысҭыԥу», – аҳәалон 
ианааилатәалак. Аӡыркәи быргцәа уи иаргәамҵуан. «Узлоу урылҵны, 
иатәамбаӡакәа ухы ахьурхақәо! Урҭ, хыхьтәи аӡыркәиқәа хараӡоуп, 
уара уаԥхьагьы уахь ахалара ԥыҭҩык рҽазыркқәахьан, аха баша 
рхы ҭадырхеит. Абра, узлыиааз рыгәҭаны ашьшьыҳәа ухандеилеи, 
изуаҳҳәазаалакгьы. Иулымшо, уҽалаумыжьын!» — рҳәагәышьон, аха 
изаҳауадаз.

Аҩызцәа, ақәлацәа ахы рыланаргыломызт, сара сҭыԥ даҽаџьароуп 
ҳәа, ганла иаван. Уахык зны, ахамаԥагьара агәы реиҳа иҵачны иа-
ныҟаз, — шәыҟаз, сара сдәықәлеит, — аҳәан, аҵх лашьца иалыхәхәа 
идәықәлеит, аҩада ахы рханы. Аӡыркәиқәа зегьы «уҭахоит, уабацои»  
ҳәа иӷьаҵәыӷьаҵәуа ишашьҭаз, ирымбо, ажәҩан лашьца иналашәкәа 
ицеит.

Ӡыркәи ԥагьа иаҳа-иаҳа ихалон. Алақәа ҭырхаха ирыҵаԥшуан 
икәалыкәаџьоз, абриаҟара изызхьуаз аеҵәақәа. Даара акырӡа иҩе-
изшәа абон, аха аеҵәа-ӡыркәиқәа шыхарац ихаран. Ӡыркәи ԥагьа 
хәыҷы агәы ҭыԥсаауа, шәаӡыӡарак аазцәырҵит. Цас иауазшәа, 
аԥшагьы асра иалагеит. Амҵәыжәҩа хәыҷқәа аффаҳәа иаҟьон, аха 
аԥша иҟьо иаманы иаақәлеит. Амчқәа каԥсо иалагеит, аха еихон, 
еихон аҩада. Ах хәыҷы ларҟәны аладагьы иԥшуан, сыпҟызра збозар 
ҳәа. Аха аҵаҟа еишьылӡа икатәаз анаҟә акгьы унарбомызт. Убасҟа-
ноуп ианшәаҵәҟьаз. Иаӡбеит ихынҳәырц, аха аҵаҟа акгьы абаӡом, 
арахь аԥшагьы иҟьо иамоуп. Аҿышәшәара иалагаз аԥхынтәи ақәа 
амҵәыжәҩа хәыҷқәа арбааӡеит. Икарахеит. Исыхьлакгьы сыхьааит 
аҳәан, амҵәыжәҩа хәыҷқәа еикәаԥсаны, аԥша аҽанаҭеит. Аԥша иҟьо 
иаманы ишааиуаз, анаҟә иаалнахын, адгьыл абауа аҟынӡа илбаана-
геит. Ӡыркәи ԥагьа адгьыл анаба, аԥсы алалан, дырҩегьых аффаҳәа 
амҵәыжәҩа хәыҷқәа рҟьара иалагеит.

Ӡыркәи ԥагьа хәыҷы аеҵәақәа рахь ахы рханы идәықәлеижьҭеи, 
игәаҭеиуа еилан аҭаацәа. Ирымбо ианхаланахыс иҭахаз акоуп ҳәа 
ишеилаҭыруаз, руак алаԥш иныҵашәеит аԥша иаргьалоз Аӡыркәи. 
Иҳәҳәеит аҩызцәа рахь, абар иахьыҟоу ҳәа. Хыхьынтәи ҳамбар, аҭыԥ 
иахҟьоит, даҽаџьара иагоит рҳәан, зегьы рҽааидыркылан, рлашарба-
га хәыҷқәа иахьынӡарылшоз идырлашеит. Илашон хәыҷгьы-дугьы, 
идырлашон, ахаан ишымлашацыз еиԥш.

Иӷьазкны иҟаз Ӡыркәи ԥагьа, реиҳа агәкаҳамҭазы иахьынаԥшыз, 
иабеит ҵаҟа ихәажжаӡа иакыз алашара. «Сҭаацәа, сыжәлар, арҭ сара 
стәқәа роуп!» — ҳәа абжьы ҵарыхәҵәаӡа иааҭнарҟьан, амч хәыҷқәа 
зегьы ааизыркәкәаны, ахы шхаз идәықәлеит алашарахь. Иаҳа-иаҳа 
иааигәахо, инарылашәеит уаҳа налымшо. Иагәыҵакыз алашарбага 
хәыҷгьы ҭааӡа, ацәара иаҿын. Аҩызцәа аӡы аҿархәхәо, аарлаҳәа аԥсы 
ааргеит, алашарагьы иаацлеит. Алақәа ҭраа инарҿаԥшит, игәыҭҟьаԥ-
сыҭҟьаха иахагылаз ажәлантәқәа. Иабеит, иагьеилнакааит Ӡыркәи 
ԥагьа, ас еиԥш изҭаху, еилызкаауа, згәы азыбылуа уаҳа даҽаџьара 
ишыҟамло. Иагьааԥхашьеит. Амҵәыжәҩа хәыҷқәа аблақәа ина-
рыднакылан, иаахнаҩеит. Иахьхәит иҟанаҵаз агаӡара. Аҩызцәа 
ҽыԥныҳәа арымҭеит, гәыбӷан арымҭеит. Игәырӷьон ауп, рҩыза 
ахьеиқәхаз. Иара ахы иҩахан, еиҭах ажәҩан иаҵаԥсаз аеҵәақәа ина-
рыхәаԥшит. Аха урҭ аԥҭақәа ирҵәахын, иубарҭамызт. Абыржәоуп 
ианеилнакаа, заҟа агәы рзыбылуаз иннажьуаз аҩызцәеи аҭынхацәеи.

Ааигәа игылаз аџьҵла ду амахә иқәтәаз атыҩарҩар зегь абон, 
«уҳ, уҳ» аҳәеит, Ӡыркәи ԥагьа еиқәханы иахьыхынҳәыз игәамҵуазу, 
игәырӷьозу узеилмыргауа.

9. "Алашара" №4, 2026 ш.

АХАЛА ДАЛНАХИТ

Шықәсык еиҳаны иҵуан Абзагә иани иаби дрыҳәоижьҭеи аласба 
изаархәарц. Ажәа ирҭеит имшираан ишизаархәо ала. Ираҳаит, Аҳа-
бла ҿыц аҟны урыс хаҵак алажәла бзиак имоуп, хә-ласбак ариит, 
иҭиуеит ҳәа.

Мҽышак аҽны раб игеит машьынала. Амра хааӡа иԥхон, аҵарақәа 
ҷырҷыруа, аԥхарра еигәырӷьон. Ааԥынран. Амашьына иҭыҵны аанда 
ианнадгыла, аласбақәа рӷәиҵибыжьқәа раҳаит. Абзагә хәыҷы агәашә 
иҽнадирӷәӷәалеит. «Аласбақәа, аласбақәа!» ҳәа дгәырӷьаҵәа инапқәа 
наирххеит, ақьаад коробка иҭатәаз аласбақәа рахь. Аласбақәа ран, 
ла ԥшӡа дук, аԥацәа ирцәыхарамкәа, адаҷ ахаҵаны, аҩны абарҵа 
ашьаҟақәа руак иадҿаҳәалан. Абжьы ҭагәаҩаӡа «аақ» ааргеит, иааиз 
ауаа анаба. Алабжьы заҳаз аԥшәмагьы даадәылҵит. Дычча-ччо, аԥс-
шәа раҳәо агәашә аартны ашҭа инҭаижьлеит. Абзагә хәыҷы дыҩуа 
аласбақәа рахь иҿынеихеит. Аԥшәма акоробка ааирҳәын, аласбақәа 
хәаԥхәаԥӡа, рымгәацәа хәыҷқәа шьҭарҳәазо, ифҩышәо ашьацра 
инылалеит. Зегьы еиԥшын, еиҟаран. Ахәаԥштәы рыман, инеибеи
ԥшны. Руак, аарла иубо, алымҳа хыцәқәа, амаахырӡы ақәҭәазшәа, 
кәаԥ еиқәаҵәак анын. Еибарбылгьо ашьацра иҳәырҳәыруа илаз 
аласбақәа, ирылсхри ҳәа дышрылаз Абзагә, машәырла, руак ашьапы 
даӷрагылеит. Агә хәыҷы ҿкаауа, иааҵәааит. Аласбақәа зегьы неим-
бӷьыжәааит. Зшьапы даӷрагылаз аласба неины, иаарҳәны икажьыз 
аҭра инаваиеит, ашьапы рбзо. Рангьы еиҭах, абжьы гәаҩаӡа, «аақ» 
ааргеит. Абзагә хәыҷы, ишынеимеиҭәара дгылан. Аԥшәма дааиргәы-
бзыӷит, унеины, реиҳа иугәаԥхаз ак рылх иҳәеит. Абзагә дышрылаԥ-
шуаз, ани, зшьапы даӷрагылаз, «иихәыз» аласба былгьо, ашьи-ашьи 
еиқәҵо иааин, ифҩышәо, ахы бақәӡа, ишьапы инақәнаҵеит. Абзагә 
дымҵысӡо дгылан. Аиҳабацәа неиҿаԥшын, иааибарччеит. Уи акә
хеит, рыуа иарбану иалаҳхуа ҳәа азҵаара уаҳа иқәгылаӡамызт.

Уиижьҭеи шаҟа шықәса ҵхьоузеи! Пазана 11 шықәса ахыҵуеит. 
Абзагә хәыҷгьы дхаҵахеит, ашкол далгеит. Аха иахьагьы, аиҩызцәа 
гәакьақәа ааицрымшәо еицуп.

АӠЕИБАФАРА

Ната ландуи лабдуи рыҩны Мықә аӡиас иацәыхарамыз ахәы 
ҳаракы иқәгылан. Аҩбатәи аҩны аихагыла абарҵаҟынтәи Мықә 
нырцәи-аарцәи ааигәаӡаны иубарҭан. Иаашар хәлаанӡа уахьынтәи 
иааҩуан ӡҭалара инеиуаз рыбжьы. Ната хәыҷы лыԥсы цон аӡҭала-
разы. Нҵәара зқәымыз даду иусқәа зегьы ҟаҵаны, шьыбжьышьҭахь, 
ашоура ца иаҳа ианыхҽлак, имоҭа диманы дцон. Кәыркәа шоураха, 
тәамҩахә змамыз, ақыҭа усқәа идырааԥсоз абырг, аӡы хьшәашәа 

иҽшааҭишьыз еиԥш, — ҿыц сизшәа сааҟалеит, сааԥсарақәа зегьы 
насыхҟьеит, — иҳәон. Нас аҟәара дықәианы иԥсы ишьон. Аха, илаԥш 
аалыхмырԥо, имаҭа Ната дылхылаԥшуан. Уи акәатеиԥш, знык 
аӡы дынҭалар, лқьышә хәыҷ хыиаҵәааӡа иҟалаанӡа, дҭыҵӡомызт. 
Абду еиҳарак игәы зҭынчымыз, Ната макьана аӡсашьа лыздырӡо-
мызт, лшьамхы инахысуа иахьыҟаз акәын дахьҭалоз. Шьыцрала 
дрыхәаԥшуан, лҩадахьшәа, аҟәара ихықәжьылаз, машьынак иаҟараз 
ахаҳә дуқәа ирықәгыланы, икаууа хыла аӡы иалаԥалоз ахәыҷқәа. 
Иџьашьахәын, абас идууз ахаҳәқәа абра иаазгаз. Ф-цырак шьҭан, 
формалеи шәагаалеи еиԥшымызт, анард хаҳәқәа ыршәны аӡәы 
аӡхықә иқәиԥсазшәа ишьҭан. Ната лабду илзеиҭеиҳәахьан, Абры-
скьыл Отаԥ аҳаԥы дҭаҿарҳәаанӡа, Анцәа ишькылкыҩцәа дыркырц 
ианишьҭаз, Аӡыдахә ахәы дықәгыланы ирышьклаиҵоз ахаҳәқәа 
роуп ҳәа. 

Аӡиас аҟны иӡсоз лықәлацәа аӡсашьа здыруаз рацәаҩын. Ил-
дырҵарцгьы рҽазыршәахьан, аха башан макьана. Урҭ ахаҳә дуқәа 
рҩадахьы, Мықә аӡиас ҩыџьара аҽеиҩшаны ишааиуаз, зегьы 
иреиҳаз, зыбжа аӡы иӡааз ахаҳә аҵаҟа еилалон. Урҭ рааишьа убас 
иаӷьын, ишааиуаз, еибарбылгьоз ацәқәырԥақәа рыхқәа ааилаҵа-
ны еилагьежьуа, аматра ахы еиԥш, аҭагәаҩара ҟарҵон. Соуп зҳәо 
ахаҵа игәы неиҭаԥон, аҟәара дынхықәгыланы дынҭаԥшыр. Даара 
ибзиаӡаны иӡсоз, махашьахала иӷәӷәаӡаз ида, уахь алаԥалара уаҩы 
изыгәаӷьуамызт. Нас, аладахьшәа ихыз ашьапыла цҳа аҵаҟа иаа-
гәылҵәраауан. Ирыхәаԥшуаз зегьы ргәы ҭыԥсаауан, аӡы иалҵәрааз 
рыхқәа рбаанӡа. Ната лҩызцәа хәыҷқәа, аӡы илыцҭалалоз дрылан 
марӷьаԥалк, қәралагьы дара акырӡа иреиҳабыз аҷкәын Маха. Иара 
есымша Ната длыхлафаауан, аӡсашьа ахьылзымдыруаз азы. Убри 
азы дылцәымӷын. Аӡ маҷ аҟны дҭахәмаруа данибалак, лхыччара 
далагон. Аӡ ду балажьтәуп, бшәар, иаразнак аӡсашьа бҵоит иҳәон. 
Уи азы еиҳагьы дицәшәон.

Ҽнак, Ната ахәыҷқәа дрылагыланы иӡсоз дышрыхәаԥшуаз, 
Маха ашьшьыҳәа лышьҭахьҟала дналыдгылан, дылгәыҵасны аӡы 
аилагьежьра дналаижьит. Ната илыхьыз лзымдыруа, аӡеибафа-
ра дналашәеит. Еилагылаз зегьы арҵәаа ааҭдыргеит. Ната лабду 
дҩышьҭҟьеит, ибла иабаз изхамҵо. Секундқәак роуп, аха аума 
аамҭа цазшәа рбон, еилаҭыруа еилагылаз зегьы. Ахаҳә дуқәа рҩа-
дахьы, амра ицәтәаланы зыҽзырбоз ахацәа руаӡәк дҩарылҟьан, 
хыла дкаууа аӡеилагьежьра дналаԥалеит. Аӡы дынҭалеит уҳәоны, 
аӡеибафара аладахьы даалҵит ииаҵәахахьаз Ната лыхцәы данкны. 
Аҟәара иқәгылаз зегьы наидеизалеит. Даарҳәны дышьҭаҵаны лыбӷа 
иасуа, лгәы иақәыӷәӷәо, илҿасуа, дшынадырҳәы-аадырҳәуаз, «ххы» 
ҳәа бжьык аалхылҵын, лҿы азна аӡы аалыҿҟьеит. Дҩықәдыртәеит. 
Ахәызхәызҳәа деимҳәо, дыхәцәырххо, хәыҷы-хәыҷла аӡы лҿыҵ
уан. Лыԥштәгьы ааиуа иалагеит. Илыхьыз лзеилымкаауа, лылаӷырӡ 

хажжыла дрылаԥшуан. Зегьы рыԥсы анрылала, лабду ибжьы гаӡо-
меи ҳәа иаанаԥшы-ааԥшызар, Ната аӡы дҭазыжьыз аҷкәын аҟәара 
иаваршәны дыҩуа дахьцоз дишьҭан. Аха, аума зымпыҵҟьаз аҷкәын 
хымдыр дызихьӡозма абырг, игәы дакын, аӡы ихықәнажьлаз ақды 
днықәтәеит. Ната аӡы дамызхыз ахаҵагьы, дыҩны уахь иҿынеихеит.

АСАС ДАХЬ

Анҭица дҭаца ҿыцны дыҟан. Рыҩны, аҭацабацәа, аҭацабысҭафа
ра ҳәа инеиуаз уҳәа, анеи-ааи рацәан. Ларгьы дыхьӡырҳәагаха, 
дычча-ччо, ааԥсарак лынмырԥшуа, ланхәа длывагьежьуа, иааиуаз 
рымаҵ луан. Дызланагалаз ҭаацәара дуун, анхәа лнаҩс, анхәа лан-
хәагьы, анду дугьы дыҟан. Абырг дхааӡа, «шәхаҵкы сцааит» ҳәа 
дрықәныҳәон ицоз-иаауаз. Чеиџьыкауаан, барақьаҭра рыгӡамкәа, 
ауаҩы ихы рыдиныҳәалартә инхон-инҵуан.

Аха уажәы, мчыбжьык аахыс, арҭ аҭаацәеиқәшәа, иааиқәоз асасцәа 
аӡәгьы изрыдымкылоз асас дахь хәыҷы дырҭан. Зегь бзиа еицырбоз 
рҭаца ԥшӡа Анҭица, хышықәса зхыҵуаз лашьа хәыҷы, иаҳәшьа ды-
гәхьааиго, дгәыкуа даналага, даарган, дсасны дрыман. Ахра хәыҷы 
џьарак иузмыртәоз, илахҿыхыз, иласыз, уажәы-уажәы ахьырхьырҳәа 
иччоз хәыҷын. Ара дыҟоуп шуҳәоз, ана дубон. Иаҳәшьа дахьаанагаз 
рынхара-рынҵыра зеиԥшроу гәеиҭоит ҳәа, алаф илырхуан, ааҵра-
сыҵра иакәшоз, џьарак ирызмыртәоз рысас хәыҷы изы. Андуцәа 
рҩыџьагьы, машәыр ихьыр ҳәа ишәаны, дхыркны дырбон.

Ҽнак зны, аҭаацәа реиҳа реилахамҭазы, асасцәа рзааины ианыҟаз 
аамҭазы, анду ду игәалҭеит, Ахра хәыҷы дшыҟамыз. Зегьы изҿқәаз 
иаарҟәаҵны, ихьӡ ҳәаны иҿыҭуа ишьҭалеит. Дубар даахә, дыҟаӡам, 
ибжьы гаӡом. Еилаҭыррахеит. Ахацәа ашҭа иҭыҵны иҿыҭуа агәараб-
жьара ибжьалеит. Аҳәса арха рҳәеит, ауҭра рҳәеит, дыҟам ахәыҷы… 
«Џьоукы рхәыҷы даҳцәыӡит, сышәшьы, ҳахҵәеит, сышәшьы!» ҳәа, 
лыӡӷқәа ацәа рхыхуа иҳәҳәоз анду ду дырзынкыломызт. Уажәшьҭа 
иҟарҵара рзымдыруа, еиҿамԥшуа ашҭа иаақәхеит. Анҭица лыбжьы 
лызмырго, арахь лылаӷырӡқәа лҿыкәкәа, агәырҩа илоуз дахәаҽуа, 
дыҩуа ақәаҵара дыҵан. Аца аҵаҟа, лабхәа иуардын ыҵагылан. Иҟоу 
збап ҳәа ауардын днаныԥшылазар, ианыцәатәыз ирызмырцәоз 
Ахра хәыҷы, иан лцәарҭа дылаиазшәа, иҽеиҵыхны, ауардын ианыз 
аҭәа, ацыгә ду еиԥш, драҳаҭӡа дылаианы дыцәоуп, инапқәа ихы 
иаҵаҵаны. Анҭица лашьа хәыҷы деибга-дызҩыда данылба, дыз
хәаҽуаз лыхәда инкылачын, даақьызқьызит. Нас, аца дныҵыҵын, 
лызҿыҭуамызт, ашҭа иқәыз напыла идлырбеит, ахәыҷы ара дыҟоуп 
ҳәа. Жәантә раҟара аца иҵаԥшыз, рхы џьаршьон, ауардын ҳашԥа-
нымԥшылеи ҳәа.

***
Ҭагалан…
Ахьычԥаԥыр аҳауаҿ 
агәалашәара ҭнахуеит 

***
Аҵлаҿ ихшьуп
аамҭақәа иреиӷьу –
ауаргьалаҿ инхеит ахәыҷра

***
Агәы ацәаатит
мраны амахә иахьынҳалоу
ҭагалан ашьана – амыҵмыџь

***
Ацәыкәбарқәа
адгьыл агьама рбаанӡа
абыӷьқәа рҿы ихәмаруеит

***
Аԥша еисоит
Аҵыхәтәантәи абӷьы –
ҭагалан иацәымӡырц, аԥшшәы

***
Абӷьы
аҵеџь иазцеит, сасра –
аеҵәақәа абарцу?

***
Сышьҭақәа идырҿыхеит
абыӷьқәа руаз –
ҭагалан аҵыхәтәантәи абжьы

***
Қыцәны амацәыс зку
ауапа еиқәараҿы иҭихуеит
алахьынҵа амҩахәасҭақәа

***
Ашәхымс ихыҵаанӡа
абиаҿ иаҵәахит
ҭагалан – афҩы

***
Амҩахәасҭаҿы рхырхашҭит
алакациа абыӷьқәа…
Аҵан рышьҭақәа сырхылеит

***
Аӡахәа иҿоуп
аҵыхәтәантәи ажьымжәа –
ҭагалан агьама ннажьит

***
Аҵлақәа ацәажәашьа рхашҭма?
Аԥша иаӡеит рбызшәа –
аҳауа иалоуп абыӷьқәа

ЏЬАМБУЛ ИНЏЬГИА 

Ажәеинраалақәа

(Ацикл — ҭагалан)

***
Кәасҭхак ыларшәуп
аҭәа –
аӡынҵәа ҽырбоит

***
Икаԥсоит
абыӷьқәа…
Кәашашьала еиԥшым

***
Аԥша иаӡоит 
ҭагалан ақәра –
бӷьыла

***
Ахаҳә иахаршәуп
абыӷь ҩежьқәа 
рыхҭарԥа 

***
Ҭагалан рҭалеит 
абӷьы адақәа–
иазхымгеит

***
Ҭагалан иацәыӡит
иахылҵуаз ахьы-цыԥхьқәа –
иҿшәеит аҵыхәтәантәи абӷьы

ИННА АҲАШԤҲА

БӶЬЫЦ-БӶЬЫЦ…1

Анҵамҭақәа

Саныԥслак ашьҭахь иргәаанагароузеи егьырҭ?..

Сара ахаангьы аԥсра сацәшәаӡом. Уи иацәцахьада? Мҩа аныстәык 
сыман, сзанысзар – инсыжьыз ара иҟоуп. Сара ахаангьы сзаҵәын, 
сааигәа игылазгьы срызгәамҭацызт. Раԥхьа даара сгәы сыхьуан, аха 
нас хәыҷы-хәыҷла сашьцылт. Иузшоу узахыԥахуа. Сыҟаз ус, џьара 
исхылаԥшуа аӡә дыҟамкәа ҟаларым ари адунеи маӡаҿы. Аҽыԥсахроу, 
уи баша иҳәоу ажәоуп сара сзы, ҽыԥсахшьа сымаӡам. Акьанџьа ахәда 
аарҳәны ишахадыргыло аиԥш акәымкәа, сара сара сакәны сыҟаз, 
сызгәамԥхалакгьы. Агәаԥхара анысҳәа, уқьачақьзароуп ургәаԥхарц, 
уи сара исылшо акәым.

Сара амцҳәара сазҟазам, ақьаад аҿы ҩбангьы исцәыцәгьоуп, 
ҳаӷоу ицамҭаз амц иҭынхааит. Сцамҭаз анысҳәа, сара џьаргьы сцарц 
сгәы иҭаӡам, сагьыццакӡом, аха уи знапы иану сара сакәӡам, насгьы 
аԥсра гәнаҳашәароуп ҳәа иахәаԥшуа дымҩахҟьагәышьоит. Агәнаҳа 
зиршәо, изду, изгаз ззымфоз, зыԥсы шҭоу иргәаҟу, згәы зырхьу роуп. 
Урҭ рхыԥхьаӡара умыррацәан, суҳәоит, Ҳазшаз. Агәнаҳа шәаҵамлан 
идырны, ауал шәатәуп есымшагьы, схы сахәоит ҳәа узықәԥало ауаҩы 
Ҳазшаз иҟәыхк шилоу уазхәыцла. Уи сара снапы аӡәгьы ианимҵеит, 
сгәы ахьсыхьуа исҳәоит ауп. Урҭқәа сагьрықәӡхьеит.

Сара ҳәа шәызҿу схаҭара салахацәеит, сыкәшамыкәша игылоу 
сахьырзеилымкаауа иахҟьаны, иузудымкыло акы салаҟоушәа рбо иа-
лагеит. Урҭ рыцҳасшьоит дара. Сара аӡәгьы сиацлабуам, сихьыԥшуам, 
схы сақәиҭзароуп, ус анысҳәа иаанагаӡом схы иааҭашәо ҟасҵалоит 
ҳәа. Ауаҩы дануаҩу днаӡазароуп, акьаҿгьы аугьы дара рышәагаа 
рымоуп. Ашықәс, амза, амш, асааҭ акгьы ззалам аршара, архәлара 
иахьынҳало ауаа сзырҩызахом, урҭ даара ишрыцҳасшьогьы, рхы 
ахьыржьо сгәы шсыхьуагьы сзырҩызахом. Уԥшӡазароуп, аҽырԥшӡара 
ауӡом, иауӡаргьы инархадоуп, игьамадоуп.

Зегь напынҵак-напынҵак ҳамоуп, знапынҵа ззеилымкааз ишәар
ҭа рзишоит иааикәыршан игылоу, издызкыло дубап, издызымкыло.

1 Еицырдыруа аԥсуа поет, ажурнал «Алашара» аредакциаҿы акыршықәса 
аус зухьаз Инна Аҳашԥҳа акьыԥхь зымбац аҵыхәтәантәи лҩымҭақәа ԥсахрада, 
ишылҩыз ишәыдаагалоит. Анапылаҩырақәа аус рыдылулеит, акьыԥхь азырхиа-
разы аџьабаа лбеит апоет лаҳәшьа Ҭина Аҳашԥҳа.

АԤСҬЫНХА

Сара, сара стәы мариоуп, икәашхахьоу, аха згәы ҭамбаац аҵлалых 
сеиԥшушәа сгәы иабоит. Маҭәахәра злоу, аха аџьабаа рацәаны иу-
зырбо, ишырҳәо аиԥш, ихамҟәало, иргәаҟгоу. Иалырхзеи, итатаӡа, 
иргәаҟгамкәа, аӡы алыжж алҵла рыԥшаар шауа. Нарха амамкәоу, 
нарха змоу ӡәыр ҳәа ҟолоума, ҳхазы ауп зегь зыҳҭаху, уаҵәынӡа 
ԥшӡала зҳәо сырҩызахар зҭахыда? Сара исҭахым. Сзаҵәызааит, 
саргьы адунеи аусырҭаху.

Сышьҭахь инхо рзы ауп сгәы зҭынчым, сааигәа иҟам цәажәарақәак 
рылҩа хәашь сышьҭа ихырҵар ҳәа сшәоит, уи зҭаху ҟалоит. Сара 
схаҭара ҽыхаҩ даҭахӡам, иагьрызҭҵаараны иҟаӡам, уи сара заҵәык 
исымаз. Сара сыԥсы ҟьашьыгамхароуп, ицқьан арахьгьы, уахьгьы 
ус изгар сҭахуп. 

Сара – зеилазаашьа акырӡа иуадаҩу, зуи зҳәеи пату рықәым, 
ирықәзаргьы зҭахым, зхы иазныжьу, ацәгьа еиҳа зхазы иҟазҵар 
зылшо, аха цәгьа нзмыжьуа, аӡәгьы иԥырхагам, згәы разу, аԥсабара 
иаласоу, аҽхьынтәалара злымшо, зхы здыруа, иԥырхагам, ашьыц 
еиӷрабааи, зхы ззымдыруеи зцәымӷу, ирнымшәо уаҩуп. Аха убригь 
инықәырԥшшәа. Аҽаартра злымшо, ауаа ԥаршеиқәа среиԥшхаргьы 
сҭахымызт, сагьырҩызам, сагьрыуам. Сзаҵәын есымшагьы, сзаҵәы-
зааит, еиҳа ухы уақәгәыӷуеит.

Сгәысҽаныз

Сгәысҽанын есымша, раԥхьаӡа сшьаҿа анеихызгоз аахысгьы. 
Усҟан укаҳар удыргылон, еихьыс-еиԥыс иушьҭан узҭахыз… Уажәы 
укаҳар, иаҳагьы ианеигәырӷьо, ианугәыҵасуа, иаҳагьы агәҽанызаара 
аҭахуп.

Мшәан, сара уи сазыԥшызма, саауан сшаац, саԥхьа икаҳауаз сне-
ихаххуа, сызлаихәарызеи ҳәа, нас изеигәырӷьозеи егьырҭ заԥхьа 
укаҳауа?!. Изхазеи абас агәыбылра, аразра, агәыцқьара? Издыруада 
саргьы ус сыҟазар, схы сазҵааит раԥхьа.

Сышԥагәырӷьо аҷҷаҳәа аԥсышәала ицәажәо ахәыҷы данызбо, 
сышԥагәырӷьо ашәа бзиак ииуазар, ашәҟәы бзиа ҭыҵуазар, ҳҵарауаа 
рҟәышра, рҵаулара анызбо… Шаҟа сгәы снархьуазеи иудырӡо, угәы 
зыцәкаҳахьоу, зуаҩрагьы зхаҭарагьы лаҟәу, иузааигәаӡан игылаз ау-
аҩы ҟьашь ирҽхәаԥхьыӡ аӡы хәашь еиԥш ианухыҵәо… Аҭыԥҳа ԥшӡа, 
уаԥхьа иаацәырҵыз, уныҳәаԥхьыӡ лхьыршо данудукыло, алаԥш 
дазырго ашьыццәа анлыкәҟьашо… Ауаа ԥаршеиқәа, изеиҿамԥшуа 
иҟоу цәгьак андыршо, еидызкыло амч еиқәаҵәақәа анубо…

Угәуҽанызароуп ԥсраҽнынӡа, ушьапы уаԥшны иургылалароуп, 
раԥхьа адгьыл уанықәгылаз ушшәоз еиԥш акәӡам иахьа, уаҵәы, 
уаҵәашьҭахь… наунагӡа аҽакала.

Аха, аха, агәҽанызаара заҟа уарааԥсозеи, уҭынха, уҩыза, ууа, 
угәыла ужәлар зегьы уанрыцәшәо, уанрыхӡыӡаауа, урҭ рахьтә угәы 
зхәуа, иугәыҵасуа анырацәоу. Ус иҟазма есымшагьы?!

Уи здыррыда?! Адунеи улаԥш иузыҵакрым, дасу иҭоу ихазы 
имаҭәахәушәа ибоит. Саргьы ус акәхап, исҵаз, исҳәаз, иҟасҵаз сзахы-
мыҳәҳәеит. Ухала уцароуп, ухала иуҳәароуп, иуҩыроуп, ажәакала, 
унхароуп, егьырҭ зегь уаароуп, иурҭо умырхуеит, егьа ибааԥсызар-
гьы – уара утәы.

Исымаз сара стәы. Сгәысҽаныз.
 

Аԥхыӡ уанзалымҵуа

Анцәа иџьшьоуп иахьатәи амш сахьаԥылаз ҳәа улахь-уџьымшь 
ӡатәны агәашә унҭыҵуеит, ауаа унарылалоит аӡеибафара иалашәаз 
абӷьыц еиԥш. Шаҟа угәалаҟара ианыԥшуазеи узыхҭыгәло, иухҭыгәло 
рхымҩаԥгашьа!..

Уара дунеик уатәуп, уда ԥшәыма дыҟамкәа угәҭацәажәеи уареи 
шәхеибарҭәаауа. Уи уара дуаҳауеит, иара уиаҳауеит, шәеибаргәаҟӡом, 
угәы изҭынчуп, аха, аха, егьырҭ иҩбахаз, ихԥахаз – ашьха аҳаракыре-
иԥш иуцәыхароу, узцәыхароу дареи уареи шәеинымиар аушам. Ас-
цена иқәу зрольқәа иреиҽырбо иназыгӡо артистцәа реиԥш, еихыԥа- 
еиҵыԥо уҿаԥхьа еилаҩ-еиласуа уҩызцәа, удырцәа, ууа-уҭахы зҳәаз 
еиԥш рычҳара, угәы-ухы рзышьҭра зылшаша – уара уакәхароуп, 
усҟан умшыдахоит, умҩадахоит, унасыԥдахоит, аҵыхәтәан шәеи-
лыҵыр акәхоит – ма ԥсрала, ма бзарала.

Акыр зычҳаз акры ибеит зҳәаз иара ичҳара здырхуада, убригь 
ҳара ҳаиԥш ак ҳәо ҽак ҟазҵо уаҩызҭгьы, иара изымгашаз аидара 
ҳаҵеиҵозар, аха, аха иучҳалар шеиӷьу зегьы иаадыруеит, иузычҳар. 
Ухы уаиааиуанаҵ зегьы уриааиуеит, уԥсы уаиааиуеит, укәшамыкәша 
цқьахоит, иԥшьахоит, уи доуҳатә мазароуп. Сызлацарызеи ҳәа имҵа-
ауа ихароузеи, уахьцогьы, узлацогьы удыруазар… Зхы гәарызхуа, 
зҭыԥ зыркааз аӡыхь хәыҷ ахы ахьыҵнахуагьы иԥшаауеит, аха иара 
ихазы, зыбла аш ху уаҩызароуп, дахьцо мацароуп иибо, дызлацо 
амҩа изгәаҭаӡом. 

Иааԥса-икара иҟоу итәы ижәбац, уи ҳәашьас иамоузеи, узыраа—
ԥсаз уара иузеиҭамҳәо, еиҭоуҳәаӡаргьы изоуҳәо имаҳауа, иаҳагьы 
уирааԥсо дудхалар, уи ашәирақәа зегьы иреицәоуп.

Аинтерес зҵоу ԥхыӡк убар, уи иаанаго аӡбара уалагоит, амала 
ицәгьоу ибзиоу усгьы иуныруеит. Аԥсҭазаара ԥхыӡуп рҳәеит, аха уи 
иаҳамбац, иҳазгәнымкылаз ԥхыӡуп, ианыҟало ашьҭахь ауп ԥхыӡҵас 
ианаабо.

Сара уи аԥхыӡ салоуп, сзалымҵӡац.

Уԥеиԥш уазхәыцуа…

Иҟоуп иудыруа уҳәарц ануҭахым, ианузымҳәо, иуҳәар анамуа, 
мамзаргьы ианумбо, ианузымдыруа. Дарбанызаалак изы ихымԥа-
датәиу, узвысша, игәоуҭаша, ириашатәуп ҳәа иуԥхьаӡаша ыҟазароуп. 

10. "Алашара" №4, 2026 ш.

Зегь азеиԥшра, аҭацәра, анҵәара иалагамҭоуп. Ууаҩынаӡаны ухы 
анушьа иубозароуп иубаша, иуҳәозароуп иуҳәаша. Ҳаӷоу даанха-
аит, ашәаџьҳәаҩ иеиԥш, унапы ианырҵо мацара уацгыло, убри 
унахыҳәҳәан уара иухатәу ак умаӡамкәа. Сара сызшьуа – зегь ирнаа
ло ауаҩы дзааӡаз, иаԥсоу аҵеи ҳәа ихәаԥшуа икәшамыкәша, игылоу 
дахьрызгәамҭо ауп. Уи, еиҳаракгьы, аҳәынҭқарра аҩӡараҿы итәоу 
ачынуаа цәгьашәа дырнаалоит. Дҵас исырҭарызеи ҳәа, алашәарыц
еиԥш, дыхианы дахьтәоу – дышҩаҵҟьара дыԥшуп. Уи убасҟак 
гәахәала инаигӡоит идҵақәа, иара изы уара уааԥхашьартә. Ус иҟоу 
аазрыхыз амилаҭ шьаҳауп, ԥхьаҟа рцара аԥдын еиԥш иашьаҳауеит. 
Урҭ абжьааԥынгьы есымшагьы ишәарҭоуп.

Ҳара ҳмилаҭ рҟазшьа бзиақәа иреиуаз, амҵақьақьаҩ, аԥсахыҩ ре-
иԥш иҟаз рыларааӡомызт, урҭ еснагь амилаҭ ҭазырхо ҳәа ирышьҭан. 
Ҳазҭагылоу аамҭазы, аамҭа иахараҳҵаргьы, ҳмилаҭ ирылиааит 
ажәынҭыӷьла гәрамга еиԥшны арҭ ацәаҩақәа зҟазшьахаз рацәаҩӡа-
ны, уимоу, уаарыцәшәартә.

Аԥсуа нхаҩ игәара иҭеиҵомызт алаҟьала, уи аапкызар ҟало-
ит, ма маӡа ицҳауеит ҳәа. Иахьа ҳхы иаҭәаҳшьалак ҟалоит, арахә 
ҷынла иамысуаз аԥсуа нхаҩы зынӡа абашаз аҵықьҳәа дуеихсны 
уишьыр илшоит, ауаҩы арахә дызлеиԥшым аилкаагақәа (ацәаҩақәа) 
ицәыӡит, имаӡам, иоуҳәалак ибла ҭызза духәаԥшуеит, акгьы хьмыӡ
ӷишьаӡом, ҽхырчча ҟаҵаны, егьа ҟьашьра ҟаиҵаргьы, дацәцарц 
далагоит. Т. Аџьба иҳәашьала, ажәлар рҿы аҽыҵәахышьа дақәшәоит, 
дақәшәаргьы уи дырҵәахӡом, нацәақәкыла деибадырбоит, аха иара 
дацәыԥхашьаӡом. Ишьҭахь ирҳәо дазыӡырҩӡом, дазыӡырҩыргьы 
хьаас имаӡам. Ус иҟоу, сара стәала, аԥсыхьшәашәа ихьӡуп. Абарҭ 
рацәаҩӡахеит ҳахьынҭыҵуа, уара уԥхашьоит дара рҭыԥан. Урҭ иры-
лауааӡо ахәыҷгьы дара дреиԥшхоит. Шаҟа срыцәшәозеи урҭ?!. Сара, 
излауала, урҭ сҽырцәысыхьчоит, рааигәа анеираҵәҟьа сацәшәоит. 
Хьаа змам, акрыфара мацаразы адәы иқәушәа збоит, насгьы ишәиу 
уаауп ҳәа срыхәаԥшуеит.

Ашьыцра иаржьакцахьоу амилаҭ, амҵақьақьацәа раарыхра иаҿу 
бзиас ирԥеиԥшузеи?

Акы ҳахирҟьоит Ҳазшаз, убри аилкаашьа, адыршьа Ҳазшаз ҳақәы-
ршәа!

Аҿыҭбжьқәа еиныҩуеит

Аԥсҭазаара Аханчаԥа ашә аартны уаныҩнала нахыс аӡымҩас 
ишьҭнаԥааз абӷьыц хәыҷ алахьынҵа шулахьынҵахо заа иабауды-
ргәышьои. Еилыхароуп, еиҿыхароуп, аха аҽрыцқьара амҩа ианы-
стәуп, ахачҳареи, алшареи, агәамчи умазар. Ари Адунеи ссир ахь 
уаазышьҭыз иуиҭаз анапынҵақәа гәынхәҵысҭала урзыӡырҩуа 
уҿанынауха, узԥыло дуԥымлар ҟалашам. Аха даара угәуҽанымзар, 

абжьагылаҩцәа, амҩасцәа умҩа ныркылахьеит, рыцәцашьа ус иа-
гьымариацәам.

Мҩеилаԥса реихысырҭаҿы зышә аатыз, ахшыҩи адырреи мацара 
ахьныҟәцатәу агәынхәҵысҭа иалшо маҷӡам. Аҩсҭаа узеилеирҳауа 
амазара, уаџьал зрааигәо ууаажәлар урылызхуа уҽаумырҟьашькәа, 
Ҳазшаз иҟәырҷаха злеиҵаз угәеисра уазыӡырҩыр, иҵхәраауа аӡыхь 
хәыҷ еиԥш урыцқьара ишаҿу уныруеит, иагьуацәажәоит, уаҩы 
имаҳауа ухаҭа заҵәык еилукааша бызшәала. Уи абызшәа убри аҟара 
уҳаранакуеит, иара ихаҭа убжьы ааиаҳартә аҟынӡа. Уи убжьы узы-
ргар иауаҩшәахуа, ушԥаласу, шьыри, уаныцқьоу, удоуҳа агәыцқьа 
анухаҵгыло, ԥшьа-ӡыла иӡаархыз аԥшқа уиҩызоуп, усҟан агәрага-
ра уцәымӡӡац узыхҭыгәлаз Адунеи ссир аԥшәмаҵәҟьа шуакәу. Аха 
изцада уи амҩа цқьала?! Аҿыҭбжьқәа еиныҩуеит, урҭ рхырхарҭақәа 
хаз-хазуп. Ицо зегь иахьцатәу иоуцахуа, иахьеи уаҵәи ззеиԥымшьыз 
згәи, зыхшыҩи, зыԥси еицымныҟәаз абаагәареиԥш ианукәыршоу, 
урҭ зегь уара иануԥырхагоу, «ианулачо», асабацәцәагеиԥш угәы-уԥсы 
анҭырԥсаауа уҽызлоухьчо дыррак, мчык аиуа цәыҵаҵәах умамзар, 
умч улӡаауеит. Агәыламӡа изы уи ԥсрак иаҩсуеит. Урҭқәа рҿагылара 
ауаҩы иԥсҭазаара ахуеит, иҵнацәаауеит, илшара аркәадоит, дыш-
неиуа игәы имҟьар ҟалоит, усҟан наунагӡа уаҵахеит, ухы уаӷахоит, 
иуцәымыӷхоит, уимоу, ииашам уара уакәушәа ухы убо уалагоит. 
Агәыӷра уцәыӡуеит, ушнеи-шнеиуа умҩахызҟьаз уреиԥшха уаары-
лагылар цәгьа иумбо уааҟалоит. Уанӡа хаха узҿагылаз, уажәы – ры-
дҽырбалара уалагоит. 

Усҟан арыцҳара аҟалара ааигәахоит ауп, ацқьа иҽанизеиқәмыр-
ха Адунеигьы ахрыцқьара иалагоит, аха уи иаҳа ирыцҳара духоит. 
Анцәа уи ҳзааумган!

Аԥшӡара уазеиқәырхар…

Ашәҭқәа… ашәҭқәа… аԥшӡара Анцәахәқәа, Аԥсеиҩгагақәа. 
Еиҭашәҳәахьоузеи шаҟа маӡа, шаҟаҩы рыбзиабара шәашаҳаҭхахьоу
зеи, аҵыхәтәантәи рымҩа шәхыԥсалахьоузеи, аԥшӡареи ақьиареи 
рҭынхарц.

Сара… шәареи сареи даҽакала ҳаизыҟоуп, сыԥсы еиҩыжәгоит сан-
заҵәу. Изаҵәымда, аха азаҵәреи ахәыцрақәеи урцәызго ԥсеиқәырха-
ганы сахьшәыхәаԥшуа адагьы, шәара ԥсеивгарак сызшәырхынҳәуеит 
схы сымч анақәымхо. Чҳара нагӡа зимҭаз сара, аԥсҭазаараҿы има-
раҳәу аҟазшьақәа зламӡо, сзырхаго иахьатәи Адунеи аҳәынҵәрақәа 
злеибарку ауаа ԥаршеиқәа, иҟам-ианым аӡыргаратә цәаҩақәа 
зхьындырҳалаз аҟрымҿрымқәа, адоуҳа иалаҳаз рыҟьашьрақәа 
санзырцәымцалак, лаԥшызаҵәла ашәҭқәа сызрыхәаԥшыр, харантә 
акәзаргьы, сыԥсы ааиҩыргоит, сырхәышәтәуеит. «Уф, гәышьа» ҳәа 
саатәоит, схы зҟәыскуа ауаа снарылҵны, ԥшӡарак, ԥсыршьага дунеик 
сналалоит, ишаамҭалатәу сгәаларшәо. 

Зегь аамҭалоуп рымҳәахьеи, мшәан, сҽааиқәыскрауазеи. Исазҳәа-
да сара соуп ииашоу ҳәа, издыруада аԥсҭазаараҿы иҟамлац, иалымшо 
акы сашьҭазар?! Избан, избан? Рҿаархоит еишьҭаланы азҵаарақәа.  
Урҭ ашәҭ ԥшӡақәа сҿырхит аҽынгьы, ҳаԥхьа инаскьаган иқәгылаз. 
Урҭ сҩыза лымшираҿы илзааргаз ракәын. Аха сара сакәын иаҳагьы 
иҿырхуаз. Ашкәакәеи аҟаԥшьи. Еилалон рыԥштәқәа, рымчра. Иԥан-
даз сара сныркыларц иахьаҿыз адагьы, амци, аԥаршеии, иашара 
зламыз ччаԥшь-гызмаллеи, тәамбареи злыжжуаз аибарҽхәарақәа 
ааныркылозшәагьы збон. Ааи, ааи, иагьныркылон, акызаҵәык, урҭ 
рыԥштәы рыхҟьозшәа збон зны-зынла. Заҟантә заҟа рычҳарызеи?!

Сара… сара… Саргьы исычҳаларц сгәы иҭаскит, аха, сымч иаҳа 
имаҷзар акәхап, исылымшеит. Еибаныҳәон, сара сӡырҩуан, ашәҭқәа 
сҿырхуан. 

Иҭабуп, Ҳазшаз абас аҿыхра зылшо ҳааигәа иахьаԥиҵаз. Аха ҳара 
ҳзымчыдоузеи?! Ҳхы ҳзымаиааиуа сгәы иҭахәхәа ишҭаз сдәылҵит 
дырҩегьых уи ахыбра, аибарҽхәарақәа хыжжны иахькаҭәоз, 
сыхьӡҵәҟьа аҳәара ахьрылымшаз… ашәҭқәа ааныжьны сахьцоз 
заҵәык акәын сгәы иалаз. Аха гәыла-ԥсыла исыцын, иҭабуп ҳәагьы 
расҳәон.

Ашәҭқәа… Ашәҭқәа… Ашәҭқәа.

Сара сызусҭада?!

Ауаҩы дахьынӡауаҩу ихы агәра иго дахьынӡаҟоу ауп. Ухы уана-
зҵаауа, акы-ҩба зҵаара рҭак ухала ианузыҟаҵо. Урҭ хырхарҭала 
ииашаны иалукаартә уаныҟоу.

Сызусҭада сара?
Ашьхақәа рылаԥш иҵшәаз, рыхьшамыхьша ҿыӡәӡәаа, ԥсра-ӡра 

амшын инахәлабго арҩаш ԥыххаақәа еихыс-еиԥыс амҩа ишықәу 
сгәалазыршәо амш еихьымӡақәа сызразҵаарыма ари сызҵаара 
аҭак азы. Мамзаргьы, маӡа бжьы зхоу, аҳауа иалаӡсо Амра ахцәԥа-
рақәа шьыжь сыхәда инакәсыршоз аасҿахәыҭхәыҭны исарҳәару! 
Урҭ сыгәра абаргари, аԥсабара сшахәҭакугьы, бызшәак ада ззымҵаз 
сара. Ицәажәода ҳәа иааџьашьаны рлымҳа инҭаҩыз ажәа бжатақәа 
еимгаеимцарак иаадыххылоз абжьы маӡа сызҵаара аҭак ҟарҵозар 
исзеиԥымшьуа урҭ ажәақәа… Урҭқәа реилкааразы сызхысхьоу аԥсҭа-
заара ақьаадбӷьыцқәа, арҩышьыга рымазшәа исаҩыргоз амшқәа 
исыҵарымҳәеит агәеилгара иахылҵуаз урҭ аилкаарақәа. Сара избан 
ҳәа сҵааӡом. Издыруеит, сыԥсы самԥшит, сажәа самԥшит, Аҳәахьа 
наӡақәа сраҩсит сымдырра сҽагәылаҳәаны, бжьы зхамызшәа избоз 
аамҭа гәаҩа аҭра сынҭысны зҿаазхаз уаҩуп. Ус иуаҳауазеи, еилукаа
уазеи. Адунеи еибафара ахаԥыц еихакшақәа ирыбжьашәаз игәа-
лашәашеи?! Урҭ сажәақәа хҿыхгамзароуп, сыг-сыбза аилкаага ҳәа 
исҳәар, ҩраԥа изымнеиуа агәҭацәқәа рымҩа ылысхыр акәхоит. Ус 
саҳәаӡам сандәықәлоз аахысгьы. 

Сымӡырҩит сҳәар, сӡырҩуанеи. Исмаҳаит иаҳа ииашоума?! Сеи
дру, ԥышәароуп рымҳәеи, уи саҿызааит саргьы. Зыгәра нагӡаны иргаз 
иоуп изԥыло, инаскьарго.

Сара аӡәы итәы зысҳәарызеи схатәы ныжьны. Иарбан схатәы? 
Зымҩа зыркааз ауаҩы еибга, зуы-зҳәа зкапануаз, зшьапы ргыларҭа 
заа игәазҭоз, ацқьара аҭыԥ згәаҿы иззыҵәахыз, мамзаргьы изҵәахыз 
џьызшьоз Ауаҩы – саб ҳәа сзышьҭаз игәы сынҭырԥраан Ажәҩан 
салеиҵеит, ус иҭахын, жәҩанла сызцоз џьишьеит. Ус ихәыцуа сара 
соуп иахьа. 

Сара?!
Иҵа бхала ҳәа ахьсеиҳәаз сгәы иалсит. Анаԥш-ааԥшра сшаҿыз, 

зегь шџьасшьоз Амш сахьымӡеит. Аԥша агәра сзымгеит, Амра сымч 
ақәымхеит, Ақәа сапҟеит, Адыд саршәеит, Амацәыс сышьклаҷҷеит… 
Нас, нас узлацои, уабацои?! Аха урҭ зегьы, саб иеиԥш, бзиа сырбо-
заарын, схала акы збарц, исҵарц зҭахыз ракәын.

Нас исԥырхагадаз?!
Уи амаӡагьы схала иаасыртыр акәын. Уанӡа ирԥырны Жәҩан иа-

ларҵахьаз абри сара сеиԥш бжьы змаҳауаз, зхала зхы зымч ақәымхоз 
агәлымҩқәа, ари ажәа сара сацәшәаӡом, шәаргьы шәацәымшәан, 
аҳара зылшо изусу агәоуп, аха ианамыҩлак уаргаӡоит, уардагәоит, 
уҿанаҳәоит, ус зегьы иаҳмыхьи. Уи нас… Ихынҳәыз зегьы укьыс-
цыԥхьаӡа укаҳауеит, укаҳацыԥхьаӡа угылароуп ҳәа ари аҳәамҭа 
иҳарбылгьо аҵакы иашагәышьам. Узгылаӡом, ӷәӷәала иқәкшаз 
агылара иаҭәашьаӡам, уи иаҵахаз дрылаԥхьаӡоуп. Зԥышәара иаҿыз 
имӡырҩыз, ихьамԥшыз, згәы ашәқәа азыркыз Ауаҩы зегьы ааимхны 
днаиртәоит, Ашьыцра ада. Уи аҟармеиԥш ианикәшалак, иԥсы ацарҭа 
ахәыруеит, ԥырхагада хырҳага инамырҟаҵо. Урҭ, урҭ сышԥарыцәшәо 
сара, еиҳаракгьы, дара среиԥшхар сҭахым, аха дара срацәҳаӡом, 
ргәаӷгьы сымаӡам, дара ирхароузеи, мчымхаразаап. Угәра аӡәы 
игалар ами, Жәҩанаа ирымгазар, Дгьылаа рымҵакәашатәуп. Уи 
сара исҳәарҭам, Анцәа ду саҭоумҵан!!! Убарҭ шаҟа иаԥырхагоузеи 
адунеи! Анцәа ҳахьча, ҳрацәоумтәын.

Сара сызусҭада?!
Сара аԥсҭазаара агьама сызгәамҭеит,
Сара аԥсҭазаара амҵәыжәҩақәа снамҭеит. 
Иԥыруаз срылаз шџьысшьоз сымҩасит,
Иԥыруаз рызегь жәҩанаҿ еиҿасит.
Амца иаҟәыхын, иццышәха иблит,
Усҟан Дгьылахь ҽазнык ихынҳәит.
Еиқәызҵаз Амца, араҟа ирзыԥшит,
Издыруаз, изқәашьыз рнапаҵа имаԥшит.
Жәҩан лахь ианиҵаз, жәҩанаҿ иӡбан.
Дгьыл ҭәамшьа ихалаз, Ԥсахыҩны дшьын.

Дгьыл маӡа агәашәаҿ ҟарулны сынхон,
Изызӡои суаҩымзи, Жәҩанахь сеихон.

Уҽурҿыцыр ануҭаххо

Шықәсык узҭагьежьуаз уаамҭа агьежь, уашҭа-ԥшӡа унҭысны, ҿыц 
иаауԥылаз Ашықәс ҿыц аамҭа ацәыкәбар наугәыдыԥсало уҿыноухо-
ит. Усҟан, сабантәаауеи, мамзаргьы сабацои ҳәа ахәыцхагьы уоуам. 
Аҿыцра ухнахны, гәыӷрак ашәалҟьамреиԥш узхьыԥшыз унашьҭало-
ит. Зегь ухоуршҭырц уҭаххоит, бзиагьы цәгьагьы. Агәалашәарақәа 
уҽрымкәкәаа, аамҭа ацәыкәбар науқәыԥсо уахьнеиуа, заҟа иуҭахузеи 
урҭ ацәыкәбарқәа иухәыцыз удрыцқьар, урыԥшьар, урныҳәар, гәалак 
ашьҭа угәаҿы инмыжькәа зегь ҿыцмҭала иааунаркыр… Аха… аха… 
Уахьынтәаауа агәхашҭра ацӡам. Узҵаз аидара, угәалақәа, ухьаақәа 
зегьы урԥырҵны уабанӡацашеи, ухы узжьозҭгьы даҽаӡәы дужьаргьы 
ҟалон, амц иунаҭозеи амзар. Иааинырслан иуҳәаз, иааинырслан 
иуҩыз, иааинырслан иуфаз, иааинырслан, иааинырслан… Иҵакыдоу 
аԥсҭазаара, ахжьарҭа дунеи уаламларгьы ауеит. Аха уи уазҳәарыда? 
Зегь реиҳа ишәарҭоу ажәа «ахзымдырра» анумҵакәашо. – Иа, Анцәа 
ду ҳрыцҳашьа, – иҳәоит ақьырсиан, аԥсылман – Аллаҳ, Аллаҳ! – 
иџьоушьоит, ахзымдырра иаршанхо, аха зычҳара иҽыжәу, зыламыс 
иаршлаз згәы кылаҳҵәаз уи ауаҩ…

Зҵакы удыруа, иумҳәар амуа, аха узаҩсуа, угәабзиара нақәҵан ԥы-
рхагамзар, хырҳагара злам ацәырҵрақәа, ахымҩаԥгашьа унараҩсны 
уанца, уи ацәгьоура уаргьы уалахәуп, згәы кыдгылаз аӡә дшәиргьы, 
шьыҵәрак ашәи уашҭа иҭарԥсазшәа ушыгәаҭеиуа иурхәлоит, иур-
шоит, уи ацәцара даара иагьымариаӡам, аха урҭқәа збарҭоу хьаас 
измоу иоуп, иаргәаҭеиуагьы убри иакәхоит.

Ашықәс ҿыц зегь арҿыцуеит, зегь арԥшӡоит анаҳҳәо, агәхашҭра 
змам ауаҩы игәыҵхақәеи ихьаақәеи ныжьны амаҭәа ҿыц ала 
ажәытәтәи изыԥсахӡом. Зны-зынла ажәытәра иаҳагьы аҽарҿыцуеит. 
Ихьааугоит зышьхақәа рыцқьара згәыҵаҳәҳәа итәаз уаб илаԥш хаа, 
бзиабарала, қьиарала иҭәыз игәы аԥхара уныруеит, амарџьа, амарџьа, 
«зыжәла ҭызгаз диеиҳауп зыжәла змырԥхашьаз» ҳәа ибжьы угәы 
иқәыҩуа уҿынаухоит, аха уажәшьҭа ԥхашьара аныҟаӡам иурԥхашьо-
да?! Зыжәлар рхәы зфаз дыԥхамшьозар, аҵарҭыша згаз, аӷьыч, зҩыза 
дызҭииз, зыбла ааихамҟәыскәа амц узжьо аԥҳәыс, ахаҵа, зыԥҳәыс 
лышьхәа иаҵахаз, зыԥҳа илыҭныхны амашьына иақәтәоу, ах-ах, 
саангылар еиӷьхап. Арҭ жәлар ирдыруа, аха злаҿырымҭуа ахҭысқәа 
ҳазқәынҵа ҳналалеит аҿыцрақәа ҳадызгаларц ҳаззыԥшыз Ашықәс 
ҿыц. Шықәсык ҳичҳаит, убри азы мацара угәырӷьар ами, аха зыбгацәа 
зшәыз аҿыц аниӡах, аӷьыч иҳамҭақәа ианрыцла, амҵақьақьаҩ ихамы 
аҳәынҵәрақәа анирҿыц, амаҳагьа дызраргамаз аԥҳәыс диҩыҵрак 
«даныкәаша», данықамса, ажәынҭыӷьла каԥсазшәа ахымдырқәа 

зегьы аҩар ианӡхнаго, акылаӡырҩцәа рыхәԥса анышьҭырхуа, ҷкәы-
на хәыҷык аԥсуаа дрылиааит анырҳәалак иԥеиԥшхозеи ҳәа угәы 
анҭыԥсаауа, ҳуасҭацәа ржьаҳәа ашьҭыбжь дыдроушәа амацәыс 
ҳанашьҭоу, Ашықәс ҿыц ҽаанбзиала ҳәа ашәхымс ҳанхыҵны аамҭа 
ацәыкәбар-цырақәа ҳҿаԥсо, иҿыцу, аха иаҳзымрыцқьаз ҳамшқәа 
ҳнарԥылеит. Уи сара схазы мацара акәзар сҭахын, ус избозаргьы 
дара ҳажәлар ирзыбзиарахааит. Ҽаанбзиала!

Аныҳәаԥхьыӡ наҩырц

Ишԥагәырӷьо аԥсабарагьы агәырӷьара зылшо ауаҩы данаԥыло, 
уи ицгәырӷьоит икәшамыкәша зегьы, иара убас агәырҩа зныԥшуа 
ах-аҿы лабжышкаҭәа ицәгәырҩоит.

Ииашоуп, ауаҩы дуаҩынаӡазар, игәы аччаԥшь ҭыҩуазароуп, иа-
гьҭаҩуазароуп. Агәырҩа назкьысыз игәаҵа ианырыз ахьаа лабжы-
шаагагоуп, дышуаҩу изырдыруа иҩнуҵҟатәи ибжьоуп. Аӡәы ихьаа 
иааигәа игылоу ианиныруа иара иаҳа дласхоит, иԥсеиҩгара даԥшә-
махоит. Аха уи зегьы иоурылшахуоу. Згәаӷ зыԥсеиҩгароу шьоукы 
угәырҩеи-ухьааи уцеиҩшара акәым изеигәырӷьо, агәырӷьаҿҳәаша 
зхыршәаауа ажәабжьны ирыдыркылоит. Усҟан иргәалашәаӡом 
агәырҩеи ахьааи рҳәаақәа шыҭшәам. Атәым гәырҩа иеигәырӷьо, 
ихатәы гәырҩахар шыҟало дазхәыцӡом. Ҳазегь Ҳазшаз иҿаԥхьа 
иаҳуалшәатәу еиҟароуп. Аиаша алакьысра адәныҟала ишәарҭамшәа 
уанахәаԥшуа, ихьаау, игәырхьгоу уалла ишәатәхоит. Зегь раԥхьаӡа 
ухы ураӡалароуп, уацәшәалароуп. Ҳазшаз ҭыӡшәада иуаҭәеишьаз 
ауп ухәҭаа, убри ииашаны амаҵ анузыму, иуаҭәазгьы уалхәдахоит. 
Амц аҵаҟа нхашьа ыҟаӡам, Ҳазшаз дымцутәыр ҟалаӡом, Аиаша хаҭа 
ахьыҟоу иара иҿоуп.

Ҳадгьылтәуп зегьы. Аҽхырцәажәареи аҽырҟәышреи зламӡо Ад-
гьыл зқәаршәшәоит ҳгәыҳҽаниҵарц, изымҿыхаз ҳара. Зшамҭеи 
зҳәамҭеи еивимгаз, иишаз ҳара, амӡырҩра иақәиҭымыз зыԥсы 
цқьара зынархаз ҳхәы ҳаҭәҳәо, ҳгәи ҳахшыҩи рҵаҳәа ҳазыӡырҩуа 
ишҳаҭәоу ҳаныҟала, Нцәа ҳиаҳауеит, ҳагьибоит, ныҩрамкәа иб-
жьыҵәҟьа ҳақәиргоит. – Шәахь снаԥшит, шәааԥшыназ, – иҳәашт ҳа-
гьаарыцҳашьаны, ҳамӡырҩра ҳшақәӡыз цәырымго, деиҭаҳақәныҳәар 
ҳҭахны ҳахьынаиҵаԥшуа.

Ҳаазгаз амчқәа ҳамч шрықәымхаша ззеилымкааз ҳуаҩ дуреи, 
ҳԥагьара ирызхымҽыз ҳҭахрақәа ҳрывакәашо мчрак ҳхахьы иаҳ-
заагошәа иаабаз лаԥшхырԥагоуп, иагьлаԥшҵашәароуп. Уцароуп 
уахьишьҭуа, иубаша уирбоит инамцхәымкәа, иулаӡо, узызшоу иаԥхьа 
издыруада. Ушәароуп узҵысуа, уи аҩахыс ҭацәыроуп, иоуузҳашоу, 
уабанӡагылазаашеи. Мчылоу, амч ара хархәашьа амаӡам. 

Шьахарыма аҳәынҵәраԥшь агәы зырҟаԥшьыз?! Иахаразеи уи 
ашьа агәыҵашә иаанхартә еиԥш?! Избаз иахьзеи рымҳәеи, иҵааз 

иарымҳәеи, иргәаламшәалои, издыруада уи Аиаша иаԥштәызар, 
иаҳбаларц, ҳабла иҵымшәарц?! Издыруада… 

Зхы хақәиҭра ззамҭаз, ихьыԥшу, зыг-зҿы иазымҳәаз, иҩашьаз, 
зықә зырхәашаз, иаҵамгылаз, Аԥҵаҩы дидымкылт, ихы имакәачра-
хеит ауп иаанаго. Уи ҳәахьа бааԥсуп. Агәрагара уцзароуп, гәыла- 
ԥсыла, уусқәа рҿы иуаԥхьагылазар зыгәра угаз, угәра имгар ҟалаӡом.

Агәырӷьара зылшо, агәырҩа зхысуа, изныруа ауаҩы аԥсабарагьы 
даднакылоит, дахәҭакуп, диашахаҵоуп, дгәырӷьаҿҳәашоуп. 

Бзиа ицуп, Бзиа дақәшәоит, 
Бзиа иԥылоит, Бзиа даԥылоит. 
Уаҩы лашоуп, мшы лашоуп. 
Бзиара зуша, Бзиара збаша рацәаҩхааит, 
Ҳадгьыл амшра азынхааит, 
Уи машәырда ҳаннархааит!  
Аԥша ччааит, мра лашааит, 
Ҳазшаз ҳашҭа дҳазҭаԥшааит, 
Иҳәамҭа ҳгәаҵаҿ инаӡааит. 
Ныҳәа-гәырӷьа-мыш ҳазшааит, 
Амци иашеи еилҳаргааит, 
Аҳәынҵәраԥшь агәы цқьахааит,
Ныҳәа-лыԥха ҳхы-ҳгәы арҭәааит, 
Ҳазшаз иажәа ҳагымхааит! 
Амин! Амин! Амин!

Иҵәаху анузцәырымго

Ауаҩытәыҩса деилкааӡамкәа дагьаауеит, дагьцоит ари Адунеи 
аҟынтә. Ҩнуҵҟала уззыҟаҵоу, иуҭаӡо, узмароу угәы-уԥсы реилкаа
ҿы иныжьуп. Аӡәы еиҳа иеилыркаауп, ҵаҳәа изҭо маӡа бжьык игәы 
иқәыҩлоит. Аха инагӡаны еилкааны уаҩы имам. Ауаҩы дыгәрагам 
азы акәхап уи зиаҳәам, иҳәатәым имч ақәымхар, ибатәым иамхабар, 
урҭ игәы рҭынчны илаигӡар ууаҩы наӡам, умчра умхуп ҳәа иԥхьаӡоуп.

Егьа ус акәзаргьы, ауаҩы иааизакны дызусҭоу, ихаҿра, ихәыцшьа, 
ажәакала, иҭаӡара зеиԥшроу еилкааӡамкәа изаҵәра дшылаҳәоу еиц
хоит. Урҭ рҭакқәа зегьы уара уҟны иҟоуп, уара заҵәык рҭак ҟауҵа-
лароуп, иулшозар. Ухы уазҵаалар акәхоит, амалахазгьы уазымԥшын 
уи аҭак џьарантә, егьа дузааигәазаргьы, узусҭаҵәҟьоу ԥшь-хәҭакгьы 
здыруа уааигәа дгылам. Игәнугацыԥхьаӡа ухаҭагьы уацәыхарахоит 
уи аҭак.  Иҩбахоит, ихԥахоит ухаҭагьы зҭак узыҟамҵо азҵаарақәа.

Удунеи хаҭәаацыԥхьаӡа уззааигәаз, иузааигәаз наскьоит хәыҷы-
хәыҷла, ишнеи-шнеиуа зынӡа шәеицәыхарахоит. Уан узхылҵыз 
лареи уареи шәшьа заҵәык шәеиднакыло, ззин умам лцәымӷра 
улымшо, арахь зынӡа шәеицәыхараны, еилибакаашьа шәымамкәа 
шәаақәхоит.

Аамҭа ҳҽыжәуп зегьы, уи ахьцо ҳцалароуп ҳаргьы, зны-зынла 
аԥсҭазаара убас еиԥш «ҳамҭақәак» ҳазнархиоит, ухдырра, уажәра-
анӡа ԥсҭазаарак иҭуҵаауаз иаразнак ашәымҭак иааимҟьоит, иулаӡо, 
узмароу ааурдырны иниаҟьоит, аха, ишырҳәо еиԥш, дасу ианиашьа 
ихаҵашьоуп, убригь аамҭалатәуп.

Зегь ҳамҩасцәоуп, ҳаимҩалацәоуп, ҳаашьагьы ҳцашьагьы акоуп, 
иаҳгогьы иааҳгаз ауп, аха, уи иаҳбо мацара. Иаҳамбо иурҳаз зе-
гьы уԥсы иацуп, доуҳа ҭынхоуп, ибзиазаргьы ицәгьазаргьы. Уԥсы 
ахьынӡаҭоу ауп уанырхашҭуа, ԥсыншьҭахь ауп иртытуа укәа ианҭало. 
Аԥсы еиҭанаҳәо рацәоуп, аилкаа зегь иумбо ауп иахьыҵәаху. Дасу 
дызқәиҭу дызмароу ауп. Узлаҟоу аҟны аҽцәыргара зылшаз, аиааи-
рақәа зегь иара итәхоит. Аҽырқьачақьра – аџьныш иԥсы аҭра уҭа-
нагалоит, уа уара уҭаӷьацарц уҟаӡам. Дасу иара иҭоу ауп дызқәиҭу. 
Аҵәаҵла ҵәада акгьы ҿалаӡом. Уи аартраӡам, ҳаҩслоит умҳәозар.

Схы сазҵаауеит сымҩашьарц, уи исанаҳәо сгәы иабызшәоуп, 
сыԥсы иабызшәоуп. Акызаҵәык сзыцәшәо – схи, сгәи, сыԥси сы-
рзымӡырҩыр ҳәа ауп. Имҩахҟьо – иҩбахо, ихԥахо, зшьара иқәҟьо 
иоуп. Ус Анцәа исҟәырхуп. Дарбанзаалак ицәа дҭаӡозар ауп. Ҳнапы 
ианҵоу, Ҳшаҩы ҳазқәиҭитәыз аҳәаа уанахыҵ уааникылоит. Иааны-
ркыло – иахьцашаз изымцаз иоуп.

Ишԥасҭахыз сгәи, сыԥси, схи рымаӡа, рхәыцра, рымчра ииашан 
еилызкаауа аӡәызаҵәык дыҟазар, саргьы сналаҵан. Аха, аха сара 
сиаша иашамзар сзазҵаарыда?! Иззыҟаҵода уи аҭак?!

Санаауазгьы сахьынӡаҟазгьы, санцогьы уи ашьҭахьгьы сыз-
усҭаҵәҟьоу аӡәгьы издырӡом, иара саргьы. Аӡәгьы мцла сцәыригар-
гьы сҭахӡам, сҵәахызааит ус. Сара…

Игәакьоу абжьы

Аамҭа иаҵахаз ибжьы саҳауан, дыгәжәажәон, дгәамҵуан, даҽа
зных дқәыԥсычҳауан… Ииааиуаз ачҳара импыҵҟьон. Уи сара 
иџьасшьомызт, уимоу, дагьсызрыцҳамшьеит. Ҩ-хьаак уламӡозаап. 
Игәакьан сара сзы уи ибжьы. Ихьызгьы сазҵаауамызт. Избан? Из-
банзар уи ибжьы сызгәакьан, сара исхатәын, исныҩуан азы ҩбаны 
исаҳауан. Ҩбаны… хԥаны… Уи адунеи иқәыҩуа бжьуп. Аӡеибафара 
иалыҩуа абжьы, аԥхьа уаршанхаргьы уашьцылоит, иулаӡоит, уимоу, 
иумаҳар – уаашәоит.

Сцап зҳәоз дзымцеит, ари адунеи даақәлазар иибоз, иаҳауаз, 
илаӡоз, иламӡоз нышьҭамҵаӡакәа иҿааихан, бжьызхылҵуаз зегьы 
ибжьы нарылашәан, ибжьы ахаҭа ицәыӡит. Ара зегь шԥеиԥшу! Аб-
жьгьы, агәгьы, амҩақәагьы. Изычҳаз, иззымычҳаз роуп еиԥшым. 
Дарбан ииашоу ҳәа аӡәгьы дҵааӡом, уанааз иуазҵааз аиҳа, уанцо-
гьы иуазҵааӡом. Усҵәҟьа лаӡашьа убахьоу?! Аха… аха… Идуӡӡоу 
амч ихәыҷӡоу ныԥшшьа амамзаап. Акызаҵәык, ухы уцәымӡыр, 

11. "Алашара" №4, 2026 ш.

игәакьоу бжьык уаҳар, угәлымҳа иаҳауеит, улабжыш иакәабо иу-
зымҳәо ухьаақәа, ҳәашьа змам, мамзаргьы иуҳәаргьы, иумҳәаргьы, 
иузымҳәаргьы еиԥшханы уанрылагылоу угәы цәымсахоит, иалухра-
гьы узымдыруа уҩашьоит. Игәакьоу абжьы, узырҿыхо асаркьалзаҵә, 
аха абз ҭшәаанӡа…

Сабагеи уахь, исаҳауан аамҭа иаҵахаз ибжьы, уи сгәы иқәыҩуа 
саауеижьҭеи маҷ ҵуама, аха саҩсны сзымцеит, уахьнеилак игоит 
иагьгәыԥҵәаганы, иуламӡо, аха сара исылаӡоит, избанда уи сара 
сгәоуп изҭыҩуа, иагьҭаҩуеит, иагьҭыҩуеит. Сара уи убасҟак сашь-
цылеит, зны-зынла ашәак еиԥш исыдыскылоит, аха зны-зынла ауп, 
даҽазны лабжышла искәабо схьаақәа рхьаа исцәеиҳахоит, исҭахны 
акәӡам, ажәа сара анысцәыӡлак, сыбжьы анысхашҭлак, сара егьыҭ 
дара ианрылаӡлак. Сара дара ирумҭаргьы иуцәыргоит, ирҭахны, 
ирыхәоны, изрыхәо рдыруа акәымкәа, гәаӷшақә, аҳарамра ажәла 
ӷьацарц зҭаху игәаҳәара анагӡаразы. Убригь шыздыруа уи аамҭа 
иаҵахаз сиҩызамхар, иаргьы саргьы ҳаиҭахоит. Уи шәарҭа алаӡам 
сара заҵәык сзы ада. Иаргәырӷьогьы дҟалашт, иазыԥшугьы, кыр 
рылшозар, сара сҿы ирылшо зегь зылзыршарц зҭаху заҟаҩы ыҟада, 
ирацәаҩхарушь?! Уи сзыхьчо идырп.

Аамҭа иаҵахаз ибжьы саҳауан.
Игәакьоу абжьы.

Аӡиас уашьҭалар…

Издыруада аӡиас амҩасра акәзар аԥсҭазаара ҳәа ҳзышьҭоу, уи 
анҵәамҭеи алагамҭеи еиԥызшьхьада, ицоит, иаба? Нҵәашьа змам 
аԥсҭазаара ахаҭа иашьҭалан инеиуеит. Издыруада еиқәшәахьа-
зар, еилаҵәан иумбо аҟынтә иубо ашҟа ииасхьазар?! Нас, нас зны 
илаӷырӡхоит, ихылҩаԥсылҩахоит, иангәырҩо илабжышуп, ианбылуа 
ихылҩаԥсылҩоуп. Ус-ус ҵыхәаԥҵәара змам мҩакы иқәлоит, адунеи 
иакәшоит ааԥсарада. Аԥынгылақәа зегьы ириааиуеит, қәԥароуп…

Аӡиас уашьҭалар, уабаго, нҵәароума, ҿиароума еилкаашьа змам 
мҩасроуп. Уи амҩа ианықәу… Аӡы, иԥштәыдоу, игьамадоу зыда 
нхашьа ыҟам. Ҿамҩак аӡы – аԥсеиқәырхага.

Ӡи-мцеи еиқәызҭәо – нҵәамҭоуп, аӡрыжәра – анарха, аӷәӷәара, 
аӡмах – аҟьашьра, акаҳара, аҵахара, аӡыршы – абылра, ахыҵра, 
аҭабара… Ус шаҟа! Аӡиас – еихсыӷьра зқәым аҿиара, амҩасра, аха 
анымҵәара.

Даара исҭахын аӡы иагьамоу збар, иаԥштәу сҳәар, аха ицәыргам, 
иҵәаху аартра зегьы ирқәашьым. Ицо, ииасуа, аха нҵәара зқәым, 
ихьаҵуа, нас зхьышьҭра иқәло, еикәшо ҳазхьымӡо, иаҳхьымӡо 
аԥсҭазаара ахаҭа. Сара уи иаҿысҵаахьоу акрыҟоуп. Амра ашәахәақәа 
зхыҷҷало, зхаԥыц ҟәашқәа аарԥшны ахьырхьырҳәа иччо ианцо згәа-
лаҟара бзиоу, здунеи ҭынчу, зымҩа ԥкым, зымҩа нагӡаны ианысырц 

зҽеибыҭа амҩа иқәлаз хьыӡрацара инеиуа аҽыуаҩхаҵа ишьашәало-
уп. Уи ашәымҭак.

Аӡиас иарыцқьоит амҩа иқәԥонаҵы, нас иаиааиуа амчқәа ианы-
рҿанагалалак, аԥсы аарла еиҩнаго, амч алӡааны, уимоу, аԥштәы иа-
мамгьы аанахәома уҳәо ихиаҵәаахоит, аԥсымҭа уахҭыгәлазшәа угәы 
нҭыԥсаауеит. Анцәа иумҳәан, иҭабаӡар ҟалоит, аха уи анҵәамҭа зны 
илагамҭахоит, изиааиз агәырҩа инаҵԥраан аҽԥжәаны, ихышхыҵәо 
еиҭандәықәлахуеит. Уи инымҵәаӡо қәԥароуп аӡиас хышхыҵәазы. 
Ашәымҭак аԥсшьаха, ахәыцха амоуӡац, еиқәымтәаӡо агәы абжьы 
ахыҩуеит. Ицоит, ицоит, ицоит… Амҩасра акәушәа еиҳа ихадароу 
аҿынанахоит аҽааиҵыхны, агәырҩақәеи ахьаақәеи ашьҭахьҟа 
иннажьызшәа збо, ахжьара иашьцылахьоу аӡымҩас. Аха иабаҟоу, 
еихьысеиԥысуа иашьҭалан иаауеит ааԥсарада урҭ агәырҩақәа, 
ахьаақәа изԥырҵырц аҭаххаз, ашәымҭакгьы иоузмыжьыз урҭ агәаӷ 
мҩангаҩцәа. 

Издыруада ианааԥсо изызхәыцуа, ԥсҭазаарак зыхҭынҵоу 
аилаҽҽабжь иагәылаҩуа абызшәа заҳарыдашь?! Уи аҵәаабжь 
згәылыҩуа аҭынчра иахаҟыруа аԥсы џьбарақәа риааира шымариам 
хазҵарц зҭахым аӡиас неиуеит ишнеиц, ԥсынгьы-бзангьы уи гәнаҳа 
шәатәны иадушәа.

Уабаго аӡиас уашьҭалар… Уабамго.

Ашәымҭак ухазы…

Ауаҩытәыҩса аԥсҭазаара дахәҭакуп, уи дымҩақәызҵо ихагылоу 
иара аԥсҭазаара ахаҭа шакәугьы, дааизганы иара ихаҭагьы даҽа 
дунеиуп, дыҭҵаатәуп, иара ихазы алкаа аҟаҵара илшозаргьы илым-
шозаргьы, хырҩ ззумуша, иҭҵаатәу аԥҵамҭоуп. Иара аԥсҭазаара 
аԥҵамҭақәа зегьы иреиҳау, иагьыуадаҩу ауаҩы иоуп.

Ухазы ухы уаназҵаауа, аҭак аҟаҵара улшар, насгьы иутәым, иу-
аароу, ҽырԥшӡагас акәымкәа, ухы амаӡа уара уҿаԥхьа иаауртыртә 
уҟазар, унаӡоуп, ухаҭәаауп, еилкаара наӡак уахаҭарнакуп.

Сара аҩбатәи, ахԥатәи ахаҿы исыргылаз ауаҩы сиазҵаар сҭахын 
сара схазы, аха ииашоу аҭак бзанҵы исаҳараны сшыҟам еилкааны, 
зегь раԥхьаӡа схы сазҵаар сҭахуп.

Рыцҳарас иҟоу, амц уҳәар ҟалоит иахьабалак, иааукәыршаны 
игылоу зегьы рҟны, ихарҵа-ихарымҵа, аха ухы жьашьас иоуҭо-
зеи?! Ухы уазҵаарц заа ихәыцтәуп, егьырҭ зегь рҿаԥхьа уԥхашьар 
ҟалошәа ҳашьцылахьеит, аха ухы уацәыԥхашьар ҟалома, ахжьара 
уалагар, усҟан… Усҟан уԥсҭазаара ахаҭа уцәкьаҿхар ҟалоит. Зхы иа-
цәыԥхамшьо дуаҩытәыҩсахом, иара аԥсҭазаара ахаҭагьы дхәымга-
нашьоит.

Изҳәазаалак, дарбанызаалак ар ирылоу иакәзаргьы, дшәарҭа
хоит ауаҩы ихи иареи анеицәажәо, ихы хьмыӡӷишьо, дацәыԥхашьо 
даныҟоу.

Агыгшәыг абна илдырҟьоз ажьеиԥш угәы ҭыԥсаауа аԥсҭазаара 
иаалаххыз ауаҩы дахьынӡарыцҳау ихаҭа инагӡаны еиликаауазҭгьы 
ҿиарагьы ҟаларымызт. Еиламгыло бааи-ԥси учаҿаҵахәы рылганы 
агара ус имариам аусқәа ирхыԥхьаӡалоуп.

Сара… Сабантәаауеи, сызусҭада, исҭахузеи, сабацо?! Ирацәаӡахоит 
ухы иоуҭаша азҵаарақәа, урҭ зегь рҭак узыҟаҵозҭгьы аԥсҭазаара 
уазынхон.

Зны-зынла иҟалоит уара ухаҭа рҭак анузыҟамҵо узҵаарақәа. Схы 
здыруама инагӡаны? Схы удырырц инагӡаны, ухы удырырц узмароу 
ииашаны еилукаауазароуп. Аиаша абри ахаҭаҵәҟьоуп ҳәа узхьынҳа-
ло зынӡа ааигәа ианыҟам рацәоуп. Иарбану иара убри аиаша ҳәа 
ҳзышьҭоу?! Иҟамлаӡац бзанҵык ауаҩы днагӡаны данеилыркаахьоу, 
аха акызаҵәык, узусҭаҵәҟьоу уҩныҵҟа иҵәахны, анышә нақәыԥсаны 
аамҭала иухатәутәуа ҽырԥшӡага-қьачақь-цәажәарақәак уртәыртәу-
еит, иахьухатәым азы угәы-уԥсы иуҵарымҳәо еилкаарак уаҭаауеит, 
иунышәом, уанышәом сара сабаҟоу ҳәа уԥшаауа. Уи сара ҳәа узҿу 
ануцәыӡуа акәхоит. Уаарала уабанӡазнеигәышьо. Убри сацәшәон 
сара ахаангьы.

Уи ус дыҟан рҳәоит, изҳәогьы еиҭазҳәогьы дрыздырӡом инагӡаны, 
уимоу, ибзиарақәа реиҳагьы ицәгьарақәа еиҭарҳәалар еиҳа еиӷьы-
ршьоит. Ех, заҟа дыргәаҟузеи ауаҩ рыцҳа, деилкааӡамкәа ҩ-дунеик 
ирыбжьахаз. Иҟам ҟарҵоит аказы ирыхәозар, иҟаҵәҟьоу абыбыц 
аԥша инарҭоит иҟамшәа, аӡә илахьынҵа аӡә инапы иананхало еиҳау 
гәнаҳас иҟоузеи?! Аха уи инапы ианызҵазгьы хлаԥшҩык дамахап. 
Уи еилкаам хырхарҭоуп.

Иузгаз угоит, иузҳәаз уҳәоит, иудырҟаҵар, џьара умч зықәхо ак 
нужьуеит, аха уи аӷацәа рылаԥш иҵашәаз ахыхьча иеиԥш иухьчала-
роуп, анакәымха, саргьы уцәыӡуеит хабарда.

Ус шаҟа исҭахымзеи, аха иааг.
Сара сцәымӡында, иаҳауеи.

Амаӡа бжьы

Угәы иҭыҩуа амаӡа бжьы уашьҭалан удәықәлар уабаго? Уабамго. 
Иԥышәароу аԥсҭазаара уеикануа уҿыноухоит. Иааҩуа абжьы еилаԥса 
умҩа уахзырҟьо, ҳаиуан бла уҵызго, мышьҭацәгьараа, блахәымгараа 
рыӡбарҭа уӡбахә ҩнанагалоит. Иҟам ԥшаауа, иудӡахылан иушәы-
рҵо уцәа иақәымшәо, узхәаҽуа рымаҭәа бааԥс наудуанҭалан ун-
дәылрыжьуеит. Ҳазшаз ихьӡ мҳәакәа амҩа уқәлацыԥхьаӡа – уқәызҟьо 
уԥигалоит, аԥышәара-гәалашәага уахижьырц. Усҟан мацара иҿыхо 
имҩа аатраны иҟаӡам. Асаркьалбжьы игәы иҭаҩуа, икыднажәарц 
акәу џьшьа, ԥсыла дшаҵаҳәҳәо дымҩасуеит. Салазгалаз, амаӡа бжьы 
иааҩуа абызшәа сҵарц сахьаҿу ауп. Иҳәа ҳәа ахьсарымҳәаз хаҵо, 
исҵаанӡа исаҳауа салагеит, аха сзыцәшәо иҵатәым бызшәак саҳауа 
салагар ҳәа ауп.

Иуҟьашьыз ҟьашьуп, аӡы иаӡәӡәо иӡәӡәатәу ауп, иӡәӡәатәым 
иудугалаз ишәатәу, гәнаҳа-уалла ишәо уҿыноухоит, аха ԥсҭазаара 
кьаҿк азхарушь?! Уҽзуҟьашьрызеи зҳәаз ирмариацәеит, аҟьашьыга 
ахә иаҳа имариоушәа збаз уи алихзар иоуҳәозеи?

Ҽыԥсахшьа змам аԥсҭазаара аихатәы ҭаҷкәымқәа заахаз – хы-
рҽеишьа амаӡам, дызлагылои иареи убас еилаӡар акәхоит кьатеик 
еиҩызҵәаз аизааигәақәа реиԥш. Иҟоума ачҳара? 

– Рацәа дуаҩуп, зегьы дырнаалоит, иҟытԥсыт ыҟаӡамкәа дын-
хоит, дынҵуеит. Ҳаи, рацәа дыԥҳәысуп, лыбжьы мыргаӡакәа қыҭак 
еиҵалааӡеит… – рҳәеит, ишԥаџьашьатәу иара, нас уи зегь ззеиԥшшәа 
аӡы ихшәалаз абӷьыц еиԥш аԥсҭазаара иқәшьуа инанаго ирҽхәара, 
мамзаргьы иуаҩра ҳарак алкаара ҽхырцәажәароу, ус ҳхәыцҵәҟьоу. 
Еилкаам даҽакгьы.

Амаӡа бжьы иуҿаҩуа, иугәныҩуа ухырхарҭа акомпас еиԥш иҭҵаа-
ны иунамҭар, умҩахҟьоит убас, ишырҳәо еиԥш, умаҭәа ааурҳәыргьы 
иҭҟьаз ужәҩа аҭыԥ ахь изымнеиуа. Ахымҩақәҵара ауаҩынаӡа иус ха-
доуп, ухызаҵәык узқәиҭу аҭак анузыҟаҵа – ибзырӡуп, иагьиааироуп.

Амаӡа бжьы анысҳәа, уи зыбжьы маӡоу гәынхәҵысҭа цәажәароуп, 
имго абжьы иахылҵуа абызшәа иҟам, иумаҳауа абжьы еилкаатәуп.

Шәан узыцәшәо амҩахҟьара, аҩашьара, аҽзымдырра ӷацәа баа
ԥсқәоуп ауаҩы ишьақәгылараҿы, аха урҭ зегь ауаҩы ицынхоит, иуҭра 
ицәызгаз аҳаскьын баабс аџьалакьат ҳәа изышьҭоу еиԥшшәа ихәда 
ҵкаауа идтәалоуп. Аԥсҭазаара злеибарку арахәыц нархас иамоу 
ауаҩытәыҩса игәхашҭра шәарҭа, иара аԥсҭазаара аҵкыс ҩынтәгьы 
ишәарҭоуп, уи идгьыл-ҩны зықәгылоу ауасхыр-шәарҭа ахаҭаҵәҟьо-
уп. Зхы зҭиуа дубахьоу ҳәа иҵааз аҭак шимаҳара шԥеизымдыруеи, 
аха уи изҵаара амаӡа бжьы аҭак санаҳәозар ҳәа иҟаиҵаз зҵаарахап. 
Иара иаҳәахыргьы изаҳарыда?!

Сара уи сҵап, иагьсылшап амаӡа бжьы аҳара ҳәа саҿуижьҭеи 
иҵуазеи, аха амаӡа бжьы сныруеит, иагьсаҳауеит, аха исзеилымкаауа 
бызшәахеит, иатәаҳамбо ҳхатәы бызшәа аҵакы цқьа еилаҳкаанӡа, 
иаҳҵаанӡа, амаӡа бжьгьы ҳаҳараны, мамзаргьы иаҳнырраны, иаҳҵа-
раны ҳаҟаӡам. Ҩ‑бызшәак ҳаӷоу дрылхәдахеит, усҟан уҟаӡам уаргьы.

Амш-бӷьыц санаԥхьа…

Иухыччо аԥсҭазаара иуԥнагало ахҭысқәа зынҩылоу Умшынҵа-
шәҟәы егьа унаханы иқәуҵаргьы, мра-шәахәала ицәыҵыҷҷо 
иԥштәыдоу, аха ашкәакәа захьӡуҵаз умш аауԥылахуеит уаҵәгьы. 
Уаҵәы умш иуԥнагало бзиаӡаны издыруа, иахьагьы аҽырҩашьаны, 
уф, гәышьа, слыцәцеит ҳәа аҵх-лашьца аӡеибафара иналаӡ ицоит. 
Угәыӷрақәа угәыҵаҳәҳәа аԥсҭазаара ахышә уахьылатәоу, уаҵәы ма 
ишԥеиӷьымхари ҳәа уазыԥшуп гәыԥҵәарада. Узгәыӷуа уаҵәы иаа-
наго ахьузымдыруа ауп. Зыччаԥшь мацара зҽылаҳәаны имҩасхьоу 

шмаҷӡоу уазхәыцуа, абзиарақәа уреигәыӷуа, ацәгьарақәа ушыр-
зыԥшу иныхтәым ушықәсқәеи узхьымӡаз уусқәеи наухьыкәкәаны 
ишкаҭәо мацара мҩас имҩабжа унахысуеит.

Уабацои, уабантәаауеи, иааугозеи ҳәа уаҩы дшымҵаауа анубалак, 
иара аԥсҭазаара ахаҭа уцәыӡызшәа аԥшаара уалагоит, иуԥшаауа 
ухаҭа иузеилымкаауа.

Сара… Сара урҭқәа акгьы срызхәыцыр шысҭахымгьы, сраҩсуеит 
ҳәа салаган, агәашә шасыркызгьы исыцәҭалеит, уимоу, ацара згәы 
амыҳәо сасык иеиԥш сыҩны рызҭынчрахеит. 

Сара сыҟоуп сҳәеит, ара ауп сахьыҟоу сҳәеит, аха сыҟамзаара 
иахыццакуаз сымш сымырхуан, сара сымшгьы, сымаӡагьы зҭаҵәаху 
ачықьмаџьа хәыҷы ацаԥха змаз дырхашҭын, мчыла иԥҽны иаадыр-
тырц иалагеит. Уахь иҭарҵоз агәы лашьцақәа ирцәыцәаз, ицәалых-
мыз лашара зхылымҵуаз ацәашьы акәын, аха амш шааиуаз здыруаз 
сара сымшәаӡеит. Сызшаз сгәалашәозар акәхарын. Шаҟа ҵуазеи 
сара уи аԥсҭазаара ашәҟәы Бжашла-Бжеиқәа сахьану сыԥшаарц 
сашьҭоуижьҭеи. Аха амаӡақәа ирымаӡаз саниз ашықәси, амзеи, амши 
рыԥхьаӡагақәа ахьсымамыз иахҟьаны сахьаныз сзымԥшааит. Анцәа 
иныс уи ашәҟәы баргьы бшану зҳәаз иҳәатәы хаҵаны сеимдалоит 
уи аҭахра ансылыжжлак. Узҭаху ыҟамкәа. Иумбаӡакәа уи аԥсҭазаара 
иабӷьыцыз ушықәсқәа наскьоугацыԥхьаӡа, урҭ абӷьыцқәа иуцәыр-
газ зда ԥсыхәа умамыз усқәак урххарц уалагоит, аха аӡиас уахьӡаны 
иамухгәышьозеи, ус еихшьалақәак ҟауҵар уҭаххоит ауп.

Сара аамҭа хҵәахак саларӡын, иагьмаҷӡамызт уи аамҭа. Аӡиас 
исцәагаз сӡыша-ҿамҩа иадыскылоит уи аамҭа. «Аԥсцәаҳагьы ма 
бимгеит» ҳәа «сҩызцәа» ансхыццакуаз аамҭа, зымҩа санхалацәазшәа 
збаз урҭ аԥсымҭәқәа зцылаз аҩсҭаа иахьынӡаиркәашо ззеилымкааз, 
доуҳадараа рыџьныш-нап-шәшьыра иархәлоз сымш иагәылыҷҷоз 
лашарак са сҟынӡа ишааӡоз рызгәамҭеит. Уимоу, иагьымшәиуаз, 
иагьымныҳәоз ишьаҳиҭха игылаз, сара снаскьазгалоз Ан-ныҳәаҩгьы 
лызҿымҭит, убри аҟара ицәгьан урҭ рыԥсыӷьқәеи рымшьҭақәеи. 
Рхы иақәшәааит лҳәеит аҟароуп. Ус ахәҭазар, сҳәеит саргьы, шәироу 
ныҳәароу сзымдыруа.

Убз ашәа умаҳар

Аҵх агәы иҭацәажәо шьоук рыбжьы ааҩуеит, хаҭа мба, лымҳа 
ҭацәажәа, инагӡам ажәақәа ларха-ҩархо, аҭесԥыҳә арыцқәа реиԥш 
еихаԥсо, схәыцра иаҵыздалоз абырфын рахәыц исцәахышәшәо 
еиҭанахасыԥсо, саргьы аҵх акәа сынҭатәалоит.

…Деиқәҳархеит, деиқәҳархеит… – иааҩыхт дырҩегьых. Дарбан ҳәа 
сымҵааӡеит, издыруан уи аҭак шысмаҳауаз, аха уи азы мацарагьы 
акәӡам сзымҵааз. Сара издыруан еиқәхаз сара шсакәыз, иара убас 
сеиқәзырхазгьы. Урҭ амчқәа сара сзымпыҵаку, сеиқәырхатәызар 

здыруа дара роуп, исаҳахьеит гәынхәҵысҭала урҭ рыбжьқәа, слымҳаи 
сгәи еицраҳарц азы слымҳа иҭаҩуа урҭ ажәақәа, срахәыц инахаԥса-
ны, иацҵатәу ажәақәа нарыдсыргылоит. Урҭ ажәақәагьы сазҳәо дара 
роуп, аха уажәы слымҳа акәӡам, сгәы ауп изҭарҳәо. Баша иҳәамзар 
акәхап, игәы аҟәышра иман ҳәа.

Улымҳагьы угәгьы неимаҷыҩ ишԥацо уԥсы аныҟьашьу, зымҩа 
ҟьашь изнымсыз изы мнаҩ ҳәароуп урҭ ажәақәагьы, избанзар урҭ 
зҭыҩуагьы изҭаҩуагьы гәыцқьақәазароуп. Урҭқәа зегьы схала еилы-
сымкааӡеит, саб иныҳәа иалыҩуаз Ԥшьа-ныха иамҵигоз дырран. Уи 
амчра иаҵааӡаз сара бжа-цәажәа-бжьы сеилдыркаахьан. Убри азы, 
аҳамҭа саназшьаз, саха ахьиоуз ааџьашьаны, сахьеиқәирхаз азы 
адгьыл аҟынӡа схырхәан иҭабуп ҳәа иасҳәеит. Убри ак акәын сара 
исымчыз, егьырҭ зегь зымчыз Иара иакәын, сеиқәырхара налаҵаны.

Шаҟа ирацәоузеи еиқәырхоу, саргьы сналаҵаны. Издыру-
ан уажәшьҭа уеиқәхарц иҟаҵатәыз, аха исзымдыруаз сара урҭ 
аҳәахьақәа срықәныҟәозу срықәымныҟәозу акәын. Урҭқәа зегьы аҵх 
иалаԥсоуп инагӡаны иҳәам ажәақәа абырфын рахәыц иахаԥсаны, 
инагӡаны иҳәам ажәа бжатақәа ирываргылатәу ажәақәа ԥшааны 
аҳәоуқәа анрылухлак ауп ианеилукаауа. Урҭ еилукаауанаҵы Иара ду-
цуп, уагьеиқәирхоит. Узниҵаз амҩа уанымҵыр, узқәиҭитәыз аилкаа 
мцуроумтәыр, амц хыбра уҵанымхар, ашьыцра-маҭәа ушәумҵар... 
Иузымдыруа уаҭеимҵарц ажәа уиҭахьеит, иааигәаларшәала.

Абарҭ аҳәахьақәа абырфын рахәыц ала еизганы ухәда иузаха-
зар, ажәа бжатақәа инарываургыло аахухлоит ауп. Аха иабаҟоу, урҭ 
ажәа бжатақәа зегьы ираҳаӡомеи. Урҭ аҵх иалаҳәоу, змыцәа гәаҭеи 
игәаҵа хьыршәыгәлышәшәаны иҭаԥсоит, урҭ камԥсакәа иузеизгар 
ҳәа лыԥха злымҳа иҭало уаҩхоит, уагьеиқәдырхоит.

Аҵх агәы иҭацәажәо рыбжьы заҳауа насыԥ имоуп, аха уи зегь 
ирзымҵаша бызшәоуп.

Иумаҳауа абызшәа ауадаҩрақәа зегьы урылнагоит, умҩа ар-
кьаҿуеит, аҵыхәтәаны уҭацәны, уагьдагәаны уннажьуеит. Абз ашәа 
– уажәадан, уашәадан унзыжьуа. Ҳаӷеимшхара… Адунеи абжьы, 
аԥштә-цәажәақәа, рыԥштәы аилыркаага, адунеи ацәа иҭазырӡыӡо 
амелодиа ссир иахылҵуа, аԥсцәаҳа даанызкыло, дзыргәашо ажәа 
еинаала, абқәа зыршанхо арҩаш ҿаччақәа рышьҭыбжь, нас, нас 
егьырҭгьы. 

Бызшәада Адунеи ҭацә иқәухуазеи? Аҵх агәы иҭацәажәо ҳбызшәа 
ҳазрыцҳамхааит. Шәгәышәҽаныз!

Адунеи уаара анапаҿы

Иҭшәахаз адунеи уқәгьежьаауа уахьынӡақәу аилкаара ушашьҭоу, 
иқәугаз узеилмырго, ҟьашьҭыԥ ушацәшәоз, зхи-зҵыхәеи уцәеилагаз 
уԥсҭазаара шџьоушьо, уҭыԥдаха ухы уаазынхоит.

Еилыргашьа назмамкәа иуцәеилагаз арахәыц кәаркәашьа иуцәа-
ныҵыз еилаԥаҭа ушахагылоу, уара ухаҭагьы уашьаҳауа ианалагалак 
ауп уи акәаркәашьа рахәыц Адунеи ишакәыршоу анеилукаауа. Уи 
арахәыц убас еилаԥаҭахьеит, уахи-ҽни уадтәаланы аилыргара уаҿы-
заргьы, иаҳа-иаҳа еилаԥоит ада, иузеилырго иҟаӡам.

Ԥсааиҭакрак азы, уаатәацыԥхьаӡа ухы шџьоушьо мацара, уаа
мҭа ӡиас наувҩыр ицоит. Ицагәышьааит, нас, ҳәа унапы ааҟьаны, 
угәыӷрақәа рышхәа ажәҩақәа наҵшьуа уҿыноухоит. 

Иҿыцу ҳәа иҟоузеи, уцоит зегь шцо, акызаҵәык, уцашьа ухаҭа 
угәы ақәыбзиазар. Нарҳәы-аарҳә, иҟам-ианым уздыԥхьаӡало шьоукы 
уанынаскьарго, ихыҭҳәаау арҽхәаԥхьыӡқәа бзан ахь ииамгакәа, ухы 
ушазыҟоу узҳәар, иузҩыр – ҽрыцқьароуп, уԥсгьы ҭынчхап уахьцо. 
Ухы уанацәажәо, ма аиаша ҳәатәыми, уеизгьы-уеизгьы ухы ажьа-
ра дҵас иурымҭазар. Ауаҩы аԥсҭазаара дшазыҟази, ишизыҟази, 
инықәырԥшшәа акәзаргьы, ҳәашьак, ныжьшьак узаҭар, иуԥсахыз 
удунеи ҿыц ахьгьы ҳәатә уоуп.

Заҵә иааз, заҵә дынхароуп, заҵә дцароуп. Ух иаҵагыло иугәыблу, 
ухы еиҭаҳәа зныруа мҩасшақәгьы даадгылом, уԥси угәи алаҳамҵа-
зар. Укәыба иҭаӡо уцәаҟьашь ушацым еилымкааӡакәа, бзан еиԥш 
ԥсынгьы убри иахагьежьуеит, уԥси ужьи злеибаркыз убаҩ хаарас 
иҟоу зегь азышьҭымхуа ишаҵоугьы, аҽарыцқьоит уԥсы шахылаԥ-
шуа дырны. Исхароуи исхарами ажәақәа еиҭнызыԥсахуа ауаҩы, ихы 
зҵеиҵо аидара дзааҵымҵӡакәа инеигалароуп бзан зегьы, ԥсын уахь 
изымго, изымшәо ихҭылҵ инарыҭаны. Урҭ иахьауажәраанӡагьы 
ирзымшәаӡац, уимоу, дара инрыжьуагьы нақәҵо иаауеит. Нас цәгьа 
уны бзиа узҭахьада, иуҭо уиҭозар.

Сшәа сацәҟьалеижьҭеи сымҩагьы еималазшәа шызбогьы, илыр-
хаауа снеиуеит исҿаҳәуа снарыха-аарыхо. Исыцу дарбан? Уахь аӡә 
ицага мҩоуп, узлааз узлацо, имҩанугаз науҿаҳәуа.

Иумырдо ишьҭоуҵо ауп, иноуго угароуп иахьышьҭухызнӡа. Аӡә 
игәнаҳа ҽаӡәы изгараны дыҟаӡам. Иузԥымшәозаалак, ухы ԥушәа-
роуп зегь раԥхьа. Иҟам – ыҟам, иҟоу ауп иҟоу, егьа унахыкәшаргьы. 
Ҽҳәеи ҵааи еинышәахьоума. Изҳәо зшәызҵази ирҳәо зшәызхзи 
мҩа дахҟьашам, уаҩ дышицымгьы игәалашәалоит, мцеи зымцеи 
еиҩидыраауа, ихы дахылаԥшуа, изаҵәра џьеимшьо иныҟәашәала 
днеиуеит. Иҟаларын уи изаҵәра ихазыршҭуа ишьҭа аӡә дхыларгьы, 
аха уи ҩашьарахон. Зымҩа зшьо, мҩамш нижьуеит, ианылашагьы 
дишьҭеиҵоит, аха зегь заҵәқәоуп, рхы рбароуп. Зыуаҩра зышәагоу 
иҭра ҭшәаӡам, инашьҭшьы-аашьҭшьы марымажоуп, дыгәрагоуп, ала 
ԥхеи агәы ԥхеи дгәарҭахьеит, ихылаԥшуп.

Еикәагьежьуа адунеи ахылаԥшра аӡәгьы инапы ианырымҵеит, 
ҳарҭ зегьы ҳҭәыц гәылшәақәоуп, ҳазқәиҭу ҳанахыҳәҳәа аԥсҭазаара 
аҽарџьбароит, ччатәы ахьыҟам аҽхырччара аднакылаӡом.

Адунеи-уаара-еикәагьежь аҭааҩцәа, амҩасцәа шәхы гәашәҭала, 
ари аҽхыцәгьа иаҩызоуп аӡәгьы изымӡырҩӡац, Изшаз ида.

Аамҭа ашьҭақәа…

Имҩасуа зегь рышьҭақәа анхалоит ари адгьыл, иаабогьы иаҳам-
богьы. Аԥсы шаҟьа иҭыԥдахаз зыхьхәыз агәнаҳақәа ирыхҟьашо, 
амҵақьақьацәа икадыршәыз уарҳал ҟьашьык иқәхаз анарха аҿыҵа-
куп, иацәыҭшәахаз Адунеи иахәлаҭәҳәо. Уи збаша иаурбахуа, аамҭа 
алыхәҭа ӡ-цәыкәбарк знымхалаз инҭыкәкәаз аӡы иаццеит, рыхды-
ррагьы ргәынхәҵысҭагьы.

Ԥша гьежь иацхынҳәуа шьоукы урылашәаргьы, бызшәак шышә
ҳәогьы еилибакаашьа шәымаӡам. Изҳәо мацара ада акгьы змаҳауа, 
ианцоз ишцоз ихынҳәуеит, уимоу, аԥсык иааицәангьы. Абжьы… 
Зны иумырхуа, зны иурҭо иҟамзароуп. Ибжьы имырхуеит иҳәатәым 
зҳәаз, иутәым зуз, аха иутәым чҳара зқәиҵашагьы ыҟахуп. Адунеи 
ааршазар еиҭаҵшьа змам ԥҟарақәак ыҟоуп, урҭ реилагара шьашәа-
роуп, уи абжьы амхрагьы ауазхахуа.

Ацәыбза… Ажәа даара пату зқәым ажәоуп аԥсуаа рҿы, игәылы-
ршәоу Аԥсы цқьа зҭоу ацәа ԥсуп, аԥсы ауп ибзоу, уи агәаҟәышра 
дныҟәнагозароуп ауаҩы иахьабалак, ианакәызаалак, доуҳамчла 
икәыршоу, бла иамбо, гәы еилнамкаауа ацәырҵрақәа збарҭоу… Аха 
уи адоуҳа амч аналӡаалак, аԥсы амч кәадахоит, уимоу, изнымшәаша 
хҭысқәак, цәырҵрақәак ианрышаҳаҭхалак, аԥсы ахаҭа ацәа ҟьашь 
иҭыҵырц иалагоит, аха абзахара иалагаз ацәа ҟьашь амҩа бааԥс ыл-
нахуеит доуҳа зцәыӡыз, нас Адунеитә ԥҟарақәа ирԥырҵуеит, аԥсы 
амч ақәымхо имҩахҟьоит. Уи иақәыӡбоуп Ҳазшаз илагьы, иишаз 
рылагьы, ҳазҵымҵша гәнаҳа шәатәны ауаатәыҩса ҳазҵахаз акоуп.

Иҩбахаз, жәа змыху, зегь реиҳа риашашьа змам, амаҳагьара 
захьӡаҳҵаз ажәа хьамҭа, доуҳагьы ԥсы цқьагьы ирызмыриашо, 
игәымхароу, ԥсра еиҭаԥсроуп. Узламкьысша уаналакьыс, уи цәа 
иҭамӡаша, зықә знаԥхаз Анцәагьы ауаагьы ихәымгаршьо, идырны 
знапы рымкуа уаауп, ԥсраҽнынӡа шәиԥхьыӡ зышьҭаҵоу, ныҳәара-
гьы иҿнамхуа, зыԥси зажәеи змыхны зцәа ҟьашь иазныжьу, ихьчам 
аӡә иоуп.

Дарбан узкьысуа? Амаҳагьара ашәшьыра иҵахаз цәашьхәы 
иҿнамхыз а…ы! Уаҳәшьоу, уԥҳау, уаҳәшьаԥҳау, уашьа иԥҳау… иу-
моузеи хҿыхгас абжьныхак рымҵан? Изаҳарыда иумху убжьы ала 
иуҳәаз?

Узлагаз, ухьаақәа рыхҽразы, аҽырқьачақьра иаҵубаауа агыг-
шәыгра нархадоуп, уи умаҳагьара ԥша насцыԥхьаӡа аамҭа иагәы-
лашәҭлашт, иузнымкылаз Уԥсы цқьа уцәа ҟьашь иаԥырҵхьеит, 
изыхҭнуҵаз аҵкыс акырӡа еиҳаз уԥсы, Ҳазшаз иуанеишьаз, иузы-
мыхьчаз, ишуаҭәамыз еиԥш иагьузнымхеит. Зегь реиҳа иҟьашьу, 
нышәашьа змам изхыстәымыз аҳәаақәа ирхысыз, иҭыԥдахаз Ауаҩы 
иуаҭәазшьарыда Аҭыԥ цқьахь урхынҳәра?! Ауаҩы илшарақәа рҿы 
иҟамзар, ичҳатәу зегьы ирхиԥхьаӡаларызма Ҳазшаз?

12. "Алашара" №4, 2026 ш.

Сшәо салагеит, Анцәа иусу иара ишиӡбоз аасхашҭын, ӡбашьа 
змамыз, аамҭа ашьҭақәа ирызныжьыз, сара сымч зқәымхарыз зҵа-
арақәак сыҽрылазгалт…

Снеиуеит сара аамҭа ашьҭақәа сырхыланы, избо исымбо неи-
лыхуа, иџьоушьаша, зегь реиҳа исымбаз сара инсыжьуа ашьҭақәа 
ракәхеит, избанзар уи сара исҳәарҭамызт.

Шәыԥсы шәраӡала, шәажәа шәацклаԥшла, шәшьаҿа гәашәҭала, 
шәхы шәазхәыцла, шәышьҭақәа ирхылаз ирыԥшаалааит ишәыгыз 
ишәыбзаз.

Сара даара бзиа дызбоит зхы здыруа!

Сара, Уара…

Сара хьыӡцынхәроуп, аха Уара, уи ишажәлоу удырроуп. Сара ма-
цара зҳәаз, изышьҭымхыз ахамаԥагьара даҵахеит. Уи сара аусакәху 
изҳәаз, ԥсҭазааратә ԥышәоуп, изаҳаз, измаҳаз узеилыргом умҳәозар.

Амца ааигәара итәаз хьҭа шыҟоу игәалашәозароуп, ухахәда 
зынаҳәааҳәуа иааукәыршаны иҟоу убарц ауп. Аха абла мацара иабо 
агәы ианыруам, агәы ахаҭа ԥхара зҭало гәымзар, иҭацәызар, идо-
уҳадазар. Лаԥш ахьынаӡо дунеи ҵыхәоуп, гәы ацеибафозар. Мҳәа 
муы чҳара ахьӡума? Мҩа ианылаз џьара днаӡароуп. Аилибакаара 
ахьыҟоу зегь ыҟоуп уҳәаргьы, аилибакаара зегь ахьыҟоугьы иҟаӡам 
ҳәа аҳәара рхашҭит. 

Ҳара ҳҿы ихатәрахахьоу Амц, џьықәреи лапҟьак зҭам аца иҭаԥшыз 
ҩышықәса иузхаша аџьықәреи умоуп ҳәа аԥшәма дызжьоз ииҳәаз 
аԥшәма ианхеиҵа, уара лаура уургьы, Аиаша ашәхымс амц зҳәазгьы 
ихазҵазгьы узыларгылараны уҟаӡам.

Ахаҭарагьы, аҭаацәарагьы, аҳәынҭқаррагьы шьҭызхуа агәыбылреи 
ахдырра ҳараки зыҩны исасхаз, уасхыр лаҟә дымлаҟәыр аушам. Уи 
ашәага ҩны узықәыргылогьы иҟалом. Зшәаџь рҳәо дшыҟам ауп иро-
уҳәо, аха дызхыхьу, дызгәырҩоу игәакьақәаҵәҟьа роуп. Ԥшра уаара 
ҟалар аҳа, хшыҩ уаарагьы ҟалаӡом. Зхы иеигәырӷьо, Сара мацара 
зҩыҵраку ҩыӡа игыз изгәаҭомызт, уара ҳәа зеиҳәоз ӡакы ахьигыз 
ихы ихнахуан.

Ус ҳәа имаӡоузеи Ԥшырҭа Иқәтәоу. Шәара иҳәеит, ҳахьигәыҵакыз, 
игәыҵамӡаз, имӡырҩыз шҳакәызгьы. Иԥшроузеи, дабаҟоу зҳәаз 
угәаҿы уеимда, дуԥшаауеит, узныланы уаауа умҩа ухьаԥшны уа-
ныԥшыл…

Уара зҳәаз Сара ицәыӡит, Уара зҳәо даҽаӡә дибаанӡа, урҭ аурацәа-
ху, мшы лкаак иахшаз ракәымзар…

Сара амҩа азҭаз зегьы Нцәа иҵаԥшуа иаатәеит, уимоу, Нцәа иҭыԥ 
имаркыр цәгьа ирымбо. Сара ауп зегь зылшо, зегь ирымароу ҳәа 
згәаанагаразы рыхара ааигәаӡахаргьы, ирнымԥшуа џьшьа, ргәы кар-
шәӡан рханқәа ирыҩнатәоуп, гәрыӡ шашәаӡ ишыӡхьоу рызгәамҭо. Уа 

инеиуа узымцар ҟалап, уаахьаԥш ҳәа ҿызҭызгьы ибжьы жәҩан хыб 
иҩалашәкәаз аныҩбжьы иаҭынхаз иагьхьанамырԥшыз Сара зланхоз 
ирхыҳәҳәо иахьтәаз еицыччон, амала, изхыччоз рхы акәзу, ҿызҭлоз 
ракәзу еилкаамызт.

Ирзеиқәымкыз, зыблақәа шаартыз инхаз аԥсгьы иԥсы ҭоуп ҳәа 
иацәажәоз иаҳауаз аҭак уазхәыцны, гәыӷрала иҭәыз Адунеи уагәы-
лаԥшуа ишаз, аха илашамыз амш уацнаскьалар акәын, уаҵәгьы 
ыҟами ҳәа ухәыцуа. Уаҵәы змырххьаз уаҵәашьҭахьгьы дазыԥшын… 
Акызаҵәык, узҿыз зегь угәы ахшәаны, ишыхжьагаз инагӡаны агәра 
угаанӡа ауп уаҵәгьы уаҵәашьҭахьгьы аҵакы анрымоу. Аха ушьҭахьҟа 
иушьҭалан иааиуада? Игәыӷырҭоу амҵәыжәҩа уаниз иуцыршаз ауп. 
Сара зҳәаз Уара изҳәашам, Уара зҳәаз Сара ибашам. Аҩбагьы хьыӡ-
цынхәрақәоуп. Шәыԥшаала, шәеимдала Аиаша жәбаанӡа, усҟан зегь 
рҭыԥқәа реилкаара цәгьа имариахоит.

Сара – ахьыӡцынхәра,
Уара – Сара ацынхәра…

Благәы ихымӡалаз

Дунеи дук иҟаз аблагәы ихӡалон агәырҩақәа зегьы, ҵа змаӡамыз 
уи асаркьатә ҩын хәыҷы агәаҵа иҭанагӡон, иачҳауан алаԥш цәгьа, 
агәы џьбара ажәӡы ҟьашь, ашьыцра лҩахәашь еишьылӡа ианхылалак 
абла ацәақәа рхала ихырҩон уи асаркьатә дунеи, аха ҭынчра ззымҵа-
цыз уи аҩны еикәагьежь хәыҷ ианыҩуан еиқәымтәоз саркьалбжьык 
еиԥш ҳаԥсы зыхҟьашоз зегь рыбжьы. Згәырҩақәа ирзымҵәахуа 
аблагәы ҭаца касушәа ихызҩоз абла ацәақәа аатуеит, алаԥш згәыҵы-
зхыз аԥардақәа зыхшьыз ахышә еимгеимцарак иаалашаз. Маӡала 
зхьаақәа згәыҵызхырц иаҿыз аблагәы иххалаз алабжыш кәаԥ хәыҷ 
нагәыҵшәеит ихымӡалаз агәырҩа иашьананы, аха издыруада уи 
ацәыкәбар-ҵаа-кәаԥ-хәыҷ хазгалаз, дунеи ҭбаак иаламӡаз, ирҩоу 
агәырҩа иалҵыз ашара хазгалаз. Издыруада хәрашәак иннакылаз, 
мамзаргьы агәхьаагара лаԥш ихнажьзар?! Иҭаӡаз ауп ари адунеи 
зырлашаз, алабжыш иакәабахьоу, агәырӷьаӡ иарлашахьоу Аблагәы. 
Ахара наԥшҩы, гәырҩалаӡа, гәырӷьаӡ хьыкәкәа, ччаԥшь ҿалаша. 
Агәырӷьаҿҳәаша, агәы амаӡа аӡыргаҩ, аԥсҭазаара ахышә.

Агәы иацшәаҳәо, иацҵәыуо, иацгәырҩо Аблагәы, дунеи лаӡароуп, 
лҩа лашьца анхылалак, амца ацәаара иахӡыӡааны згәырҩа хыжжуа, 
зҽызрыцқьо, ахәышҭаара аиқәырхаҩ, ахара наԥшҩы, агәы иаламӡо 
злаӡо… Сара уи асаркьатә ҩын хәыҷы саҵашьыцхьоузеи шаҟантә, 
згәырҩала зхьаала зҽызрыцқьо, алашара иахәышәтәхьоу, цәгьара 
зламӡо, издызымкыло. Аԥшқа адунеи раԥхьаӡа иқәыԥшуа шаҟа 
ицәыцәгьоузеи иблақәа рыхтра, Адунеи мҽыӷ аҳамҭақәа зхымӡало 
Ауаҩы-цқьа-хәыҷ изышьҭымхуаз иблагә-хәыҷқәа даҿадырԥшуамы-
зт, ихаҭа дшеибакәу дырӡрыжәаанӡа.

Адунеи лашара ааизакны изҭаӡаз Аблагәы дунеи иасаркьоуп, 
ахшыҩ иацҳаражәҳәоуп, агәы иасаркьоуп. Срыҵашьыцуазеи шаҟа, 
алашареи алабжыши идрыцқьаз, ирӡрыжәыз, идырӷәӷәаз, мыц ҭыԥ 
ахьамам, ицәыргоу, ицқьоу, иӡрыжәу…

Ҳара ҳауп Аблагәы ихымӡало, зықә зҟьашьыз, здунеи зырбжатаз, 
зыхдырра зҭииз, заӷацәгьа иаазырхәаз, зуалҳәацәа зышә илахаз, 
змаҳагьара хыҽҽаз, згәы цәымсахаз, ҳара дгьыл уаатәыҩса, Нцәа ии-
шоз, дхазымҵарц иаҿу, зшәаџь ззымҳәаша лаҟәы уаа, зцәа иҭамӡаз, 
Благәы иаднамкылаз асаашьа шыҟамлоз зымбаз дагәа намҩаа. 

Сгәы ишԥалоу аԥсабара иахашәыршәыруаз Ауаҩы игәы-иԥсы-и-
доуҳа рыԥхара ахьҵааршәхаз, Благәы ҳхымӡало ҳахьхшәаз, ҳахьад-
намкыло, уи ԥҟароуп, хьырхәроуп, ҳҿыхар акәын.

Благәы ихымӡалаз, шәааԥшындаз!

Аԥшра сылшандаз

Иқәызгаша ықәызгазар ари Адгьыл? Издыруада? Смыцхәушәа 
схы збо салагеит, зуалқәа сзымшәаз Адгьылгьы бзан саднамкы-
лошәа збоит. Избан? Схы иасҭоит азҵаара, аха ҭакда ишаанхац 
иаанхоит. Сымҵԥаа сыргоит иҽеим хәыцрақәак. Схы рацәасшьо, 
ихьмыӡӷысшьо салагеит – зегь реиҳа сзыцәшәоз. Сааԥсазар акәхап. 
Гәынхәҵысҭала еилызкаауаз уажәы асаркьеиԥш саԥхьа иаацәырҵуа 
иалагеит. Избоит исымбаша, ақьачақьра, амцҳәара, аибарҽхәара, 
амҵақьақьара ачымазара ҿкы еиԥш сацәшәон ахаангьы. Урҭ зегьы 
акәыкәбаақәа реиԥш иаауԥаҳало иахьалагаз схы сацәыбналар сҭах-
ны саақәхеит, аха ацарҭоуп исымбо. Икыдшәазшәа сгәы сыхьуеит, 
азаҵәра сгәы кыдызшьаахьоу слалаӡ сышԥацеи. Аӡырҩра злымшо 
ауаа уанрылоу, иӡырҩыргьы иуҳәо ахьырмаҳауа, ираҳаргьы иахьыр-
зеилымкаауа, еилыркааргьы ирзеилымкаазшәа ҽыргаӡа ахьыҟарҵо 
ирылаку ихы шԥеибари? 

Сааԥсеит. Ишԥасҭахыз ашьшьыҳәа аԥсра, хьаада, ацәа хаа уза-
лымҵуа. Аха сзыцәшәо иҟоузеи уахь? Ԥсшьашьа ҟамлар, ақьачақьра, 
амцҳәара, амҵақьақьара… реиԥш иҟақәоу уахьгьы ԥсгаха урымҭозар, 
нас уабацои? Ҭыԥ змауз сара.

Игәхьаазго схәыҷра аасгәыдхахалоит зны-зынла. Кашырроуп, зегь 
бзиа сырбоит, избоит, ауаа сызлоу шаҟа иразузеи, ргәы шԥабылуеи. 
Шәышәырак зным Адунеи гәырӷьаҵәа ушьҭнаԥаауеит, хаара-бзаарас 
иҟоу зегь ургәыдкыла лакә-ҳҭынрак ашҭа урыман инҭалоит. Еи-
лашьқьыруеит Аҳҭныҳәсақәа, зегь акака ирызкуп, уара асас-ҭыԥҳа-
ԥшӡа ишуеигәырӷьаз анубалак, ухашәа хы мбо унықәгыла-аақәгыло 
унаԥшааԥшуа Алакә ссир ашҭа уҭоуп, ақәыԥшра ацәа хаа ухьыкәкәа. 
Уи усҟан… аха уажәы?

Ҳзыржьакцаз, ҳзырцагәыз аԥсҭазаара-гәымбылџьбара шуцрыхо, 
ихәшәырку адунеи еибахеибафара ушалагылоу, аҽыҩ еиԥш ихәжәаз 
угәы анарха унарханы, уахьцо узымдыруа, угәамҵхамҵуа угәы-

рҩақәа, ухәыцрақәа уҽрылаҳәаны, хаҳәи-мҿыхәи урыхҟьашаны 
унцәыҵаххуа унеиуеит. Уааҭгылан ункахәыцуа, – Иаԥсоума астәи 
аԥсҭазаара? – ухгьы инадуҵалоит ас еиԥш азҵаара. Аҭак уаҳаанӡа 
аҩсҭаа-гызмал, иччаԥшь-ныҩбжь угәы инықәкьасоит иҵааршәу ӡык 
еиԥш. Аҭҳарцәҳәа уеиҭааҿыхахуеит. Узжьада уи аччаԥшь гәымхала? 
Азаҵәра, агәкаҳара, ааԥсара идыргәашаз, амҩа хара иаркарахьоу, 
хықәк унықәтәоит уԥсы ушьарц, уаанаԥшааԥшуеит, аха аԥштәқәа 
еилалахьеит ублаҿы, иҩазахахьоу ԥштәык убла иххалоит, иаргьы 
уаргьы шәзеиԥырымҵуа. Уи ашәыга-ԥштәыда-бааԥс угәалаҟазаара 
хнаҩоит иԥштәыданатәуеит. Уазыԥшуп уи Аацҳа. Макьана, макьана 
ичҳатәуп, иааҩуеит гәынхәҵысҭала иго инаҵакны… абжьы… Усоуп, 
быжьхап, угәоуп изҭыҩуа, иагьызҭаҩуа. Ҳаилаӡар бзиан. Аԥшра 
сылшандаз. Иқәызгаша ықәызгазар ари Адгьыл?!

Аԥшра сылшандаз…

Шәхыжәдыруаз!

Анапсыргәыҵа иқәыԥхо лашарак сагәылалеит. Сцашашәа збаз 
сара, сымч зықәхоз акы ыҟаз џьшьа снаԥшааԥшуан. Снаскьон ус… 
Санааԥш схы снахьыԥшит, азныказ иааџьасшьазаргьы, ас ухы убо-
ит ҳәа сшыҟамызгьы, агәра згеит. Сшәеит, сышԥамшәеи, аха снапы 
кны сназгоз, зсахьа схашҭхьаз, аха сҭахыҵәҟьаны исыцнаскьоз аӡә 
дышсыцыз аҟара гәаагӡаны снеиуан. Уи дсацәажәомызт, уимоу, 
дышсыцыз збар ҳәа дшәозшәа сгәаҿы дысцәыӡуан, зны-зынла 
ирццакны аныҟәара далагозу, дсаԥысырц акәзу сыздыруам, шьапы 
шьҭыбжьқәак сырҳаны даасыхьӡон. Ҳазхәаԥшуаз Сара сакәын уи 
анапсыргәыҵа иқәыԥхоз алашара ҳалыԥшны.

Сшыццакуаз аасгәалашәон… Дысхьымӡар ҟасҵон нас, сааҭгы-
лон. Агәы абызшәа заҳауаз, иагьеилызкаауаз акыр дсыцхраауан: 
уахьынаԥшааԥшуаз иумбашаз, иузеилымкаауаз еилкаарақәак 
сыҵазҳәоз, сҩыза, дхаҵазу дыԥҳәысзу шысзымдыруазгьы, Шәара 
ҳәа схы нарханы сцәажәалон гәаныла. Аха сара сабаҟаз? Схы саҩсны 
сахьнеиуаз иҭысҵаауаз рацәан, сара заҵәык сакәмызт уи зныруаз.

Схы знызбаалоз асаркьа убасҟак ицқьан, шәышәырак змам адунеи 
анӡалеит уҳәарын, аха наҟ инаскьаганы абжьқәа зцааҩуаз хҭысқәак 
збарҭан исзышьҭымхуаз, исзеилымкаауаз… Сиҳәон сара Анцәа, схы 
сцәумырҩашьан, сҽыздыруа, сықә сазхо, исызхо сҳа ԥшьа еилоу-
мырсырц… ус шаҟа. Еилгамызт сықә ҩаӡара, аԥаршеи маҵзуҩцәа 
еилаҩеиласуан, урҭ реилкаа уацәшәартә иҟан, избон урҭ зегьы схы 
шызбоз, аха сыԥсы наӡомызт, сшәа сагәыҵакны сакын, хацәгашьа 
змамыз лахьынҩылак саҵакәашон. 

Избан, иаба, ишԥа ракәын абз ашәас исаҳауаз, урҭ ажәақәа шҭак-
даз иаанхон. Сара… исырҭо азҵаарақәагьы иара убасҵәҟьа аҭак 
сзыҟаҵомызт. 

Инҵәазар сычҳара, ма сыхдырра, сҽысзымдыру – ҳәахьак еилаз-

газар. Урҭқәа сыхәҭазар исарҳәап. Уажәы схы ахьызбоз сеигәырӷьон. 
Издыруаз џьысшьон, ухузымдырыр уцарҭагьы уцәеилагоит, уаарҭа-
гьы. Сымшәиӡеит ухузымдырааит ҳәа аӡәгьы изы, саргьы сызшәи-
рыда… Ус сгәы иаанагоит, аха… Сызлааз ашьҭа сагьынхылоит, сшәа-
сымшәа уи знапы иану сара шәсакәым дырны. Уа избоз анбанқәа 
еицысҵар акәхеит, сызшәиз ихьӡ збап ма ҟасҵеит, сзыхирҟьозеи 
сҳәазаап, уи ажәагьы еицысҵеит, сара ишсажәазгьы здырит. Анаҩс, 
анбанқәа ирылҵыз ажәақәа абас иҟан: ашьыцра, аҳаиуанра, агәым-
цқьара, ацәгьаҳәара. Акызаҵәык, арҭ ажәақәа зҵазкуаз ашәира акә-
зу сзеилымкааит. Сеимдо снеиуан арҭ ажәақәа рҵакы еилыскаарц 
анапсыргәыҵа иқәыԥхоз алашара сагәылалан, макьана избоз схы 
акәын. Ухы удыдыр цәгьаӡам, ирҳәо саҳахьан ахдырра аԥсҭазаара 
амардуан раԥхьатәи аҿаԥҟа шакәыз. Уи амардуан иаҿало ижәдыруаз 
раԥхьатәи аҿаԥҟа ныжьны ҩада ушзымцо.

Шәхыжәдыруаз!

Ицәажәоз апатреҭ (схы сацәажәон)

Спатреҭ ҭысхит уажәааигәа, аха иҭыҵыз сара сакәӡамызт. 
Сыԥшрагьы сыԥсахну?! – иааџьасшьеит сара. Адунеи ԥсахуп, аамҭа 
ԥсахуп, исывагылаз рҽырыԥсахит, сыуацәа, сҭынхацәа, сҭаацәа. 
Изџьоушьои нас? Сахәаԥшуан ссахьа, сара сакәҵәҟьамкәоу?! Ԥҳәыск 
дсыхәаԥшуан сџьашьаны, мчыла ак лыдысҵозшәа дсызгәааны. 
Сара лҳәеит, лара – саамҭа сатәымкәа ала ац икылырхыз акәҷышь 
еиԥш сыжәжәа сҭыԥ сзымԥшаауа саныҟоу, сзеиԥшыз сеиԥшхарц зы-
бҭаххеи. Сара лҳәеит, уи – сгәы ҭыхны снапы ианҵаны сшәыдгылан, 
исылшозгьы исылымшозгьы саарыцрыхо, сгәарымҭеит! Бара рҳәеит, 
баҳԥырхагоуп, иҟам, иҟамло акы башьҭоуп, агәыӷрақәеи ԥшаашьа 
змам аиашеи ҳнарышьҭабҵан, хынҳәышьагьы цашьагьы ахьыҟам 
ҭшәаррак ҳааҭахеит, уҭыҵ моу, узеиуоу узымдыруа, убыбыцха аҳауа 
уаалахо. Иӡхьоу ауаҩы исахьа угәаҿы инхо цқьа иугәалашәаӡом, ухы 
анузымдыруа аамҭоуп. Уи акәхап ҳаргьы иҳахьыз.

Апатреҭ сахәаԥшуа сгылан. «Џьара дызбахьеит», – сгәы иа-
аҭысҳәаауан. Зыԥсы ҭоу дымхәыцуеи. Узлоу уанзрыламгыло уара 
урҭ уреиԥшӡам, егьа исычҳауеит ҳәа уаҿызаргьы, угәы ҭацәуеит, 
уҵыкәкәоит, Анцәадара уаргәашоит. Агьаргьаласа иаҵаркыз аб-
жьатә машьцахоит ҳәа ишыԥшу, ирхаганы иҵдыртлоит дара ирыз-
гәамҭаӡакәа. Цәгьамзар бзиа зымуа ауаа, иҭацәхьоу рыгәқәа гәаӷла 
идырҭәхьеит, мцымзар ҵабырг рҳәом, иҩашьахьеит, рышәара анышә 
иҵоуп, адунеи иқәырго гәырҩоуп, хьаауп, арахь ҳзыхҟьазеи ҳәа 
иҵаауеит рыџьныш-мҵәыжәҩақәа еикәарҽны ицәыҵаҵәахны. Урҭ 
шәарҭан есымшагьы, угәы амца ҭарҵоит, иҭыблаауеит, лабжышда 
уаақәдырхоит, иуҵәыуода аха… Ухы узаиааиуанаҵ уцалароуп, 
умшқәа урԥылаларц, дара уԥылозар, еицакхьоу зегь ҳаицыз. Мшы 
мыжда иалиааиз дмыждоуп рҳәоит, уи ус ҳәа иқәҵоуп, дузаарҳәӡом, 

даҽакгьы, Нцәа иишәихьоу хәшәы имам, иага уҽушәаргьы, уззыми-
ааиша узаиааиуам, сахьанҵа ухы узеиқәырхом. Ажьакца иаҩызоу 
ашьыцра аанкылара ауазҭгьы, Адунеи иақәлахозма, ных-ных, анышә 
ужыр анышә аауеит. Апатреҭи сареи ҳаицәажәонаҵ, апатреҭ сҳәоу, 
схы сацәажәонаҵ, иаргьы-саргьы шәынтә ҳҽаҳаԥсахит. Мҩакы 
ҳаицықәлар ҳаилибакаар ҟасҵеит, аха ԥыхьатәи сара сакәмызт сза-
цәажәоз. Иабацеи, сҳәеит сара, анахьтәи сдунеи? Усҟан саб дыҟан, 
сан дыҟан, урҭ рдоуҳа-уарҳал сылагылан, бла хаан исыхәаԥшуаз, 
ицқьаз, иԥшьаз рдунеи салагылан, абзиабара зылшоз ауаа срылан, 
– ааҭысҳәааит сгәы. Зегь ус рҳәоит, ишәԥырхагада, уажәы ишәҭиима 
урҭ шәыбзиарақәа зегь зцыз шәыламыс, иаазхәада?! – аҭак ааса-
наҳәеит апатреҭ. Сара уи џьасымшьаӡеит, ус схәыцуан саргьы, аха 
саазыцәшәаз апатреҭ аҽыԥсахны ишыҟаз еицәахеит, ихьшәашәаӡа 
иазымычҳауаз Адунеи шақәыӷәӷәоз аасырдыруа, аччаԥшь хьшәашәа 
аасыхьнаршеит. Саргьы иаразнак иснырит уи апатреҭ сара ишы-
стәыз, схы аасцәымыӷхан, сҿынасхеит, аха ухы ацәцара зылшода? 
Сныҵыккеит, ахаҿы асахьа акәымзаап ԥшрас ишьҭухуа, агәаҭа 
рыцқьатәуп. Аӡмах иҭалаз аҳәа иҭнагашазеи? Ари азҵаара ҟазҵаз 
апатреҭ акәзу, сара сакәзуу схашҭхьан.

Аҵыс бызшәа

Сыҩны иҩныԥрааит уи аҵыс иҷырҷыруаз, сгәалаҟара иахьыԥшы-
зар акәхарын. Иааҭацәит сыҩнгьы ууаӡа. Сароу? Саргьы ҭаӡарак ахьтә 
даҽа ҭаӡарак ахь сиасит. Исшәеит, исзеит, искапанит, аха сызҵаз 
аидара сцәыхьанҭахазар акәхап, мҩабжара ишьҭасҵар акәхеит. 
Сара издыруан арахь санаауазгьы уи аидара агара шымариамыз, аха 
хԥышәаран, гәыӷьран, уи амҩа зегьы анысхьеит, шьоукы зымцакәа 
игьежьуеит, шьоукы хәцәырххо реидара нықәшьуа мҩакы иануп 
ирыцҳахәха. Дасу илахь ишану. Лахьынҵак-лахьынҵак зегьы иры-
моуп, уабазацәцо.

Ус саауан хәыҷы-хәыҷла, сцап сымҳәази. Уи аҵыс хәыҷ исанаҳәо-
заарын, заҟа ҵуазеи исыдҷырҷырлоижьҭеи, аха аҵыс бызшәа сгәы 
иалымҩит, исзышьҭымхыз сеидара аиԥш, сымч зқәымхоз еилкаазаа-
рын. Изҳәада схы аиааира сылшоит ҳәа, уи умч зырхо ак шакәым аԥан 
уанҭалогьы иуныруеит. Аԥан анысҳәа, аҽы нади уақәтәазар адәаҿы 
ишьацәхныслап, аӡаҿы акәым. Сара урҭқәа зегьы шәо, икапануа 
амҩа сшықәызгьы, аҽы ццышә сышзақәымтәозгьы, ӡлагара ҽымызт 
сзықәтәаз, аха аҟазшьа ҷыда амазаарын, егьа уҽушәаргьы, иаҵахьаз 
аҟазшьа сара исырҭаслымшаз ҟазшьамызт. Ахьы унапы ианҵаны 
уҿыноухаргьы, изҭаху, изыԥсоу рҟынӡа узынамӡар иабахьу, мам-
заргьы аԥхын агәҭа илеиз аскәамҟьа иаҩызахоит. Уи ԥсҭазаароума?!

Ицо зегьы рымҩа анаӡара гәарҭахьоума? Иҟоумашь злахьынҵа 
еиҩша-еихшаны изаҭәашьоу?! Мшы нагӡа, ҵхы нагӡа ззы иҟоу дарба-

нушь ари аԥсҭазаараҿы? Зҵаарашәк уманы амҩа уқәлар ушзымцаша 
удыруазароуп. Уи сҵыс хәыҷгьы иаҳәахьазаарын. Шәатәык-шәатәык 
зегьы иҳамоуп, иуцнаскьо дҟалар уеидарагьы ласхозар акәхарын.

Зыламыс зшәызхыз маҭәак дыхнаҩараны дшыҟам шудыруагьы, 
ламысдараа урыланхар, уламыс уара иушәумхыргьы, дара иушәы-
рхырц иалагоит, зычҳара ззымхо ламыс хҩага изынхараны дыҟаӡам. 
Ус уҳәаргьы, уеиқәыламысха ламысдараа урыланхома?!

Сышҩашьаз здырхьан сызмарамыз сычҳашашәа ахьызбоз, ухи 
умчи еиқәхонаҵы ичҳатәымгьы учҳауеит, аха иахҭнуҵо уцәырацәа-
хар ауеит. Абарҭ зегь сазҳәоз сҵыс ҷырҷыр абызшәа заа исызҵазҭ-
гьы, сымҩашьаргьы ҟаларын. Ухы ушԥаӷахои, угәы иалҩыша уԥсы 
анахҭнуҵа.

Уҽузымдырааит ажәа алаҳәеиԥш ианухаҟыруа, ҽдыршьа умаӡам, 
умч ақәхарашәа иубо ҩысҭаа хыччароуп, зхы здырша уара уами, 
ҵаҳәа абоуҭаху. Уахьцо иҟаҵәҟьоу узымдыруа амҩа ақәларагьы 
кыр иаԥсоума, уахьнеиша унеиаанӡа хынҳәтәыс иуоургьы анауа, 
(ухынҳәыр анеиӷьугьы ыҟами) уи заа иудыруазар.

Сгәалаҟара сзахыламԥшит, амши аҵхи еилалазшәа збеит, сааԥса-
зар акәхап, зегьы сеицрыламгар акәын, аха ируӡомеи. Есымша ухы 
уазҵаалар шԥабзиаз, аха… Уҽузымдырааит зырҳәогьы убри ами. 
Ишԥашәарҭахеи?..

Мра бызшәеи Дгьыл бызшәеи рынҩыла

Иԥҽыз асаркьа сахагылан, иҟәыбаса ишьҭан иара, аԥҽыхақәа акы 
алада ихан аныԥшыларҭа, даҽакы – аҩада. Аҩада ихаз Амра бызшәа 
рҵахьан азы ацыԥхьқәа рныҷҷалон, егьырҭ ԥхашьаԥхаҵо рҿы ҵаҟа 
ирханы дгьыл бызшәала акы еибырҳәон. Сара сырхагылан сырзыӡы-
рҩуан, цәажәабжьк саҳауан аҟароуп, бызшәа рацәа аусызҵаху.

Зҳәаақәа сырҭаӡаз агәырҿыӷьга хәыцрақәа рхатәы дунеи сналаҳан, 
исзышьҭымхуаз еидараҵас срыҵалан сгылан. Асаркьа аԥҽыхақәа ду-
неик-дунеик инаӡон. Изхааныз иара иагәаламшәоз сгәаласыршәарц 
саҿын. Урҭ ахаҿсахьақәа ирыцын ԥсҭазаарак инаӡоз ахҭысқәа. Уи 
аԥҳәызба, – аҳәеит мра бызшәала, хыхь згәы ҩахаз аԥҽыха, – даниуаз 
ҩнаҭа дук еиднакылоз ажәларшьҭра рхьаақәа бгәыҵыбхааит, аха 
быззааԥсо урҭ ажәларшьҭра иҟәыӷам рхымҩаԥгашьеи, агәаӷқәеи, 
ашьыцреи брыбжьыԥсааит. Иуадаҩыз акыр бызнысраны быҟоу амҩа, 
браҳааит бзаҳаша, бырбааит бызбаша. Быԥсҭазаара хашҭра зқәым 
баҟазааит, бхы назқәыбҵаз урҭ бышьҭахь иааиуа рыхҿарах ацәа 
иалызхыша ныҷҷаларҭазааит, иԥҽыз, аха инымҵәаз саркьа хҭысны, 
иԥҽны инкаԥсо асаркьа ԥҽыхақәа еиҭарҳәалааит. Уи саркьалбжьы
зааит, доуҳарҿыхагазааит, гәлымҩ игәы иалҩлааит, аԥшқа икьаа-
сыбжь еиԥшны дгьыл иқәыҩлааит, игәҽанҵаганы.

Сара исаҳамашь уи абжьы, – схәыцуан, сахьгылаз. Агәлымҳа зыҟоу 
уи азоуп. Сгәы сеисыцыԥхьаӡа ажәак-ажәак канаԥсон, урҭ еидыскы-

лон, ахшыҩҵак рылысхырц. Издыруада уантәи иаазгаз урҭ ажәақәа 
ракәзар зны-зынла иԥыҵәҵәа-ԥыҵәҵәаны слымҳа иҭаҩуа?!

Нас алакә еиҭаҳәа еиԥшыз арҭ асаркьаԥҽыхақәа, мра бызшәала 
ирҳәоз ааныжьны, Дгьыл бызшәахь сиасуан.

Дабаҟоу уи аԥҳәыс, ԥсаатә мҩас дымҩасма?! Инлыжьыз Абаҟа 
хаҳәлыххарым, асаркьаԥҽыха ианыҷҷаны иҳалаҷҷозар. Аиаша 
лҳәеит, лара, акыр иагхаргьы мҩанымҵәа иқәуп, зны имаар ҟалаӡом 
лҳәеит.

Аамҭа иҽыжәлахьоу дыҟаӡам, иҽыжәлазгьы дҽыжәҵуеит, ма 
дҽыжәырхуеит ихьӡаны, иԥсҭазаара саркьагьы хәашхәаша лар-
ха-ҩарха ҽаӡәы днахагылоит, Мра бызшәеи Дгьыл бызшәеи зымҵац 
дызмыԥхьаша ҩыраны. Ус цыра-цырала икаԥсоу асаркьаԥҽыхақәа 
ирынҩылоуп аӡәаӡәала зегь ҳнысымҩа. Иаԥхьалак.

Адунеи ҿыц

Ажәҩан аҵкар иаваршәны лаԥшыла сшеимдоз ауп уи акәаԥ хәыҷ 
сшахҭыгәлаз. Уахынламзи, уи аеҵә кәаԥ хәыҷ исгәыҵаҷҷоз сара 
исшәызшәа збеит, исацәажәон сбызшәала, уимоу, ианаацырцырлак 
иччозшәа збон. Ишԥарацәаз исыҵанаҳәоз, аха ҭыԥк аҿы ҳзаангыло-
мызт иаргьы саргьы, ныҟәаран, еимдаран ҳазҿыз. Иаҳаԥшаауаз, уи 
иаҳзымҳәо ҵәахык ҳаҩныҵҟа иҟаз маӡан. Ҳара заҵәык иаадыруаз, 
аха еибаҳамҳәоз, ибылуаз ацәашьы алабжыш иалан икаҭәоз ҟәырҷа-
хан. Адунеи зхыкәшоз абри аеҵә кәаԥ хәыҷ акәызшәа збон, исцәы-
блыр ҳәа сшәаны саргьы лаԥшыла сацын. Сара издыруан изынхьаа-
уаз, аха бжьыда уи ахьаа лбааздон, сыԥсы иаҵаҵан иҵәахын, сыԥсы 
шсыхьуазгьы сыҵанаҳәон уажәы-уажә, аха сара ибзианы исныруан 
хьаа зцым зегь шҭацәу, ишынҵәахьоу, уи акәхарын сызҟажозгьы.

Акәаԥ хәыҷ аҽаҵәахуан зны-зынла, сылаԥш иацәыӡуан, сшаҟь-
шаҟьо снашьҭалон сеиҭашьҭрақәланы. Иблызар здыруада, сгәы 
нҭыԥсаауан, нас сара схьаа аныруазар акәхарын, ахьырхьырҳәа иччо 
иаацәырҵуан. Уи ԥсҭазааран сара сзы. Алаԥш заҵәык амч зықәхоз 
аҳәаа аатуан ҿыцны, ҳахьеицәыхараз хьаанагошәа аччаԥшь аанкы-
лан, иӡыҩӡа иааӡырҩуашәа сгәы иааснаҭон. Иҟоузеи уа? – Сгәы аи-
сра иалҩуаз абжьы цқьа саргьы исаҳауамызт, уи ҩныҵҟатәи бжьын, 
аӡәгьы имаҳауаз, аӡәгьы иимбоз ауаҩы ихылҵуаз.

Уԥсы игәанаҭо абжьы зхылымҵуа, абла иамбо, агәы ианыруа еи-
цәажәаран, еиныҩран ари акәаԥ хәыҷи сареи ҳаиныҩра. Иԥымҵәоз 
аԥсы зхьынҳалаз рахәыцк ҳабжьдан, акызаҵәык, уи акәаԥ хәыҷ ҳәа 
сара сзышьҭаз, абыл-еиқәыццышәра иаҿызшәа избоз кәаԥмызт, аха 
сара исныруаз ахшыҩ-дырра иаҵанамкуаз еилкааран, алаԥшҳәаа 
иҵаӡоз дунеин. Сара исҭахызар акәхарын уи аеҵә кәаԥ хәыҷи сареи 
ҳаилибакаарц азы ҳаиҟаразар. Ус шакәыз гәынхәҵысҭала исныруан, 
аха уи шьыцразар?! Еилкаарак иҭаӡомызт сызҵаарақәа.

13. "Алашара" №4, 2026 ш.

Кәаԥ хәыҷык сназхьыԥшыз, дунеи дук зҭамӡаша еилкаара хәыҷӡак 
иахьадыскылаз оумашәа ишызбозгьы, уи сара сдунеи иазааигәастәы-
рц ахьысҭахыз шџьасшьоз ауп сшацәажәоз, ажәада ҳшеилибакаауаз. 
Исыцхраауан исзааигәаӡаз ҩызак леиԥш, аха агәра згон, сыԥсҭазаа
ра ҿҳәарадазаргьы, ахаангьы гәеихшәара шаҳмоуаз азы. Лаԥшыла 
иаазгоз адыррақәа аҵх иалыхәхәа иҳабжьаз арахәыц па иқәланы 
иаауан, ҭырџьманда, шәҟәыда, быӷьшәыда.

Сгәыӷрақәеи схәыцрақәеи мҩақәызҵоз аҵх иалыхәхәа исҿаччоз 
уи аеҵә кәаԥ хәыҷ сацәажәон аҷҷаҳәа издырӡоз бызшәала, ҳаи-
цыччон, ҳаицгәырҩон, зышьҭыхра ҳалымшоз дҵак ҳаиднакылон. 
Ус зысҳәо схазоуп, сылашьцара зырлашоз, аҵх иалыхәхәа исҿаԥхоз 
уи аеҵә кәаԥ хәыҷ збара сахыццакуаз сҭынха гәакьа сшизыԥшымыз 
сазыԥшын, аха уи Аҵх иацәызгар ауӡомызт, иацәызгаргьы алашара 
са сҟынӡа иааӡомызт. Усҟан иԥыххааса ицон агәыӷрақәеи ихәыцыз 
Адунеи ҿыци.

Сара сышьҭахьгьы илашалар сҭахын уи акәаԥ хәыҷ, сышьҭахь 
иааиуа дымшәаларц.

Аиаша абаҟоу?!

Амра гежь Адгьыл кәымпыл ишакәшоз ихан, ашарԥаз мпылк 
иаҟараха Ашьха иаавҵны, уф, гәышьа, Ԥсы сзынхеит иахьакгьы ҳәа 
иааҳалаԥсоит. Ус акәу џьшьа, иахәаԥшуагьы, ҳааигәырӷьаны иааҳ-
гәыҵаҳаҳәҳәоит. Уи аԥхара иадаҳҳәало ҳгәыӷра ԥхарақәа неихшаны, 
еимгеимцарак ҳамш мҩа ҳнықәлоит. Амш уҳәеит ҳәа, иалаӡоузеи; 
ахьаԥшкәаԥшра, уусҳәысқәа, Адгьыл лых-лаҵа, ашьыцра чықь-
маџьа анҭаԥшра, ауҳәан-сҳәан усбарҭа анкыдгылара… Уаамыц-
цакыр уусқәа аҵх акалҭ нархаршәны еимгәалашьца иаауҵашәоит. 
Алашыбжьқәа идырдагәаз аҵх аԥсы ааиҩнагаргьы, иҭаҵәах маӡа 
мацараха рххатәык ааузцәырнамгар ауӡом, ус шәнеикәшо икараха 
иушьҭаз ацәа акәа унҭанаргылоит иуҭахы-иуҭахым. Анцәа иџьшьоуп 
ус ԥсеиҭакыгак уара узгьы иахьаԥҵоу. Ас иааинырсланы мши ҵхи 
иуԥыргало мацара изанымшәо рзы шьцыларан иаарыларыгӡозар, 
егьырҭ иҟаҵәҟьоу аԥшаара иашьҭалаз рзы наԥшааԥшроуп, шаҟьа-
роуп, ԥшаароуп, амш зымхароуп, аҵх нымшәароуп, гәыхьуп, хыхьуп, 
нарха кьаҿроуп, ус шаҟа?!. Сазҵаауеит: Ҭаӡарак еиднакыларц, хы-
рхарҭак еиднамкыло ауаа рыла еиҿубаарц иҟоузеи?! Аҵла иқәлан 
узықәтәоу амахә ахҵәара иаҿуи, аҵла аарҩаразы аӡы аҵаиҭәарц 
иаҿуи злеинуршәозеи?!

Сара, сара акгьы џьасшьаӡом, амра ампыл иаҟароу џьазшьогьы, 
зегь ҭырфаҷа издырырц зҭахугьы, сара иԥысшәахьоу, сԥызшәахьоу, 
издырша, сымч зықәхаша аҟны саангыларц сҭахуп ауп, аха, иџьоу
шьаша, саангылар сҭахуп сҳәоит ауп, аха сахьаанымгыло ахьсыз-
гәамҭо ауп сара схаҭагьы хыхь зыӡбахә сҳәахьоу сызлареиԥшу. 

Ус анакәха, Аиаша ҳашьҭанҵәеит зҳәо, иара саргьы уахь снары-
лаҵаны, ҳара ҳҿоуп иара ахьыҵәаху. Амра шымпылым ҳдыруазар, 
зегь ҳгәыҵаӡартә ҟалашьа шамам еилаҳкаауазар, иаҳҳәои иаауеи 
еиқәшәозар, ииашамходаз усҟан?! Аԥсҭазаара ахаҭа еиҿагыларазар 
Аиаша злоуԥшаауазеи?!

Иабаҟоу?!

Анапсыргәыҵауаҩ

Снапсыргәыҵа – Адунеи Ахсаала сахәаԥшуа стәоуп. Стәоижьҭеи 
иҵӡозеи. Аамҭеикәшара снагәылаланы сеимдоит. Аамҭа ҳәа 
ҳзышьҭоу, зыԥштәы ҳамбо, зҭаӡара ҳзымдыруа, аха иааизакны ҳду-
неи ду аибаркырагьы ҳаргьы ҳазҭаӡо, акашәа ҳамбакәа ҳаазгәыҵаз-
куа, исахьаԥсараха ҳхаҿы иааиуа, ҳхәыцрақәа иргәылҟьо аҽыхәа 
иақәтәоу аҽыҩҷкәын иарҵәаа абжьеиԥш инаҳахҟьо, аха амҳәыр ҳаа-
зырхо, ишаҳҿаччо, уи аҿаԥхьа мчы шҳамам ҳардыруа, иҳавагьежьуа, 
ҳзеилибамкаауа, бызшәала ҳаибамкуа лахә-лахәы ҳшеишьклаԥшуа, 
аччабжь ҳгәы ишықәыҩуа, анаҩбжьы ҳаҵәахуеит. Арҭ зегь сахьа-
утәыр, исахьаха, иашәахәо удунеи иазнаны мҩакы шәеицықәуп, 
уара уахьынҵәо иара ахьалаго ахықә аҟынӡа шәеицнеиуеит, нас 
шәнибажьуеит, имҩазар уара умҩахь, царазар иара ацарҭахь. 

Ари ашәымҭазтәи ахәыцрақәа сҽаарымхны, слабашьа аашьҭыхны 
аҵырҵырҳәа исыҵамацәысуа, ашьанҵа мҩа иныҵарсуа сҿанынасха 
ауп сыбла иҭаҷҷоз ашьанҵа мца сыблақәа аанартызшәа ианаах-
тыз. Сыгәгьы нҭыԥсааит, сназлаҳаз Адунеиеибаркыра зынтәалаз 
уи аамҭа сахәлашәарц сышдәықәлаз снырзар акәхап, сшьаҳиҭхан, 
сыԥсыԥ сыхәлашәаны саанхеит сҳашҳатәраха. Уҽзуҭо ушьҭнаԥаау-
еит, ҳәа гәынхәҵысҭала сгәы иааҭысҳәааз ахшыҩҵак насыҵасын, 
ҵысхәшәа саашьҭԥааны, слабашьа саныртәаланы ԥырра-ҩада сама-
ны идәықәлеит. Иҵаахда ҳабацо ҳәа, уҵааргьы ҭак уазҳәараны иҟада. 
Абжьныҩра-ччабжь ухьыршаӡха ухәыцрақәа урылыхәхәа унеилоит 
иуцашьахо узымдырӡо.

Уцоит, усшәа убоит… уи цозар уҭахупаз.
Иацы аҟынӡа сныдгылар шԥасҭахыз, аха шьҭахьы-мҩа абаҟаз, уи 

моу сагьызхьаԥшуамызт, сан лыбжьы злыҩуаз ицахьаз урҭ амшқәа 
рыбжьы иааҩуаз аласымҵозар, егьырҭ рхабаргьы ыҟамызт, икаҭәаз 
алабжыш, нас ирыцқьаз аблақәа иреиԥшны иҭацәын агәалашәара 
иагәыҵакыз ицәырҟьацәырасуаз урҭ асахьақәа. Сраҩсуан ишысҭахы-
мыз. Сахьызхамлаз амардарақәа, аҳәынҵәа сызмышьҭуаз, исҿыхоз 
амычқәа, исхьыкәкәоз алаԥшцәгьа, сызшьаҳауаз ашьыцра ахцәԥа-
рақәа… ус шаҟа. 

Иласыз, иԥшӡаз, аԥшалас иаҩызаз ақәыԥшра зынтәалаз ауарҳал 
анысхыԥраа нахыс сгәалаҟара бжьысит. Уи зегь реиҳа сгәы казыжьыз 
аамҭахеит сыԥсҭазаараҿы. Аха уи шәара ишәасҳәаӡом, сгәы ауп 
изҭысҳәаауа, иагьызҭасҳәо.

Сара, Анапсыргәыҵауаҩ, анапсыргәыҵа иқәынхо сдунеи хсалаа 
сшагәылаԥшуаз, исымбаӡакәа Аамҭа акәаркәашь еикәшоз ахац 
ахьалагоз саадгыларц сыгымкәа ауп сшааԥшыз. Избазу? Уи аӡәгьы 
иасҳәаӡом, сара заҵәык исызныжьу снапсыргәыҵа-дунеи Аҳәа
хьоуп. Санӡалонаҵ. Санымӡалар, иаргамахоит. Шәазыԥшыз, саргьы 
сазыԥшлап.

Снапсыргәыҵа-дунеи ахсалаа сахәаԥшуа стәоуп.

Азҵаара зҭак ҟамлаӡаз

Дгьыл црыха анхаҩы дкәыкәыцыкәуа инхара дшацрыхоз, гәы-
цқьа-ԥсыцқьа иааирыхыз асасцәа инарҿаскындаз ҳәа дхабыхацуа 
даныхандеиуаз, аӷьыч илақәа кылыҳәҳәо имҵасырсри ҳәа аҵх дна-
лаҳауа, агәарақәа днарҭаҳауа дышгәараз ала дырфеит. Уи иԥсраҿы 
еизаз наԥшы-ааԥшуа инхашьа-инҵышьа шҭырҵаауаз, ауҳәан-сҳәан 
рыхәлаҵәаны аԥсы данбақәырго ҳәа рсааҭқәа ишрыхәаԥшуаз, 
ихьаԥшкәаԥшуа акрыфарҭахь рҿынархан, шаҟа еиҿкааны дынхозеи 
зҳәози, уҵарҟәаҟәааит зҳәози ааиҿаххуа, аԥсы даақәтәартә дзы-
рҽхәоз ацәажәацәа улаӷырӡ аарго, «ҿааҳәра умоуааит» нҭырҳәаауа 
рыгәқәа, ишьапы дықәмыркьысӡакәа иҵаланы ажырҭахь днаргоит. 
Абра еизаз ажәлар, ажәак мҳәакәа ичҳаны ҳаибарԥшӡароуп ҳәа игы-
лоу, узларылагылоу соуҳәозар?!

Ажәаԥҟа снашьҭаланы…

Сыззыӡырҩуаз ажәаԥҟа «Амҳәатә уҳәааит» џьасшьон, сагьа-
цәшәон. Амҳәатә уаӷоу иҳәааит, аха ада ԥсыхәа ҟамлар, мамзаргьы 
аҽрыцқьаразы иаҭахыҵәҟьазар, схәыцуан сара ашьҭахьшәа.

Еилукаауанаҵ акгьы аҳәара аҭахӡам, аҳәатәгьы амҳәатәгьы. 
Избанзар уи гәынхәҵысҭала иуныруеит, угәы иҭыҩны иуаҳауеит, 
ҵаҳәа узҭо аӡәы угәы-уԥсы далатәоуп, дуцуп, уицуп. Аха ауаҩы 
ианиашьа ихаҵашьоуп ҳәа ирҳәаз еилыкка умҩақәнаҵоит усҟан. 
Агәынхәҵысҭа аус анауа, алаԥши ахшыҩи анхеибарҭәаауа амҳәатә 
уҳәартә иууазеи?! Сара ажәаԥҟа иаҳәоз аҵакы амацара акәмызт сзы-
зхәыцуаз, аԥхьа исыргылоз аҭагылазаашьа иаҳа исзааигәан усҟан. 
Зыԥсы ззымхьчаз, згәы мҭәыз, иԥсахыҩхаз, ашьыцра иафаз, зықә 
ззымыхьчаз, ацәгьара згәаӷьыз, амҳәатә иоуҳәаргьы дыннакыло-
машь, – схәыцуан сара.

Зхы иаԥшуа зымҩа иану иоуҳәозеи, уи иқә даҵагылоуп, игәын-
хәҵысҭа иаԥхьанеиуп. Аха ирацәаҩума урҭ?! Сызҵаара ҭакда инхар 
ҳәа сшәошәа реилԥшаара сналагеит сыкәшамыкәша сызлагылаз.

Аҳәатәы еиҭаҳәалатәуп ааԥсарада инаҩуазар, аха амҳәатә зҳәа-
рыда, насгьы уи агәаӷ иарҿыхо аҳаскьын бааԥс еиԥш ауаажәларра 
ирҿаҳәлоит акраамҭа. Сшәа сшацәгатәу сцәалашәо, амҳәатә шҳәа-

латәу агәра згоит, изгон, иагьызгалоит. Уи зуҭра амӷ иҭнацаз иеиԥш 
узаҵәызтәуа, ухара узазымиааиуа ақьаԥҭа инаԥшы-ааԥшуа иқәгылоу 
уиеиԥшнатәуеит.

Акомпас ухырхарҭа шуеилнаркаауа еиԥш, иҟаҵәҟьоу убарц, 
иуаҳарц азы амҳәатә уҳәароуп, уи шуҳәо здыруа, изаҳәатәу игәы 
иҽануҵозар, излацәгьоу соуҳәозар?

Ажәа аҵакы шәарҭоушәа шуаҳауагьы, ажәа амҳәатә аҵакы маҷк 
еиҭарсны иҳәатәуп, иҳәатәымызт абжьааԥны, аха иҳәатәхеит аҭа-
гылазаашьа арҽеиразы. Иучҳауа, иучҳазшәа иубо ауп есымшагьы 
аус иаԥырхагоу, иҟоуп иҳәатәым, уи иахылҿиааша заа ианудыруа 
узвысша, ма знык, мамзаргьы ҩынтә. Узхыкәшо ацәгьамыцәгьа 
иумбазшәа аныҟоуҵа, амҳәатә умҳәар амуа унҭанаргылоит. Уи зымч 
зырӷәӷәахьоу ахьаа ҿкы еиԥшха ахәышәтәрагь еиҳа еицәахоит, жәла-
рык хьызҳәо ус бааԥсык иахкырҭахар ҟалоит. Жәларык, милаҭк рхьаа, 
ргәыҵха рмилаҭ аԥсы злаҭоу аххьеиԥш изҿыкәыршоу ажәаԥҟақәа 
ургәылаимдар, дунеи ссирк аауртуеит, иагьгәҭаԥшрахоит, збырфын 
рахәыц нымҵәаӡо акәаркәашь хыџьгәыгәын еиԥшха. Уи доуҳа еи-
закырҭоуп, адоуҳа аӡыхь ԥшьа иахтарҭоуп, уи изаҳауа, излысуа изы.

Амҳәатә зҳәаз дхынҳәуеит аҩныҟа, аха ихы шибо азы аӡәгьы 
еилкаарак изнымхаӡеит, иҟалап раԥхьатәи аԥышәара ашьҭахь еиҳа 
дыӡрыжәхазар, амҳәатә изырҳәаз аус ирҽеизар, дахәазар, ус Ан-
цәа иҳәааит. Аус зырҽеираны иҟало амҳәатә ҳәатәуп хымԥада, аха 
ианҳәатәу иҳәазар, имҳәатәхомызт. Уи сара агәра згоит. Иҳәатәу 
амҳәатә аҟынӡа инагатәым. Шәаргьы ус шәхәыцлар сҭахуп.

Наҩбжьык…

Шаҟа инасыԥузеи арҿиаҩы изы иаамҭа дахьынӡаҭагылоу ииҳәа-
ша анидырҳәо, иахьа иахьуа иахьа ианузҳәо, уаргьы уԥсы ааиҩуго-
ит, уаамҭа ԥагьагьы «Сара» ҳәа ишухәаԥшуа, хьаԥштәыс иоуҭоит. 
Аха… аха… Уаамҭа акәӡам узхәаҽуа, машәырны уашҭа иҭанагалаз, 
ақәаршҩы иацдәылҵыз, зызхара цәгьа ззымуз, аурҭ бааԥс иаарыхны 
аамҭа иаԥнагалаз ауаа цәгьақәа иушькларԥсо рылаԥш бааԥсқәеи, 
ргәы ԥыхҭқәа уздырҟьашьуеи ирҳамҭоуп. Сара уи збеижьҭеи оумак 
ахьымҵуа шаҟа исԥырхагахазеи. Ирҳәозеи, зхызтәу, зҭыԥаҿ игылоу 
шьоукы. Абри азҵаара сгәы ишкылхоз мҩабжара сананахыс шәарак 
аасызцәырҵын, наҩбжьык сгәы иаақәҩыз саарҿыхан, жәа-мҩала 
сҿынасхарц сыӡбеит. Сыӡбамҭа сара схала сагьақәыӡбарц, ахәшьа-
рагьы асҭарц. Уи сара схы иадсымҵаӡеит, аныҩбжьы исыҵанаҳәеит, 
сшацәшәозгьы саазыӡырҩып ҟасҵан сдәықәлеит. Аха сшышьацәх-
ныслоз гәасҭеит, усҟан еиԥш, исҳәарц анысҭахыз, уи саамҭа иақәшәоз 
сшьаҿақәа ирыцны, аха усҟангьы уажәгьы ицоз рышьҭахь иааиуаз 
рыжәӡы еиҳагьы ишҳамхон, иҿкыз лаԥшыла уӡаархуан, уи сара сза-
иааирызма, усгьы иԥысшәарц сыӡбеит.

Иҵуазеи сықәлеижьҭеи уи амҩа, сагьзыхнымҳәуа, сагьзымцо, сма-
даӷьмадашәо сшаауаз, ақәаршҩы бааԥс сыцәхалеит, ашәҭ апытҟәыр 
аатымҭа сахҭыгәлеит, лабжышла искәабеит исызхьамԥшыз, 
сымч зқәымхаз саамҭамҩас, гәымбылџьбара саҩсит зшәахәа хаа 
згәыҵырша иаасԥылаз мшылашак, иахарастәит, иахарамыз. Уи зе-
гьы сзырҟаҵоз исымхыз схақәиҭра зҭаҿаҳәаз аҟарс асаԥаҭ ацаԥха 
сахьашьҭаз акәын.

Иԥхашьароуп, ус уҳәар ҟалом, иаачҳа, уи аԥсуарам… ус заҟа ҳаҩны 
инхоз абарҭ ажәақәа рымч ҳәагәыжьны исыкәыршан. Усҟан исцәыӡит 
сара ахы агәрагара, ахыхьчара, Ҳазшаз имҭаны исанашьаз агәеилгара 
аасымхны, тәыс сҟазҵаз истәым дунеик сналаргалоит.

Ус бцала рҳәеит, изҳәада? Урҭ зҳәатәы хаҵатәыз џьысшьоз ауаа. 
Сара цәгьашәа сааԥсан, сзырааԥсаз – исҭахымыз ахьсдырҟаҵоз 
акәын. Шаҟа ибзианы издыруаз схатәы, заха смоуаз, сызқәиҭмыз 
схатәы. Иҭаҿаҳәаз ауаҩы сиҩызан, аха сызҭаҿаҳәаз дунеи ҭаӡаран, 
убри аҟара исыцәдуун, издырыр шәымҭак схыҵуамызт, иара убри 
ауп сеиқәзырхазгьы. Ус сҳәеит ҳәа, сеиқәхогьы цқьа еилкаам. Ис-
зымычҳаз зегьы сырԥырҵуа сҿаасхан, схы сцәыӡит, ԥшаашьагьы 
узамҭо. Аамҭа ҿасҳәар шԥасҭахыз, ашәымҭак сзазымхәыцт сара 
ишысзымӡырҩуаз. Сыҟаӡамызт Ауаҩы егьырҭ зыԥсы ҭаз зегьы дре-
иԥшзымтәуаз Ауаҩра нышьҭаҵан уҿыноухар ауеит ҳәа, исазҳәода, уи 
згәаӷьра цәгьаз ахы акәын, ухала иубар акәын ианхоуҵозгьы. Сара 
ауаҩреи ауаҩымреи еинсыршәарц срыбжьиаазшәа сышрыбжьагы-
лаз исцәыӡит саамҭагьы, ауаҩрагьы. Исзынхаз схы кны садтәалоуп, 
зтәы иагодашь?!

Ашьыцра

Аӡы сықәтәан иҵысҵысуаз амза сахәаԥшуан, иара аҽакәабон, сара 
ашьыцра ԥысшәон. Ҳарҭ ҳахҩыкгьы ҳаицыҟан, аха ҳааибӡомызт. 
Аԥшьҩык – ашьыцра, зегьы ираабуан, избанзар имаӡан, гәы заҵәык 
иҭаҵәахын, аха ацәгьа зуазгьы иара заҵәык акәын. Уи сҳәеит ҳәа, 
изхылҵда абри ашьыцра ҳәа ианҵаалак акәын изхараз анызбоз. Уи 
уажәазы сара сакәын. Ҳаицыҟан ҳара, аха уи сылаԥшҳәааҿы мацара 
акәын. Уинахыс – Дунеин, ашьыцрагьы инанагӡоз даҽа хықәкын. 
Сцәа сааҭаӡыӡеит, Адунеи ҳәа сызҿыз ахаҭа шьыцразшәа. Схы 
сазҵаауан, иара сара схаҭагьы Ашьыцра акәзар сзыхшаз, мамзар 
сҭаацәа сныжьны џьаргьы ишымцоз еиԥш изсыцузеи?!.

Уажәы аӡи, амзеи, сареи рҳәааҿ саангылар шысҭахызгьы, Ашьыцра 
аҵакы еиҭарсуа исывагьежьуан. Агәра згеит уи ҳазегь ишҳацынхоз. 
Бзиа избода, изцәымӷыда ҳәа зҵаара ықәымгылац.

Ашьыцра уҳәеит ҳәа, иамоузеи, нас, зыҽҭаршә ӡыцқьала зҽыз-
кәабоз Амза саҵашьыцзар, ма аӡы ахаҭа, уаҵашьыцыр ҟамлои зы-
маӡа зыфҩыхаа иазҭаз ашәҭ гәлымҵәах. Ус шаҟа! Абас санхәыцуаз 

исгәамԥхеит Ашьыцра ахьӡ ахаҭа иннажьуаз агәыҩбара. Уи Моцарти 
Салиери рыбжьара зҽызҵәахуаз акәын, уи адацқәа планы Адунеи 
иахьӡахьан, сара сҟынӡа иааӡанӡагьы. 

Сара, сара исыҭоу сызхоз џьшьа аӡы сахьнықәтәаз, схы аасгәала-
наршәеит уи адацқәа сара суҭрагьы ишҭалахьаз.

Шаҟа исцәымӷузеи адацқәа рықәиаара, ажәла ахаҭа иказыршәыз 
ианихашҭхьоу, угәы ҭызфаауа, уҭазырцәуа, ууаҩыдазтәуа аҟазшьа 
бааԥс ануларааӡо. Ус сҳәеит, аха Ашьыцра ажәытә иахаануп, Анкьантә 
иааиуеит, аишьцәа гәакьақәа ирыбжьанхахьеит, ахаҵеи ԥҳәыси 
рыԥшьа-гәқәа рцәаӷьычхьеит, аигәылацәа рашҭа иҭахысхьеит… Ус 
шаҟа! Сара, сара сҳәатәы ара инымҵәаӡеит, избанзар милаҭк ҭазы-
рцәуа ацәырҵра бааԥс сгәыҵакны аӡы сықәтәоуп. Изахьӡузеи абри 
Ашьыцра, даҽаџьара иԥшаатәызар?!

Усгьы сара срыҵашьыцуан еилибакаауаз Аӡи Амзеи.

Алаԥшҳәаанахыс

Зқәыԥшылара хәыҷӡа Дунеиз џьызшьаз Ауаҩы игага днақәԥало 
днеиуеит. Ҳаи, ҳазшаз Анцәа ду, абри аҟара дырреи хшыҩи сы-
зҭаз, ухьышьаргәыҵа сакәыхшоуп ҳәа Ажәҩан даҵаԥшуа. Дызҭаӡо 
илаԥшҳәаа аҟны еизакны имоушәа уи Идунеи-ду-хәыҷ дахӡыӡаауа. 
Уи идунеигьы шаҟа ицәдуцәоу идыруазар, уаҵәы ицәыӡыр шалшо 
ирдыртәума?! Убри акәхап агәыӷра захьӡугьы. Исазҵаада, мшәан, 
агәыӷра захьӡузеи ҳәа. Уи сара схы иасҭозароуп, уи сдунеи лаԥшҳәаа 
еилкаатәыс хыхь сзыхцәажәо ауаҩы имоу аиҳа саргьы исымам. Аха 
сара схы сазҵаауеит, исзымдыруа Иара ихы дазҵаауама ҳәа. 

Сызҵаарақәа сыҽрылаҳәаны снаскьоит ҳәа сшаҿыз, избеит са-
гьшдагәахаз, сагьшлашәхаз. Уи ԥшаа ҳәа шәысзымҵаан. Иҳәатәу – 
иҳәатәым, ибатәыу – ибатәым, ҽмырба-ҽмырҳа-ҽыргаӡа, агәлымҩра, 
агәымбылра, азхараҟамлара, амҵақьақьара, аҽхырцәажәара, ахӡы-
ргара (иӡыруго ахы анумамгьы) – абарҭ зегьы аԥсуа бызшәа ажәар 
иахьалоугьы анузымчҳауа ухаҭа ҟазшьас иааухәар уабацо ҳәа сыш-
хәыцуаз, ажәа Ачҳара абрахь ишрылаҵатәыз схашҭыз џьысшьан 
аҵыхәахь исыргылеит. Аха иара рыламгылазт, ҿыҭуа исышьҭоуп 
сахьцо, иахьагьы уахагьы снахҟьаша, сызрыланхом ара ҳәа аҿыҭб-
жьы слымҳа ишҭаҩуа. Уи абжьы шсаҳазҵәҟьа схьаԥшит, иаргьы 
снахьыԥшит, усҟан ауп ажәа Ачҳара шысхамышҭыз ансгәалашәа, 
аха аҵыхәахь ишгылаз сгәалашәеит. Сылаԥшҳәаа Адунеи хәыҷ 
иҵаӡоз ажәамзаарын. Абар амҩеихысырҭаҿ сахьынаихьӡаз здунеи 
зыцәдууз Ауаҩы. «Сҩыза» сҳәеит ҳаилаӡоз џьшьа, аха Ачҳара ажәа 
аҭыԥ шысзалымхыз еиԥш, исызгәамҭеит уи сара дшысҩызамыз, 
избанзар, уи Ачҳара ада хыхь ианысҵаз ажәақәеи иареи еиҩызцәа-
хахьан, ишьҭыбжьхахьан. Акызаҵәык ҳаидызкылоз – лаԥшҳәаак 
иҵаӡоз ҳзыҩназ Аҩну ду акәын. Уи иалымшеит ҳаидкылара. Ус 

схала снызмыжьуаз ҳбызшәа аҳамҭа Ачҳара ажәа сыхьӡеит, сара уи 
аҭыԥ шысзалымхызгьы сгәаламшәакәа сыхшыҩ аҟны нхарҭаҭыԥс 
илнахит, сылаԥшҳәаа аҭаӡараҿ ишынхаз ихьшәаны ауп ишгәасҭаз, 
нас ауп ианысгәалашәа «акыр зычҳар акры ибеит» – аԥсуаа рбызшәа 
иагәылырхыз ахьҟәырҷаха, ажәаԥҟа. 

Сцоит сара зегьы сраҩсны, акгьы сус рылаӡамшәа, схы сгәы ахшәа-
ны, Адунеи ҭыӡшәа сахәлаӡуа, сҭыԥданы, сҩызаданы снаԥшы-ааԥшуа 
зыҭра иххалаз аԥсаатә еиԥш, усҟан… Усҟан исыхьӡоит зҭыԥ сцәеи-
лагаз Ачҳара, уи сыцнаҵ с-Дунеи ду алаԥшҳәаа шҳәаадоу сныруеит. 
Избанзар – уи сбызшәа иахылҵыз, сыжәлар ирхьыԥшу ажәаҭынхоуп.

Амарџьа, ишәцәеиламгаааит Ачҳара аҭыԥ.

Ицаз анузмырхынҳәуа

Аамҭахҵәахак снысымҩа исцәалаӡыз, сыҟаӡамшәа сыӡбахә зҵәа
хыз, смадаӷьмадашәо агәыԥжәарақәа рӡеилаҽҽа сҽасмыргарц сгәаб-
зиара нақәҵо аҿақәԥара сахьынӡаҿыз, сааузымдырыртә саԥсахазаап. 
Схаҭа схы ааџьасшьо, схымҩаԥгашьа сызгәылмыршәо, ахьхәра сҭах-
ны сымч ақәымхо, сгәы сызҭамгыло, арахь сҭаханы сҭамӡо аҳәҳәабжь 
са сҟынӡа изымааӡо аибарххара ҳшаҿыз, аамҭа наҳбжькәраа ишԥа-
цеи ҳәа санаахьаԥш, сызхьымӡазгьы ниакәкәа ицахьан. Уи зыхҟьаз, 
изыгәнаҳау иршәаанӡа наԥшы-ааԥшырҭа роурым шысҳәоз, ла 
ԥхамшьараа рыччаԥшь дырҩегьых сгәы инықәҩит, аха уи аччаԥшь 
аҵәыуабжь иашәахәан, агәаӷи, иԥсхаршьыз ргәыӷрақәеи ирхылҵуаз. 
Адаул абжьеиԥш иҭацәыз ргәы иҭыҩны исаҳауан хаара зҵамыз уи 
аччаԥшь, аха ицагәхьаз рыхшыҩқәеи агәыԥхҭқәеи ишырхылҵуаз 
аасгәалашәан, «рыцҳақәа» ҳәа нарызҳәаны саарԥырҵуан. Саарԥы-
рҵуан сҳәеит аҟароуп, уабарԥырҵуеи, амра агыламҭеи аҭашәамҭеи 
урыцәцараҳа, умш иахагьежьуа иааушьклаҳауа иануцу. 

Иҟаларц иаҿыз, аха аҟалаха амраӡакәа иҿаҩаз ашәыр аԥсы агәы 
икылахан амахә ишҿакьакьоу еиԥш, аамҭа иалаҩан рҽаларԥс ишы-
ркыз ус иаанхаз ахәылакқәа ргәаӷ укыргьы насыԥдароуп ҳәа мацара 
снараҩсуан, уаҳа рааигәа агылараҵәҟьа сылымшо.

Аԥышәарақәа раамҭа шцо еиԥш еиҭаахуеит ҳәа ԥхьаӡаны, зҽаа-
зызмырҽеиз урҭ анасыԥдақәа рыцҳаушьоит ауп, уаҳа ироуҳәозеи?!

Гәаӷла згәы зыцәҭәыз, аӡхтарҭеиԥш агәаӷ амҵәаӡом. Ҳәатә ры-
маӡамкәа аҵх агәы иҭыҩуа алашыбжьқәа реиԥш ныҩран иааҩуа 
рыбжьы шудумкыло узымҵәахуа ураҩсны уаамҭа унагәылалоит. 
Аӡхьырша умазар шԥоуҭаххо усҟан, рызхәыцрагьы рылаԥшгьы на-
уҟәыӡәӡәааны уҽурыцқьаларц. Ахҭарԥа ачыхә еиԥш иухьынҳалоу 
агәалашәарақәа уҽруҭарц шуҭахымгьы, аӡыхәашь еиԥш иуҵаҵәоит, 
уамҟьашьырц азы егьа унхгыла-аахгыло уҿыноухаргьы, еизыҵәахьоу 
аӡмах унҭамԥалар ауӡом.

Ацгәы акьироуп иадыруа, алеиԥш иоушыхуоу. Иукьысыз дикьым-

сырц уабжьазгахьоу Аду иажәа наугәыҵаҳәҳәа унеилароуп, ныҩб-
жьны аамҭа уагәылҩуа.

Аха иабасыԥшаауеи саамҭахҵәаха сара сзы шәышықәса ираҟароу 
снысымҩа исцәалаӡыз?! Уи азы агәнаҳа зшәарыда?!

Схы сазҵаауеит.

Ҵаҳәа сызҭо

Абжьы схыҵәон, аха схәаҽыр ҳәа сшәаӡомызт. Уи саҳахьан 
амгәарҭа саныҟазгьы, уи ашьҭахьгьы, иахьауажәраанӡагьы. Иахь-
цатәымыз измышьҭуаз, иҳәатәымыз сызмырҳәоз, иҟаҵатәымыз 
сызмырҟаҵоз. Схәыҷнаҵы – хәыҷы бызшәала, сандухагьы – ду бы-
зшәала. Уажәы-уажә схьаԥшуан, сышьҭахь иааиуаз ибжьызшәа, аха 
ихьшәаны акәзаргьы, еилыскааит, уи абжьы сгәи сыԥси рыбжьара 
иҭыҩны ишааҩуаз. Сагханы акәын уи аҵаҳәа анеилыскаауаз, аха 
ихьшәахаӡомызт, ҳаихьӡон иаргьы саргьы. Агәра згон, сыгәра агон 
хшәа-ӡшәа. Егьырҭ зегь мыцхәын, иара саргьы сналаҵаны.

Срылнагон аиҿыхарақәа, амҩа шәарҭа саннагон, агәынхәҵысҭа 
ныррақәа срызхьанарԥшуан, ауаа бааԥсқәа рхы-рҿқәа ирынҩылаз 
амаӡақәа сзаанартуан… Урҭқәа сара сышрышьҭамызгьы, ишысҭаххоз 
здыруаз уи Абжьы исызҭаҵәахны еиҳа ианысҭаххоз иаацәырнагон. 
Уи ахаангьы иџьасшьаӡомызт, сагьацәшәаӡомызт, сааԥышәарччон 
сҩыза гәакьа сиацәажәозшәа.

Ашәымҭак исхыҵәоз уи Абжьы ахҭысқәа ираԥнагон, сеидара 
аамҭала ишьҭасҵарц ансыҵанаҳәа, ишьҭасҵаз иахьагьы ишьҭы-
сымхӡац, ада ԥсыхәа шсымамгьы, избанзар макьана ишышьҭых-
тәым шыздыруагьы, исзырдыруа иароуп. Аидара анышьҭух, иуманы 
унаскьалароуп, аха узмышьҭуа укәшан игылазар, удәықәымлар еиӷь-
хап. Сара… Сара ихасҵоит уи исанаҳәо, Аиаша ҳәа сзышьҭанҵәахьоу, 
башьа змоуӡаз шакәу, исымбазаргь хаҭала. Сара… сара сыбжьуп, сара 
уи абжьы сахылҵит амгәарҭаахыс сымҩанызго. 

Ахәыцха сызымҭо, сшәа сацәызго, ҵаҳәа сызҭо шәымҭак иааимҟьо 
дунеик иҭыҩны иаасылҟьо, исгәаланаршәоит сахьынтәаауа, сахьцо 
макьана ишмаҷӡоу иаанхоит.

Сымҩашьо издыруеит сара уи абжьы сшахылҵыз, схаҭагьы сыб-
жьуп, акызаҵәык, зны-зынла уи саԥырҵырц салагоит, усҟан сры-
лаҳауеит бжьы змаҳаӡо адагәақәа, иахьцалак ицо, изгәаԥхо зҳәо, 
иҟаҵатәым ҟазҵо, ладеи ҩадеи зцәеилагахьоу, ԥхашьара зқәашьым, 
иҭыӡшәаха аамҭа иҽыжәу ауаа. Сара сыбжьуп, сраҳаӡом, исхыҵәоит, 
сырхәаҽыр ҳәа сшәоит, схынҳәуеит сызԥырҵырц зыӡбаз уи абжьы 
ашҟа. Ишысхыччо саагәыҵанакуеит. Усҟан иааиҩызгоит сыԥсы, 
сааласхоит, инасшәысҵоит уи акәалӡы – Абжьы.

Саргьы сыбжьуп, Абжьы сахылҵит.
Сшәаҳар сҭахын.
14. "Алашара" №4, 2026 ш.

Асааҭ абжьы

Асааҭ абжьы сыламӡазт агәы ҭысхит. Аҷық-ҷықгьы ааиқәтәеит. 
Уинахыс сгәы сыхьуан, аха аӡәгьы срыцҳаимшьеит. Схала сыш-
ныжьызгьы сазҳәаз дырҩегь аусура иалагаз ссааҭ акәын. Гәыдагьы 
унхар ауазаап, мшәан, изасҳәо дысзымдырӡо, сгәы сааҭацәажәеит, 
аҭак саҳау исмаҳау сыздырӡом, аха ссааҭ аҷық-ҷық слымҳа ҵнахуан. 
Сҽаарҭынчны уи сазыӡырҩуа санаатәа ауп ианеилыскаа уи абызшәа 
шсаҳауаз: 

– Избан бгәы зԥыбжәо абас, бара ибылшап ҳәа бгәы иаанагома, 
абарҭ бгәыҵхақәа зегьы рыриашара, рҭыԥ рықәҵара. Урҭ зегьы аамҭа 
мҽыӷ иазмыриашеит, бгәы иббылуа зкәицхаӡом, ахәахоит, ахәа кәи-
цдоуп, мцадоуп, лашьцароуп. Быԥси бгәи ааидкылан ачҳара-маҭәа 
рышәҵаны иаабгәыҵабкыр, нарха роуеит, баргьы беицырыхьчоит, 
ус анакәымха, еицҭацәуеит бҭыԥи баамҭеи. Изҳәада бҳәама?! Сгәы 
иҭаҩуа, нас иҭыҩуа абжьы маӡа, раԥхьатәи бышәҟәы ахьӡгьы убрантә 
иаабгеит, изыбхашҭзеи? Уи ус ишмаӡаз инымхаӡеит, ибыргеит быб-
жьы. Саргьы исхабҵеит, сгәы иҭыҩуа, иҭаҩуа. 

Абжьы… ажәабжа, акәаԥрацәа, ахәыцтә, анагӡатә… иумаҳар 
агылҩеиԥш инеилаҩаа ицо.

Мца зҭоу шьҭухыр уабылуеит, инужьыр иуцәыбылуеит, хәышҭаара 
хьшәашәа, шҭа ҭацәы, маӡаҵәахырҭа, хьаахымга…

Ҷық-ҷық, иаҵәахуаз абжьы еиҭааҩуан, аха игәыҳәуа иазыӡырҩуаз 
аӡәы ишьҭиԥаазшәа, слымҳа исаркьалха инҭаҩуан.

Аҷық-ҷық ада акгьы змаҳауа, аамҭа ашәага ҳәа иахәаԥшуа, 
дышрыцҳау иасҳәоит ҳәа уалагар, иалҵша узымдырыр, уҩашьеит 
ауп. Аҷық-ҷық маӡа бызшәоуп, гәы бызшәоуп, ԥсы бызшәоуп, уи 
ауп ианааиқәтәа сгәы зҭыԥсаауа, сыԥсы зсыхьуа, сымаӡагьы маӡара 
изцо, азаҵәра захьӡугьы убри акәхап. 

Игалааит аҷық-ҷық абжьы, еихсыӷьра ақәымкәа, агәы абжьы, аԥсы 
абжьы иадырганы.

Ҷық-ҷық-ҷық…

(Иацу ыҟоуп)

АИҬАГА ҾЫЦҚӘА

АКИМ САЛБИЕВ

                               ***
Инымҵәаӡеит амш хьшәашәақәа сгәаҿы
Шьҭа, сшынеибакәу быкаҭа сҽасҭеит…
Инхаз ашьабсҭазаҵә асаҿы
Аԥша хьшәашәагь шаиааиуа гәасҭеит.

Убасҵәҟьоуп саргьы… О, ирацәоуп,
Аҵх исымнаххьоу схьаақәа еизго.
Исыздырам ҽа ажәак – иџьбароу, 
«Усԥырҵ» аҟара  шҳамны сызго.

…Бышҟа снеиуеит сара – сымчгьы каԥсоуп,
Исзынхаз сышықәсқәа збартә еиԥш иааигәоуп.
Заҟа ирлас  абас бгәы сыхшәазеи…
Заҟа ирлас сыбхашҭыртә сзыхҟьазеи…

                               ***
Абригь ыҟан. Абригь ҟалоит, иҟалоит.
Иҟалашт алаӷырӡгьы, аматанеирагь,
Ибзиоуп, нас, быблақәагь шьҭа бзиа срымбоз,
Бажәақәагь ԥсҭыхган сгәахы иҭашәоз.
Абригь ыҟан. Ашьшьыҳәа сҵәыуоит есҽны,
Исхароузеи есыуаха ԥхыӡла бызбозар.
Абарҭқәа зыхҭысуаз ҳа ҳакәын, ишаны, 
Аха, иҟалап, усшәа сгәы иснарбозаргь…

                      ***
Бсыцхраа ари аҵх ахгара,
Азаҵәра схаԥеит ихьанҭоу.
Бараӡәк  боуп исыхәарц зылшо –
Бара схьаа, еиҭагьы ислахьынҵоу.

                    ***
…Саныԥслак –
Ааԥынра сазцоит,
Сымш-лаӷырӡқәагьы уахь исыцыз,
Аӡәгьы дымҵәыуарцаз –
Саныԥслак.

                          ***
…Уаҳа акгьы сгәалашәом –
Зылахь еиқәыз схәыҷреи,
Амшын ахь маӡалатәи сыбзиабареи,
Ииаҵәаӡа амаахырчықьи рыда.
Уаҳа акгьы сгәалашәом…

                                           Еиҭ. Заира Ҭҳаиҵыкә

НАТАЛИА КУЛИЧЕНКО

АРИ УАРА УАКӘЗАР АУАН

Октиабр мза ҳашә илагылан иԥышәырччон,
Амра акәзар, хыхьынтә ҿымҭ илбааԥшуан.
Ҭагалантәи абӷьҩежь сқьышәқәа ирыдҷаблон,
Иҟәымшәышәӡа, иласӡа…
                            Ари уара уакәзар ауан.

Харатәи ауахәаматә куполқәа еилаарцыруан,
Абаҳча еиужьраҿ ҭынчрак аҽеиҵых икаиан.
Уи аҭынчра ҳақьымҵас зегьы ԥшьаала ирхьысуан,
Амаалықьгьы дхарамызт – дааигәан…
                          Ари уара уакәзар ауан.

Амшын гәрымуан, аԥсаҵлақәа жәҩанахь ихалон,
Шьаци чықьи ирхагьежьуан Балтикатәи аԥша.
Аԥсыӡкҩы қәыԥш иҵәгәыр анышь ианыршәлан,
Иаалырҟьан – исиҭеит ақаруа!..
                          Ари уара уакәзар ауан.

Нас цәыкәбарк ацәацәашь снапсыргәыҵа ианҭәало,
Маӡак сзаанартит: аиаша шьҭа имаӡам.
Нас Ассоль леиԥш, сара Греи сиԥхьар,
Дцәырҵып уи сышҟа, имӡа…
                            Ари уара уакәзар ауан.

                    ***
Ишԥассирхоз усҟан,
Сык бамбылӡа иаузҭгьы,
Сықалақьгьы еилаарцыррын иԥшӡаӡа!..
Аха аԥсҭазаара ӷархеит уажә усгьы,

Ашкәакәа абаҟоу – аҽаԥсахт хараӡа
Ицәышьӡа, ицәыббылӡа.

Асы гәхьааган ҳашьҭоуп хәыҷгьы-дугьы!
Ҳгәалашәараҿ уи ыҟоуп есқьынгьы.
Еишьылӡа иаҳхаԥаз аршкәакәарц иаузҭгьы,
Иҭынчӡа, ԥшьаала,
Ҳаԥхыӡаҿ акәыз, ма ҳгәаҿы
Иаҳзаухыр – бзиара дук иатәны.

Уиадагь ҳгәаҳәарақәа рацәоуп,
Амза-шәахәа ацәаараҿы
Ҳматанеиуеит жәҩанахь ҳнаԥшны:
Илашоу амшқәа рацәахааит,
Аибашьрақәагьы наҟ еилгааит,
Ашықәсҿыцтәи ҳгәыӷрақәа џьашьатәхааит!..

                                      ***
Иҭабуп, Иаҳхылаԥшхәу, ари амш ахьҳауҭаз –
      Уи гәыӷрала иҭәуп, иҭаҳәҳәоуп маӡала,
Иласу ҭынчрак агәыдыҳәҳәала,
      Ауаа-лашақәа еиԥыло жәа-ԥхала,
Хәашьрак рыблақәа ирхымкәа,
      Ашацкыра инаркны аиԥырҵраҟынӡа,
Аха иҟоуп аџьашьахә агәрагара –
      Ишнаӡаӡоу абзиабара, агәыкра.

Иҭабуп, Иаҳхылаԥшхәу, ари алашараз –
      Абырлаш еиԥш иҟәымшәышәу,
Иԥхаӡа зегьы ирхьыгӡо
      Ҳагәқәа зырҭәуа лашарала.
Егьа шықәсырацәа схыҵыргьы,
      Салхәдам бзиабареи насыԥи,
Ԥшьаала аразра еидыҟәшәало –
      Сгәаҿы иҭасыҳәҳәоит сара.

Иҭабуп, Иаҳхылаԥшхәу, зегь рзы –
      Сыԥсы ахьҭоу – сызлахәу,
Исуҭеит алшареи абаҩхатәреи
      Адгьылтә ԥшӡара сазышәаҳәартә,
Егьыс, исыцәтәыму – саҿҳәарам,
      Исуҭеит анасыԥ, агәбылра
Сцәаҳәақәа рҿы еихасҳауеит сара.

      Иҭабуп, Зегь зымчу!..

                            ***
Аҵыхәтәантәи аеҵәа жәҩанаҿ иҿыцәон,
Жәҩанахь схы рханы ҿа асҭон, гәаҳәарак сазхьуан…
Идуӡӡоу жәҩанаҿтәи абжьеилаԥсақәа ҿыхон,
Уи аеҵә-шәахәа аҵх иахьнаршауан.

Инаӡаӡаз Алашара, агәаҵахь инеиуа!
Ахәыцрақәеи агәаҳәарақәеи зыла еиқәхауа!
Иҟалааит Аҭынчра – сара сыҩныҵҟа.
Убас Аҭынчра – адәахьы.
Иҟалааит ари Аҭынчра ашәахәала ҳҽырбауа!

                      *** 
Ари агитара зку аԥҳәызба –
Уи дызҩызоу ҳара ҳауп –
Уи лбаҩхатәра шәа ианыжәба
Анцәа ишлиҭаз агәра гоуп.

Уи лџьабаа хәызмаӡамоуп,
Аганахь иҟоугьы – уласы.
Уи асценаҿы даныҟоу
Ишәзылҟәыгарым шәыԥсы.

Лыбжьы гәыкӡа – ихазыноуп,
Уи ҳатәнатәит, ихьыҵәҵәоуп,
Ҳгәы-ҳаԥсы лара илыцуп,
Иџьашьахәу – лахьынҵоуп.

Лхьыблақәа шәахәоуп ирхылҵуа,
Лнацәкьара мацәазыркқәа кахәхәа,
Ажәеи ашәеи агәы иахылҵуа
Инаӡаӡоуп – ишәшәырҳа.

Бзиабароуп цәгьамыцәгьа ириааиуа,
Геи-шьхеи ирхаԥыруеит иара.
Агитара арахәыцқәа еиҭанеиааиуа,
Ҳхы иазаҳҳәаша длырҳәоит лара.

                                            Еиҭ. Заира Ҭҳаиҵыкә

УИЛИАМ ШЕКСПИР 

ГЕНРИХ V 
(ацыԥҵәаха)

Абжьаа́ҿрахь ҽазнык, аҩызцәа бзиақәа, еиҭах шәеиха;
Ма ҳанглыз ԥсқәа реиқәыԥсала аҭӡы ҳарҿыцып.
Аҭынчра аамҭазы ддырԥшӡоит ауаҩы, 
Зхы ӡырзымго ахыларҟәреи аҭынчреи, 
Аха аибашьрақәа рыдыд ҳлымҳақәа ианырҭаслак, 
Ҟазшьала шәеиԥшхароуп абжьас; 
Ирххазааит шәдашқәа, еилашааит шәшьа, 
Гәеибакрала ирҩашьазааит шәҟазшьаҵәҟьа;
Уцәа́ уҭазырӡыӡо а́саӡ аанахәароуп шәылаԥш – 
Бзарбзанҵас иааԥшло шәлакҭа 
Иахазааит шәыџьымшь 
Иԥандоу, иҭәагашоуроу амшын зымҵагәаҭеиуа
Игәҭырԥсаагоу, икылыххаау ацаҟьеиԥш.
Шәыԥсыԥ нышәкыл, мчыс ишәылоу зегьы шьҭышәх 
Иахьынӡашьҭыҵуа. Ԥхьаҟа, ԥхьаҟа, англызаа иреиӷьу!
Еибашьрала иӡрыжәу абацәа ирхылҵыз! 
Забацәа, Алеқсандр иеиԥш, абра 
Еибашьуаз амра ҭашәаанӡа, 
Заҳәақәа рыҭра иҭазмыргылоз уаанӡа.
 Шәанацәа ахьымӡӷ рышәмырган; шьҭа ишәыршаҳаҭроуп
Шәшырхылҵыз шәабацәа ҳәа ззышәҳәо.
Азаҭ рзы ҿырԥшыгас шәыҟаз, 
Аибашьышьагьы дшәырҵа. Шәаргьы, ашьна́ҟма, 
Ҳадгьыл абырфын бираҟ, ара иаҳшәырбароуп 
Шәыжәлар ргәымшәара; агәра ҳшәырга 
Шәааӡара шәшаԥсоу; ззы гәыҩбаракгьы сымам; 
Избанзар дшәылаӡам усҟак игәыгоу, 
Аамсҭашәара кәеицеира змам илақҭаҿы.
Шәызбоит шәмаҵуарқәаны шәахьгылоу, 
Шәагьазыԥшуп акра́. А́шәарах ԥхаҵоуп:
Шәгәы шәашьҭаз, ицәырган ишәҳәала шәахьнеиуа:
«Анцәа дицуп Гарри, Англиа дацуп ицқьоу Гьаргь!» 

ТОМАС ДИЛАН 

АЖӘАК МҲӘАКӘА УАЛАМЛАН АРИ АЛАШЬЦАРА

Ажәак мҳәакәа уаламлан ари алашьцара, 
Иқәԥароуп ақәра, иблыроуп аамҭа анынҵәо; 
Уԥсахы азеибаркыз ианыԥсуа алашара. 

Раамҭа анааилак ирҳәоит адырцәа – ибзиоуп алашьцара, 
Избанзар ражәа шьҭрак аанмыжькәа нырцәҟа ицоит. 
Ажәак мҳәакәа уаламлан уи аҵхлашьцара. 

Ауаа бзиа, аҟәара икыднажьылаз ацәқәырԥахәмарра, 
Иуашәшәыроу русқәа ианреиԥхыӡлак – рҵәыуабжь гоит. 
Уԥсахы азеибаркыз ианыԥсуа алашара. 

Ауаа цәгьақәа иаанызкылаз иԥырны инеиуаз амра, 
Иагхеит аилкаара – иара азы алақмар рҳәоит. 
Ажәак мҳәакәа уаламлан уи алашьцара. 

Алаԥш хызкуа анышәынҭра азааигәарагь 
Илашәу алакҭагьы гәырҩадан, ифырхны илашоит. 
Уԥсахы азеибаркыз ианыԥсуа алашара. 

Уаргьы, са саб, шықәсырацәа ицахьоу – 
Шәироу ма ныҳәароу – улаӷырӡ шы анкаҭәо – исҳәоит:
Ажәак мҳәакәа уаламлан уи алашьцара. 
Уԥсахы азеибаркыз ианыԥсуа алашара.

ОСИП МАНДЕЛЬШТАМ

АЗМЫЦӘАРА. ГОМЕР

Азмыцәара. Гомер. Аԥрақәагьы рххоуп.
Саԥхьеит абжанӡа аӷбақәа рыхҩылаа:
Ари апҟа дәыӷба, ихәхәоу аишьҭагыла 
Знык Еллада ажәҩан иалалан ицоз. 

А́пҟақәа итәыму аҳәаақәа рахь ишцо – 
Ишьахәу мшыншәахла иҩычоуп аҳцәа, – 
Шәабацо мшынла? Елена лакәымзар, ахацәа 
Ахеиатәи, ишәзалои Троиа заҵә шәзышьҭо?

Амшыни Гомери – абзиабара иарныҟәоит. 
Иалысхрыда са? Гомер иргом ибжьы, 
Ижәарҟазо идәықәлоит еиқәаҵәоу амшын, 
Агәрымра ырцәгьаны ахчныза инадгылоит.

НИКОЛАИ НЕКРАСОВ

АИХАМҨА

Иуана (аҽыуардынхьча икаба ишәуп):
«Дада! Абри амҩа зыргылада?»
Аб (аҵҟьа ҟаԥшь змоу апалта ишәуп):
«Аҭауад Пиотр Андреи-иԥа Клеинмихель, соуԥшәыл!»
 
Авагон аҿы аиҿцәажәара
 
1
Ҭагалан заманоуп! Изҩыдоу, зымч ҭоу
Аҳауа амчкаԥсақәа арҿыхоит.
Иӷәӷәамхац аҵаа ашьақарӡыҭы еиԥшу
Ихьшәашәоу аӡиас хнаҩоит;
 
Абна азааигәара –аиарҭа уаниаалазшәа –
Ҭынчроуп, еиужьроуп – уцәар ҟалоит!
Иԥшшәыдам макьана абӷьыжә уарҳалны,
Иагьҿыцны, иагьҩежьны ишьҭоуп.
 
Ҭагалан заманоуп! Аҵыхқәа ҵаауп,
Иҵәцоу амшқәа ииасуеит ҭынч.
Иалаӡам гмыграк ара аԥсабара!
Атыша, аҳәы́гәра, ахџыџ –
 
Изаманоуп амзалашара зқәыԥхо зегьы,
Избоит исызгәакьоу Урысны...
Сцоит сыццакны иҭыџьлыху аихамҩала,
Азхәыцра саҿуп сыгәҭакы.
 
2
Аб, ҳаҭыр зқәу! Иҟәыбҷоу Иуана
Агәкыԥшӡара ада акы ибом.
Исанашәыжьуазар амзалашаран
Ҵабыргны иҟоу исырбон.

15. "Алашара" №4, 2026 ш.

Ари аџьабаа, Иуана, идуун бааԥсыла –
Дахәомызт ихала аӡәгьы!
Шаҭара змам аҳ адунеи аҿы дыҟоуп,
Амлакра – имоуп уи хьӡыс.
 
Аррақәа ныҟәигоит, аӷбақәа ныҟәицоит
Далаиҵоит мчыла аидгыла ауаҩы.
Акәаҭан дашьҭагылоуп, рыбӷақәа рыла
Дрыхьӡоит ахаҳәцәҩи́ асҩи́.
 
Арахь иара иами ажәларқәа еизызцаз,
Еиҳарак – иазықәԥоз рацәа,
Иԥсадаз атоура абзазарахь иааԥхьан,
Нышәынҭрас ишьҭалеит абра.
 
Амҩа ахьынӡацо: аиқәыԥса ҭшәара,
Ацҳақәа, амҩақәа, ашьаҟақәа.  
Аганқәа рахь ала – аурысцәа рыбаҩқәа...
Шаҟа ыҟои! Иуана, иудыруама уа!
 
Чу! Иаагеит узыршәаша ашьҭыбжьқәа!
Ахаԥыц аҿҿа ахго, ашьапышьҭакшара;
Ирхылеит ашәшьыра иҵаау асаркьақәа...
Изакәызеи уа иҟоу? Гәарҭак аԥсцәа!
 
Зны иҭыџьлыху амҩа иаԥысуеит,
Зны и́ҩны инеиуеит дара.
Рашәа уаҳама?.. «Имзалашоу аҵхазы
Ҳгәы иахәоит ҳџьабаа абара!
 
Ҭакару ма ҵаау иҟаз – ҳаҽхәаҳжәон,
Ҳабӷақәа ырхәан есымша,
Амлашьра ҳақәԥон, анышәҩны ҳцәыҵан,
Ҳбааӡон, ҳахьҭашьуан, ҳагьагон ацинга.
 
Ҳахдырҵәон ҳара ахылаԥшцәа-ҟәышцәа,
Аӷарра ҳашьуан, аҟамчы ҳадыргон аиҳабцәа...
Анцәа иеибашьцәа, ҳарҭ иаҳхаҳгеит уи зегьы,
Аџьабаа иқьыԥшу ахәыҷқәа. 

Ҳџьабаа алҵәшәақәа шәымоуп ҳа ҳашьцәа! 
Ҳара анышәаҿ ҳаҿуп абаара... 
Бзирала ҳаӡбахә шәҳәома уажәраанӡа, 
Мамзар ҳашәхашҭхьоу шәара? 

Уацәымшәан урҭ ирҳәо имитәу рашәа! 
Волхвнтә, Волга-ду аҟынтәи, Окантә, 
Идуӡӡоу аҳәынҭқарра аҵыхәақәа рҟынтәи 
Уашьцәа – ахацәа – роуп еизаз ара! 

Ԥхашьароуп ацәшәара, абла аркра напҭарԥала, 
Ухәыҷӡам уара шьҭа! Ихышуп ухцәы. 
Дгылоуп, дубома, ашыӡ иаргәаҟыз, 
Дҳаракӡа абелорус чмазаҩы. 

Ишьадоуп рԥышә, рыџьымшьқәа кажьуп, 
Рнапӷеиқәа а́хәрамжьыжьк рнуп, 
Есааира аӡы шьамханы излагылаз – 
Иарчит ршьапқәа; рыхцәы ампыр ануп. 

Ргәы ҭаҳаны иҟоуп, ажыга гәцаракны 
Шықәсырацәала иахьақәыз есҽны.
Уизааҭгылан уихәаԥш, Иуана: 
Џьабаа дула ирҳауан ичахә ауаҩы! 

Иџьыҟәу ибӷа имыриашеит, 
Уажәраанӡа ҿымҭқәа – дшаҿыз еиԥш иара,
Ижьакцоу абаҳала 
Адгьыл ҵаа даҿуп аҭаԥҽра. 

Аусураз ашьцылара бзиа рҿаҳкаар 
Цәгьамызт уареи сареи ҳзы... 
Иныҳәан ауаажәлар рџьабаа 
Пату иқәҵашьа ҵа анхаҩы. 

Угәы ҭрымсааит уԥсадгьыл азыҳәан, 
Иахнагеит аурыс жәлар азхара.
Ари аихамҩа аргылара рхыргеит – 
Ирхыргап разҟыс ирзааимышьҭлак Анцәа! 

Зегьы ахнагап – иҭбаангьы, ицқьангьы, 
Иара ахазы иагәылнагап амҩа. 
Амала – уареи сареи уа анҵыра ҳбарым, 
Ианааилак уи аамҭа.

3
Ус, абжьы геит атрышә ихыҭҟьагоу– 
И́ӡит ишцәырҵыз аԥсцәа! 
«Избон сара иџьашьахәу аԥхыӡ, дада, – 
Иуана иҳәеит, – хәбаҟа нызықь анхаҩцәа, 

Аурысцәа ракәу, даҽа жәларқәак ракәу, 
Аҭмақәа ицәырҵит – исарҳәеит: «Абар 
Уаԥхьа игылоу – ҳамҩа аргылаҩцәа!» 
Иччабжь иргеит аинрал! 

«Аабыкьа саҭааит сара Ватикан, 
Ҩахак саҭан Колизеи, 
Вена дызбон ицқьоу Сҭефан, 
Ишәҳәои нас – убригьы ажәлар идырҿиеит?

Шәа исанашәшьа аччара ахьысҭаххаз, 
Шәхәыцшьа џьашьахәуп сара сзы. 
Мамзар, шәа шәзыҳәан Аполлон Бельведертәи 
Деицәоума аҟәџьал баа аҵкыс? 

Шәыжәлар ауми – итермоу, иҳамаму – 
Аҟазара ассир – еимыхны изгаз! 
«Иззысҳәо шәа шәакәӡам, изысҳәоит Иуана...» 
Аха амакра иуамызт аинрал: 

«Шәыславиани, англыз-сақси, алемани – 
Арҿиаразы акәымкәа – иазкуп арбгара! 
Абнауаа, арыжәтә иӡааԥсылаз!..»
Аиеи, нас, Иуана иахь схынҳәыпи уажәшьҭа; 

Гәнаҳароуп аԥсреи агәырҩеи ирбарала 
Аԥшқа игәы анырхара, 
Иауазар, уажәшьҭа ахәыҷы ишәырбандаз 
Бзиарак… 

4 
Акыр алоума, уа! 
Уӡырҩы, сара соуԥшәыл, раџьал ааит – 
Ишьҭеиҵоит аиахамҩа анемец уажәшьҭа. 
Иԥсыз – анышә иаҭоуп; ачымазаҩ иакәзар, 
Анышәҩны дҭаҵәахуп, иагьеизеит ауаа 

Еидыҟҟыла еидгылоуп аусҳәарҭа аҿаԥхьа... 
Илакҩакуа игылоуп дара: 
Ана́рдадкылаҩ иҟны ауал рықәхеит, 
Акыр иаԥсахеит аҽагырхара! 

Ахылаԥшцәа-ҟәышцәа зегьы ашәҟәы ианырҵон – 
Ҽыӡәӡәара дцама, дышьҭоу дычмазыҩны: 

«Иҟазаргьы имыцхәу ҿырпык, шьҭа издыруада,
Иҟаз нас!..» – Еимпит рнапы ҟьаны... 

Ииаҵәоу кабала еилаҳәоу арыцҭиҩы, 
Дӷьачаӡа, дҟәазӡа, абҩа́ деиԥшны – дҟаԥшьӡа, 
Дааиуеит мҩахәасҭала ана́рдадкылаҩ, 
Иусура гәеиҭарц иахьа. 

Усда игылоу ажәлар наскьа-ааскьоит... 
Илахь ирыцқьоит аԥхӡы злыҵуа ауаҷар, 
Иҽыҟаҵан, иӡарақәа кны ус нареиҳәоит: 
«Ус аума... урыхәаԥши... азаман! азаман! 

Шәныҳәаз, уажәшьҭа – шәыҩнқәа рахь – шәадныҳәалаз! 
(Санцәажәо исымбароуп ахылԥа шәханы!) 
Аусуҩцәа рзыҳәан уалырк аҩы ҳамоуп – 
Ҳамҭасгьы ишәысҭоит ашәахтә нагӡаны!»

«Аҳаҳаи!» ҳәа аӡә ҿааиҭит. Иагьицшьҭырхит рызегь, 
Идухеит рыбжьқәа, иагьеицылеит... Нахьхьи 
Ашәа ҳәо иркәырны уалырк аҩы ааргоит... 
Ибар изҭахымызгьы иҭаххарын! 

Иҽқәа аӷәрақәа рҿыхны, ауаҷар даалбаарҳәан, 
«Аҳаҳаи!» ҳәа ҿыҭуа дыԥхарҵеит хара... 
Хымԥада, еиӷьу асахьа узхәыцрым, 
Иашами исҳәо, аинрал?..

НИКОЛАИ НЕКРАСОВ

АМҨА ЛАШЬЦАЛА…

Амҩа лашьцала аҵых сагәылсуоу, 
Аԥшацәгьа сазыӡырҩуоу амш еихашьшьы, 
Ачымазаҩ сҩыза, ахымхәа, аҩныда, 
Аҭмақәа угага сызцәырҵуеит лассы. 
Агәхьаа сызцәырнагап иргәаҟгоу азхәыцра,
Бацәымӷын бара блахьынҵа бхәыҷнаҵы: 
Хаҿҭалашьца баб дагьӷарын, дагьыцәгьан, 
Хаҵагьы бцеит – бзиа дшыббоз ҽаӡәы. 
Исаӡгьы цәгьан бара ԥшәымас ибықәшәаз: 
Ибааԥсын иҟазшьа, ихьанҭан инапы – 
Бҽабымҭеит – башьҭалан бцеит ахақәиҭра, 
Аха абзиаразы акәмызт сзыбԥылаз саргьы.

Ибгәалашәо амш – сычмазаҩын, сымлашьуан
Сылахь анеиқәыз, санааннажьыз сымч? 
Иагьҭацәу иагьыхьшәашәоу ҳуада иҩнан 
Цәқәырԥазшәа иубарҭаз ҳаԥсыԥ. 
Ибгәалашәо алҩацарҭа ауура,
Ацәыҵлашьцара, аҭкәира, ақәа? 
Бысаби дҵәыуон, баҭәҳәан баҿгәышьан 
Ибырԥхарц инапқәа. 
Даанымгылеит уи – иҵәаабжь ҵарыхәҵәан 
Иаагеит... иааилалашьцеит амш. 
Дыԥсит ахәыҷы, изхара дааҵәыуан... 
Бара арыцҳа! Шьҭа былаӷырӡ бхаршҭ! 
Гьамала ҳацәап, ҳацәа аԥсымҭахь 
Амлеи ахьааи ҳнаргап уаҵәы. 
Х-кәыбак ааихәап аԥшәма дыгәрымуа, 
Ҳагьырҭарҵап иргылан аԥны. 

Ҳала узҭамԥшуа ҳаҩнан ҳара ауада. 
Исгәалашәоит – бцәышын, быԥсыҽын бара. 
Имаӡоу хәыцрак ҿион бара бгәаҵаҿ, 
Гәаныла ибхыбгон қәԥарак. 
Сылацәа нҭааит. Џьара ҿымҭкәа бындәылҵит, 
Бҽырԥшӡан – иааизшәа бхаҵацара. 
Сааҭк ашьҭахь бааит, быҩналеит ибыман 
Ахәыҷы изыҳәан акәыба, аб изы ауаххьа. 
Ҳзыргәаҟуаз амлакра хаҳҽит уи ала, 
Ицәыҵлашьцоу ауадаҿ иаҳаркит ацәашьы. 
Деилаҳҳәан асаби, акәыба дынҭаҳҵеит... 
Анцәа ҳирманшәалоу, иҳацхраау машәырк? 
Угәы иалсша аиаша башьҭамызт аартра, 
Сазымҵааит сара акагьы, 
Амала ҳҩыџьагьы ҳалаӷырӡ каҳҭәон, 
Сара сылахь еиқәын, сыԥсахы еибакын... 

Бабаҟоу уажәшьҭа? Аӷарреи агәаҟреи 
Реибашьра бахәхама бара? 
Мамзар бызқәылахьоу бықәлама амҩа – 
Инагӡахарц цәцашьа змам блахьынҵа? 
Бзыхьчода бара? Аӡәгьы далымхкәа шьарда, 
Ахьыӡ бааԥсала ибықәҿырҭлап шьҭа, 
Ԥхьаӡарада ашәиқәа цәырҵып са сгәаҵаҿ –
Амала лыҵшәада исҿабап!..



119

КОНСТАНТИНОС КАВАФИС 

ИТАКА

Умҩа аналухлак, уандәықәлалак Итакахь, 
Уашьапк умҩа нҵәамҭа амамзарц, иҭәхарц 
Хҭысла, иҿыцу дыррала иҭәхарц. 
Алестригонцәа, Ациклопқәа ракәу, 
Згәы ԥжәо уицәымшәан Посеидон, 
Иузыԥшаарым узнылазаҿ иреиԥшу, 
Иҳаракны ианаанхалак ухшыҩзшьҭра, 
Иалху ацәанырра заҵәык акәзар 
Уԥси уцәеижьи ирыхькьысуа.
Алестригонцәеи Ациклопқәеи, 
Аԥанцәгьа Посеидон – уԥыларым ҩаԥхьа, 
Угәы инҭаҵәахны иааумгар, уҿаԥхьа 
Ухала умҩаҿ иумыргылар.

Уашьапк умҩа иамамхарц анҵәамҭа.
Ԥхынран, мрагылара рацәала,
Закәытә гәырӷьа, гәахәарыла 
Аӡә иимбац аԥшаҳәақәа урҭаашт, 
Уаангылап иааухәарц Финикиатә 
Аџьармыкьаҿ угәы иахәо маҭәахәқәак: 
Акадифа, ақа́руа, акоралл, аҵла еиқәа, 
Ифҩыхаау аҳаскьынқәа хкырацәала, 
Шаҟа улшо афҩыхаақәа еизга.
Мысра ақалақьқәа урҭаан 
Иҵала, иҵала – адырра змоу иулшо зегь рыҿҵаа.

Еснагь Итака угәы иҭакны иумаз. 
Уахь анаӡара уара иулахьынҵоуп. 
Аха ахыццакра иаԥсам, инагӡахааит умҩа, 
Еиӷьхоит иуцәагар акыр шықәса.
Шьҭа, уқәра анмаҷым, араҟа аанхара уазхәыцуа, 
Умалра уман – амҩа уқәнаҵ иурҳаз, 
Еиҭах уарбеиоит ҳәа Итака уақәымгәыӷын.

Итака иунаҭеит аныҟәара замана. 
Иҟамызҭгьы уи, амҩа уқәломызт, удәықәломызт арахь.
Уажәшьҭа иунаҭаша уаҳа акгьы амам.

Иӷарны иуԥыларгьы, Итака уамжьаӡеит уара.
Уҟәыӷан ухынҳәит, аԥышәа дугьы уман, 
Шьҭа еилукаар акәын Итакақәа ҵакыс ирымоу.

АҚАЛАҚЬ

Иуҳәеит: «Ҽа тәылакахь сеихоит, нас даҽа мшынк еиҩысҵәоит, 
Ари аҵкыс еиӷьу ақалақь ԥшаахашт са сзы – 
Ара ақәыӡбара рԥылеит сылшарақәа зегьы, 
Сгәы – анышә иамадазшәа – сгәаҵаҿы инхоит. 
Арҭ аилажьрақәа рҿы сыхшыҩ анбанӡабаалои?
Сылаԥш ахьынӡахызго, сахьымнаԥшлак џьара – 
Акы заҵәык ауп избо – сыԥсҭазаара ахыжәжәара еиқәаҵәақәа, 
Ара сынхонаҵы – зҭарцәреи зықәхреи – акыр шықәса зыхҭнысҵаз».
Ҽа ҭыԥк узнеирым, даҽа мшын аӡхыҵра уақәшәом 
Иушьҭазаауеит ақалақь. Узныз амҩақәа рахь ухынҳәып, 
Иубац агәыларақәа рыла ишабо уажәып, 
Узышьцылац аҩнқәа рыҟны ушлап. 
Есымша ухынҳәлоит арахь. Даҽа́џьара умыԥшлан
Агәыӷра уашьҭалан. Ушьҭызхуа ӷбак, узныло мҩак ҟалом уа узы. 
Уԥсҭазаара шыхурбгалаз ари агҿахарҭа хәыҷаҿы – 
Иху́рбгалоит уахьнеилак, адунеигьы уакәшар.

АУАР РААИРА

– Ҳаззыԥшуи абра, афорумаҿ ҳахьеизаз? 
Ауар ааиран иҟами иахьа. 

– Нас Аизараҿ излаҟалеи аусдара ари аҩыза, 
Азакәанԥҵаҩцәа ус баша изтәои, иҭрыжьуам азакәан? 

Избанзар ауар ааирами иахьа. 
Азакәан шьҭа Аизара изаднакылои? 
Знык иаар ауар – ишырҭаху иҟарҵалап. 

– Амчра зку дзыргылазеи шьыжьшаанӡа, 
Аҳҭнықалақь агәашә аҿы дзызтәои, 
Иҽыкәаҳа ихыхны, ашәшьы иҿаны, итәарҭа ныжьны? 

Избанзар ауар ааирами иахьа. 
Дыԥшуп, диԥыларц ауар рыцәымш,
Аҳ ирхианы икуп ақьаад, 
Изниҵаз ианаишьо ахьӡҳәарақәа. 

– Рыҳаракыра, ҳаиҳабцәа зызцәырҵи ҩыџьа 
Ҟаԥшьыла иқәҵоу атогақәа рышәны, 
Рнапхаҵақәа идәыкрынԥштәу ахаҳәқәа рҭартәаны, 

Рмацәазқәа ахаҳәиаҵәақәа рҭасаны? 
Изцәырҵзеи алабҷашь ԥшӡақәа кны, 
Иҭаԥҟаны, раӡнылеи хьылеи иҩычан? 

Избанзар ауар ааирами иахьа. 
Уи аҩыза ацырцырра ауар хнахуеит. 

– Изцәырымҵи иреиӷьу ҳцәажәаҩцәа, иналукааша, 
Ирҳәаша зырымҳәои, ирҳәаша абжьааԥны? 

Избанзар ауар ааирами иахьа. 
Ажәахыркра урҭ рыгәқәа ԥнаҵәоит лассы. 

– Аилаҩынтреи аџьшьареи зыхҟьеи 
(ҳауаажәлар рхаҿқәа рыҽшԥарыԥсахи ҳакәшан), 
Амҩақәеи адәқәеи рыҟнытә абас ирццакны изцеи 
Рыҩнқәа рахь шьҭахьҟа, ахәыцра иҭанагалан? 

Избанзар илашьцеит, аха изымааӡеит ауар. 
Аҳәаантәи иаарыцҳаит: 
иқәӡааит ауар шьҭрада. 

Шьҭа дара рыда ҿиарас иҟалои ара? 
Урҭ ауаа ҳусқәа рыӡбараз иманшәалан.

МАГНЕЗИАТӘИ АИБАШЬРА

Игәымшәара ицәыӡхьеит, имчгьы цеит. 
Икароу, ичмазаҩу ицәеижь 
Хәыцырҭас имазааит уажәшьҭа. Изаанхаз аамҭа 
Филипп ихигалап гәырҩада – 
Уи ауп дзықәгәыӷуа. Акамаҭел уаха 
гәырҿыхагас дыхәмаруеит. Адашьма 
Агәыҟаԥшь ықәуп. Насгьы, Магнези́а 
Даҵахазар Антиох? Иҳәами, зхаҭабзиара 
Еиӷьыз аибашьцәа иԥыххааса иргеит, ҳәарада, 
уи зегьы зиашахом – исамарҟәылны ирҳәоит. Ус акәхап.
Избанзар, аӷацәеи аҩызцәеи жәлак иатәуп. 
Аха, уеизгьы, ирҳәоит – «ус акәхап». Уигь мыцхәуп. 
Амала, иԥсшьарамш днахарым Филипп. 
Инҵышьа цәгьазаргьы, изаанхаз аҟнытә 
Агәалашәара ауп дызмырԥхашьаз уажәраанӡа: 
Шьамтәыла ианыҟаз рыблаӷырӡ шазкарҭәоз,
Ишыргәырҩоз иатәамбахаз ран-Македониа. Ачара 
алагааит – атәқәа: авлос! Арлашара!

16. "Алашара" №4, 2026 ш.

ИОГАНН ГИОТЕ 

ERGO BIBAMUS1

Иурҽхәаша аус ауп ҳаизызгаз ара, 
Аҩызцәа! Ergo bibamus! 
Аҵәцақәа ҭәуп, аиҿцәажәарагь хаауп.
Еицаҳҳәапи – Ergo bibamus! 
Абар, абарҭ ажәақәа зыхьӡ ҳаҳахьоу, 
Ҵакыла иҵаулоу, ихаау, зыбжьы ҭгоу, 
Ачарақәа рышьҭыбжьқәа зхылҵуа, иԥшьоу 
Ажәақәа Ergo bibamus! 

Иахьа, данысԥыла изеиԥхыӡуа сыԥсы, 
Сгәы иаанагеит: Ergo bibamus! 
Слышьҭалан снеирын, аха лҽылӡеит лыҩны, 
Саахьаҳәит нас: Ergo bibamus! 
Уи аԥшӡа ианылҭаху – дыснаалоит сара, 
Ианылҭахым – хаарак лнаалом лара, 
Аха аԥсҭазаара ианасшьоит иџьбароу аҟазшьа, 
Исгәацаԥхоуп Ergo bibamus! 

Сыԥсҭазаара сыԥхьоит, саамҭа ааигәахеит, 
Аҩызцәа! Ergo bibamus! 
Уахь изго ҳәа акы ыҟам, иласны абжьы геит 
Шәҩык ишьҭырхыз Ergo bibamus! 
Иҟәрышьқәа еидкылан икыз ауаҩкы, 
Аха ҳаҭырла ҳаиԥылоит игәаарту ауаҩы, 
Иччаԥшь еиҩишоит изҭаху зегьы рзы
Ианицырҳәо Ergo bibamus! 

Исҳәаша иаанхеи анҵәамҭаз сара? 
Акы заҵәык: Ergo bibamus! 
Амш ари аҩыза даҽазнык иҟамлар 
Иахьалшо азы – Ergo bibamus! 
Агәырӷьара аанагоит ианыҩнало аҩны, 
Аԥҭақәа арлашоит, иарыцқьоит ашәшьы, 
Ицәырҵуеит амреиԥш илашо, инцәахәны, 
Иҳадгыларц ианаҳҳәо Bibamus.

1 Ergo bibamus – (лат.) шәааи еицаҳжәып

ВЛАДИМИР ВЫСОЦКИ

АБЛА ЕИҚӘАРАҚӘА

Сқьаф уны хәыҷӡак 
Абна салсны сцон. 
Сымчқәа ҭанаҵы 
Аныҳәаҿа сшәаҳәон. 
Удыршанхон лассы 
Исҳәоз ашәақәа: 
«Бзиа шәышԥазбоз, 
Абла еиқәарақәа!..»

Зны игәагәон, зны еихон, ихысхысуа ицон, 
Сҽы ахьцоз ашьапы аҳәынҵәа сҿанаҟьон.
Абар, абыржәы ҳәынҵәеи-жьцәеи лбааданы, 
Ашҭоф ахәда рӷәӷәаны – еиҭах исыргон: 

«Бзиа шәышԥазбоз, 
Абла еиқәарақәа!» 
Аха – инсырҵәеит 
Исымаз аҵәахқәа. 
Схы наҟ-ааҟ исҟьеит, 
Сызлоу ақа́џькра нҵәарц, 
Сыкәша санынаԥшы –
Иџьасшьеит уи рацәак: 

Абна гылеит ԥхьаҟа – авсшьа амам аҭӡы, –
шьҭахьҟьа идәықәлеит лассы аҽқәа рлымҳа рҵысуа, 
Цәҳәыреи, бжьышҭеи еиԥшуп – иубаӡом акагьы! 
Сцәа иалашьшьны ицоит, а́ԥсаӡгәыр амахәҭа. 

Сыҽҵакы, уара, 
Сеиқәырха, сашьа! 
Уа, уабацо, уаангыл, 
Изуҭаххеи шьҭахьҟа? 
Ашҳам еиԥшуп ақәа – 
Иадубалап цәгьарак. 
Сыҽвакы ашьырц 
Ақәыџьма леит ҵаҟа. 

Ҳаит, арыжәтә иаргаӡаз, уҽауршьит рацәак, 
Уԥсра ааит уажәшьҭа – аха иааг – уацәца, 
Сара смацеизга акы́ алхны иаанхеит, 
Убри аҩыза акы́ – зыда иааиуа уԥсра! 

Ақәыџьмақәа сыршәоит: 
Анышә шәагааит шәара! 
Ишәаны еихоит 
Макьана аҽқәа. 
Аҟамчы сырххоит – 
Иршаны исҟьоит, 
Сашәа насыгӡоит: 
«Абла еиқәақәа!» 

Ашьапышьҭақшара, аҭхы́рра, аимдакәашара – 
Иаргеит аркәашага а́рхәа икнаҳау аҵәҵәа. 
Ҳаит, сара сыҽқәа – шәҭасырхозаап шәара, - 
Салыжәга, аҩызцәа, салыжәга, аӷацәа! 

Уи а́шьҭазаара 
Сқьаф аҵыхәа ԥнаҵәеит. 
Ҳхалеит ҳарҭ архха́ – 
Агәҵәы мацара аанхеит. 
Ҳнеит ашәаҟьа ҳҿарчны – 
Акылҵәраа каҭәо, 
Ҳаԥсы еиваҳгеит, иаҳшьеит, 
Еиҭаҳкит, ҳаимсо.

Уаҳа рыламкәа иааԥсаз сыҽқәа сахьааргаз 
Изықәгылаз ршьапхыцқәа рҟынӡа схырхәеит ҵаҟа,
Ауардын иақәыз ақәхны, исырныҟәеит ӷәрала, 
Анцәа шәиныҳәааит, сыҽқәа, сеибганы сахьаауа!

ВЛАДИМИР ВЫСОЦКИ

КАНАТЧИКОВ ИДАЧА

Бзиара шәымаз, бзиа иаҳбо! Сабшаҽныла, лаӷырӡ каҳҭәо 
Ахьӡ «Канатчиков» змоу анхарҭа – ателевизор ахь ҳаихоит. 
Чак мчаӡакәа, хаҿ мыӡәӡәакәа, ҳхы ҳхазыршҭша гәырк ҟамҵакәа, 
Зхы еилаԥсоу зегьы рыхәышәтәырҭа – аекран аҿы ҳаизоит.

Аилакшаҩ, аҽхырцәажәаҩ инапы рхахо дцәажәон уа,
Аҭҵаарадыррагь амч шазымхо Бермудтәи ахкәакь аҭҵаара, 
Хшыҩс иҳамаз зегь еилаигеит, хәарсҭас иҟазгьы еилалт, 
Шьҭа Канатчиковтәи амчра ҩынтә агәыр хзыҟанаҵап.

Пату зқәаҳҵо аредактор! Иаҳҳәап, еиӷьми ареактор? 
Бзиа еицаҳбо амзатә трактор? Ус иауама, шықәсык цеит! 

Чанах-саарала ҳдыршәахуеит, иҳарҳәеит – урҭ џьара иԥыруан ҳәа, 
Ма лақәак ршыбжьы раҳаит ҳәа, ахыжәжәара абжьы аргеит! 

Шықәсык асаарақәа ҳашреихсуаз – аԥышәа ҳауит ҳара маҷк, 
Урҭ рыхәҭала агьама ҳдырит – ачыс ҳзыҟазҵо ҳимжьар. 
Ахәшәқәа реиқәыжь хышәла иршәит игаӡам, ахшыҩ ззынхаз 
Замана нҵыран. Иаҳазцәырҵит ус Бермудқәа. Иауама абас! 

Ҭыӡшәада амала ҳаилгеит - иҳаԥхьагылаша дҟамлеит, 
Ҽынкыла ззымдыруа зегь нҵәазшәа – дҳагхеит аԥхьагылаҩ ӷьеҩ. 
Цәгьак ҳаршып ҳәа иашьҭоу рзыҳәан ҳақәа ́ҳамоуп, ирзыбжьыхрым 
Иды́рхәашьуа ҳаӷацәа уа.

Уи зегь рыҩсҭаацәа ирусуп, идырбермудхәашьуеит аӡқәа, 
Уи зегьы еиҿикааит Черчилль жәаа тәиқәан ашықәсқәа, 
Былреи тҟәацреи ирыхҳәаалан ТАСС ирзаҳаҩуан ашәҟәы, 
Ус иаацәырҟьан санитарцәак ҳкыдҿарҳәалеит ҳарҭ зегьы.

Еилҟьо-еилыххо рацәа иадҿарҳәалеит ацәарҭа,́ 
Ишәаҟьа́ иҿарчы дгәаҭеиуан аџьныш иеиԥшхаз еилагак: 
– Иԥшәыртла, – иҳәеит, – сызлаҿашәҳәаз, атәымдинцәа, 
			   ауар баша! 
Ибермудхәашьыроуп ҳгәаҵаҿ, ибермудхәашьит ҳаԥсқәа. 

Ҩынҩажәа уаҩ рҽеиҭныԥсахло ишкәакәахаанӡа ашра иаҿуп –
Абырсҟанӡа ргәаҵа иҵхоит ахкәакь иадҳәало аус. 
Зегьы усҟан еилаԥсахит, зхы еилагазгьы еилаԥсеит. 
Нас аҳақьым хада Маргулис – ателевизор – наҟ игеит. 

Иара, маҭ абан дахьгылоу, аҿакыга ҵәахны имоуп, 
Иирбаз аӡәы изы идыргоуп – фе́ршал а́мҩангақәа ԥжәа 
Агәыр аҟаҵара ауп иаанхаз, аҵеиџь аҭаҳароуп иҳагхаз 
Бермуда ҳаҟазшәа абжьаӡра ауп иаҳзаанхаз наунагӡа. 

Нас иҳарҭап ҳхәыҷқәа азҵаара ианаҳҭаалак уаҵәшәа: 
Ҳабацәа, ишәарҳәеи иашьҭоу аҳақьымра ахьӡ-аԥша? 
Ирызцәыраҳгап аиаша – ргәы шазыбылуа ҳамбо – 
Ҳакәша иҟоуп иџьаушьаша, азин амаӡам умҳәо. 

Ахаԥыцҳақьым-ҩынусуҩ Рудик имоуп адкылага «Гриундиг», 
Аҵх анааилак ирҵәи дашьҭоуп, ФРГ икырц даҿуп. 
Уа даныҟаз маҭәа ихәаахәҭуан, аха ҽнак ихы иахабган, 
Гәҭынчрак имамкәа даҳзааргеит, ица уск азымуа дааргеит, 
қьаадк ацрыҳәҳәо ишьапаҿы.

Дыҩны дааит, дааит дыгәжәажәо, ҳзыршанхаша ажәабжь ҳәо – 
Иҟалазаап ус – ҳа ҳаӷба ахкәакь иалахеит, шәымбо; 
Иӡит, абылтәы зегь ныхны, ицеит хәҭа-хәҭала иԥыҽҽны, 
Аԥсыӡкыҩцәа еиқәдырхазаап ҩыџьа ҳашьцәа еилагаз зыхшыҩ. 

Акаамеҭаҿ зыԥсқәа еиқәхаз агәкажьра цәырыргеит анаҩс, 
Урҭ иацы асаркьатә призма ианҵаны иааргеит ҳа ҳахь.
Рыуа дарбан – амеханик – абаҩцәа́ данырцәыбнала, 
Дааины иҳаиҳәеит «Аԥсабараҿ Бермудтәи аркцарацәа ҷапануп,
Иаркым уажәраанӡа абра».

«Иубеи уа? Нас уеиқәзырхазеи?» – дасу диазҵаауан иара, 
Амала амеханик дкаӷьцәон аҭыҭын цыԥҵәахала, дҵысуан. 
Зны аҵәыуара иҽазикуан, даҽа́зны аччара изаауан, 
Ахьаԥарч еиԥш дҵәылхуа дыҟан, аҵәы ҳалихуан иара – 
Нас деилагами – иауҳәои шьҭа! 

Арыжәтә хҭазкыз дыҵҟьеит азнык аҿагылаҩ, ацәҳаҩы: 
«Ижәтәуп ахкәакь! Ирызхартә еиԥш ирызҭашәҭәа иара х-ҩык!»
«Изакәымзалаак уи ахкәакь – игьежьызаргьы, иԥшькәакьзаргь – 
Ижәзаауеит!» – ҳәа ҿиҭуан ацәҳаҩ дԥаԥашькны, деилаганы. 

Арҵаҩцәа адырра ҳазҭо – (ақәымҿиарақәа еиҭазҳәо, 
Иаашәыцҳауа хабарла изыргәамҵуа ауаажәлар), 
Ҳара ҳалышәх – ак зызнымхаз ахкәакь ахь ацара азыҳәан, 
Шәыхшыҩ шәымнахып уи ахкәакь – ҳара ҳҵарауаан ҳҟанаҵап. 

Ҳагәҭакы бзамыҟәны ижәбаргьы – мап ацәышәымкын иаразнак. 
Шәҳаԥхьа иаарццакны, иауазар, аҳақьым хада шәизас! 
Ҳаҭырла... Арыцхә... Анапынҵамҭа... Аҭак ҳашәҭароуп, избанзар
Ҳаанхар ҳара аҭакда – «Спортлото» ирзаҳҩып нас!

Еиҭ. Аслан Занҭариа

ҲАЖӘЛАР АДОУҲАТӘ БАҞА ДУ РЗЫЗЧАԤАЗ

(З. Џьапуа имонографиа «Нарҭаа ирыхҳәаау 
аԥсуа епос» иазкны)

2024 шықәсазы аԥсуа ҭҵаарадырреи акультуреи рҿы здаҟамлац 
ахҭыс ҟалеит. Академик З. Џь. Џьапуа шықәсырацәала дызҿыз аԥсуа 
нарҭтә епос атекстқәа жәатомк рҟынтә аа-томк ҭыҵит.

Убри инаваргыланы Нарҭаа репос иазкны амонографиатә усумҭа 
ҿыц иҩит, «Нарҭаа ирыхҳәаау аԥсуа епос: аҭҵаамҭеи атекстқәеи» 
ҳәа хьӡыс иаманы (Аҟәа: Academia, 2024. 484 д.). Аҭҵаамҭаҿы ир-
зааҭгылоуп Кавказ ашьхақәа ирыԥну ажәларқәа рфырхаҵаратә 
епос «Нарҭаа» ахылҵшьҭра, аепос ажәабжьеиҭаҳәаратә формақәа. 
Хшыҩзышьҭра рыҭоуп аԥсуаа рнарҭтә епос иамҽханакуа азҵаарақәа 
маҷымкәа: атекстқәа ранҵареи, ркьыԥхьреи, рыҭҵаареи рҭоурых, 
Нарҭаа рашәақәа, ражәабжьҳәаҩцәа, арҿиамҭақәа рперсонажцәеи 
рсиужетқәеи, рпоетикеи ихадароу рҷыдарақәа. Аусумҭа амҽхаки 
излаҩу абызшәеи рыла, хымԥада, нарҭдырраҿы лагала ҿыцуп. 
Аҭҵаамҭа иацу атекстқәа алԥшаауп аԥсуа нарҭтә епос ахаҿсахьатә, 
асиужет-тематикатә еибаркыра рныԥшуа, автор игәаанагарақәа 
зырҵабыргуа ҿырԥштәқәак раҳасабала. Ашәҟәы рзырхоуп аепос 
иазҿлымҳау зегьы, афольклорҭҵааҩцәа, иаҳагьы иалкааны – агу-
манитартә занааҭ алызхыз аԥсуа студентцәеи аспирантцәеи. Автор 
ихаҭа аԥсуа епос маҭәарк аҳасабала ҳуниверситет астудентцәа ды-
рзаԥхьоит. Ари ашәҟәы даара ицхыраагӡахеит ҳастудентцәа рзгьы. 
Убри аҭагылазаашьоуп еиҳараӡак З. Џь. Џьапуа абри имонографиатә 
усумҭа уажәы сазхьазырԥшуагьы.

Амонографиаҿы хшыҩзышьҭра рызуп аԥсуа жәлар рҭоурых 
азҵаарақәа, Нарҭаа репос змоу егьырҭ ашьхарыуа жәларқәа ирҿы-
рцшны. Иалкаауп Нарҭаа репос здыруа аԥсуаа ҳҭоурыхтә ԥсадгьыли 
мшыннырцәи маҷҩымкәа ишыҟаз, иахьагьы ишуԥыло. Ишдыру 
еиԥш, аԥсуаа рфольклор зегьы цәаҳәа ҟаԥшьны иагәылсуеит Нарҭаа 
репос. Убри азы аепос иазку аҭҵаамҭа ҿыц, хымԥада, иҷыдоу аҵакы 
амоуп. З. Џь. Џьапуа иеиԥш атеориатә зыҟаҵареи аԥышәа дуи змоу 
епосҭҵааҩны егьырҭ имонографиатә усумҭақәа рҿы Нарҭаа репос 
азы иимбацыз, инагӡаны иааимырԥшыцыз азҵаарақәа цәыригеит 
араҟа. Убарҭ иреиуоуп Нарҭаа репос ахылҵшьҭра. Ари азҵаараҿы 
аҵарауаҩ инарҵауланы дырзааҭгылеит еиуеиԥшым аҵарауаа 
ирҳәахьаз агәаанагарақәа, урҭ зегьы ҭҵаарадыррала иахьынӡаиашоу 
азгәеиҭеит. Иагьышьақәирӷәӷәоит аҵарауаа Е. И. Крупнов, Е. М. Ме-
летински, М. А. Кумахов, Ш. Х. Салаҟаиа, А. А. Аншба уҳәа ргәаанага-
рақәа аҭҵаарадырратә ҵаҵӷәы шрымоу. Насгьы, аханатә ишырҳәоз 
еиԥш акәымкәа, Нарҭаа репос лагамҭак акәымкәа, ҩ-лагамҭак ама-
ны дахәаԥшуеит. Аепос аԥсуа-адыга лагамҭа Сасрыҟәеи Саҭанеи- 

Гәашьеи ирызку аҳәамҭақәа рцикл шьаҭас иамоуп, ауаԥс лагамҭа 
Батраз изку аҳәамҭақәа рцикл шьаҭас иамоуп. Убри алагьы Нарҭаа 
репос аԥсуаа назлоу Кавказ иашьагәыҭу ажәларқәа ираԥҵамҭаны 
изыԥхьаӡо аҵарауаа ргәаанагара ирҵаулоит, ишьақәирӷәӷәоит.

Нарҭаа репос анҵареи, акьыԥхьреи, аҭҵаареи рҭоурых зынӡа 
иҿыцу амҩақәа рыла иааирԥшуеит аепосдырҩы. Зҭоурыхтә ԥсад-
гьыл аҿы инхаз аԥсуааи мшыннырцә иагаз аԥсуааи рҿы ҳәа еих-
шаны ари азҵаара дазааҭгылоит автор. Аепикатә текстқәа аԥхьа 
ианызҵаз, иҭызҵаауаз инадыркны иахьанӡа хәыц-хәыц еилир
гоит, А. И. Иоакимов инаиркны В. Г. Арӡынба, иара убас иара ихаҭа 
иҟынӡа ранҵамҭаҟәеи рыҭҵаамҭақәеи дырзааҭгылоит. Иаликаауеит 
еиуеиԥшым аҵарауаа (Н. С. Џьанашьиа, С. Н. Џьанашьиа, Г. Ф. Чур-
син, К. В. Ковач, К. Ф. Ӡиӡариа, А. Н. Генко, А. К. Аҳашба, В. И. Кәы-
кәба, Д. И. Гәлиа, К. С. Шьаҟрыл, Ш. Д. Инал-иԥа, Б. У. Шьынқәба, 
Қь. В. Ломҭаҭиӡе, Хә. С. Бҭажәба, Е. М. Мелетински, Ц. Н. Бжьаниа, 
Ш. Хь. Салаҟаиа, А. А. Аншба, С. Л. Зыхәба, В. Г. Арӡынба) ари азҵаа
разы нарҭдырраҿы рлагала. Убас ауп Нарҭаа репос аԥсуа диаспора 
рҿы анҵареи аҭҵаареи рҭоурых шааирԥшуа, О. Б. Беигәаа инаир-
кны М. Р. Папԥҳа лҟынӡа атекстқәа ранҵамҭақәеи рыҭҵаамҭақәеи 
азгәеиҭоит. Иара убас Нарҭаа репос азы аҳәаанырцәтәи аҭҵааҩцәа 
ргәаанагарақәа дрызхьаԥшуеит. Иазгәеиҭоит, иара убас Нарҭаа репос 
аҭҵаараҿы актуалра рыҵаны иҟаҵатәны иҟоу азҵаарақәа.

Аҭҵаамҭаҿы, хазы, насгьы инарҵауланы ирзааҭгылоуп Нарҭаа 
репос ажәабжьеиҭаҳәаратә формақәа. Араҟа автор ирацәаны иаа
игоит атипологиатә еиҿырԥшрақәа. Аҵарауаҩ ишазгәеиҭо ала, 
аԥсуа нарҭтә епос, иааидкылан аепос аверсиақәа зегьы рҳәашьа 
формақәа реилкааразы арҭ атипологиатә еиҿырԥшрақәа даараӡа 
ихәарҭоуп. Избан акәзар Нарҭаа репос ианҵоу атекстқәа инагӡаны 
ирныԥшыртә иҟам аепос аханатә ҳәашьа формас иамаз. Уеизгьы 
иҳамоу аепикатә материалқәеи арҭ атипологиатә еишьашәала-
рақәеи агәаанагара урҭоит, Нарҭаа репос аҳәашьа формаҿы ашәеи 
ажәабжьи, ажәеинраалеи апрозеи аханатә еицын, насгьы апроза 
иаҳа изаатәын, аԥыжәарагьы аман ҳәа. Амала, ара, В. М. Жирмун-
ски ишиҳәоз еиԥш, еиларҩашьатәым аепос ажәытәтәи апрозатә 
формеи ихьшәоу аамҭазтәи апрозатә еиҭаҳәашьеи. Уи зырҵабыргуа 
ҭагылазаашьоуп ҳәа З. Џь. Џьапуа, иара архаикатә епос (Нарҭаа ре-
пос назлоу) хыҵхырҭас иамоу ҳәа ицхьаӡоу акультуратә фырхацәа 
ирызкыз амифологиатә ҳәамҭа хәыҷқәеи афырхаҵаратә ҳәамҭақәеи 
апрозатә форма ахьрымаз.

Ашәҟәаҿы зынӡа иҿыцны, насгьы инарҵауланы иҭҵаауп Нарҭаа 
рашәақәа. Автор ишазгәеиҭо ала, аԥсуа жәлар ртрадициатә куль-
туреи рфольклори рҿы афырхаҵаратә ашәа иалкаау аҭыԥ азалхуп. 
Аԥсуаа рҭоурых, рымҩа фырхаҵарыла, фырхаҵаратә ашәала ирысуп 
уҳәар ҟалоит. Нарҭаа репос, аԥсуаа ражәарҿиара еиԥш, рмузыкатә 

рҿиарагьы иабаҟа хадоуп. Иара аԥсуа нарҭтә епос ахаҭа аҩныҵҟа 
еиуеиԥшым ашәақәа, аԥхьарца, аҿарпын уҳәа рцәырҵра иазку 
атекстқәа ҳԥылоит, иаҳҳәап, Қьаҭауан, ма иаҳа еиҵаны – егьырҭ 
аперсонажцәа рхаҿсахьақәа ирыдҳәаланы. Аԥсуа нарҭтә епос атема-
тикатә еибаркыра ишаныԥшуала, Нарҭаа рыԥсҭазаараҿы амузыкеи 
акәашареи иалкаау аҭыԥ рзалхын, рыхҭысқәа, рныҟәарақәа, рхьыӡра-
царақәа ишрыцыз ирыцын. Хьыӡрацара иандәықәлоз ашәа рҳәон, 
ианыхынҳәуазгьы ус, мчыбжьыла ицоз рчарақәеи реимҭахарақәеи 
шәаҳәаралеи кәашаралеи имҩасуан, аԥхьарца, аҿарпын, ма даҽа 
музыкарҳәагақәак ирыцырҳәон афырхаҵаратә ашәақәа.

Хаҭа-хаҭала дырзааҭгылоит ианҵаны иҟоу, еиқәханы иҳамоу 
Нарҭаа ашәақәа 57 ртекстологиатә ҟазшьарбақәа. Араҟа акрызҵаз-
куа, насгьы зынӡа иҿыцу атекстологиатә ԥшаарақәа ҟаҵоуп.

Абарҭ аҿырԥштәқәа рышьаҭала иҟаиҵоит хра злоу алкаақәа. 
Аԥсуаа рҿы (Нарҭаа репос змоу егьырҭ ажәларқәа рҿгьы) ианҵаны 
иҳамоу Нарҭаа рашәақәа рхыцхьаӡара амаҷра зыхҟьо факторны 
аҵарауаҩ ицхьаӡоит амагнитофон цәырҵаанӡа афольклореизгаҩ-
цәа реиҳараҩык, ашәаҳәаҩ, итекст иахьӡаны иахьырзанымҵоз азы, 
иашәа ажәала, диктантла иахьидырҳәоз.

Аҵарауаҩ, аԥсуаа рашәақәа ирызхьаԥшхьаз аҭҵааҩцәа (К. В. Ковач, 
Е. И. Кортуа, В. В. Ахобаӡе, М. А. Лакрба, Б. У. Шьынқәба, И. М. Ҳашԥҳа, 
В. Л. Аҵнариа, Ш. К. Арсҭаа, И. С. Шамба, В. Р. Ашәба, А. Г. Ашьхару-
аԥҳа, Н. В. Ҷанба, В. А. Кәаӷәаниа уҳәа) ргәаанагарақәа рышьаҭала, 
иазгәаиҭоит Нарҭаа рашәақәа (аԥсуа жәлар егьырҭ рашәақәагьы) 
текстологиала ииашаны, атексти амузыкеи шеицу системала рышь
ҭкаара ианаамҭаз ишеиҿкаамхаз, иара ԥыҵәҵәа-ԥыҵәҵәа ианҵаны 
иҟоугьы ишрыхәҭоу аус шрыдулам. Автор иажәақәа рыла иуҳәозар, 
Нарҭаа рашәақәа хазы системала иахьанӡагьы иҭҵааны иҟам. Усоуп 
ишыҟоу аԥсуа музыкатә фольклор зегьы. Ианҵоу ашәақәа амузыкатә 
фольклорҭҵааҩ изыԥшуижьҭеи акрааҵуеит.

Нарҭаа рашәақәа ирызку ахәҭаҿгьы автор атипологиатә еиҿы-
рԥшрақәа рацәаны иааигоит, ашәеи амелодиеи реицааишьа, урҭ 
рахьтә ихадароу, ашәа амузыкатә инструмент ацҳәара, ма инстру-
ментда анагӡара уҳәа еиуеиԥшым аҷыдарақәа ирызкны. Аҭҵааҩцәа 
ишазгәарҭахьоу еиԥш, Нарҭаа рашәақәа рҿы (иаҳҳәап, «Нарҭаа 
ран лашәа» угозар) ажәақәеи амелодиеи еицнеиуеит, уимоу, жәлар 
рашәаҳәаҩ иаҳа аԥыжәара зиҭо ашәа амелодиа акәымкәа, иалоу 
ажәақәа роуп, ашәақәа амелодиагьы ажәагьы шрыцу ранҵара даа
раӡа ихадароуп, аха аԥсуаа рҿгьы егьырҭ ажәларқәа рҿгьы ус иа-
ныҟамлоз иаҳа еиҳан, абжьынҵагақәа цәырҵаанӡагьы ианцәырҵ 
ашьҭахьгьы.

Аҭҵаамҭа анаҩстәи ахы Нарҭаа ражәабжьҳәаҩцәа рҟазара аҭҵаара 
иазкуп. Араҟа афольклорҭҵааҩ раԥхьаӡа акәны абас инеиҵыхны 
аԥсуа жәабжьҳәаҩцәа дырзааҭгылоит. Аԥсуа жәабжьҳәаҩцәа ҟазацәа, 

17. "Алашара" №4, 2026 ш.

акыршықәса нызҵыз абыргцәа ирызкны иҟоу алитература иԥшааит 
аҭҵааҩы. Урҭ иреиуоуп: В. И. Абаев, Ш. Д. Инал-иԥа, К. С. Шьаҟрыл, 
Б. У. Шьынқәба, А. А. Аншба, С. Л. Зыхәба, Џь. И. Адлеиԥҳа, В. А. Кәаӷәа-
ниа уҳәа. Уи адагьы иара ихаҭа иекспедициатә усурақәа ирылҵшәаны 
иԥыхьашәаз ажәабжьҳәаҩцәа рзы адыррақәа еидикылеит, анализ 
рзиуит. Убри алагьы аԥсуа жәабжьҳәаҩцәа рҟазара адунеи аҿы еиу-
еиԥшым акультурақәа рҿы еицырдыруа ажәабжьҳәаҩцәа рҟазара 
иаҿирԥшит, атипологиатә шьаҭа змоу аҭҵаамҭа нагӡа-аагӡа иҩит. 
Ари ахәҭа ианыԥшуеит Аԥсынгьы егьырҭ атәылақәа рҿгьы еиуеи
ԥшым аамҭақәа рзы ажәабжьҳәаҩцәа шҭырҵаауаз, ишеилыркаауаз, 
ишрызнеиуаз. Ари аганахьала, иуҳәар ҟалоит аусумҭа ари ахәҭа азе-
иԥш теориатә ҟазшьа амоуп ҳәа. Аҵарауаҩ илаԥшҳәаа иҵижьит, ус 
уҳәар ҟалозар, аурыс фольклорҭҵаараҿгьы анҭыҵгьы ажәабжьҳәаҩ 
иҟазара аҭҵаара иазку алитература зегьы. Уи хымԥада, иарӷәӷәеит, 
ишьаҭанаркит аусумҭа ари ахәҭа.

Автор ажәабжьҳәаҩ дидикылоит, иаҳҳәап, аибашьҩы, ма ашәа-
рыцаҩ ицныҟәоз ашәаҳәаҩ, аԥхьарцарҳәаҩы, иара убас аҵәыуаҩ. 
Аҵәыуара иԥсыз ауаҩы аҵыхәтәантәи имаҩхь днаскьанагозар, ае-
пикатә жәабжьҳәаҩ итекстгьы афырхаҵа иԥсҭазаара, ифырхаҵаратә 
хҭысқәа мҩақәнаҵоит уҳәар ҟалоит. Ари агәаанагарагьы аԥхьаӡа 
акәны изызхьаԥшу, даара аинтерес зҵоу акоуп.

Аҵарауаҩ Нарҭаа репос назыгӡо аԥсуа жәабжьҳәаҩцәа репикатә 
дыррақәа шыгәныркылази, ишырҳәои (ма еиҭашаԥырҵои), рырҿиа
мҭақәа ржанртә ҷыдарақәеи рыла еихишеит хы-хкыкны: 1) Нарҭаа 
рашәақәа  ирызҟазоу, 2) Нарҭаа ражәабжьқәа ирызҟазоу, 3) Нарҭаа 
ражәабжьқәеи анашанатә лаҟәқәеи еицрызҟазоу ҳәа.

Нарҭаа рашәақәа ирызҟазаз рҟынтә иаликаауеит Маадан Сақаниа, 
Сеидыҟ Кәарҷиа, Ҟасҭеи Арсҭаа, Џьота Хьациа; Нарҭаа ражәабжьқәа 
ирызҟазаз рҟынтә – Сеилаҳ Быҭәба, Антон Ԥлиа, Леиуа Ҵнариа, 
Синаҭ Џьниа, Грышьа Аиба, Садеҭҭин Аиқәысба, Мышьа Аргәын, 
Платон Дбар, Лад Ӡаԥшьба, Ҷыҷыкәа Ҵәыџьба; Нарҭаа ражәабжьқәеи 
анашанатә лакәқәеи еицрызҟазаз рҟынтә – Ҳалиҭ Ҟалӷьы, Луба Џьа-
пуаԥҳа (Қәычбериа), Римма Аҩӡԥҳа (Дауҭиа).

Аҭҵааҩы хазы иаликаауеит Нарҭаа рҳәамҭақәа ирызҟазоу аҳә-
са-жәабжьҳәаҩцәа, урҭ репикатә дыррақәа ихадароу рҷыдарақәа 
дырзааҭгылоит.

Аусумҭаҿы хазы еихшаны ирзааҭгылоуп аԥсуа нарҭтә епос иалоу 
аперсонажцәеи урҭ рхаҿсахьақәа ирыдҳәалоу асиужетқәеи. Аҭҵааҩы 
иԥшаауеит Нарҭаа репос ахаҿсахьақәеи асиужетқәеи рмифологиатә 
семантика ашьаҭақәа, ахыҵхырҭақәа. Хымԥада, араҟа еиҳа аҭыԥ 
рацәа рымоуп Сасрыҟәеи Саҭанеи-Гәашьеи ирызку аҳәамҭақәа. 
Урҭ еиҳарак ажәытәӡатәи акультуратә фырхацәа рхаҿсахьақәа 
ирышьашәалоу аҷыдарақәа рымоуп. Автор захьынџьара аепос  
егьырҭ аверсиақәа рҟынтәи аиҿырԥшрақәа ааигоит. Уи даара 

иарӷәӷәоит аҭҵааҩы игәаанагарақәа, иара убас иҟаиҵо алкаақәа 
шьақәнарӷәӷәоит, иарҵабыргуеит.

Аусумҭа аҵыхәтәантәи ахаҿы иалкааны анализ рызуп аепос апо-
етикатә еилазаашьа иаҵанакуа азҵаарақәа. Хаҭала ирзааҭгылоуп: 
аепос аҿы асиужетеицыларақәа, аепоси егьырҭ афольклортә рҿиам
ҭақәеи реизыҟазаашьақәа, аепос аетнопоетикатә константақәа. Ари 
ахаҿы хазы иалкаауп аԥсабара «арҵысра» аетнопоетикатә констан-
тақәа, еишьашәалам аперсонажцәа реиниара аетнопоетикатә кон-
стантақәа, аепикатә хҭысқәа раамҭа аетнопоетикатә константақәа, 
агиперболақәа ретнопоетикатә константақәа. Иара убас ҷыдала 
иҭҵаауп аепос аҿы аепитетқәа.

Ари ахы иамоу апараграфқәа рыхьӡқәа рхаҭақәа изларҳәо ала, 
афилологиатә ҭҵаараҿы даараӡа иҿыцу азнеишьақәеи аспектқәеи 
ахархәара рымоуп, алкаақәагьы злаҿыцу рацәоуп. Араҟагьы аҵара-
уаа Нарҭаа репос аҭҵаараҿы иаԥхьагылаҩцәа ргәаанагарақәа акыр 
ирыциҵеит, еихеиҳаит.

Иааидкыланы иугозар, Зураб Џьапуа ари иусумҭа аԥсуа нарҭтә 
епос адагьы, аепос егьырҭ амилаҭтә версиақәагьы амҽханакуеит. 
Насгьы ҭҵаамҭатә ԥсышәа цқьала иахьҩу, хымԥада, иаҳәо рацәоуп, 
аԥсуа бызшәа иахьатәи аҭагылазаашьа зеиԥшроу ала уахәаԥшуазар-
гьы. Иара убас, хыхь ишазгәасҭахьоу еиԥш, Аԥснытәи аҳәынҭқарратә 
университет астудентцәеи аԥсуа аспирантцәеи рдыррақәа реизы-
рҳаразы рҵагатә шәҟәык еиԥшны иҩуп.

Абарҭ аҷыдарақәа зегьы азгәаҭаны иуҳәозар, сгәы иаанагоит ари 
амонографиатә усумҭа Гьаргь Алықьса-иԥа Ӡиӡариа ихьӡ зху аҭҵаа
радырразы Аҳәынҭқарратә премиа аиуразы ақәыргылара даараӡа 
иаԥсаны, иахәҭаны иҟоуп.

Аџьынџьал Д. С.,
аԥсуа литература акафедра аиҳабы, 

адоцент, ҳаҭыр зқәу апрофессор

МАРИНА ТӘАНԤҲА,

ИСЫЗНЫЖЬУАМ ЕШЫРА!

«Исызныжьуам Ешыра!» – иҳәеит Владимир, – «Уԥcадгьыл ашәарҭа 
иҭагылеит, уззыԥшузеи!» – ҳәа Владикавказынтә аҭел ианизас. 
Ицон уаҟа иԥсадгьылаҿгьы аконфликт ӷәӷәа ауаԥсааи аингушцәеи 
рыбжьара. Амца акын иара Владимир дахьиз-дахьааӡаз амҩаду, 
убраҟа акәын аиҿагылара ахьцозгьы. Ԥшьымш инарзынаԥшуа ицоз 
аиҿагылара ӷәӷәаҿы иҭахеит имаҷҩымкәа аҩганк рхаҭарнакцәа, 
аха изныжьуамызт Владимир Ешыра. Нхарҭаҭыԥс иалихыз ақыҭа-
гьы усҟан аҿҿаҳәа иаҿын абылра. Ҩ-мцакы дрыбжьакын арԥыс, уи 
еиҳагьы игәы еибанаркуан, ҳаӷацәа рышҟа имаз агәаӷ ҩбанатәуан. – 
«Уаҟа сахьиз-сахьааӡаз сыԥсадгьыл ауп, аха иҳақым уажәы сахьынхо, 
нхарҭаҭыԥс иалсхыз ақыҭа амцашыра ианалагылоу, мышкала зқьыла 
арԥжәагақәа ҳқыҭа ианаларыжьуа, ауаа анҭахо, сгәылацәа, сҩызцәа 
ирлахьынҵахо сзымдырӡо иааныжьны сцар, нас блас иаасырԥшри 
схынҳәыр. Ишԥазури?!»

Владимир Александр-иԥа Кокоев диит ианвар 25, 1959 шықәсазы 
ақалақь Орџьоникиӡе (уажәы Владикавказ) иҭәы-иԥха иҟаз, ҳәоу
еиқәшәала инхоз-инҵуаз, ҳаҭыр ду зқәыз аҭаацәараҿы.

1965 шықәсазы Владимир дҭалеит Камбилеевсктәи абжьаратә 
школ. Ашкол аҟны аҵаҩцәа бзиақәа ирхыԥхьаӡалаз аҷкәын икласс 
анапхгаҩы Р. Т. Темираева иҟазшьарбагаҟны илыҩуан усҟан абас:

«Владимир Кокоев адисциплина змоу, зҩызцәа рнаалашьа 
иақәшәо, аҵараҿы зхы бзианы иаазырԥшуа, ашколтә ԥсҭазаара 
активла зхы алазырхәуа, ауадаҩрақәа ирцәымшәо, аиҳаби-аиҵби 
ҳаҭырла ирзыҟоу, ҳаҭыр ду зқәу ҵаҩуп. Уи изҳауеит ҳәоуеиқәшәала 
еицынхо, иԥшӡоу аҭаацәара ду рыгәҭаны».

1975 шықәсазы Владимир аихьӡара бзиақәа иманы ашкол аҟны 
иҵара хиркәшеит.

1977 шықәсазы аррамаҵура ахысразы иԥхьеит, Уаԥстәылантә даа
шьҭын Аԥсныҟа – Ешыра ақыҭан иҟаз архәҭа № 14098 ашҟа.  (Иахьа 
В. Г. Арӡынба ихьӡ зху ашкол ахьыҟоу). Владимир арра ахьихигозгьы 
иалкааз солдаҭын. Архәҭа реиҳабыра рыҟнытә изныкымкәа иҭаа-
цәа ироухьан ирҽхәаԥхьыӡ зҳәоз ашәҟәқәа. Ҩышықәса рыҩныҵҟа 
аррамаҵура ихигон Аԥсны, асержант ичын иманы иагьхиркәшеит.

Абраҟа еибадырит Ешыратәи аԥҳәызба Гәуар Дудукчиани Вла-
дикавказтәи арԥыс Владимир Кокоеви. Бзиа еибабаз арԥызбеи 
аԥҳәызбеи 1979 шықәсазы рыԥсҭазаара еиларҵеит. Ҿыц еиднагалаз 
аҿарацәа ирзыруит ҩ-чарак. Акы – Владимир иҭаацәараҿы – Влади-
кавказ, егьи – Гәуар лҭаацәа ргәараҭаҿы – Ешыра. Аҷкәыни аӡӷаби 
рҭаацәарақәа еиқәышаҳаҭны еиднагалаз нхарҭаҭыԥс иалырхит 
Ешыра ақыҭа.

Владимир знаалашьа бзиаз, ауаҩы ибла дхыԥшыланы игәы иҭаз 

здыруаз, иҳалалыз арԥысын. Нхара ҳәа дахьааиз Ешыраа ргәы 
дақәшәеит, рыцәгьа-рыбзиа аӷьараҳәа дрывагылеит. Аусура далагеит 
усҟан аԥсшьарҭа ҩны «Мимозовая роща» ҳәа иҟаз аҟны.

1980 шықәсазы Владимири Гәуари рҭаацәараҿы иҟалеит агәы-
рӷьара ду, диит раԥхьатәи аҵеи – Алан. Ҳәоуеиқәшәала еицынхоз 
аҭаацәараҿы даҽа шықәсқәак рышьҭахь диит аӡӷабгьы – Алина. 
Ешьеи еҳәшьеи ирызҳауан иԥшӡаз, иҭәы-иԥха иҟаз аҭаацәараҿы.

Ицон аамҭа. Аԥсуаа иаҳа-иаҳа рыгәҭынчымра еиҳахон. Ажәлар 
ҭынчнхамҩа рымҭо ана-ара ихәыҵҟьон амцаԥшь. «Cақарҭвело» ҳәа 
иҳәҳәо рбираҟқәа рхаргыла Аԥсны иалагьежьуан Қырҭтәылантәи 
еижәыланы иаауаз ақырҭқәа, урҭ инарыцлон рашьцәа, Аԥсны ин-
хозгьы (аӡәык-ҩыџьак ракәымзар).

Иҟалеит уи амш еиқәаҵәагьы.  Август 14, 1992 шықәсазы Аԥс-
ныжәлар рҭынчра еилаганы ашьаарҵәыра иналадыргылеит. Бџьарда, 
напҭацәы аԥсуаа техникала еихаххаа иҟаз аӷа инеиҿагылеит.

Аԥсуа жәлар агәыӷра рыман аполитикцәа еицәажәаны акы иаз-
кылсып ҳәа, аха аусқәа ус иҟамлеит. Еиҿагылеит ҩ-мчык: Аԥсадгьыл 
ахьчаҩцәеи ампыҵахалаҩцәеи. Иҟалеит аибашьра ӷәӷәаҵәҟьа. Аԥ-
суаа   хацәнамырха рыԥсадгьыл рыхьчон.

Абас еиԥш иҟаз аҭагылазаашьаҿы Владимир Кокоев раԥхьатәи 
амш инаркны дызланхоз Ешыраа аӷьараҳәа дынрывагылеит. Гәым-
сҭатәи афронт ацәаҳәаҿы имҩаԥысуаз апозициатә еибашьрақәа 
зегьы дрылахәын, дызлагылаз Ешыраа – аибашьцәа знысыз амҩа 
уадаҩӡа дрыцанысит, аха дзахьымӡеит иара дыззыԥшыз Аиааира 
амш абара.  Иҩызцәа аибашьцәа хьаа дула иргәаладыршәоит уи 
иҭахара амш:  

Леон иорден занашьоу Даур Шаданиа игәалашәара аҟнытә:                                                                                                                               
Владимир Кокоев аибашьра ианалага раԥхьатәи амш инаркны 

Ешыра-Афонтәи аибашьцәа ҳбатальон далан. Гәымсҭатәи афронт 
ацәаҳәаҿы имҩаԥысуаз апозициатә еибашьрақәа зегьы дры-
лахәын. Гәыла-ԥсыла дазыҟан иара нхарҭаҭыԥс иалихыз Аԥсны, 
ихгьы-иԥсгьы ақәиҵеит. Иҭахарагьы абас иҟалеит:

Ҳгәыԥ зегьы Камантәи ажәыларазы ҳҽазыҟаҳҵон. Командирс 
дҳаман Нурбеи (Тутка) Барцыц.  Дҵас ҳҿаԥхьа иқәгылан аиҩхаала 
ҳалбааны, аӷа варала ааха иҭара. Ҳҿаԥхьа иқәгылаз адҵа даараӡа иуа-
даҩын, аха қәҿиарала  инаҳагӡеит. Уажәшьҭа иртәын аӡиас. Ашьыжь, 
асааҭ 4:30 рзы иҟан аҽазышәарақәа аӡы арразы. Ухы узымҩахо 
ахысра ӷәӷәақәа цон наҟ-ааҟ, аха, зегьакоуп, аӡы арразы идәықәлеит 
хәҩык ҳаибашьцәа: Сеиран (Ӡуиа) Келешиан, Рауль Гәбаз, Лаврент 
Цкәуа, Виктор Будаи, ҳкомандир Нурбеи (Тутка) Барцыц. Ас еиԥш 
аҭагылазаашьаҿы аӡы арразы агәаӷьра ӷәӷәа аҭахын, уӷьеҩзар акәын, 
угәымшәазар акәын.

Идәықәлеит ҳҩызцәа – аибашьцәа аӡы арразы. Аӡиас агәҭаҟынӡа 
инеихьаны дызгашаз ахы иқәшәеит аибашьҩы ӷьеҩ Рауль Гәбаз. 

Ҳаибашьцәа еиҿамсқәа Зурик Папбеи Баҭал Агрбеи ирылшеит уи 
аӡиас иалгара, уигьы даараӡа иус мариамызт. Уи ишьҭахь аӡы арра 
зҽазызшәоз Лаврент Цкәуа (Аԥсны Афырхаҵа – аибашьра ашьҭахь 
иԥсҭазаара далҵит) ахәра ӷәӷәа иоуит. Анзор Цкәуеи ивагыланы 
инеиуаз Виктор Будаии ирылшеит уи иалгара. Егьа ҭагылазаашьа 
уадаҩ ыҟазаргьы, ҳаҷкәынцәа еснагь аӡәи-аӡәи еихылаԥшуан. 
Убасҟан аӡы ирны ԥхьаҟа ацара зылшаз ҳкомандир Нурбеи (Тут-
ка) Барцыци Сеиран (Ӡуиа) Келешиании роуп. Урҭгьы иахьнырыз 
иназыдгылаз ацаҟьа акәын хыхьчагас ирымаз, анахьгьы изцомызт, 
арахьгьы… Арахь хҩахашьа ҳамҭакәа агәгәаҳәа хыхьынтәи амца 
ҳажәырҵон. Нурбеи (Тутка) дахьгылаз иаҳа ԥсеивгарак иман. Сеиран 
(Ӡуиа) нақәацарак имаӡамкәа ацаҟьа даласазшәа дгылан иаахәлаа
нӡа, уимоу, аҭагылазаашьа агәаҭаразы инкылирҳәҳәаз инацәкьыс 
ахы ақәшәеит. Знык-ҩынтә аҽазышәарақәа ыҟан аӡы арразы, аха 
хәлаанӡа уи ҳзалмыршеит, 200–250 метр набжьаны ДШК-а ҳәа иҟаз  
абџьар ала ҿааихак  амаӡамкәа  ихысуан ҳаӷацәа. Ҳаибашьцәа аӡәы-
рҩы иахьынтәихысуа гәаҭаны аҿы аихакра рҽазыршәон, аха ирза-
лыршомызт.  Аҵыхәтәан уи илшеит Аԥсны Афырхаҵа Бадри Минаӡе 
(аибашьра ашьҭахь иԥсҭазаара далҵит) агранатаршәгала. Ашацкы-
разы ҳгәыԥ зегьы иаҳаулакгьы иҳалҳаршеит аӡы арра, ҳаҽрымаадеит 
Нурбеии (Тутка) Сеирани (Ӡуиа). Каман аҭарцәразы иҭаҳарцәит, 
уажәшьҭа ихьчатәуп, досу иҳаман ихьчатәыз аҭыԥқәа иша-шаны. 
Арӷьарахь, армарахь, ҳаԥхьаҟа, –иахьабалак ҳаӷацәа роуп, дара хыхь 
иқәтәоуп, ҳара – ҵаҟа, акотлаван ҳҭахеит, ихысуеит иааҟәымҵӡакәа. 
Ҩымш, иҳамаз ассамыссақәак ртәы ҳамҳәозар, ҳаф ыҟам, ҳажә ыҟам, 
аха уигьы азхәыцха змада…  Убра ҳаиқәшәеит Вита Ҳаџьыми сареи. 
Арӷьарахьала Владимир Кокоев дгылоуп, армарахьала – Оҭар Ҭаниа. 
Сахьынаԥшыз амалина збеит. Сыҽнавак Аавакуа уаԥсҵәык азна 
амалина сыҟәшәан, иаазгеит, аҷкәынцәеи сареи еицаҳфап сҳәан, 
рызҿысҭит, дааит Оҭаргьы. Оҭар дахьгылаз иварахьшәа ашифер 
шьҭан, ашифер анҩышьҭих, иҵауланы, ҭыжаараны иҟан. «Ора, здесь 
яма, сейчас закину гранату», –  агьиҳәеит – «Биҷо, не надо, я здесь, 
выйду сейчас», – ҳәа бжьык геит уахьынтә.  Ҳаԥшызар, ҩ-автоматк 
ижәҩахырқәа наҟ-ааҟ ирыхшьны, қырҭуа еибашьҩык дааҭыҵит. 
Арахь убри аҩыза ахысра ӷәӷәа цоит… Иавтоматқәа нышьҭеиҵан, 
инапы дҩаханы ҳаԥхьа даагылеит. Инапы, ишьапы аҿаҳәарагьы 
ҳҽазыҳамшәеит, иаразнак ҳкомандир Нурбеи (Тутка) ишҟа днаганы 
ҳҭыԥқәа ҳарзыхынҳәит.

– Иужәлоузеи?  – дҵааит ҳкомандир.
– Гамсахурдиа, – аҭак ҟаиҵеит ақырҭуа.  Усҟантәи амомент азы 

уи ичанаба иҿыхра аамҭа ыҟамызт, аибашьра еилашуан. Акоман-
дир иааигәа игылаз Владимир Кокоев ақырҭуа инапы днанҵаны 
дынрыдҵуан еиԥш рааигәараҵәҟьа икаҳаит арԥжәага.  Владимир 
Кокоеви ақырҭуа Гамсахурдиеи убраҟа иҭахеит. Ари ҟалеит ииуль 5, 



135

1993 шықәса рзы.   Даҳцәыӡит наунагӡа иԥсадгьыл аҿы ашьаарҵәы-
ра мшқәа анцоз, иара аԥсуа жәлар иҳавагыланы иҳацеибашьуаз, 
аибашьра адәы зегьы иҳацанысыз аибашьҩы гәымшәа, аҩыза бзиа, 
зҭаацәеи зхәыҷқәеи зызхара иззымбацыз, Владимир Кокоев.

Владимир Кокоев иҭахара даараӡа иҳақәыӷәӷәеит. Нхыҵтәи арԥыс, 
гәыкала Аԥсны бзиа ибаны, нхарҭаҭыԥс Ешыра ақыҭа алзхыз, ес-
нагь ҳихӡыӡаауан, ихьчара ҳашьҭан, аха ахы уаҩ деилнамхӡозаап… 
Ҳҩызцәа Раули Владимири рҭахара ҳгәы ҭнашьааны ҳцон ԥхьаҟа 
ршьоуразы…

    
Владимир Кокоев иаҳәшьа Фатима лгәалашәара аҟнытә:                       
«Сара сбеиоуп, исымоуп ҩ-ԥсадгьылк», – абас дахыҽхәаны иҳәон 

сашьа. Владимир Аԥсны аррамаҵура ахгаразы данақәшәа деи-
гәырӷьеит. Аԥсабара, аҳауа, ауаа рҟазшьа, реизыҟазаашьа игәы 
иақәшәан, бзиа ибеит гәыла-ԥсыла Аԥсны.  Уи убри аҟара иԥханы 
дахцәажәон, ҳара аҭаацәагьы агәбылра ҳиркит. Иара убри азакәхап 
сара схаҭагьы Ешыра ақыҭан аҭаацәара сзалалазгьы.

Аԥсны аибашьра ианалага ак ихьыр ҳәа сшәон, сцәа сыҭӡыӡаауан, 
ухы хьчала ҳәа сиҳәон: «Сҭахаргьы сԥеи сыԥҳаи ыҟоуп, ара еибашьу-
еит зынӡа аҿарацәа, Фатима», – иҳәон иара, саргьы сажәақәа саар-
цәыԥхашьон. Иҟалеит иара сзыцәшәоз  амшгьы. Дҭахеит аибашьра 
адәаҿы сашьа, гәыла- ԥсыла бзиа иибаз, иԥсадгьыл гәакьаны идикы-
лаз Аԥсны изхара изымбаӡакәа, аха араҟа ирызҳауан иԥеи иԥҳаи, уи 
ҳгәы ннакылон…

Владимир аибашьра адәаҿы ивагылаз иҩызцәа еснагь дреиҷаҳа-
уан. «Сара сҭахаргьы схылҵ ыҟоуп», – иҳәон уи. Аха игәыӷрақәа, их-
шара рзы имаз наӡамхеит. Аибашьра ашьҭахь, иаалырҟьаны илыхьыз 
ачымазара ӷәӷәа лыԥсҭазаара ҿахнаҵәеит иԥҳа Алина. Агәырҩаӷәӷәа 
зауз ан лгәыӷрақәа идылҳәалон лԥазаҵә Алан. Шықәсқәак рнаҩс 
Алан аҭаацәара далалеит, ҩыџьа ахацәарԥар драбын, аха уигьы ина-
гӡаны иҭаацәа дрылагәырӷьартә изыҟамлеит, иҟалаз амҩатә машәыр 
ӷәӷәа иахҟьаны игәабзиара уашәшәырахеит, шықәсқәак рышьҭахь 
иԥсҭазаара далҵит.

1995 шықәса, ианвар 23 рзы акәын, сашьа Владимир имширазы 
Уаԥстәылаҟа ацара сгәы иҭан.  Ус аҩныҟа санцалоз ишыҟасҵалац 
еиԥш, хаамыхаақәак, каҳуак нацҵаны, абзиараз ҳәа нарасҳәарц 
Владислав иҭаацәа рҿы снеит. Владислав иҭаацәагьы иаргьы 
ргәылацәа милаҭеилых ҟамҵа, зегьы ҳаҭырла ирзыҟан. Аибашьра 
ҟалаанӡагьы Ешыраа рыҷкәынцәа еснагь Владислав иааигәа иҟан, 
аофициалла иҟаз акакәӡамызт, аха дара рхатәгәаԥхарала дрыхьчон, 
Владимиргьы уи дзыхьчоз дыруаӡәкын. Иара Владислав иҟазшьа 
оумашәа иҟан, иуаҩдура дахәамԥшыкәа, гәылаҵас дынудтәаланы 
дузыӡырҩуан, игәаанагара уеиҳәон, уагьымҩақәиҵон. Иҭаацәагьы 
убас иҟан. Аибашьра ашьҭахь, ҳаҩнаҭа ииз аҵеи ибара зегь раԥхьаӡа 

Владислав иан Надежда Шьаабан-иԥҳа лоуп инеиз. Уи сыԥсҭазаараҿы 
исхамшҭуа хҭысуп.

Аҽны ԥсшьарамшын. Владислав аҩны дыҟан, снеирагьы ҭаацәа-
ла зегьы аигәырӷьеит. – Иҟоуи, Фатима, шәышԥаҟақәоу? – дҵааит 
Владислав, еснагь еиԥш.

— Хар ҳамам, аҩныҟа, Уаԥстәылаҟа сцоит, Владимир имшироуп 
ианвар 25 рзы, саанӡа шәыгәхьаазгоит, шәызбаразы сааит, — сҳәеит, 
сааччан.

— Аҩныҟа, Уаԥстәылаҟа бҳәама, Фатима? — иҳәан, даасҿаԥшит, 
иблақәа аразреи ахьааи нархыланы, нас иажәа инациҵеит. – Фати-
ма, хара имгакәа, иҭахаз рҭаацәа ааԥхьаны, иранашьоу амедальқәа 
рнапы иаҳаркырц ҳгәы иҭан. Уаԥстәылаҟа бцозар, исырласуеит 
уи аус, – иҳәан, дындәылҵны аҭел дасит џьара. Нас даахынҳәын, 
иани сареи ҳаидтәаланы ҳаицәажәонаҵы, акаҳуа ршны иаҳзааргаз 
ҳнаҿыхәауа ҳнатәеит. Сааҭкгьы мҵыцкәа ашҭа иааҭалеит ҩыџьа 
арԥарцәа. Владислав урҭ днарԥылан, иааргаз нарымихын, аҩныҟа 
дааҩналеит.

— Фатима, ас сгәы иҭамызт, исҭахын бан Аԥсныҟа дааԥхьаны, 
лыҷкәын иџьабаазы ҭабуп ҳәа лаҳәаны, ианашьоу амедаль лнапы 
иасыркырц. Аха иирамш азы уахь бцозар, исызлыҭ лыҷкәын иа-
нашьоу амедаль. Иҭабуп ҳәа лаҳҳәоит абас еиԥш иҟоу аҵеи дахьаҳ-
зылааӡаз. Лҿаԥхьа схырхәоит, – иҳәеит. Сара, сызқәымгәыӷуаз ари 
ахҭыс сгәы арԥшаан, сылаӷырӡқәа сӡамҩа инахьшит. Иан Надежда 
Шьаабан-иԥҳа сылгәыдыҳәҳәаланы сылкын.  Владислав иблагәқәа-
гьы лаӷырӡыла  иҭәын. Аиашазы, ихьаа дуун сара сзы сашьа иҭахара, 
ианашьаз аҳамҭа ду сыдкылара, аха игәадуран амилаҭ маҷ, ҳашьцәа 
аԥсуаа рыхьчаразы ихы ахьақәиҵаз, насгьы Аԥсуа жәлар Раԥхьагыла 
Владислав Ду инапала сашьа ианашьаз амедаль снапы иахьаиркыз.  

Уаԥстәыла сашьа имшира аҽны ихьӡала ирхиаз аишәа ҭаацәаныла 
ҳанаадтәала, сҭаацәа аарӡыҩрны амедаль аҭоурых анаацәырызга, 
зегьы ҩагылеит. Владислав Григори-иԥа аҳәара иҟаиҵаз ажәақәа 
нацҵаны, сан лнапы снагәӡны иналсыркит. Амедаль аасымылхын, 
лқьышә инадылкылан, краамҭа ус илкын, нас лгәы инадылҵеит, лхы-
лҿы ианыз акыҷырақәа ирҭысны, еиқәҳәала илеиуаз лылаӷырӡқәа 
лыкәа иҭаԥсон. Ачҳара ду аарԥшны дахьгылаз илҳәеит абас еиԥш 
ажәақәа: «Гәыла-ԥсыла бзиа ибаны Аԥсуа жәлар урыланхон, агәаҟра 
ианақәшәагьы хаҵаҵас уныҟәеит, ухгьы рықәуҵеит, ҽакалагьы 
ҟалашьа амамызт, нан, ҳаумырԥхашьеит, ужәларгьы рыхьӡ ҭугеит».

Владимир Александр-иԥа Кокоев аӷа иҿаԥхьа иааирԥшыз агәымшәа-
реи агәаӷьреи рзы:

Ареспублика Аԥсны Апрезидент иусԥҟала №93 ианашьоуп «Агәым
шәаразы» амедаль.

АЛИНА АЧԤҲА
Д. И. Гәлиа ихьӡ зху Аԥсуаҭҵааратә институт

Адиалектологиатә лабораториа аусзуҩ

ҬЫРҚӘТӘЫЛА ИНХО ԤСҲӘАА РЫЖӘЛАФОРМАҚӘЕИ 
РАБИԤАРАХЬЫӠҚӘЕИ ИРЫЗКНЫ1

Шәышықәса инареиҳаны, Кавказ имҩаԥысуаз аурыс-аҭырқәа еи-
башьрақәа ирыхҟьаны рыԥсадгьыл иахырцеит аԥсуа хылҵшьҭрақәа 
иреиуаз аӡәырҩы. Арҭ аамҭақәа рзы, «Ахьы Зосҳан аҭәа рхуа амшын-
гәы дхуп» ҳәа рҳәон ҳажәлар.

Абри арыцҳара иахҟьаны, иахьа Аԥсны иаанымхаӡеит, хыԥхьаӡара 
рацәала, аԥсуа жәлақәеи абиԥарахьыӡқәеи. 

Ажәлантәқәа рҭоурых ҳажәлар рҭоурых иаҟәырҷахоуп. Аҵара
уаа А. Дирр, Н. Марр, Ш. Иналиԥа, Д. Гәлиа, С. Басариа, Хә. Бӷажәба, 
З. Анчабаӡе, А. Кәыпраа, Гь. Амҷба, В. Кәарҷиа, В. Чрыгба, О. Маан 
уҳәа аӡәырҩы Аԥсни уи анҭыҵи иҟоу аԥсуа жәлақәеи абиԥарақәеи 
ирыхцәажәахьеит. Иҟоуп урҭ ирызку аусумҭақәа маҷымкәаны. 

Антропонимиа ҳәа иашьҭоуп ахатәы хьыӡқәа ҭызҵаауа аоно-
мастика аҟәша. Уи ауаа рыхьыӡқәа рыҭара иадҳәалоу азеиԥштәи 
хықәкылатәи, атеориатәи апрактикатәи азҵаарақәа ирызкуп. Ан-
тропонимиа иаҵанакуеит иааизакны ауаатәыҩса хьыӡқәа раҳаса-
бала ахатәы хьыӡқәа, абхьыӡқәа, ажәлақәа, хаҭалатәи, зеиԥшлатәи 
ахьыӡшьарақәа.

Аԥсуаа рҿы ажәлақәа рцәырҵра адҳәалоуп ақьырсианра аларҵәа-
ра аамҭа, иара убас, VI–X ашәышықәсақәа рзы, Аԥсны заанаҵтәи 
афеодалтә аҳра ашьақәгылара. Аԥсуа жәлақәа еиҳа инарҭбааны 
аҿиара роуит X–XIII ашәышықәсақәа рзы, Аԥсуа ҳәынҭқарра амчра 
анаиуз инаркны, анаҩстәи ашәышықәсақәагьы нарылакны (Кварчия 
2025: 66).

Аԥсуаа рҿы ажәлахьыӡқәа шьаҭас ирзышьҭоуп ахатәы хьыӡқәа, 
абиԥарахьыӡқәа, ажәлархьыӡқәа. Ажәлаформақәа шьақәгылоит 
ажәлахьыӡқәа ирымоу акрызхыҵуа анҵәамҭақәа рыла.  

Ахьыӡқәа ирымоуп алингвистикатәи абызшәанҭыҵтәи ассоциа-
циақәа. Абызшәатә проблемақәа рахь иурхар ҟалоит: алитературатә 
бызшәеи ацәажәашьақәеи рҿы ахьыӡқәа раарԥшышьа; ахьӡ иалкаау 
бызшәатә системак аҳасабала; ахьӡ даҽа бызшәак аҟынтәи иала-
нагалаз акы аҳасабала; еиуеиԥшым аҩаӡарақәа рҿы уи иахҭысуа 
ассимилиациақәа; еиуеиԥшым абызшәақәа рҿы ахьыӡқәа рморфо-
логиатә еилазаашьа.

1 Ажәахә ҟаҵан жәабран 24 – 27, 2026 шықәсазы Аҟәа, Д. Гәлиа ихьӡ зху Аԥс
уаҭҵааратә институт аҿы имҩаԥысыз, М. М. Гәынба диижьҭеи 100 ш. аҵра 
иазку, 70-тәи аихшьаала-ҵарадырратә сессиаҿы. 

18. "Алашара" №4, 2026 ш.



138

Асоциолингвистика – абызшәеи уи аҟазаара асоциалтә ҭагылаза-
ашьақәеи реизыҟазаашьақәеи ҭызҵаауа абызшәадырратә ҟәшоуп.

Асоциолингвистика азҵаара хкқәа рацәоуп: абызшәеи амилаҭи; 
амилаҭтә бызшәақәа ҭоурыхтә категориак аҳасабала; абызшәа асо-
циалтә дифференциациа аҳасабала; алингвистикатәи асоциалтәи 
аструктурақәа реизыҟазаашьа; асоциалтә факторқәа ирыбзоураны 
иҟоу алингвистикатә ҭагылазаашьақәа ртипологиа; амультилинг
визм асоциалтә аспектқәа; уҳәа убас иҵегьы (Суперанская: 1970: 
9–10).

Антропонимқәа аҭоурых-етнографиатә ҵакы иадҳәалоуп. Еиҳарак 
аинтерес рыҵоуп ажәлахьыӡқәа ретимологиатә ҵаки рхылҵшьҭра 
иадҳәалоу ажәабжьқәа, ажәлаформақәа, ахьыӡҷыдақәа, ахьыӡшьа-
рақәа, урҭ ирыхҭысуа аҽеиҭакрақәа, атрансформациақәа, аҵакы-
радгьыл анызаарҭа амҽхак уҳәа, апроблемақәа аетнокультуратәи 
егьырҭ аганқәеи рыла азнеишьақәа.

Ажәытәӡатәи аԥсуа текстқәа ҳәа ззуҳәаша атопонимикеи, аетно-
нимхьыӡқәеи, акульт иадҳәалоу атерминқәеи, аепосқәеи, алеген-
дақәеи, аҭоурыхтә ашәақәеи ажәабжьқәеи рҿы, иубарҭоуп аҭаацәа-
ра-ажәлатә хылҵшьҭрақәа ирызку ибеиоу аматериал. Ш. Инал-иԥа 
ишазгәаиҭо еиԥш, Нарҭаа репос аҿы, Нарҭаа рыдагьы Аҵан, Аергь, 
Ҳаихәызаа, Мыҳәмызҭаа, Ҳәылмызаа, Ҭхәазаа, Гьагәаа уҳәа еиуеи
ԥшым ахьыӡқәеи ажәлахьыӡқәеи ыҟоуп (Инал-иԥа 1960: 268-269). 

Аԥсуаа ақьырсиан хьыӡқәеи атәым хьыӡқәеи рыдагьы, дара 
рхатәы жәытә хьыӡқәа ахьныҟәыргоз, уи акультура-идеологиатә 
ҷыдаҟазшьа аҭышәынтәалара иадыргоуп. Даҽакалагьы ԥсыхәа ама-
мызт амилаҭтә хаҿра, аҵас, ақьабз аиқәырхара.

Ажәытә ақырҭуа хыҵхырҭақәа ишырҳәо ала, раԥхьаӡатәи аԥсуа 
жәла ҳԥылоит XI ашәышықәсазы (1044 ш.), аԥсуа шьаҭа Чач змоу, 
аха ақырҭуа формант -ӡе ала ихыркәшоу, аԥсуа ар рԥыза Отаго Ча-
часӡе ихҭысқәа ирыдҳәаланы (Амичба 1988: 80; Инал-ипа 2002: 55; 
Куправа 2003: 15). 

1640–1641 шш. рзы аҭырқәа ныҟәаҩы Евлиа Челеби, Амшын еиқәа 
аҿықәала иныҟәарақәа раан, еиқәиԥхьаӡо аԥсуа хылҵшьҭрақәа 
рхадацәа рыжәлақәа Чач, Чанда (=Цанд), Кечи (=Гьеч), Арлан, Арт 
(=Ард), Камыш (=Ҳамышь / єамышь), Атма (=Аҭәмаа), Џьанбеи уҳәа, 
иахьагьы рыжәлаформақәа еиқәханы иҟоуп (Челеби 1983: 47-53).

Аԥсуаа рҿы хылҵшьҭрак иатәу, дак-шьак еицалҵыз зегьы 
аишьцәа, аиуацәа, аижәлантәқәа ҳәа ирышьҭоуп. Иарбан жәлазаа
лакгьы иара ахатәы ҷыдара, ахатәы ҭоурых амоуп, аижәлантәқәа 
ирдыруеит иахьҭыҵыз аҭыԥ, изымҵаныҳәо рныхақәа, ржьирҭақәа, 
рныҳәарҭақәа. «Ҳажәла жәра ақәымкәа анцәа иҟаиҵааит», – рҳәоит, 
аижәлантәқәа анеиқәныҳәо.

Аижәлантәқәа аишьцәа реиԥш еибабоит, ацәгьа-абзиа рзеи
лоуп. Урҭ «Архнышьна еиҩызҵәаз» ҳәа ирышьҭоуп. Аижәлантәқәа 

рҟынтәи аӡәы хьӡы игар «ҳажәла ахьӡ ҭигеит» рҳәоит, хәымгарак 
дақәшәаргьы ахьымӡӷ рзеиԥшуп.

Иҟоуп ахьыӡқәеи ажәлақәеи ирзынархоу ашәирақәагьы: «ухьӡ 
ыцәааит», ухьӡ апап иҳәааит», «ужәла уалцқьааит», «уԥшь нҵәааит», 
«ужәла ухырхааит». Аԥсуаа рҿы рыцҳарак, залымдарак иақәымшәаз 
аӡәы, хатәгәаԥхарала ихьӡ, ижәла иԥсахуамызт, уи разҟыдароуп ҳәа 
иԥхьаӡан1. 

Аха имаҷҩым ҳҭоурых аҿы, еиуеиԥшым аамҭақәа рзы, аи-
башьрақәеи, ахҵәарақәеи, ассимилиациатә процессқәеи ирыхҟьа-
ны, змилаҭтә хдыррагьы, зыжәлахьыӡгьы ззеиқәмырхаз ҳажәлар 
рхаҭарнакцәа. 

Иарбан милаҭзаалакгьы рхатәы хьыӡқәа реиқәырхара акырӡа 
аҵанакуеит ҳәа ирыԥхьаӡоит. Ҳажәлақәа зегьы ҳабдуцәа рыхьӡқәа 
ирхылҿиаауеит, рҳәоит аԥсуаа. Аԥсуа жәлақәа иҭынхатә хьыӡны 
рабдуцәа рҟынтәи, егьырҭ абиԥарақәа рахь ииасуеит. 

Ҭырқәтәыла инхо аԥсуаа, официалла ашәҟәы иҭагалаӡамкәа, аԥсуа 
жәлақәеи абиԥарахьыӡқәеи еиқәдырхеит. 

Хыԥхьаӡарала ирацәоу ажәлақәа Аӡынаа, Қапаа, Маршьанаа уҳәа 
рыжәла аҩнуҵҟа абиԥарахьыӡқәагьы маҷымкәа иуԥылоит, урҭ 10-
15 инареиҳаугьы ыҟоуп. Адаԥазар ақалақь аҟны, Аӡынԥҳа Наазида 
излаҳалҳәаз ала, «хаҳәык ахьааҵухлак Аӡынбак дыҟоуп» рҳәоит. 

Ҭырқәтәыла инхо аԥсуаа рҿы аижәлантә ҳәа аилкаара зынӡаск 
иҟаӡам, «сеишьа иоуп» аниҳәалак, иашьа гәакьа иакәу, иаб иашьеиԥа 
иакәу, ма иҵагь днаскьагоу аилыргара цәгьоуп.

Аԥсуаа ажәытәӡа аахыс ажәлахьыӡқәа ныҟәыргон. Егьырҭ ажәлар
қәа ажәлақәа анныҟәрымгозгьы аԥсуаа ажәла рхын. 

Ҭырқәтәылатәи аԥсуаа изларҳәо ала, 1934 шықәса азы, аҭырқәцәа 
ажәлақәа анырхырҵоз, аԥсуаагьы аҭырқәа жәлақәа рырҭеит. Усҟан 
аишьцәа гәакьақәа еиԥшым ажәлақәа рыла ашәҟәы ианҭарыҩуазгьы 
ыҟан. Иахьагьы, уаҟатәи азакәанқәа азин рырҭом аԥсуа жәлақәеи 
аԥсуа хьыӡқәеи рныҟәгара. Убри азы ахархәараҿ иҟоуп официалтәи 
иофициалтәыми ахьыӡқәеи ажәлақәеи. Уаҟа аԥсуа хьыӡқәа иахьа 
зынӡа иуԥылаӡом, ажәлахьыӡқәа џьаргьы ашәҟәы иҭагалаӡам, аха 
дара-дара рыбжьара иныҟәыргоит. Убас шакәугьы, иахьанӡа рыжәла
қәа дмырҩашьеит.

Аиҳабацәа рабиԥара иаҵанакуа, шамахамзар, рыжәлақәа ирыд
ҳәалоу аҳәамҭақәа рыхдырраҿы инхеит. Макьанагьы иҟоуп, аб
шьҭрала аншьҭрала, хәба-фба хьӡы еиқәызыԥхьаӡар зылшо. Уи 
амилаҭтә хдырра зеиԥшроу аилкааразы акраҵанакуеит. 

Ҭырқәтәыла инхо ԥсҳәаа рқыҭақәа рҿы, ҳрыниеит абиԥарахьыӡқәа 
хәба-хәба инареиҳангьы издыруа ауаа, иара убас Аԥснынтәи иқәҵыз 
рабдуцәа рыхьыӡқәагьы згәалашәо ыҟоуп. Урҭ рахьтә ианаҳҵақәаз 
акык-ҩбак абра ишәыдаҳгалоит:

1 Аха асовет аамҭақәа анааи, ус ирышьҭрамкәаны ажәлахьыӡқәа здызкылаз 
маҷҩым.

Ҳәатышь Џьиҳаҭ, уи иаб Риза, уи иаб Мураҭ, уи иаб Шьаҳир, уи 
иаб Тыра – Аԥснынтәи ицаз. 

Ҳәатышьаа Ԥсҳәы ишықәҵыз агәра узырго акәны иҟоуп, Ԥсҳәы 
иахьаҵанакуа Бзыԥ аӡиас арӷьарахьтәи ахықәаҿ, «Ҳәатышьаа 
рнышәынҭрақәа» ҳәа аҭыԥхьӡы нханы иахьыҟоу (Кәарҷиа 2002: 154). 
Иахьатәи ала, Аԥсны Ҳәатышьаа Аҷандара ақыҭаҿ инхоит.

Ҳинформатор Қапба Сабри излаҳаиҳәаз ала, иаб Қьаамиль ихьӡын, 
уи иаб Шәлиман – Аԥснынтәи ицаз, уи иаб Пагә, уи иаб Хәыра. 

Қапаа рыжәла дууп, абиԥаралагьы ирацәоуп, зыӡбахә ҳамоу  
Шәлиманду-иԥацәа ҳәа ирышьҭоуп.

Ԥшьба-ԥшьба абиԥарахьыӡқәа здыруа ҳинформаторцәа дреиуоуп 
Масиԥа1 Биулент. Масиԥа Биулент Аԥсныҟа дхынҳәит, уи иаб Енвер 
ихьӡын, уи иаб Арслан, уи иаб Ҳаџьбат – Аԥснынтәи ицаз дреиуоуп. 
Масиԥацәа Ԥсҳәы иҭыҵыз Маршьанаа рыжәла иатәуп. 

Џыриԥа Омар, уи иаб Џьамалаҭин, уи иаб Осман, уи иаб Маҳҭы – 
Аԥснынтәи иқәҵыз иоуп.

Мамаҭиԥа Зеқьи, уи иаб Раҳим, уи иаб Басиаҭ – Аԥснынтәи ицаз, 
уи иаб Хача – Аԥсны анышә дамадоуп.

Масиԥа Биулент излаҳаиҳәаз ала, 1864 шықәсазы, Аԥснынтәи иан-
хдырҵәа, ԥсҳәаа рыҽшаны амҩа иқәлеит. Шьоукы Аҟәа ала илбааит, 
шьоукы Гәдоуҭа. Изылшоны иҟаз дәымҩала, шьапыла Баҭымынӡа 
ицеит. Абыргцәа, аҳәса, ахәыҷқәа, мшынла Қьефқьен иӡхыҵит. Уа 
ачымазарақәа рылалан, рыбжаҩык нҵәеит. Баҭым ала ицаз Масиԥа 
Ҳаџьбаҭ 63-ҭӡы ԥсҳәаа ицын. Хышықәса Баҭым иԥшны итәан, Ҭы-
рқәтәылаҟа имцаӡакәа, рышьҭахьҟа ихынҳәыр рҭахын, аха иамуит, 
рымҩақәа ркит, ачымазарақәа рылалеит, ирацәаны агәаҟрақәа рхы-
ргеит. 1887 ш. азы, Масиԥа Ҳаџьбаҭ иқыҭауаа иманы амҩа дықәлеит, 
иашьцәа уа иаанхеит, ицартә изыҟамлеит. Сҭамԥыл ианнеи Ҳаџьбаҭ 
аҳәынҭқар иҿы дцан, иуаажәлар рзы анхарҭа ҭыԥ даҳәеит. 

Иахьа Сҭамԥыл иреиӷьу аҭыԥқәа ҳәа иԥхьаӡоу адгьылқәа ирҭеит. 
Аха усҟан уа цәҳәыраны, хаҳәраны иҟан. «Ара ҳтәар ахаҳә ҳфома, 
ҳхы зланыҟәаҳгои?» – ҳәа, иҭахымхаӡеит. – «Уеимда, иахьуҭаху иу-
аҳҭоит», – рҳәан, Диузџьеи Сақариеи адгьылқәа, Аԥсны иахьынхоз 
еиԥшны бнараны иҟан. Арахә-ашәахә рныҟәгараз, амхы, ақәаҵа 
аҟаҵаразы, анхаразы иманшәаланы ибеит. Нас адырра ҟаиҵан, 
аҳәынҭқар иҟынтәи ауаа ааны игәарҭан, урҭ адгьылқәа Ҳаџьбаҭ 
ихьӡала иҟарҵеит. Абас ала, Ҳаџьбаҭ Масиԥа Ԥсҳәынтәи Ҭырқәтәы-
ла ицны ицаз, 63-ҭӡы ԥсҳәаа ааганы абарҭ адгьылқәа рҿы иртәеит, 
ԥсышәалагьы Аԥсара ахьӡны акымкәа-ҩбамкәа ақыҭақәа аԥырҵеит. 
Иҷкәынцәа ақыҭа инахаргыланы, анапынҵақәа рыҭаны, иара Баҭым 
инхаз иашьцәа ааигарц дхынҳәит. Уи ашьҭахь уаҳа рхабар ҟамлаӡеит, 
еицәыӡит.

1 Аҩышьаԥҟарақәа инарықәыршәаны абиԥарахьыӡқәа рҿы аелемент – иԥа 
абхьӡ иацҵаны иҳаҩуеит.

Масиԥа Биулент зыӡбахә ҳаиҳәаз Масиԥа Ҳаџьбаҭ, Биулент иабду 
иаб иакәын. Уи Аԥсны даныҟаз Маршьан Масиԥа Баҭа ҳәа иарҳәон.  
Аҭоурыхтә документқәак рҿы абас аҳәоит: 1860 шықәса, нанҳәам-
зазы, Ԥсҳәы имҩаԥгаз арратә експедициа иалахәын х-нызқьҩык 
рҟынӡа аԥсуа феодалцәа рыла еиҿкааз амилициа. Аубыхцәа, аҳҷыԥ-
саа, аибӷаа ԥсҳәаа ирыцхраарц иааит, аха алҵшәа амоуит. Ԥсҳәаа 
аультиматум рзықәдыргылеит иҭаслымхарц азы. Аӡәырҩы уи иақә-
шаҳаҭымхеит, аиҿахысрагьы ҟалеит. Ари азҵаара аӡбаразы жәлар 
реизара ҟарҵеит. Аҵыхәтәан, Баҭа Масиԥа Маршьан напхгара зиҭоз 
ҭауади-аамсҭеи, егьырҭ аиҳабацәеи еиқәшаҳаҭны, нанҳәа 18 азы, 
ԥсҳәаа «аурыс аҳ инапаҵаҟа аҟаларазы аҭоуба шьҭарҵеит» (AKAK. 
T. XII. Ч.II. С. 861-865). 

Ҳгәанала, абра зыӡбахә ҳәаз Ԥсҳәытәи Баҭеи, Ҭырқәтәылаҟа 
зыуаажәлар ираԥызан ицаз, уа Аԥсара захьӡу ақыҭақәа еиҿызкааз, 
Меқьқье дцаны данаа ашьҭахь Ҳаџьбаҭ1 ҳәа ахьӡ шьҭызхызи аӡә роуп.

Иахьа Ҭырқәтәыла, Диузџьеи Сақариеи аиланхарҭатә ҭыԥқәа рҿы 
ишьҭоуп ԥсҳәаа рқыҭақәа. «Аԥсҳәаа, ма аԥсҳәы жәлара» ҳәа зхы иа-
зызҳәо, Аԥсны иқәӡааз аԥсуа хылҵшьҭрақәа иреиуоуп. Еиҳарак ԥсҳәи 
аҳҷыԥси ҳәа рыхьыӡқәа еидкыланы ирҳәоит, аха «ҳара ҳаҳҷыԥсаӡам, 
ҳаԥсҳәуп» ҳәа зҳәогьы ыҟоуп. 

Ҳаҭҵаарақәа ишаҳдырбо ала, Ҭырқәтәылан аԥсҳәааи2 аҳҷыԥсааи 
рқыҭақәа рыхьӡқәа шамахамзар зегьы Маршьанаа рабиԥарақәеи 
рыжәлахьыӡқәеи ирыдҳәалоуп. Уи оумашәа ибатәӡам, ус иҟоуп 
нхыҵ ашәуаа рҿгьы. Аԥсуа-абаза топонимикаҿ лассы-лассы иаҳԥы-
лоит ажәлахьыӡқәа ақыҭақәа ианрыхьӡыршьало: Лоуқыҭ (Лоу-қыҭ), 
Ҟызмақыҭ (Ҟызма-қыҭ), Ешқыҭ (Еш-қыҭ), Чаҵәқыҭ (Чаҵә-қыҭ), 
Ачаарқыҭ (Чаа-рқыҭ), Лакрыԥшь (Лак-рыԥшь), Жәандрыԥшь (Жәанд-
рыԥшь) уҳәа. 

Аԥсуаа Ҭырқәтәыла ианықәнагала рыдгьылқәа зегьы аԥсуа 
хьыӡқәа рхырҵеит. Аха нас еиуеиԥшым аамҭақәа рзы, еиуеиԥшым 
аҭырқәа хьыӡқәа рыла, изныкымкәан ирыԥсахит, убри азы иаҳԥы-
лоит еилаԥсоу авариантқәа. Иахьа Ҭырқәтәыла ԥсҳәаа ахьынхо 
ақыҭақәа:

Аԥсара // Бе́лиџье // Ҳаџьбаҭ // Аԥсара-Ниуфрен. Ари ақыҭа Ҳаџь-
баҭ Масиԥа Маршьан ишьақәиргылеит.

Ҟазлаҭиқыҭ // Бачкыаҭык. Ари ақыҭа шьақәиргылеит Ҟазлаҭиԥа 
Маршьан.

Аԥсара-Чукурхан // Чукурхан.

1 Ҳаџьбаҭ – «hac» аҳа́џьрацара ажәа аҟынтәи иаауеит. Меқьқье ицан иааз 
ихьыӡ аелемент «hac» ацҵаны ирҳәоит. Убри аҟынтәи Ҳаџь Баҭ(а)ҳәа ихьыӡ 
шьақәгылеит. 

2Аԥсҳәаа // ԥсҳәаа. Ҭырқәтәыла инхо аԥсуаа рыҟны арҭ аҩформакгьы рхы 
иадырхәоит.

Аԥсара // Ҳаџьымбеи // Ниуфрен Ҳаџьымбеи. Ақыҭа шьақәиргы-
леит Кәаӡа Ҳаџьымбеи.

Қәыџьиқыҭ // Беинауҭ // Иениконак // Алҭындере. Акьиазы ақа-
лақь иаҵанакуеит. Араҟа ԥсҳәааи гәыԥааи еилаԥсаны инхоит. Ақыҭа 
шьақәиргылеит Қәыџьиԥа Маршьан.

Ҳиџьаџьбеи // Бычқа // Иешьильиаильа. Гьумҩышьова ақалақь 
иаҵанакуеит. Ақыҭаҿ инхоит ԥсҳәааи аҳҷыԥсааи еилаԥсаны. Ара 
иуԥылоит аԥсуа ҭыԥхьӡқәа Ашоорҳа  – Ашәаа рырѓа1, Ҿаԥхара, Иаҳиа 
икәара, Џьгәоҭан итәы, Алибеи итәы ҳәа.

Аԥсны, Ԥсҳәы адгьылҵакыраҿ Инал-ҟәыба амраҭашәарахь ала, 
Хџьаџь (Инаԥҳа) идәы ҳәа аҭыԥхьыӡ ҳԥылоит (Кәарҷиа 2002: 154). 
Ҭырқәтәылан Ҳиџьаџьбеи иқыҭ ахьӡ уи иадҳәалазаргьы макьана 
иҳаздырам. Дара изларҳәо ала, Ҳиџьаџьбе Қәачиԥа иоуп ишьақә-
зыргылаз ақыҭа. Аха иаҿарӷәӷәаны иаҳҳәартә еиԥш макьана из-
лашьақәҳарӷәӷәаша ҳазхом.

Аԥсара Ҳалылбеи // Ҳалылбеи // Ниуфрен Ҳалылбеи // Аԥса-
ра-Ниуфрен // Аԥсара-Цхьынара. Ақыҭа шьақәиргылеит Барҟаниԥа 
Ҳалылбеи Маршьан. 

Аԥсара // Аиаздаӷы. 
Ҭырқәтәыла ԥсҳәаа рҿы иаҳԥыло ажәлақәа. Урҭ ҳшар ҟалоит 

абас: Аԥсны зынӡа иҟам, ма имаҷны иуԥыло ажәлақәеи абиԥа-
рахьыӡқәеи; аҭыԥхьыӡқәеи ажәлархьыӡқәа ирыдҳәалоу ажәлақәа; 
аҵиаақәеи аԥсаатәқәеи, атотемтә ԥстәқәеи, акульттә маҭәахәқәеи 
ирыдҳәалоу ажәлақәеи абиԥарахьыӡқәеи; асуффикс -ба ала ихыркә-
шоу ажәлақәа; асуффикс -уа ала ихыркәшоу ажәлақәа; асуффикс -ӡе 
ала ихыркәшоу ажәлақәа; асуффикс -иа ала ихыркәшоу ажәлақәа.

Ҭырқәтәыла ԥсҳәаа реиланхарҭақәа рҿы иҟоу, Аԥсны зынӡа 
иҟам ма имаҷны иуԥыло ажәлақәа:

Гырын / Грынаа, Гьечба / Гьечаа, Дыӷә / Дыӷәаа2, Аигба / Иегӡаа, 
Калцба / Калцаа, Хоҷба / Хоҷаа, Шәамаӷь / Шәамаӷьаа, Абашь / 
Абашьаа, Ауыбла / Аублаа, Кәаӡба / Кәаӡаа, Урысба / Урысаа, Ԥсҳәы-
уа / Ԥсҳәыуаа, Аҭрышба / Ҭрышаа, Уаздан / Уазданаа, Цәыжьба 
/ Цәыжьӡаа, Бабалыиа / Бабалыиаа, Бырзыуа / Бырӡыуа3, Мыџь / 
Мыџьаа / Мыҷаа, Абыгба / Быгаа, Бырцкьыл / Бырцкьылаа, Дохма 

1 Ашоорҳа ← Ашәаа рырѓа. Ас еиԥш афарингалтә цыбжьыҟа ѓ аларингалтә 
шьҭыбжьы ҳ ахь ииасыр шауа афактқәа иреиуоуп: Ҭҳагәышь ← Ҭѓагәышь, Ҳа-
мышь ← Ҳамышь, Хышҳа ← Хышәҳа.

2 Дыӷәаа рыжәла ҳԥылоит Ҭырқәтәыла инхо аубыхқәа рыҟны (Чирикба 2015:  
414). Иаҿ.: Ӡыӷәаа.

3 Бырӡыуа / Абарӡыуа, анкьа Ԥақәашь инхон, Ԥсҳәныха иамҵаныҳәон (Инал-ипа. 
Антропонимиа абхазов. 2002. С. 289). В.А. Чрыгба Ҭырқәтәылан дзыҿцәажәаз 
аинформант Ҳаҭиџье Џьанкҩрҭҩнџьҩу лан шьҭрала Бырӡыуа дреиуоуп, Аԥсны 
Ҵабалынтәи иқәҵит. Уи излалҳәаз ала, Бырӡыуа аамсҭа жәлоуп, Ачаа рабиԥа-
рахьыӡқәа иреиуоуп (В. А. Чирикба. Расселение абхазов и абазин в Турции. В кн. 
Джигетский сборник. 2012. С. 63).  

/ Дохмаа, Еқьзеқь / Еқьзеқьаа, Иемына / Иемынаа1, Ламырцәа / Ла-
мырцәаа, Мафиԥа / Мафиԥацәа, Мамаҭиԥы / Мамаҭаа, Са́ҷыниԥа / 
Саҷыниԥацәа, Ҭырқәаа, Ауас / Уасҵаа, Хәацба / Хәацаа, Ҳәпат / Ҳәпа-
таа, Ашәыҟәба / Шәыҟәӡаа, Ԥынҵаҷ / Ԥынҵаҷаа, Урума / Урумалаа, 
Храча / Храҷаа, Ҳәаҭ / Ҳәаҭаа (иҟалап абиԥарахьӡызар). 

Ҭырқәтәыла ԥсҳәаа рҿы иҟоу, Аԥсны зынӡа иҟам, ма имаҷны 
иуԥыло абиԥарахьыӡқәа:

Ҭырқәтәыла инхо аԥсуаа рабиԥарахьыӡқәа ҳара ҳҿы еиԥш, рпо-
зициақәа ԥсыҽымхаӡац макьанагьы. Аҳҷыԥсааи, ԥсҳәааи ишҳәыԥыз 
рыдгьылҵакырақәа рҟынтәи иахьықәырцаз иахҟьаны, ирацәоуп 
Аԥсны инымхаз абиԥарахьыӡқәа, иҟоуп зынӡа иқәӡаазгьы. Абиԥара 
азы дара «аҭ́лаҟәа» рҳәоит. Аҵарауаҩ Чрыгба иааигоит ажәа «аҭлах́әа 
// аҭ́лахәа» – «друг, родственник» ҳәа аҵакы змоу (Чирикба 2012: 92). 
Н. И. Марр ижәар аҿы, ажәла азы – «ара́ҟә, ашьҭра» ҳәа иаирбоит 
(Марр 1926: 70). Иаҿ. ажәаԥҟа «Аԥсуа иракәа дууп». 

Араҟа еиқәаҳаԥхьаӡо абиԥарахьыӡқәа ирыцны иааҳгоит 
ажәлақәагьы:

Масиԥа / Масиԥацәа / Масаа (=Маршьан)
Барҟан / Багырҟаниԥа / Барҟаниԥацәа / Барҟанаа (=Маршьан)
Ҟазлаҭ / Ҟазлаҭиԥа / Ҟазлаҭиԥацәа / Ҟазлаҭаа (=Маршьан)
Бырзыуа / Бырӡыуаа (=Ачба).  Бырӡыуаа Очамчыра араион Ԥақәашь 

ақыҭаҿ инхон, Ԥсҳәныха иамҵаныҳәон (Инал-иԥа 2002: 289) 
Шараҭхәаиԥа / Шараҭхәаиԥацәа / Шараҭхәаа (=Кәыџба)
Патиԥа / Патаа (= Кәыџба)
Џьаӷәриаиԥа / Џьаӷәариаа (=Иашба), (иаҿ. агыршәаҿы «џьоӷор» – 

ала).
Шаҭиԥа / Шаҭиԥацәа / Шаҭаа (=Кәаӡба)
Қьысиԥа / Қьысаа (=Кәаӡба)
Уыбада / Уыбадаиԥацәа / Уабадаа (=Кәаӡба)
Хаԥшьиԥа / Хаԥшьиԥацәа / Хаԥшьаа (=Кәаӡба)
Кәынтышь / Кәынтышьиԥа / Кәынтышьаа (=Кәаӡба)
Пашәиԥа / Пашәиԥацәа / Пашәаа (=Кәаӡба)
Қәач / Қәачиԥацәа / Қәачаа (=ԥсҳәытәи Аӡынаа2). 
Ҭырқәтәылатәи аԥсуаа изларҳәо ала, Аӡынбеи Кәаӡбеи Аӡынеи 

Кәаӡынеи ҳәа, ҩыџьа аишьцәа ирхылҵыз роуп (иҟоуп авариантқәа: 
Џыџыни Кәыџыни / Аџынеи Кәаџынеи) ҳәа.

1  Иемын / Иемына / Иемын-иԥа / Иемынаа – Берзеқьаа рабиԥарахьыӡқәа 
иреиуоуп, иаԥсыуаауп ҳәа рхы рыԥхьаӡоит (Чирикба 2015: В.А. Чирикба Убыхские 
этюды // В кн. Ш. Д. Инал-ипа. Убыхи. Историко-этнографические очерки. 2015. 
С. 456).  

2 Ҭырқәтәыла Ԥсҳәаа рҿадагьы, Аӡынаа ыҟоуп, асаӡқәа, абзыԥқәа, ашәыуаа 
рҟныгьы, абжьыуаа рҿгьы. Урҭ зегьы хаз-хазы иҭаҳамҵаац, акык-ҩбак асаӡ 
Аӡынаа рабиԥарахьыӡқәа аҳарбар ҳҭахуп (Хәыраа, Бираа, Ҟәыдинаҭаа, Асҳа-
ныҟәаа, Ӷьынтоуаа).  

Џьыриԥа / Џыраа (=Ԥсҳәытәи Аӡынаа1). Нхыҵ Ашәыҟа иагаз аба-
зақәа рҿы Џьыриԥа жәлахеит, уи ишьҭнахит Жиров ҳәагьы ажәла 
форма.

Ԥыҭиԥа / Ԥыҭаа (=Ԥсҳәытәи Аӡынба)
Гьылдызиԥа / Гьылдызаа (=Ԥсҳәытәи Аӡынба). 
Аҟәа араион, Аара ҳәа иахьашьҭоу Кьалашәыр аӡнырцә арӷьарахь 

аган Гьалдыз иқьаԥҭа ҳәа ахьыӡ азгәаҭоуп. Иҟалап уигьы, амҳаџьырра 
ҟалаанӡа Аӡынаа рыжәла, Гьалдызаа рабиԥара иатәыз аӡәы иқьаԥҭа 
акәзар (Кәарҷиа: 2002, 155).

Мазаҳиԥа / Мазаҳаа (=Ԥсҳәытәи Аӡынба)
Баҭыриԥа / Баҭыриԥацәа / Баҭыраа (=Ԥсҳәытәи Аӡынба).
Еиқәаҳаԥхьаӡаз Аӡынаа рабиԥарахьыӡқәа рнаҩсангьы, иҟоуп 

Арӡынаа рабиԥара мыхәҭақәа: Махәиԥацәа, Џьаӷәаҭиԥацәа уҳәа 
(Бгажба 1964: 241). 

Ишыжәбо еиԥш, Аӡынбеи Кәаӡбеи еихылҵыз жәлақәоуп, рыжәла 
амҽхак акыр иҭбаауп, аха рыцҳарас иҟалаз, урҭ реиҳараҩык нхоит 
рыԥсадгьыл анҭыҵ. Ҭырқәтәылан Аӡынаа хыԥхьаӡарала иаҳа еиҳауп 
Арӡынаа раасҭа.

Урысиԥа / Урысиԥацәа / Урысаа (=?)
Чымиԥа / Чымиԥацәа / Чымаа (=Қапба)
Цәымҵы / Цәымҵаа (=Қапба)
Бадыҭиԥа / Бадыҭиԥацәа / Бадыҭаа (=Қапба)
Са́ҷыниԥа / Саҷыниԥацәа (=?)
Мафиԥа (=?)
«Маф» аедыгь бызшәа аҟынтәи еиҭаганы ҵакыс иамоуп «имшу, 

счастливый». Инал-иԥа «Мафба» зыжәлоу Тҟәарчал иҟоуп ҳәа аз-
гәаиҭоит (Инал-ипа: 2002, 316). 

Лаԥшьиԥа / Лаԥшьаа (=Ԥлыиа)
Дыӷәиԥа / Дыӷәаа (=?)
Бабалиԥа / Бабалиԥацәа / Бабалаа (=Хьациаа)
Грыниԥа / Грыниԥацәа / Гырынаа (=Магьба)
Албаҭиԥа / Албаҭиԥацәа / Албаҭаа (=Халбад)
Апыгәиԥа / Апыгәиԥацәа / Апыгәаа (=Папба)
Ҳәаҭиԥа / Ҳәаҭаа (=?). 
В. Кәарҷиа «Аԥсны атопонимика» захьӡу ишәҟәаҿы Очамчыра 

араион ашьхақәеи ашьхаҭыԥқәеи рыхьыӡқәа дахьрылацәажәо иаир-
боит «Ҳәаҭ иԥацәа рышәра» – Уаҳәцкьы ашьхараҿ, «Ҳәаҭ раӷдарра» – 
Аҽадара шьхацамҩаҿ (Кәарҷиа 2002: 485).

Мгьалиԥа (=?)
Мамаҭаа / Мамаҭиԥа (=Аӡынаа рыжәла иахырԥхьаӡалоит). Аха 

ааигәа ҳара ҳиҿцәажәон Ҭырқәтәыла Аԥсара ақыҭа иеиуоу Мамаҭиԥа 

1 Ҳара ҳзыҿцәажәоз аинформаторцәа Џьыриԥа Аӡынаа рыжәла иадырҳәалоит. 
Абри иазкны иаку агәаанагара ҳԥылаӡом алитератураҿгьы. Ҳгәанала адиалект
қәа реивгара ауп изыхҟьо.

Зеқьи. Абар уи ииҳәаз: Ҳара ҳахьҭыҵыз Мамзышьхоуп, ҳажәлагьы 
Мамӡаа ҳәа иҟан. Мамзышьхантә Мыӡырхәа ҳааит, уантәи Џьырхәа. 

Ҳабду Хача фҩы-ԥацәа иман, ахҵәара ду аныҟала ҩыџьа ашьха 
ишыҟаз егьырҭ Ҭырқәтәылаҟа иагеит. Аӡәгьы данымхала иҟалазеи 
ҳәа рҩыџьагьы лбааит. Иахьлеиз аурысқәа иаарылашәан, аҩыџьагьы 
Сибраҟа идәықәырҵеит. Аӡәы дыбналан Аԥсныҟа дхынҳәит, егьы 
дыбжьаӡит. Аԥсны инхаз Мамаҭцаа ҳәа ажәла рхырҵеит. Ҭырқәтәыла 
иааз Мамаҭаа. Убас Мамӡаа, Мамаҭаа, Мамаҭцаа ҳәа ҳажәла шахеит. 
Саб иаб Ҭырқәтәыла Аԥсара джуп, Басиаҭ ихьӡын, Басиаҭ иаб Хаҷа 
Аԥсны анышә дамоуп. 

Мамӡ зыжәлоу иахьа Аԥсны инымхаӡеит, ажәлар рҿаԥыц ҳәам
ҭақәа рҿы иаҳԥылоит, Мард-иԥа Мардасоу иан Мамӡаа рыжәла даиу-
ан, Мамӡ ҭыԥҳан ҳәа. Лыжәлантә Цандрыԥшь инхон, насгьы аҩада 
ашьхақәа зегьы дара ирымпыҵакын ҳәа (Зыхәба 2012: 308).  Иара 
убас Мамӡаа ҳәа изышьҭаз аԥсуа хылҵшьҭратә хьӡы, Ҭырқәтәылан 
Мам / Мамз / Мамӡ ҳәа ижәлахьӡны ишаҳԥыло атәы иҳәоит аҵарауаҩ 
Ш. Инал-иԥа (Инал-ипа 2015: 215–216). Аԥсны иахьатәи аамҭазы ари 
ажәлаформа ҳԥылаӡом.

Ҭырқәтәыла ԥсҳәаа рҿы иуԥыло аҭыԥхьыӡқәеи ажәлархьыӡқәа 
ирыдҳәалоу ажәлақәа:

Саӡба (асаӡқәа)
Ԥсҳәыуа (ԥсҳәаа)
Ашәба (ашәуаа)
Ҟарачаа (аҟарачқәа)
Зыхәба (азахәқәа)
Ҭырқәа (аҭырқәцәа)
Тамбиа (тамаа)
Ҩардан (Вардане)
Ашьхарыуа (ашьхарыуаа)
Урымала (аурымқәа)
Шәамаӷь (ашәамахьқәа)
Шәаныуа (ашәанцәа)
Урыс (аурысқәа)
Бырӡыуа (Бырӡышьха)
Мықәба (Мықә)
Лазариа (алазқәа)
Гьечба (Гьечрыԥшь)
Мамӡ (Мамӡырхәа, Мамзышьха) 
Цәыжьӡа (Цәыжьԥсы)
Гәымӡа (Гәыма).
Ҭырқәтәыла ԥсҳәаа рҿы иуԥыло аҵиаақәеи, аԥстәқәеи, 

аԥсаатәқәеи акульттә маҭәахәқәеи ирыдҳәалоу ажәлақәеи 
абиԥарахьыӡқәеи.

19. "Алашара" №4, 2026 ш.

Аԥстәқәеи аԥсаатәқәеи, акульттә маҭәахәқәеи, ма атотемтә 
ԥстәқәеи рыхьӡқәа ирыдҳәалоу ажәлақәа, хылҵшьҭрала архаикатә 
ҟазшьа рымоуп, ижәытәӡатәиуп ҳәа иԥхьаӡоуп.

Кәыџ-ба / Акәыҿба («акәыҿба́» – аҵыс // ақәыџьма), Цәымҵы 
(ацәымҵ), Ашә-ба (ашәҵла), а-Мыҷаа (амҷаҵла), Хәац-ба (ахәац // 
ахәаӡ), Абыг-ба, Бага-ԥшь (абга), Ау-бла, Ла-ԥшь, Ла-цәыш-ба (ала, 
абла), Ла-мырцә-аа (ала), Иаш-ба (аеш), Ажьи-ба (ажьи), Арӡын-ба 
(араӡны), Аӡын-ба (аӡа), Кәаӡ-ба (акәаӡ), Џыр-иԥа (аџыр), Мгьал-иԥа 
(амгьал), Хьацы-иа (ахьацаҵла), Ахәаҷ-ба (ахәаҷа / ахәаџьа), Хра-ҷа 
(ахра, ахаҳә), Апап-ба (апап) …

Ҭырқәтәыла ԥсҳәаа рҿы иуԥыло асуффикс -ба ала ихыркәшоу 
ажәлақәа:

Акалц-ба, Аӡын-ба, Ашә-ба, Ах-ба, Гьеч-ба, Зыхә-ба, Иег-ба, 
Калц-ба, Ԥал-ба, Кәыџ-ба, Кәаӡ-ба, Лацәыш-ба, Ажьи-ба, Аҭрыш-ба, 
Цәыжь-баа, Гәым-ба, Мықә-ба, Смыр-ба, Урыс-ба, Аҩӡ-ба, Абыг-ба, 
Иаш-ба, Қап-ба, Ақаҩ-ба, Аныш-ба, Ҳаг-ба, Ахәаҷ-ба, Ашәыҟә-ба, 
Апап-ба…

Ҭырқәтәыла ԥсҳәаа рҿы иуԥыло асуффикс -уа1 ала ихыркә-
шоу ажәлақәа:

Ҟәыр-уа, Ӷьанты-уа, Бырзы-уа, Гьем-уа, Гогә-уа, Маты-уа, 
Ԥсҳәы-уа… Аҵарауаа ишазгәарҭахьоу еиԥш, аформант -уа, ажәақәа 
«ауаҩы», «ауаа» рҟынтәи иаауеит, аԥсуа жәлақәа злашьақәгылоу 
ижәытәӡоу формантуп ҳәа иԥхьаӡоуп.  Аелемент -уа рыцлар ауеит 
ажәлархьыӡқәагьы (аԥсуа, ашәуа, асаӡуа, ашьхарыуа уҳәа).

Ҭырқәтәыла ԥсҳәаа рҿы иуԥыло асуффикс -ӡа ала ихыркәшоу 
ажәлақәа:

Кәыџ-ӡа, Иег-ӡа, Кәа-ӡа, Цәыжь-ӡа, Гәым-ӡа, Уас-ҵа(ӡ), Шәыҟә-ӡа, 
Мам-ӡа, Амџь-ӡа… 

Асуффиксқәа -ӡа, -ӡаа ажәлахьыӡқәеи абшьҭрахьыӡқәеи ирыц-
ны иаҳԥылоит асаӡқәа, аҳҷыԥсаа, ԥсҳәаа рыҟны. -Ӡа ажәлахьыӡқәа 
ианрыцу «аб иԥа», «ахылҵ» ҳәа аанагоит, -ӡаа иаҳнарбоит арацәа 
хыԥхьаӡара. Аелемент -ӡа ахархәара амоуп ашьхаруааи асаӡқәеи 
рҿы: Кәыжӡа // Кәыжӡаа ҳәа, ашәуаа рҿы -ӡа ацымхәрас -џ цәырҵыр 
алшоит, Кәыџ // Кәыџаа ҳәа. Аҵарауаҩ С. Ионова ишылҳәо ала, афар-
мант -ӡа // -џ аԥсуа-абаза бызшәақәа рыҟны «аԥа», «ахылҵ» аҵакы 
шьҭырхуеит (Ионова 2006: 326). 

Аиҿырԥшразы иааҳгап ажәлаформақәа: Лоу-аӡ (=Лоу-ӡа), Лы-
ӡа, Гәын-ӡ-аа, Ӡа-ӡа, Са-ӡа, Хон-ӡа, Хәын-ӡа, Ҳәын-ҷ(ӡ)а, Хәын-џьа, 
Ӷәын-џь // Ӷәын-џь-иа, Хәын-ӡа-раа, Мхон-џь-иа… Ажәақәа: аҵа – 
аҵыӡ, аӡ-ӡеи – аҵеи – аӡҟы уҳәа, абри аформала ишьақәгылоит ҳәа 
агәаанагара ҳамоуп. Аелеменқәа -ӡеи, -ҵеи еишьашәалоу ракәны 
дрыхәаԥшуеит В. Кәарҷиа (Кварчия 2025: 78). Ақырҭқәа рҿы -ӡе 
зцу ажәлаформақәа маҷымкәа иаҳԥылоит, аха урҭ VIII ашәышықә-

1 Ажәлақәа ирыцло аелемент – уа еиҳа ижәытәуп -ба аасҭа.

са инаркны ауп, рхы иадырхәо ианалагаз (Марр 1938: 54; Кварчия 
2025: 76).

Ҭырқәтәыла ԥсҳәаа рҿы иуԥыло асуффикс -иа ала ихыркә-
шоу ажәлақәа:

Бабалы-иа, Гыбны-иа, Гынды-иа, Гьархьалы-иа, Кәарацхьалы-иа, 
Кәыҵны-иа, Ԥлы-иа, Қәҭалы-иа, Лазары-иа, Салаҟа-иа, Хьацы-иа, 
Ҵабры-иа, Гамсаны-иа, Пасаны-иаа...

Абас иаарԥшуп, Ҭырқәтәыла иҟоу, аԥсҳәы жәлара ҳәа изышьҭоу 
аԥсуа хылҵшьҭрақәа рыжәлаформақәеи рабиԥарахьыӡқәеи. Урҭ 
ретнохьыӡқәа рзыҟазаашьа, аншьҭралатәи абшьҭралатәи ахьыӡқәа 
реиқәырхара уҳәа, иаҳнарбоит рмилаҭтә хдырра макьаназы уақә-
гәыӷыртә ишыҟоу. 

Ауаҩы ижәла мацара акәым, ихьӡ алагьы дызмилаҭу удыруа-
зар ауп. Еиуеиԥшым аамҭақәа рзы, аполитикатә ҭагылазаашьа 
ҳахьыӡқәагьы, ҳажәлақәагьы анырра ӷәӷәа рызнауит. Зны урҭ 
ақьырсианра иаҿыҵганы атәым хьыӡқәа рыла ирыԥсахуан. Аҭырқә
цәа Аԥсны анырра анрымаз амсылман хьыӡқәа аԥыжәара рыман. 
Иҟан аамҭақәа, адгьылхьыӡқәагьы, ажәлахьыӡқәагьы ақырҭуа 
хьыӡқәа рыла ианырыԥсахуаз. Убас ала, ахьыӡқәеи ажәлахьыӡқәеи 
ретнолингвистикатә ҭагылазаашьа лассы-лассы аҽеиҭанакуан. 
Зегьы ибзианы иаҳдыруеит, аԥсуа жәлақәа Кьыхьыриԥа – Бениа, 
Ӡыӷәиԥа – Гагәылиа, Басныкьиԥа – Сиҷинава, Џьыџьиԥа – Қардиа 
уҳәа шышьақәгылаз.

Ишаабо еиԥш, аҭоурых аҿы имҩаԥысуа аиҭакрақәеи, аполити
катә, акультуратә ныррақәеи ӷәӷәала ирыԥсахыр рылшоит ахьыӡқәеи 
ажәлаформақәеи рышьақәгылашьа. 

Ахьӡ ари хьарԥшыга мацарам, ари амилаҭ аелементқәа ируакуп, 
ахдырра, абызшәа иаҟазшьарбагоуп, ажәытә-аҿатә, абзазара иады-
ргоуп. 

Иахьа Аԥсны иқәынхо аурыс, аерман, агыруа, абырзен уҳәа аԥсуа 
хьыӡқәа Ахра, Адгәыр, Асҭамыр, Амра, Хьыбла, Наала ныҟәырго 
ишәаҳахьоума? Мап! Аха ҳара атәым хьыӡқәа ныҟәаҳгоит. 

Аԥсуа хьыӡқәа ҳахдырраҿ аԥсы ахаҳҵар, иахьатәи аамҭа иашьа
шәалоу ахьыӡформа ҿыцқәа рыла еибыҭаны, ирԥшӡаны, ҳҿар 
иргәаԥхартәы иҟаҳҵар – ҳбызшәагьы, ҳахдыррагьы, ҳԥеиԥшгьы 
иазеиӷьхоит.

ФАТИМА ЛАКЫРԤҲА,
Д. И. Гәлиа ихьӡ зху Аԥсуаҭҵааратә институт

Адиалектологиатә лабораториа аусзуҩ 

ҬЫРҚӘТӘЫЛА ИҞОУ ԤСҲӘАА РАЖӘАҲӘАТӘ 
МАТЕРИАЛҚӘА ИРЫЗКНЫ1

Ҭоурыхла Аԥсны ианыҵыз, зџьынџь ԥсадгьыл иадҳәалаӡамкәа 
атәым дгьылқәа рыҟны ахеиқәырхара зылшаз аԥсуа хылҵшьҭрақәа 
знысыз амҩа, рыхдырра, рбызшәа аҭагылазаашьа, рцәажәашьақәа 
уҳәа ирызку изакәызаалакгьы крыҵазкуа материалқәоуп.

Ишаадыруа еиԥш, XIX ашәышықәсазы Аԥсны ианыӡӡааит асаӡ 
хылҵшьҭрақәа, аҳҷыԥсаа, ҵабалаа, гәымаа рӷьырак, ԥсҳәаа… уҳәа 
аԥсуа етногәыԥқәа. Урҭ ртәы зҳәо Аԥсны инхаз рҭыԥхьыӡқәеи, аҭоу
рыхтә хыҵхырҭақәеи, ҳҵарауаа рыҭҵаамҭақәеи роуп. 

Аҵарауаҩ, абызшәадырҩы, ҳнапхгаҩы Е. Қь. Кьылԥҳа ишылҳәа-
лоз еиԥш «Ибыжькаҵәа-быжькаҵәаӡа иаанхеит ҳҭоурых, ҳбызшәа». 
XIX ашәышықәсазы ҳажәлар ирхыргаз Ахҵәара ду ашьҭахь, уи иацыз 
агәаҟрақәеи рнаҩс, нырцәгьы-аарцәгьы ҳшьара ҳзықәымлаӡеит... 
Ицаз аамҭақәа хнырҳәышьа амамкәа ицеит, аамҭа иаццеит Аԥс-
ны анҭыҵ инхоз ажәаҳәаҩцәа дуқәа, ахатәрақәа иҳазрымымхыз, 
ҳазхьымӡаз ҳҭоурых аҟәырҷахақәа, ҳаԥсшәа ссир.

Аԥсуаҭҵаараҟны аԥсуа хылҵшьҭрақәа ирзааҭгылахьеит аԥсуа 
ҵарауаа аӡәырҩы: Хә. С. Бӷажәба, Шь. Д. Инал-иԥа, Қь. В. Ломҭаҭиӡе, 
Е. Қь. Кьылԥҳа, В. А. Чрыгба, И. Гә. Аргәын, А. О. Ачԥҳа уҳәа уб. иҵ.

Аԥсуаҭҵаараҟны раԥхьаӡа аԥсуа хылҵшьҭрақәа инарҭбааны 
дырзааҭгылеит аҵарауаҩ нага Хә. С. Бӷажәба «Об абхазских пле-
менах и диалектах» захьӡыз иусумҭа аҟны (Бгажба 1987: 112–128). 
Иҳаҩсыз ашәышықәса 40-60-тәи ашықәсқәа рзы Нхыҵ Кавказ инхо 
аԥсуа хылҵшьҭрақәа: ҭаԥанҭаа, ашьхарыуаа рбызшәа иазкны амо-
нографиақәа аԥылҵеит Қь. В. Ломҭаҭиӡе (Ломтатидзе 1944, 1954; 
Ломҭаҭиӡе 2011). 

80-тәи ашықәсқәа рзын Аԥсны иқәҵыз, Баҭым акәшамыкәша ин-
хаз асаӡқәеи ҭҳәыбынааи рбызшәа аҭҵаара далагеит, урҭ рбызшәатә 
материалқәа рыла акандидаттә диссертациа лыхьчеит абызшәа
ҭҵааҩы Е. Қь. Кьылба. 1983 шықәсазы иҭыҵит Баҭым акәшамыкәша 
инхо аԥсуаа ирызку «Особенности речи батумских абхазов» захьӡу 
аусумҭа (Килба 1983).

Маҷ-маҷ, ицәырҵуа иалагеит Аԥсны анҭыҵ иҟоу аԥсуаа ирыз-
ку аҭҵаамҭақәеи аматериалқәеи. Асаӡқәа ирызкны амонографиа 
ҭижьит аҵарауаҩ нага Шь. Д. Инал-иԥа (Инал-ипа 1995 (2014)).

1 Ажәахә ҟаҵан жәабран 24–27, 2026 шықәсазы, Д. И. Гәлиа ихьӡ зху Аԥсуаҭҵаа
ратә институт аҿы имҩаԥысыз М. М. Гәынба диижьҭеи 100 ш. аҵра иазку, 70-тәи 
аихшьала-ҭҵаарадырратә сессиаҿы. 

Ҭырқәтәыла зҽеидкыланы инхаз, ахеиқәырхара зылшаз аԥсуа 
етногәыԥ асаӡ бызшәа иазкуп абызшәадырҩы В. А. Чрыгба иҭҵаамҭа 
(Чирикба 2014). Асаӡқәа ирызку иҭҵааратә усумҭа анылеит, хыхь 
иарбоу Ш. Д. Инал-иԥа ишәҟәы «Садзы» (Инал-ипа 1995 (2014)).

Иара убасгьы, аҵарауаҩ В. А. Чрыгба дазааҭгылахьеит Аԥсны 
анҭыҵ инхо реиланхарҭақәа, урҭ рбызшәа, рцәажәашьақәа (Чирикба 
2012; 2014; 2015; 2022; 2023).

Аԥсны анҭыҵ инхо аҳҷыԥсааи асаӡқәеи ирызкуп абызшәаҭҵааҩы 
А. О. Ачԥҳа лусумҭақәа («Аҳҷыԥсаа саӡқәоума?»). (Ачба 2010, 2013, 
2016). Иахьа аԥсшәа ахьҭымыҩуа Дал, Ҵабал ҭоурыхла иҭанхоз аԥ-
суаа ирызкуп И. Гә. Аргәын иусумҭа «Дал. Ҵабал. Ажәытәи аҿатәи. 
Аҭоурых-етнологиатә ҭҵаара» (Аргәын 2011). Убас Аԥсны анҭыҵ 
иҟоу аԥсуаа ирызку аҭҵааратә усурақәеи аусумҭақәеи аԥсуаҭҵаа-
раҟны имаҷымкәа ицәырҵит. Аха макьанагьы ҳҭоурых адаҟьақәа 
иаартым, инагӡаны иҭҵаам, иҳәам, аамҭа иаҵәахыз, ицәыргам даара 
ирацәаӡоуп. 

Ԥсҳәаа ирызку еиуеиԥшым аматериалқәеи аҭоурыхтә документ
қәеи ирзааҭгылахьеит аҵарауаа Гь. А. Ӡиӡариа, Ш. Д. Инал-иԥа, 
Т. А. Ачыгәба, Г. З. Анчабаӡе, Л. И. Ҵәыџьба, Р. Х. Агәажәба уҳәа уб. иҵ.

Аамҭақәак рзын Кавказ ашьхеибаркыра иқәынхоз, ажәытә ахыҵы-
рҭа мҩахәасҭақәа зымпыҵакны иҟаз, Ԥсҳәы акәшамыкәша иҭанхоз 
«ԥсҳәаа» ҳәа зхы иазызҳәоз аԥсуа етногәыԥ ирызку иахьа аҭоурых 
аҟны иаадыруа рацәаӡам. 

Зышьҭаҭыԥ Аԥсны, Ԥсҳәы аҵакырадгьыл ианхалаз ԥсҳәаа ирызку 
ихаҭәаау адыррақәеи аматериалқәеи ыҟам, иахьагьы иҭырҳәцааны 
иҭҵаам Ԥсҳәы ажәытә-аҿатә.

Ԥсҳәы, ԥсҳәаа рыӡбахә иазку раԥхьатәи адыррақәа ҳԥылоит аҭы-
рқәа ныҟәаҩы Евлиа Челеби 1642 шықәсазы иҭыҵыз ишәҟәы аҟны. 
(«Книга путешествий (Сейахатнаме) Земли Закавказья и сопредель-
ных областей Малой Азии и Ирана.) Уи азкын Евлиа Челеби Амшын 
еиқәа агаҿа иаваз аҵакыра дгьылқәа рахь мшынла иныҟәарақәа. 

Ари ашәҟәы ахԥатәи ахы «Путь по побережью Черного моря от 
Трабзона на Анапу. Описание абхазских племен» аҟны иаҳәоит: 
«Племя пушерхи. Находится вблизи мегрелов. Семь тысяч непокор-
ных людей. Имеют бея. Племя ах-чепси. У них тоже есть бей. Народу 
десять тысяч».

Ашәҟәы аиҭагақәеи иара аматериал ахаҭа арбареи рҟны иамоу 
агхақәа ртәы азгәарҭахьеит, иагьа ус акәзаргьы, аҭырқәа ныҟәаҩы 
абаза абшьҭрақәа ҳәа еиқәиԥхьаӡо ирылоуп «пшерхы» ҳәа иазгәеиҭаз 
аихылҵшьҭра, быжь-нызқьҩык ыҟоуп, «абеи», «аҳ» дрымоуп, уаа 
гәымшәақәоуп ҳәа дрыхцәажәоит ԥсҳәаа. Иара уа иаликааит «аҳ-
чыпсы» аихылҵшьҭрагьы. Урҭгьы жәа-нызқьҩык аирбеит. Абасала, 
ԥсҳәааи аҳҷыԥсааи уи аамҭазы, зхыԥхьаӡара маҷмыз ашьхеибар-
кыра иқәынхоз уаа ӷәӷәақәаны дрыхцәажәоит. Евлиа Челеби арҭ 
ианҵамҭақәа, ԥсҳәаа рыӡбахә зҳәо раԥхьатәи хыҵхырҭоуп.

Анаҩстәи аматериалқәа уажәшьҭа XIX ашәышықәса иадҳәа-
лоуп. Усҟан, Ахҵәара ду аамҭазы аурыс архәҭақәа имҩаԥыргоз 
аибашьрақәа реиҿкааразы рҽазыршәон аинформациа аидкылара, 
иаԥырҵон аԥшыхәратә гәыԥқәа. Рхыԥхьаӡара маҷым арратә на-
пынҵақәа ирыдҳәалоу арҭ аԥшыхәцәа еиқәдыршәаз анацҳамҭақәа 
(Торнау 2010). Урҭ уи аамҭазтәи Аԥсны, Ԥсҳәы иҟаз аҭагылазаашьа, 
имҩаԥысуаз ахҭысқәа ртәы аҳәоит. 2019 шықәсазы иҭыҵит аҭоу-
рыхҭҵааҩ, архивҭҵааҩ Л. И. Ҵәыџьба еиқәлыршәаз «Западный Кав-
каз в первой половине XIX века: по материалам Ф. Я. Лисовского и 
В. Л. Чуркина. Сборник архивных документов» захьӡу Аԥсны иадҳәа-
лоу архивтә документқәеи анашьҭымҭақәеи реизга (Сб.арх.д.: 2019)1.

Ахҵәара ҟалаанӡатәи ԥсҳәаа рыбзазаашьа, рҭагылазаашьа атәы 
ҳарҳәоит аныҟәаҩцәеи аԥшыхәцәеи ранҵамҭақәеи, разгәаҭақәаки, 
рынашьҭымҭақәеи. Аха урҭ иҳарҭо, ихадырҭәаауа адыррақәа рацәам. 
Еилкаауп, ҳҭоурыхтә материалқәа адунеи иԥсаҟьаны иалаԥсоуп, ҳара 
ҳажәлар раӷьырак адунеи ишалаԥсоу иеиԥш…

Аурыс ԥшыхәҩы Ф. И. Лисовски иархив аҟны ишьҭоу инашьҭымҭа 
документқәа изларҳәо ала, иара убас, Т. Ш. Гыцба иматериалқәа 
рыла, Ԥсҳәы аҵакыраҟны жәа-қыҭак ыҟан: Амзныха, Мукураза, 
Рашрҩа, Раԥырбаа, Аеҵәлаа, Ачаа (Ачагәаҩа), Адумпеирха, Ӡыдә-
ны, Аӷдара, Аҳәарбжьара, Ҭамагәы, Бахәрыԥшь, Рӷза, Лакызырҭа, 
Ԥсиҵа, Иашрипш, Аӷәраԥсҭа уб. иҵ. (Гыцба 2002: 125–129, 187–192; 
Сб.арх.д. 2019).

Аҭоурыхҭҵааҩ Гь. А. Ӡиӡариа ифундаменталтә монографиа 
«Махаджирство и проблемы истории Абхазии XIX столетия» аҟны 
ишазгәеиҭаз ала, ихырҵәаз ԥсҳәааи аибааи 107 ҭаацәара ыҟан, 
хыԥхьаӡарала 844-ҩык ауааԥсыра 1864 шықәсазы иахыган Нхыҵҟа, 
Ашәтәылаҟа, ашьхарыуаа рахь, иахьагьы урҭ ирдыруеит иахьҭыҵыз 
аҭыԥхьыӡқәа (Дзидзария 1982: 194–195). «Всё население указанного 
района вынуждено было спуститься к морскому берегу для отправ-
ления в Турцию, за исключением 107 семейств псхувцев, изъявив-
ших желание переселиться на Северный Кавказ» (Дзидзария 1982: 
194–195).

Хыхь зыӡбахә ҳәоу архивтә документқәа реизгаҟны иаагоуп 
аинрал-маиор М.М. Ольшевски аинрал-леитеант  Н. Н. Раевски иахь 
инаишьҭыз арапорт (№ 21 лаҵарамза 15, 1840 ш.).

Ари анашьҭымҭа иаҳәоит: «По предписанию господина начальника 
штаба временно командовавший вверенным мне отделением подпол-
ковник Козловский собрал об обществе Псху нижеследующия сведения: 
Общество Псху имеет более 300 дворов и, при напряжении сил, может 
выставить до 600 человек вооруженных. Соседние их жители Аибга и 
Ахчипсу, имеющие до 600 дворов, могут поспеть на помощь в два дня, 
а через три дня могут придти и убыхи. Три дороги из Абхазии ведут в 

1 Сб.арх.д. – анаҩс ари аусумҭа иааркьаҿны абас иарбоуп.

Псху: первая — из Бамбор чрез деревню Друпши1; вторая — из Бамбор же 
чрез деревню Ачандар, и третья — из Сухума чрез деревню Гумы. Первая 
зимою непроходима, но летом удобна для прохода горной артиллерии 
и не представляет псхувцам мест для упорной обороны. Последние две 
дороги проходимы во всякое время года, но горную артиллерию должно 
возить на вьюках и есть места, удобные для упорной защиты». (Сб.
арх.д.: 54)

Адокумент аҟны ишарбо ала, уи аамҭазы, Ԥсҳәы иаҵанакуа аила-
заара шьақәгылан 300 ҭӡы рыла, зныкҟьара 600-ҩык рҟынӡа еиқәных 
иҟоу аибашьцәа ыҟан. Ԥсҳәыҟа изланеиша амҩақәа ҳәа иазгәаҭоуп: 
акы – Бамборантәи, Дәрыԥшь ақыҭа иалсны ицо; аҩбатәи – Бамбо-
рантәи, Аҷандарала; ахԥатәи – Аҟәантәи, Гәыма ақыҭа иналсны (Сб.
арх.д.: 54).

Ахҵәара ду аамҭазы, Ԥсҳәы акәшамыкәша инхоз, иахырцаз рахьтә 
иҟоуп, агаҿахь излалбаауаз абарҭ амҩақәа ирыԥныз ақыҭақәеи аи-
ланхарҭақәеи рҟны зҽыԥхьазкыз, ахҵәара иацәынхаз аҭаацәарақәа, 
ажәлашьҭрақәа. Зхылҵшьҭрақәа Ԥсҳәы иҭыҵыз рахьтә иахьа изды-
руагьы ыҟоуп рхатә ҭоурыхқәа. 

Убас, 1970 ш. иҭыҵыз «Маадан Сақаниа иҳәамҭақәа» захьӡу ашә
ҟәы аҟны (аиқәыршәаҩ К. С. Шьаҟрыл.) ишарбоу ала, ажәаҳәаҩ ҟаза 
Маадан Сақаниа Аҷандара ақыҭан диит, асовет аамҭа анааи нхара ҳәа 
Дәрыԥшьҟа инеиз дреиуоуп. Иара шьҭрала Ԥсҳәы иқәҵыз дышреи
уоу азгәаиҭоит.

Еиуеиԥшым аамҭақәа рзы аԥсуа қыҭақәа реилазаашьақәа рҽы-
рыԥсахуан. Аамҭа-аамҭала аҽаԥсахыр алшон ақыҭақәа рҳәаақәагьы, 
рҭыԥхьыӡқәагьы. Уи аҭоурыхтә хҭысқәа ирыдҳәалазар ҟалон, ма даҽа 
ҭагылазаашьақәак ирыхҟьон. 

Ҳәарада, абызшәа аҵакырадгьылгьы аҽеиҭанакуан. Ас еиԥш апро-
цессқәа ԥсабарала имҩаԥысуаз процессқәан. Ажәларқәа рҭыԥеи
ҭакрақәа, уи иадҳәалоу аҽеиҭакрақәа машәырны иҟаломызт, уи 
ахатәы закәанеиуаршәарақәа аман. Иҟан атәыла аҩнуҵҟа имҩаԥысу-
аз, анс акә, арс акә амзызқәа ирыхҟьаны ҩнуҵҟалатәи амиграциатә 
процессқәагьы. Иҟалар алшон, абиԥарак ма жәлашьҭрак (аӡәык-
ҩыџьак рымацара акәымкәа) даҽа ҵакырадгьылк ахь рахыҵрагьы. 
Арҭқәа ажәытәӡаахыс ус иаԥын, уи асистема иахәҭакын.

Иаҳҳәап, Арӡынаа рыжәлантәқәа, урҭ реихылҵшьҭрақәеи рҭыԥеи
ҭакрақәеи ирызкуп Арӡынба Д. Т. ижәла аҭоурых иазку ашәҟәы «Из 
истории фамилий Ардзинба-Адзинба-Квадзба» (Ардзинба 2016). 
Ари ашәҟәы аҟны автор ажәаҳәаҩцәа рыҿцәажәарақәеи адоку-
ментқәеи ихы иархәаны, ижәла Ԥсҳәы ишҭыҵыз шьақәырӷәӷәо, 
реихылҵшьҭрақәа дрыхцәажәоит. Иахьа ус имаҷҩымкәаны, шьҭрала 
Ԥсҳәы иҭыҵыз ажәлақәа еилкаауп. 

1 Друпши – Дәрыԥшь ауп.	

Ус, имаҷҩымкәа Ԥсҳәы «ҳабацәа ҭыҵит, аха нхара ҳәа ҳааит» 
зҳәо ыҟоуп. Архивтә материалқәагьы уи дырҵабыргуеит. Иаҳҳәап, 
Кьылаа, Ҭаркьылаа Ԥсҳәы иҭыҵит, рыхәҭак Анхәа инхеит, уантәи 
нхара Дәрыԥшьҟа инеит. 

Ш. Д. Инал-иԥа иусумҭа «Аԥсуаа рантропонимиа» захьӡу аҟны 
иааигоит, ҿырԥштәык аҳасабала, Ҭаркьылааи Кәарцхьиааи нхара 
Дәрыԥшьҟа рнеира иазку аматериалқәа. Ҭаркьылаа Анхәантә инеит 
(Инал-ипа 2002: 181), Кәарцхьиаа Самырзаҟанынтәи. Ишаабо ала, 
зыӡбахә ҳамоу ԥсҳәаа рҭыԥеиҭаҵрақәеи, урҭ зламҩасуаз рымҩақәа, 
инхоз рыжәлашьҭрақәеи ирызку аматериалқәа аинтерес рымоуп.

Аҵарауаҩ В. А. Чрыгба ишазгәеҭо ала, ихырҵәаз ԥсҳәаа рхыԥ
хьаӡара 5040-ҩык ыҟан (Чирикба 2022: 206–209).

Даҽа материалқәак рҟны 600-ҭӡы раҟара нхон ҳәа азгәаҭоуп. (По-
ловинкин 2004: 324–335).

Ари ашәҟәы аҟны инарҭбааны автор дазааҭгылоит Ԥсҳәы иҭанхоз 
аԥсуаа рхырҵәара ашьҭахь арахь нхара иаагаз аҿыцнхацәа еиҿы-
ркааз рынхарҭақәа, урҭ рыбзазаашьа атәы (абырзен еиланхарҭа 
Маринское уҳәа).

1931 шықәсазы иҭыҵыз даҽа усумҭак аҟны ишаҳәо ала, 1864 
шықәса ашьҭахь ԥсҳәаа иаанхаз, хәыҷи-дуи 3600-ҩык ыҟан, «…да 
четыре тысячи соседей – ачипсхусцев.» (Половнев 1931: 23).

«Загадки Псху» ахьӡны, 2017 шықәсазы иҭыҵит А. В. Бобров 
Ԥсҳәы иазку иҭоурыхтә очерк. Автор уаҟа дазааҭгылоит Ԥсҳәи Ҵа-
бали еимаздоз амҩахәасҭақәеи ашьхамҩақәеи: «Войска двигались 
по долине р. Сечха и Абгалахвара. Тропа эта, известная у жителей 
«воровской», соединяла Псху с Цебельдой» (Бобров 2017: 289). 

Ԥсҳәы иазку аматериалқәа ирызкны 2022 шықәсазы иҭыҵит, 
занааҭла аҭоурых иадҳәалам, аха ари атема иазкны ашәҟәы бзиа 
ҭзыжьыз Д. Т. Арӡынба. Ашәҟәы иацуп даара хшыҩзышьҭра зуҭаша 
архивтә материалқәа маҷымкәаны (Ардзинба 2022). Убас Ԥсҳәы 
аҭоурых иазкуп М. К. Хотелашвили-Инал-иԥа лусумҭа «Псху – «стра-
на в стране» (М. К. Хотелашвили-Инал-Ипа 2019: 251–286).

Аԥсуа фольклор анҵамҭақәа рҟны иаҳԥылоит Ԥсҳәы, ԥсҳәаа иры-
дҳәалоу аматериалқәагьы. Иаҳҳәозар, хыхь зыӡбахә сҳәаз ажәаҳәаҩ 
ҟаза «Маадан Сақаниа иҳәамҭақәа» аизга иалоуп Маадан Сақаниа 
иҳәамҭа «Џыраа рҭоурых». Иҳәамҭақәа ирылоуп аҭоурых-фырхаҵа-
ратә ашәақәа. Урҭ рыхәҭак изызку ажәытә Ԥсҳәы инхоз ирыдҳәалоу 
ахҭысқәа роуп. Џыриԥа Данаҟаи, Џыриԥа Кьамышә, Лаԥшьиԥа, Ада-
гәаиԥа Зақьариа, Акәыниԥа Мамсыр, Агәыӡба Смаил, Арадызбақәа, 
Габахәаиԥа Ҳауида, Цыба Дамеи «дынхаҩын, Ԥсҳәы дынхон» уҳәа 
аҭоурыхтә хаҿсахьақәеи ажәлақәеи ҳԥылоит, иахьа Аԥсны иуԥым-
ло, ма имаҷӡаны иаадыруа ажәлақәеи абшьҭрақәеи рыӡбахә иҳәоит 
(Сақаниа 1970).

Ԥсҳәы аԥсуаа анҭанхоз иреиҳабацәаны ирыман хҩык: Аԥсҳауа 
Џьанҭым, Аҳәба Кьагәа, Аҭамаба Уада ҳәа азгәеиҭоит ажәабжьҳәаҩ. 

20. "Алашара" №4, 2026 ш.

Ас еиԥш иҟоу афольклортә материалқәа ҳԥылоит, хазы, ԥсҳәаа ирыз
ку аматериалқәа ҳәа еидкыланы иҟамзаргьы. Ҳәарада, арҭ адәнытә 
материалқәеи анҵамҭақәеи, хымԥада, уи аамҭа ишрыднаҵоз еиԥш, 
ариашарақәа, арҽеирақәа, алитературатә нормақәа ирықәшәо, аин-
формациагьы асовет идеологиа ианаало акәын ишышьақәдыргылоз. 
Уи еснагь аҵабырг иақәымшәаргьы ауеит, аха усгьы цхыраагӡатә 
материалқәоуп.

Иахьа ҳаԥсуа ҭоурых аҟны, ҳауаажәлар рҭоурых аҟны Ԥсҳәы, 
уи иадҳәалоу адыррақәа, аныҳәарақәа ирызхьаԥшуа иалагеит. 
Ажәлашьҭрақәа, аижәлантәқәа имҩаԥыргоит аныҳәарақәа маҷым-
кәаны. «Ԥсҳәынтә иааит ҳабдуцәа», «Ҳара ажәытә Ԥсҳәы ҳаиуан» 
зҳәо, иахьа аӡбахә цәырызго, зҭоурыхтә хылҵшьҭрақәа ирызхьаԥш
уагьы маҷҩым. Урҭ адыррақәа даара имаҷуп, архивтә хыҵхырҭақәа 
рыҟнытә ашәҟәқәа, аусумҭақәа ирну аматериал ыҟоуп, афольклортә 
ҳәамҭақәа рҟны иаҳԥылоит, ажәытә џьара ак инықәырԥшшәа 
ираҳахьаны еимданы иааргаз ҳәамҭақәак, гәалашәарақәак еиқәхеит. 
Урҭ роуп ахыҵхырҭақәагьы. Аха ихарҭәааны, анкьаӡа зны, Кавказ 
ашьхеибаркыра ахыҵырҭақәа иреиуаз, раԥхьатәи ауаҩы игылар
ҭақәа, иҳаԥнхарҭақәа, ашьхацамҩақәа уҳәа, астратегиатә ҭыԥ ӷәӷәа 
аанызкылоз, аԥшыхәыҩцәаҵәҟьа аламала иахьзымнеиуаз, аӡә дры-
лакьакьар зымуаз ԥсҳәаа гәымшәақәа рхаҿсахьа хаҭәааны иҳамам, 
иҳамам урҭ ирызку ихаҭәаау, аҭоурых-етнографиатә материалқәа 
шьаҭас измоу аҭҵаамҭақәагьы.

Ишаабо еиԥш, Ԥсҳәы иазку, уи акәшамыкәша инхоз, рымҩа-
царҭақәа, реимадарақәа, егьырҭ аԥсуа етногәыԥқәеи дареи реи-
зыҟазаашьа уҳәа астаратегиатә ҵакы змаз, иӷәӷәаз еихылҵшьҭраны 
рыӡбахә ыҟоуп. 

Зеиԥшла иахьагьы еилкаам инагӡаны ԥсҳәаа рҭоурых, рыжәла
шьҭрақәа, рҭыӡҭыԥхьыӡқәа…

Ахҵәара иахҟьаны рыбжаҩык Аԥсны анҭыҵ, Ҭырқәтәылаҟа иа
геит, реиҳараҩыкгьы Нхыҵҟа, рыхәҭакгьы амшын ихыӡлеит.

Нхыҵҟа ицаз, ашьхара иқәынхоз аԥсуа хылҵшьҭрақәа, ашьхары-
уаа ирылоуп Ԥсҳәы иҭыҵыз аԥсуаа. 

Аԥснынтәи, ахҵәара ду аан ԥсҳәаа раӷьыракгьы Османтәи аим-
периа иаҵанакуаз аҵакырадгьылқәа рахь ихҵәеит. Урҭ ахәҭак 
аҳҷыԥсаа ирыццеит, уаҟагьы, излаадыруа ала, хадаратәла, аҳҷыԥсаа 
ирыланхеит, урҭ рыҽрыдыркылеит.

Ҭырқәтәылаҟа ихҵәаз ԥсҳәаа рынхарҭақәа азгәаҭо, абызшәа-
дырҩы Чрыгба В. А. иаликаауеит рхазы «ԥсҳәы-аҳҷыԥсы» ҳәа рхы 
ишазырҳәо.

Еиҳараҩыкгьы, уажәшьҭа «аҳҷыԥсуп» рҳәоит, ԥсҳәытәуп ҳәагьы 
налыркаауеит.

Аԥсны анҭыҵ инхо аԥсуаа ражәаҳәатә материалқәа реизгареи 
аус рыдулареи ҳазлаҿу ала, Ҭырқәтәыла иҟоу аԥсуаа ражәаҳәатә 

материалқәа гәыԥ-гәыԥны еихаҳшеит, дара рыҩнуҵҟатә реихша-
рақәа инарықәыршәаны. Аус адулан ихҳаркәшеит «Ҭырқәтәыла 
иҟоу абзыԥқәа рҳәамҭақәа» (2021). Ашәҟәы иагәылоуп 85 нҵамҭа; 
«Ҭырқәтәыла иҟоу аҳҷыԥсаа рҳәамҭақәа» (2024). Ашәҟәы иагәылоуп 
175 нҵамҭа.

Хазы хәҭаны иҟалеит Ҭырқәтәыла иҟоу ԥсҳәаа ражәаҳәатә нҵам
ҭақәа. Аус рыдулоуп анҵамҭақәа 73 ыҟоуп. Ажәаҳәаҩцәа – 19-ҩык.

Ара иҟоуп 1977 шықәсазы Ҭырқәтәылантәи Аԥсныҟа иааз агәыԥ 
иалаз А́екԥҳа Йыльҳа́н иажәаҳәатә нҵамҭа. Иҭалҩит, акьыԥхь иаз-
лырхиеит Кьылԥҳа Емма. Ари зааӡатәи анҵамҭақәа иреиуоуп. 

Заатәи анҵамҭақәа иреиуоуп 1990 шықәсазы, Ҭырқәтәыла, Ачԥҳа 
Алина ианылҵаз атекстқәа.

Ара иҟоуп Аԥсуа телехәаԥшра адырраҭарақәа рыҟнытә амате
риалқәа, иаагозар, Ашәԥҳа Сырма лдырраҭарақәа рыҟнытә.

Ажәаҳәатә нҵамҭақәа ирылоуп аинтернет саитқәеи асоциалтә 
ҳақәеи рыҟнытә иаагоу аудио, видео материалқәа. Урҭ хҩылааны 
аус рыдааулеит. Урҭ иреиуоуп Анил Храҷа асоциалтә ҳа иҭаигалаз 
Кәыџба Ҳиқьмеҭ иажәаҳәатә материал, Ахәаҷба Ирфан иара абри 
ажәаҳәаҩ иҟынтә анҵамҭа ҭаигалеит. 

Иҟоуп Аԥсны, ҳара ианаҳҵаз анҵамҭақәагьы, иаҳҳәап, Лаԥшьиԥа 
Шьемсеҭин иажәаҳәатә материал. Убас, ҳхы иаҳархәеит Габниаԥҳа 
Циреи Џьапуаԥҳа Шьазинеи Ҭырқәтәыла ианырҵаз Хәацԥҳа Феқьра 
лыҿцәажәара авидеонҵамҭа. 

Агәмаа Нежьдеҭ асоциалтә ҳақәа ирҭаигалоит Ҭырқәтәыла инхо 
аԥсуаа рыҿцәажәарақәа, авидеонҵамҭақәа. Урҭ ирылоуп хыхь зыӡ-
бахә сҳәаз ажәаҳәаҩ Хәацԥҳа Феқьра лыҿцәажәара. 

Аматериал аӷьырак Ачԥҳа Алина лархив аҟнытә иаагоу аудио
нҵамҭақәа роуп. Шамахамзар, ҳажәаҳәаҩцәа реиҳараӡак, зықәра 
маҷым, збызшәагьы бзиоу ауаа роуп. Ҳәарада, ари афакторгьы 
аныԥшуеит абызшәатә материал. Анҵамҭақәа ирыцуп азгәаҭақәеи 
азхьарԥшқәеи.

Хыхь ишазгәаҳҭахьоу еиԥш, 2024 шықәсазы иҭыҵит «Ҭырқәтәы-
ла иҟоу аҳҷыԥсаа рҳәамҭақәа» захьӡу ашәҟәы. Ҭырқәтәыла инхо 
ԥсҳәааи аҳҷыԥсааи, уа, Ҭырқәтәыла, ҵакырадгьылк аҟны еицын-
хеит, рцәажәашьагьы хаз ҷыдарақәак аманы иалкааӡам. Зеиԥшла 
аҳҷыԥсаа рцәажәашьа аҷыдарақәа дара ражәаҳәатә нҵамҭақәа рҟны 
иалкаауп, иарбоуп анҵамҭақәа ирыцу азхьарԥшқәеи азгәаҭақәеи 
рыҟны (Ачԥҳа, Лакырԥҳа 2024). Убасгьы, ашәҟәы иагәылоуп урҭ ама-
териалқәа шьаҭас измоу аҳҷыԥсаа рцәажәашьа аҷыдарақәак ирызку 
астатиа (Лакырԥҳа 2024: 64–80). 

Арҭ ажәаҳәатә материалқәа ирныԥшуеит ажәаҳәаҩцәа ираҳахьоу, 
ирдыруа ажәабжьқәа, ахҭысқәа, аҳәамҭақәа, аҭоурыхқәа, ажәытә-
аҿатә, рдунеихәаԥшышьа, рыгәҭыхажәақәа…

Урҭ, ҳәарада, асубиективтә ҟазшьа рымазар алшоит, еснагь аҵа

бырг азаамырԥшыр ҟалоит. Аха ҳажәлар рҭоурых, рбызшәа аазырԥ-
шуа материалқәоуп.

Хықәкы хадас иҳамоу, иахьа ҳнапаҟны иҳамоу ажәаҳәатә нҵам
ҭақәа ҳусуратә принцип инақәыршәаны аус адулара, ажәаҳәа аҷы-
дарақәа иахьынӡазалшо еиқәырханы аизгара, аҭыжьра. Избанзар, 
ҳазҭагылоу иҭышәынтәалам, иццакны имҩаԥысуа ахҭысқәа, адунеи 
аиҿкаара, ауаажәлар, амилаҭқәа, ажәларқәа, шьаҭанкыла ршьара 
иқәнарҟьоит. Адунеи аҟны аҭынчреи аҭышәынтәалареи раамҭақәа 
ыҟаӡам, иара усгьы иҟаӡамызт. Аурбанизациа, аҿыц хәыцшьақәа, 
аҿыц аамҭа иарццакуеит ԥсабарала имҩасуа апроцессқәагьы.

Излаабо ала, иахьа макьаназы, шьҭа акырӡа имариамзаргьы, иал-
шоит Аԥсны анҭыҵ инхо аԥсуаа ражәаҳәатә материалқәа аизгара. 
Зыԥсы ҭоу рбызшәа анҵара, нас уи хьшәахоит. Ҳәарада, адунеи 
иԥсаҟьаны иалоуп ҳҭоурых атәы зҳәо аартрақәа маҷымкәаны, урҭ 
архивқәеи, аҭҵааратә усбарҭақәеи рҟны иҟоу аматериалқәагьы 
мышкызны зхы иазырхәаша ҟалап. Урҭ еиқәхаз аматериалқәа рыла 
аҭҵаарақәа мҩаԥыргалашт.

Аха макьана зыԥсы ҭоу аматериалқәа ранҵара, реиқәырхара иахьа 
даараӡа актуалра амоуп, уи азы агәцаракрагьы ыҟазароуп!

Аматериал ҿыцқәа рхарҭәаареи ранҵареи рзы експедициак 
амҩаԥгара аҳасабала Аԥсны анҭыҵ ҳцаны аус аауртә алшарақәа 
ҳамам. Аха аусуратә процесс аанкылаӡам, ҳхы иаҳархәеит асоциалтә 
ҳақәа, аинтернет саитқәа рҟны иҭагалоу Аԥсны анҭыҵ инхо аԥсуаа 
ражәаҳәа зныԥшуа аудио, видео материал ҿыцқәа маҷымкәа.

Аха уи иаанагаӡом аҭҵааратә усурақәа зегьы нагӡоуп ҳәа, уимоу, 
хымԥада ҳзыхьӡашаз, аха ҳамч зқәымхаз рацәоуп. Макьанагьы 
аҭҵааразы иҟаҵатәу, изыхьӡатәу даараӡа ирацәоуп. Иҳацәцахьоугьы 
акыр ыҟоуп...

Иахьанӡагьы иҟам Аԥсны анҭыҵ инхо аԥсуаа ражәаҳәа зныԥ-
шуа аудио, видео материалқәа рышьҭаҵарҭа, реизга афонд. Ахатә 
архивқәак рҟны иҟоуп хәызмаӡам арҭ аматериалқәак, урҭ анҵан 
еиуеиԥшым аамҭақәеи аҭыԥқәеи рҟны. Аха, рыцҳарас иҟоу, арҭ 
анҵамҭа материалқәа раӷьырак еиуеиԥшым амзызқәа ирыхҟьаны 
ибжьаӡуеит, ма ииашаны аҵәахра ахьзалыршам азын ибжьысуеит. 
Иахьа ҳнапаҟны иҳамоу аматериалқәа реиҳарак, аудионҵамҭақәа 
зызнымхаз, ақьаад ахь аус адуланы ииагоу, еиқәырхоу нҵамҭақәоуп. 
Имаҷым макьана зеиқәырхара ауа аматериалқәа. Алабораториаҟны 
ишьҭоуп аудиокассетақәа маҷымкәан, урҭ зегьы иԥхасҭамхартә, 
анаҩс ахархәаразы аус адулара аҭахуп. Раԥхьатәи аетап азын ихым
ԥадатәиуп ажәаҳәатә материалқәа реиқәырхара, реизгара. Убри 
азын, Аԥсны анҭыҵ инхо аԥсуаа ражәаҳәа анҵамҭақәа, адәнытә 
материалқәа реизгарҭа афонд, архив аиҿкаара аҭахуп. Арҭ азҵа-
атәқәа актуалра змоу зҵаарақәаны излаҟоу ала, ахшыҩзышьҭра 
аҭахны иҟоуп. Имаҷым Аԥсны анҭыҵ инхо аԥсуаа рҭоурых, ркуль-

тура, рбызшәа аҭҵааразы иҟаҵоу, аха изызхьаԥштәу, аԥсуаҭҵаара 
аҿаԥхьа ишьҭоу, системала имҩаԥгатәу аусқәагьы маҷым. 

Ԥсҳәаа ражәаҳәатә нҵамҭақәа рҟны иалкаау 
абызшәатә ҷыдарақәак:

Аҵарауаҩ В. А. Чрыгба иҭҵаамҭаҟны ишазгәеиҭахьоу ала, рбыз-
шәатә ҭагылазаашьаҟны, ԥсҳәааи аҳҷыԥсааи злеиԥшым ҳәа рацәак 
егьыҟам. Аҳҷыԥсаа рцәажәашьа иахәҭакуп. Аҳҷыԥсаа рцәажәашьа 
афонетикатә системала, аҳҷыԥсаа рцәажәашьа бзыԥтәи адиалект 
аацытәи ацәажәашьеи, ҭырқәтәылатәи абзыԥқәа рцәажәашьеи, 
асаӡ диалект иатәу цәжьаа рцәажәашьеи (цәжьы афонема ф́ ры-
мам акәымзар), ҵабалаа рцәажәашьеи иақәшәоит (Чирикба 2022: 
206–209).

Ҳара ҳанҵамҭақәеи ҳматериалқәеи рҟны ишаабо ала, ԥсҳәаа 
рцәажәашьа аҳҷыԥсаа рцәажәашьа иақәшәоит. 

Избанзар:
Аԥснынтәи аамҭак азы еицықәҵит. (Аамҭатә фактор.)
Уа иахьнеизгьы ҵакырадгьылк аҟны еиланхеит, еилаҵәеит, аӡәык-

ны рхы рыԥхьаӡоит. Хыԥхьаӡарала аҳҷыԥсаа Аԥсны ианыҟазгьы 
еиҳан, уагьы еиҳауп. Ԥсҳәаагьы урҭ ирылаҵәеит.

Азеиԥш ҷыдарақәак:
1. Ҳанҵамҭақәа рҟны излаабо ала, ирацәамзаргьы, иаҳԥылоит 

ишәышәуа-ишышуа ашьҭыбжьқәа, еиҳа рпозициақәа ӷәӷәоуп 
ишәышәуа-ишышуа ақьышәхаргьежьратә цыбжьыҟақәа с’ә, з’ә 
(рхарс’әқәа, дс’әаҳҭўейт, с’әаҳзаа́й, йышыс’әҭаѓыў, с’әа с�әа́ԥсўара …; 
лцәаз’әара, йейлацәаз’әоот, дмырцәа́з’әаӡакәаны).

2. Иҷыдоу «бзыԥтәи ашьҭыбжьқәа» рахьтә афонемарагьы рымоуп 
афарингалтә цыбжьыҟақәа ѓ, ѓә: ѓазы, аўыѓа, аѓ́аараей… Аха дара урҭ-
гьы ажәаҳәаҩцәақәак рҟны зны ирҳәоит, даҽазны ианырымҳәогьы 
ыҟоуп, абызшьҭахьтәи ашьҭыбжьқәа х, хә рыла иԥсахуп. 

3. Шамахамзар, ақьышәхаргьежьратә шьҭыбжьқәа аиҳабыратә 
биԥара ицқьаны ирҳәоит. Ақьышәтә шьҭыбжьы тә, ҳә… ақьышәхар-
гьежьра рцәыӡра апроцесс еиҳа интенсивла имҩаԥысуеит. Иаҳҳәап: 
ры́фаты, а́ладант амраҭашәа́рҭант, амрагы́ларҭант, Аԥсынынт...

4. Аԥшқара ахҭысуеит асонортә цыбжьыҟа л (л → ль): ҳайльатәей́т, 
йейльатәаны́, йейльаҩы́нтыйт, йане́йльга…

5. Аҟырҟытә цыбжьыҟа ҟ лассы-лассы аспирантоид ъ ҳанаҭоит: 
а́ъаӡам, а́ъаҵара, дышԥа́ъоў, да́ъан, ара́ъ саа́йт...

6. Аинтервокалтә позициаҟны иахҭысуа аҽеиҭакрақәа ирылҵшәа-
ны аҟырҟытә цыбжьыҟа ҟ иҳанаҭар алшоит абжьыҟақәа а-қәа ҩба: 
аҟа → аа: дагьыҟам → дагьаам → дгьаам. Ари аҷыдара, шьҭа асисте-
матә ҟазшьа шьҭнахуеит. 

7. Имаҷым абжьыҟартәра афактқәагьы, иаҳҳәап: е́йӷьаны, ҳагәы, 
ҳаразҟы́.

8.  Иара убасгьы имаҷым абжьыҟақәа а, ы реиҭныԥсахлара аҷы-
дара: ҵхабжьо́н, абы́с, аўы́ҩра, амы́рдара, йылы́мыўп…

9. Аҟаҵарбатә нҵәамҭақәа иҳарҭоит афонетикатә вариантқәа 
(аўа → аўо → оо): сцоо́йт, йынаўырхоо́т, йы́ўҭоот, ўыра́аԥсоот...

10. Ахьыӡҟа аиагаратә форма аарԥшразы ахархәара маҷым арбага 
-са: ԥсы́ѓәаса, мҩаса, маҵыўы́рҭаса, цәгьа́са, ўашәшәы́раса, шьаҭа́са, 
саса́айырҭаса...

11. Аҟаҵарбатә нҵәамҭақәа рвариантеилаԥса: -оп // -оўп; -ўайт 
// -ўойт; -ет, -от //-аот рацәоуп.

12. Адинамикатә ҟаҵарба уажәтәи аамҭа арбага -ўайт иҳанаҭоит 
афонетикатә вариант -ўат (-ўайт // -ўат).

13. Лассы-лассы, аффикс -ма ала ишьақәгылоу аҟаҵарба азҵааратә 
формаҿы ақәыӷәӷәара аҭыԥ аԥсахуеит, ашьхарыуатәи адиалект аҿы 
ишыҟоу еиԥш, иаҳҳәап: ўызааўыма́?

14. Аҟаҵарба амапкратә форма аарԥшраҟны ахархәара ҭбаауп 
ахәҭаҷ -гьы: гьгьы́ъам, егьысзы́ҳәаӡом, йыгьа́ҟаӡам. 

15. Амапкратә аффикс -м аҟаҵарбатә шьаҭаҟны ҩынтәны аиҭаҳәа-
ра афактқәа ҳԥылоит: йырзым́намгӡейт, ейҳам́ыўма, гьылмам́ыўзаап.

16. Ԥсҳәаа рцәажәашьаҟны, аҳҷыԥсаа рцәажәашьаҟнеиԥш, аҟа
ҵарба амапкратәи аформаҿы, лассы-лассы, уажәтәи аамҭарбага -у 
быжьшәоит: йыҟалаӡа́м ← йыҟалаӡаўам… йаҟалаӡа́м, йыѓаахаӡа́м, 
йыхәыйӡа́м.

17. Ахархәара ҭбаауп ахьыԥшратә ркьынаа арбага авариант -ри: 
шәаайльаари́, йыҳәа́ри...

18.  Зны-зынла уи иацлоит ацхыраагӡатә суффикс -оп: йық́әхарйоп, 
ўазы́ҷаԥшьарйоп, йльа́ўҵарйоп, йа́ҟазарйоп.

19. Лассы-лассы уи иацлоит арлахәыратә рбага -ны.
20. Аҟаҵарба иҟалаша актәи аамҭатә форма (акониунктивтә фор-

ма) арбага авариантқәа -лаак // -лаакы // -лаакны рхархәара ҭбаауп: 
аны́бҳәалаакы, аны́рҳәахлаак, аныбжьы́слаак…

21. Ахархәара ҭбаауп аҭагылазаашьатә елемент -ахь: ахьтәа́з, 
сахьҵааўо́, йахьы́шәҭаѓыў… 

22. Ашьҭынгыла ахь инаваргыланы ахархәара ҭбаауп уи афонети-
катә вариант -хьы, иаҳҳәап: ҳара ҳхьы. Ашьҭынгыла авариантқәа аҟын 
// ҟын; тәык // тык: амгәацәаҟын́, ўыҽанақ́әўыршәаалаҟын; рҟынтәыќ, 
ўыбра́антык, Аԥсны́нтык…

23. Арбагатә хьыӡцынхәрақәа рвариантеилаԥсара ҳԥылоит: а́ҭ // 
а́рҭ, аба́ҭ // абырҭ, агьы́ҭ // агьырҭ.

ИНАЛ ГЫЦБА,
афилологиатә ҭҵаарадыррақәа ркандидат  

ИУА КОӶОНИА ИПИЕСА 
«АԤШАТЛАКӘ ЗШӘАЏЬҲӘАҨХАЗ» АҬОУРЫХИ 

ЕГЬЫРҬ АЗҴААТӘҚӘЕИ

Ишдыру еиԥш, «аԥсуа литературазы аетаптә ҵакы змоу» [5, ад. 27]. 
И. Коӷониа раԥхьатәи ишәҟәы «Апоемақәа. Ажәытә-жәабжьқәа. (Аԥ-
суаа рыбзазашьа аҟнытә)» захьӡу ҭыҵит 1925 ш. [16]. Уи еиднакылеит 
И. Коӷониа иаадыруа ипоемақәа, «Ашәаныуа Мырзаҟан» ада1. Ҳәара-
да, ари, автор изы аиԥш, ихҭыс дуны иҟалеит ҳаԥсуа литератураҿгьы.  
Уи аҭыҵра зыбзоурахаз еилкаауп, раԥхьа иргыланы, апоет ихаҭа 
иоуп – баҩхатәра ҳаракыла апоемақәа аԥиҵеит. Аха, урҭ гәаҭатәын, 
иӡыргатәын, рҭыжьра алыршатәын. Уи аганахьала, М. Лашәриа иаа-
иго2 афактқәа: 1924 ш. Аҟәа атеатр аҿы (иахьа – Ф. Искандер ихьӡ зху 
Аҳәынҭқарратә аурыс драматә театр ахыбра) И. Коӷониа, усҟантәи 
аинтеллигенциа, аҿар иҳаракны ирыдыркылаз иқәгылара; ахәылԥаз 
аиҿкааҩцәа (Симон Басариеи Кондрат Ӡиӡариеи), ирҵаҩцәа ирҭаз 
адгылара, атәыла анапхгаҩы Нестор Лакоба игәцаракра, апоет 
ишәҟәы аҭыҵра иацымхрааит ҳәа ҳәашьа амам, уи ҵабыргуп. Урҭ 
рнаҩсангьы, зыӡбахә ҳамоу ашәҟәы ацәаҿы «Наркомпрос иҭнажьит» 
ҳәа зларбоу ала, апоет адгылара шииҭаз ҩашьом усҟан Аԥсны жәлар 
ркомиссариат аҵаразы3 еиҳабыз С. Ҷанбагьы.      

 Ҳазааҭгылап, ашәҟәы ашьҭахьтәи ацәаҿы иаабо азгәаҭа: «Акьыԥхь 
аархаразы ихианы иҟоуп: Ипиеса «Аԥшатлакә зшәаџьҳәаҩхаз». Ажәа 
еинраалақәеи ахьӡыртәрақәеи ԥшьынҩажәа (80) раҟара» [16, ад. 84]. 
Урҭ рзы Хә. Бӷажәба иҩуеит: «Араҟа зыӡбахә аҳәо аҩымҭақәа наҟ-наҟ 
изҭымҵит, уи ашьҭахь урҭ ахьагазҳәагьы еилкааны егьҳаздыруам» 
[6, ад. 206]. Араҟа иазхьаԥштәны иаабоит М. Т. Лашәриа ииҳәогьы: 
«1925 шықәсазы, Аԥсны анапхгара абзоурала, Иуа Коӷониа дҭалоит 
ажурналистика иазкыз Москватәи аҳәынҭқарратә институт. Иш-
дыру, Иуа, уахь, Москваҟа данцоз, инапҩымҭақәа зегь шьҭихит – 
дахьцоз игоит, даҽакалагьы ҟалашьа амаӡамызт. Ашьҭахь-ашьҭахь 
ишеилкаахаз ала, Иуа уаҟа иаԥиҵоз раума, уахь данцоз иигақәаз 
раума, мамзаргьы 1925 шықәсазтәи аҭыжьымҭа аҵыхәтәантәи 
адаҟьаҿы «Акьыԥхь аархаразы ихианы иҟоуп» ҳәа еиқәыԥхьаӡоу 
егьырҭ иҩымҭақәа раума, шамахамзар, зегьы бжьаӡит. Ибжьаӡит 
иахьагьы-уаҵәгьы» [21, ад. 9]. Иҳәатәуп, иаартны, апоет Москваҟа 

1 Ҳгәанала, ари апоема аԥсуаа рыбзазара иадҳәалам азоуп зыӡбахә ҳамоу 
ашәҟәы изагәыламлазгьы. 

2 Шәахә.: [22, ад. 6 – 12]. 
3 Аофициалтә хьӡы Ӡ. Дарсалиа истатиа аҟнытә иаагоуп / шәахә.: [12, ад. 17; 

13, ад. 149].
21. "Алашара" №4, 2026 ш.

данцоз инапҩымҭақәа зегь шьҭихит ҳәа зҳәо ахыҵхырҭа ҳара 
ишаҳԥыхьамшәаз. Ҳгәанала, М. Лашәриагьы ус изырҳәаз – логикатә 
лкаауп: апоет Москваҟа дцоит, зегь ракәымзаргьы, иажәеинраалақәа 
шԥаимгоз, урҭ рыда ԥсыхәас имоузеи?! Уи аангьы, ара хшыҩзышьҭра 
аҭатәуп абригьы: И. Коӷониа инапылаҩырақәа Москваҟа игазаргьы, 
зынӡа ҳәа уа ишьҭаиҵарымызт – ԥсшьара ҳәа Аԥсныҟа данаауаз1 
акы ааимгар ауамызт, иҿыцугьы уахь иналаҵаны2. Насгьы, уи Мо-
скваҟа иигаз (игаҵәҟьазар) анапылаҩырақәеи 1925 шықәсазтәи 
ишәҟәаҿы зыӡбахә ҳәоуи хазы-хазы ирыхәаԥштәым. Избан акәзар, 
урҭгьы (1925 ш. ишәҟәаҿы зыӡбахә ҳәоу) акьыԥхь зымбацыз роуп, 
инапылаҩырақәан (зеиԥшла, напылаҩыраны имаз, акьыԥхьразы 
имазеиз ракәхоит). 

И. Коӷониа инапылаҩырақәа Аԥсны акгьы нымхеит ҳәа ҳазҳәом. 
Уи ус шакәу зырҵабыргуа иреиуоуп Б. Шьынқәба ииҩуа: «Иҟан 
акьыԥхь зымбацыз апоет иҩымҭақәа, урҭ сыбла иабахьан, снапаҿы 
иаанкылан срыхәаԥшхьан. Иуа Коӷониа имаҳә Владимир Маан 
данҭаркуаз иҩны еимырдеит. Идәылыргаз амаҭәақәа ирылакны 
иргеит апоет инапылаҩырақәагьы. В. Маан ареабилитациа анизыру 
ашьҭахь, хаҭала сара даара аџьабаа адызбалеит урҭ рыԥшаара, аха уи 
зегь лҵшәадахеит, ибжьаӡит ҳпоет гәлымҵәах акьыԥхь зымбацыз 
иҩымҭақәа» [24, ад. 96]. Гь. Гәыблиа иакәзар, иазгәеиҭоит, И. Коӷо-
ниа иаҳәшьа Магәа илҳәоны ишиаҳахьаз, уи лыԥшәма Владимир 
Маан лашьа (Иуа) инапҩымҭақәа акьыԥхь ашҟа рцәыргаразы аус 
шрыдиулоз, аџьабаа маҷымкәа ишрыдибалахьаз; насгьы, В. Маан 
данҭаркуаз урҭ анапҩымҭақәа згәылаз апапкақәа ааҵәа инҭаҵаны, 
дҩаҵаҵан дрыманы ишцаз3 [10, ад. 3 – 4; 11, ад. 3]. Уимоу, имашәы-

1 Ӡ. Дарсалиа излаигәалаиршәо ала, И. Коӷониа Москвантәи есԥхынра Аԥсныҟа 
даауан, агазеҭ аҿы аус иуан / шәахә.: [12, ад. 18; 13, ад. 149]. Абар, М. Аҳашба иҩуа
гьы: «1926 шықәсазтәи аԥхынра аан апрактика аусура азы Москвантә ҳаицны 
ҳааит Иуа Коӷониеи, Мышьа Гадлиеи, сареи. Иуа Коӷониа «Трудовая Абхазия» аре-
дакциаҟны аусура далагеит, Мышьа Гадлиеи сареи – «Аԥсны Ҟаԥшь»аредакциаҿы» 
[3, ад. 198]. Насгьы, М. Коӷониа лгәалашәарақәа рыла ишаадыруа ала, И. Коӷониа 
1925 ш. иаб иԥсҭазаара даналҵ, иҵәыуаразы Аԥсныҟа данаауаз имаҭәа-иҩыҭәа 
зегь ааигеит, уаҳа аҵарахьы дымцарц, аха иаб иашьа Дадын иҵара иацимҵар  
имуит [19, ад. 37]. Ари заҳҳәо уи ауп, И. Коӷониа Москваҟа инапылаҩырақәа акри-
газар, иҽеидкыланы иаб иҵәыуаразы данаауаз, иааимгар ауамызт. Иара усҟангьы, 
аҩны акы нижьқәазар ауеит.    

2 Ус шакәу арҵабыргуеит, иаҳҳәозар, 1927 ш. иаԥҵоу – «Жәашықәса ҵуеит 
илашоижьҭеи Урыстәылан» захьӡу [17, ад. 22 – 23] апоет иажәеинраала. Убас, 
1927 шықәсазы иаԥҵоуп ҳәа арбоуп Гь. Гәыблиа В. Маан иархив аҿы имԥыхьашәаз 
И. Коӷониа иҩымҭақәа иреиуоу «Адунеии сареи», «Бхала быҟоума, ауаа брылоу-
ма…» [10, ад. 12; 11, ад. 13 – 14], «Гәыҩбарак са исыманы…» акәзар, – «1926 ш.» 
ҳәа аҵаҩуп [10, ад. 11; 18, ад. 12 – 13].

3 Гь. Гәыблиа иазгәеиҭом В. Маан дахьынтәидәылыргаз.  Аха А. Маан лыҿ-
цәажәараҿы илҳәоит лаб Лыхнынтәи дшыргаз. Ус анакәха, И. Коӷониа урҭ ина-
пылаҩырақәагьы уброуп иахьышьҭаз.

рым В. Маан иархив аҿы Гь. Гәыблиа И. Коӷониа иажәеинраалақәа 
ахьимԥыхьашәаз, дара зну ақьаад анҵәамҭаҿы – «Ихҩаалоуп Иуа 
инапылаҩырақәа рҿынтә» ҳәа ахьану [10, ад. 4; 11, ад. 4]. Иара 
убасгьы, ҷыдала, 1925 ш. И. Коӷониа ишәҟәы ашьҭахь «Акьыԥхь 
аархаразы ихианы иҟоуп» ҳәа иарбоу аҩымҭақәа рхы-рҵыхәа аил-
кааразы кыр ицәажәоит даҽа фактгьы. Аҵарауаҩ В.  А. Кәаӷәаниа 
излеиҳәо ала, Хә. Бӷажәба иҟнытә иаҳахьан, 1925 ш. ашәҟәаҿы зыӡ-
бахә ҳәоу апоет ипиеса «Аԥшатлакә зшәаџьҳәаҩхаз» анапылаҩыра 
шибахьаз, изырбазгьы В. М. Маан шиакәыз. Ус анакәха, В. М. Маан 
даныргоз иҩны идәылыргаз И. Коӷониа иҩымҭақәа ирылан зыӡбахә 
ҳамоу апиесагьы (апиеса рылазар, егьырҭ, зхыԥхьаӡара 80 ҳәа иар-
боу апоет инапҩымҭақәагьы рыламшәар ауамызт). Хә. С. Бӷажәба 
иажәақәа рыла, И. Коӷониа ари ипиеса – ипоема «Наҩеи Мзауҷи» 
иалхын1. Уи апоема «Наҩеи Мзауҷи» ашьаҭала ишаԥҵаз атәы аҳәоит 
ахьӡ ахаҭагьы – даҳгәаланаршәоит аԥшатлакә зшәаџьҳәаҩхаз Наҩеи. 

Зыӡбахә ҳамоу апиеса аганахьала аинформациа бзиа ҳауеит 
И. Коӷониа аҵара ицызҵоз М. Гадлиба2 игәалашәарақәа рҿы. Уи иҩ
уеит: «Иуа Коӷониа иҩымҭақәа аменшевикцәа рхаан усҟак иӡырга-
мызт, иаргьы аӡыргара дашьҭамызт. Асовет мчы Аԥсны ианышьақә-
гыла ашьҭахь, Иуа иҩымҭақәа есааира ажәлар ирылаҵәауа иалагеит. 
Иара убри аамҭазы иҩит апиеса «Аԥшатлакә» ҳәа хьӡыс измаз» [7, ад. 
21]. Ишаабо еиԥш, И. Коӷониа ипиеса аԥхьа – «Аԥшатлакә» ахьӡын, 
нас ауп еиҳа ицәажәо – «Аԥшатлакә зшәаџьҳәаҩхаз» авариант да-
назааиз. Анаҩс, М. Гадлиба иҳәоит: «Ари апиеса аҵакы, аиҿкаашьа 
дыззаԥхьаз зегьы даара иргәаԥхеит, иагьырыӡбеит асеминариаҿтәи 
аҵаҩцәа ари апиеса ықәдыргыларцы. Ари апиеса иалаз ахәмарыҩцәа 
саргьы срылашәеит. Ҳәараҭахума, ари аамҭазы апиеса ықәзыргыла-
шаз арежиссиоргьы дабаҟаз. Иалазгьы ахаан ҳахәмархьазма. 

Иуа ихы иадиҵеит иҩымҭа апиеса иара иқәиргыларц. Есымша, 
аҵара ашьҭахь, «артистцәа» ҳааизганы, дасу идыз ироль шиҵаз гәеи
ҭауа далагеит. Убри анаҩс, Иуа ихы иадиҵеит асуфлиоррагьы, избан 
акәзар, уи здиҵаз иҭагәҭасуа раԥхьашьа игәамԥхеит. Иуа саԥхьа 
дгылоушәа исахьа сгәалашәауеит: иӡара еиҩаҳаҳа, иблуз шкәакәа 
иаԥсуа маҟа аларфаҷа, илахь ҿаша икыдырҳәыла иџьымшь жәпақәа.

Ипиеса «Аԥшатлакә» ҳаныхәмаруаз зны-зынла Иуа омашәа 
дбаны сихәаԥшуан, абасҟак еиԥшымыз абаҩхатәра, адырра дуқәа 
илаз рзы. Итетрад кны дасу ррольқәа дырзаԥхьон, рыхәмаршьа 
гәеиҭауан, бжеиҳангьы иара дыхәмарны иаҳирбон ишыхәмартәу» 
[7, ад. 22]. Ишаабо еиԥш, ари аепизод ианыԥшуеит И. Коӷониа 
ихахьы аҭакԥхықәра агара дшацәымшәоз, дшеиҿкааҩыз, атеатртә 
ҟазараҿгьы дышхәыдамыз, абаҩхатәра шилаз. Зыӡбахә ҳамоу апи-
еса аҩаӡара, насгьы автор иҩызцәеи иареи русеицура, реилиба-

1 В. А. Кәаӷәаниа иҟнытә ари аинформациа ҳауит – 12.10.2022 ш. Аҟәа. 
2 «Гадлиа» ҳәагьы иҩуан.

каара бзиа иабзоураны уи ықәыргылан Очамчыра ақалақь аклуб 
аҟынгьы: «Иааигәахо иалагеит Очамчыра ақалақь аҿы Иуа ипиеса 
ақәыргыларазы иалхыз амш. Ҳцәа ҳҭаӡыӡо ҳаззыԥшыз амш аҽны, 
ҳнеит Очамчыра. Адырҩаҽны, ахәылбыҽха, ҳахәмаруан амшын уаа 
рклуб аҟны» [7, ад. 22]. Азҿлымҳара зҭатәу акоуп абри афактгьы: 
«Ахәмарра алагамҭазы, ҳахьааԥсаз акәу, ма хәыҷык хрыҩ ҟаҳҵама 
издырхуада, Иуа игәамԥхеит ҳахәмаршьа. Дааҳалагылан, ус иҳәеит: 
«Лиусиа, бара, Миша ус биацәажәеит, иԥс иаҵаҵа имоу имаӡа акәым, 
иқьышә иқәку ажәа беимҳәартә». «Уара, Миша, ус укаҳаит асцена 
аӷәра иазымычҳартә…» [7, ад. 22]. Ара, аҩада зыӡбахә ҳҳәахьоу, Иуа 
иныҟәигоз аҭакԥхықәра инаваргыланы, иааԥшуеит, ҵабыргны, уи 
ипиеса ишазышьҭеиҵаз ипоема «Наҩеи Мзауҷи» аҿы иаабо асиужет. 
Аха, иҳәатәуп, уи апоема ишиашоу апиеса ашҟа ишиимгаз атәы. Уи 
ус шакәу арҵабыргуеит апиеса қәҿиарала ақәыргылара ашьҭахь, 
ахәаԥшцәа руаӡәк ииҳәаз ажәақәа ҳәа М. Гадлиба игәалаиршәо: 
«Дад, ҳаҷкәын уҩымҭа апиеса «Аԥшатлакә» еилаҳкааит. Иаҳнарбеит 
Хмыҷ ибзиабара иахырҟьаны амаҳагьара шыҟаиҵаз, ацәгьа абзиа 
шахылымҵуа, аҵәахрагьы шзалымшауа» [7, ад. 22]. Ишаабо еиԥш, 
араҟа Мзауҷ ироль назыгӡо даҽаӡәуп – Хмыҷ иоуп. 

Иҳәатәуп, ахәаԥшцәа иҟарҵаз аҳәарала, апиеса адырҩаҽны ды-
рҩегь Очамчыра ишықәыргылаз, аӡбахә шрылаҩыз атәы: «Ажәлар 
аҳәара ҟарҵеит дырҩегь знык-ҩынтә раҟара ақалақь иаланхо рзы 
абасҟак зегь ргәы иахәаз апиеса ықәдыргыларц. Ари апиеса аӡбахә 
хымԥада ираҳаит, ирылаҩит Очамчыра ақалақь иаланхоз. Адырҩаҽ-
ны амш ахәылԥазрахь инеиуа ианалага, аклуб ааигәа амшын ԥшаҳәа 
инеиааиуа иқәын ахәмарра иазыԥшыз ажәлар. Уи аамҭазы, апиеса 
иалаз аклуб аҟны ҳаизахьан, Иуа ҳаизыԥшны» [7, ад. 22]. 

И. Коӷониа иҩызцәеи иареи зҿыз аус алҵшәа шаиуа, уи ажәлар 
ркультура аҿиара ишацхраауа агәра игон. Уи атәы бзиаҵәҟьаны ир-
ныԥшуеит, аспектакль алагамҭазы апоет иҩызцәа днарылагыланы, 
асцена дықәгыланы ииҳәаз ажәақәа: «Сгәырӷьауеит, ҳауаажәлар 
ҿыхеит, рхатәы бызшәа ҳаҭыр ақәырҵоит, бзиа ирбоит…» [7, ад. 22]. 

Ажәакала, апиеса аҭоурых даҽа маҷк иаҳзаатит, иаҳнарбеит 
апоет атеатртә ҟазараҿы имаз абаҩхатәра. Ҳәарада, уи аганахьала 
иҵегь аԥшаарақәа мҩаԥгатәуп, иудыруеи, аԥыхьашәа бзиа ҟалар-
гьы. Насгьы, 1925 ш. иҭыжьу апоет ишәҟәаҿы зхыԥхьаӡара 80 ҳәа 
иарбоуи (зегь ракәымзаргьы) апиеса «Аԥшатлакә зшәаџьҳәаҩхази» 
аҩымҭақәа рнапылаҩырақәа, В. Маан даныргоз ицдәылыргаз ирылан 
ҳәа уҳәаратәы афактқәа ааԥшит.

И. Коӷониа инысымҩа, ҷыдала Москватәи ажурналистикатә ин-
ститут аҿтәи иҵара ҳаналацәажәо, изызхьаԥштәу акакәны иҟоуп 
уи аинститут алгара дахьӡоу дахьымӡоу азҵаатәы. Избан акәзар, уи 
аганахьала афактқәа еиуеиԥшымкәа иахьа иаҳԥылоит.

И. Коӷониа иԥсҭазаара даналҵ, игәалашәара аҳаҭыраз иҭыжьыз 



165

аизга «Еҵәаџьаа» аҟны Д. Гәлиа иҳәоит: «Ҳаԥыхьа далгоит аҵара, 
ҳаԥсуа литература ирҿыхоит ҳәа ҳашиеигәырӷьоз иҟалазеи? Иҟа-
лазеи, дычмазаҩуп ӷәӷәала, аҳақьымцәагьы дыук изиқәгәыӷуам 
рҳәоит» [8, ад. 20; 9, ад. 150]. Д. Гәлиа ари 1928 ш. излаиҩуа ала, аз-
ныказы, уи «ҳаԥыхьаҟа далгоит» аҵара ҳәа ииҳәо, ҟалашьа змам акы 
акәны уахәаԥшуеит (1929 ш. акәны иудукылоит азы). Аха нас иаҵоу 
аконтекст ала еилукаауеит, апоет иԥсҭазаара даналҵ ашықәс азы 
акәымкәа, ус дышхәыцуаз 1927 шықәсазы. Уи азоуп Д. Гәлиа анаҩс 
иажәақәа ралагашьа абас изыҟоугьы: «Ожәы1 иҳаҳаит дыԥсыит ҳәа, 
ари зынӡак агәкажьга» [8, ад. 20]. 

Иҳәатәуп, апоет ачымазара шилаҽыз 1928 ш., иҵара алгара хымз 
шагыз. Ус шакәу арҵабыргуеит И. Коӷониа иԥсҭазаара иалҵра ина-
маданы, Москвантә иҩызцәа П. Шариа, П. Бокәучаа, Қь. Багаԥшь2 
иаарышьҭыз «Аԥсны ҟаԥшь» (1928 ш. № 46 – 308. Август 2.) иану 
ателеграмма, абри ацыԥҵәаха: «Сынтәа далгаразы хымз шигыз, 
дашымгәыӷӡоз иааизкылҟьаз ачымазара бааԥсы имч ааимнаҟьеит» 
[23, ад. 3]. Ҳгәанала, апоет ичымазара иласит февраль – март мза 
шыҟаз. Аха уа иаангылама апоет иҵара?

И. Коӷониа инысымҩеи ирҿиареи дрылацәажәо, Хә. С. Бӷажәба 
иҩуеит: «Иуа аинститут далгаразы маҷӡак акәын игыз, аха ичы-
мазара аҽарӷәӷәан ианамраӡеит» [6, ад. 12]. Убас, В. Л. Аҵнариагьы 
иҳәоит И. Коӷониа «иҵара алгаразы аԥсык шигыз» атәы [5, ад. 29]. 
Ари азҵаараҿы узаҩсуам М.  Т. Лашәриа Москва – ЦГАОР (Цен-
тральный государственный архив Октябрьской революции) архив 
аҿы имԥыхьашәаз И. Коӷониа ибиографиа, ижурналистикатә усура 
ирыдҳәалоу аматериалқәа дахьрылацәажәо иазгәеиҭо: «Иааит 1928 
шықәса. Иуа аҵыхәтәан акәны даауеит Москваҟа. Ари ашықәсан Иуа 
далгон дызҭаз аинститут… Аха абар саԥхьоит милан еиқәаҵәала ГИЖ 
анапхгара (аправление) ахьӡала иҩу ахԥатәи акурс аҟны итәоу асту-
дент Иуа Коӷониа иарзаҳал: «Счымазара активлатәи апроцесс ашҟа 
иахьиасыз аҟнытә сшәыҳәоит аамҭала соушәышьҭырц»» [20, ад. 75]. 

М. Л. Аҳашба иакәзар, 1928 ш. аизга «Еҵәаџьаа» адаҟьақәа рҿы 
иҩуеит: «Ваниа, ари ачымазара цәгьа анихь, ашоура рацәа шимаз-
гьы, иаԥхьа, ашкол парта аҟны аҵәыцала аӡы ықәыргыланы, ашоура 
иҵнарбауаз иҿыҵеи иҟырҟыи уи ала лассы-лассы ирԥсаауа акәын 
Москва институт аҟны иекзаменқәа шрыиҭауаз, институт дшалгауаз. 
Ириҭеит иекзаменқәа, далгеит институт, ирҭеит институт дшалгаз 

1 Акурсив ҳара иаҳтәуп. 
2 Ари Қьаазым Багаԥшь иоуп. М. Аҳашба игәалашәарақәа рыла еилаҳкаа

уеит (М. Аҳашба, И. Коӷониа уҳәа раамҭазы) уи Аҟәатәи арҵаҩратә семинариа 
дышҭаз [3, ад. 68]. Анаҩс, иаргьы иҩызцәа реиԥш Москва аҵара иҵозар акәхарын, 
Москвантә ателеграмма аазышьҭыз дрылазар, насгьы И. Коӷониа Москва иԥсы 
маҷханы данкаҳауаз диниазар (шәахә.: Коӷониа 2015: 38). Егьырҭ зыхьӡ ҳәоу 
ҳаздыруам. 

ала абилеҭгьы, аха изхәарҭоузеи, имч намырхеит ичымазара, дҳам-
нахыит иҳаиӷьқәоу ирыуаз аӡәы!» [2, ад. 10; 4, ад. 147]. Ишаабо ала, 
М. Аҳашба И. Коӷониа аинститут далгеит ҳәа ауп ииҳәо. Уи агәра 
умго иҟам, избан акәзар М. Аҳашба ибзиаӡаны идыруан иҩыза Мо-
скватәи иԥсҭазаара, насгьы уи игәалашәара аамҭа рацәа ахымла-
цызт – 1928 ш. иҩын. Ари афакт, М. Лашәриа зыӡбахә имоу – апоет 
аамҭала доурыжьразы аинститут анапхгарахь иҩыз арзаҳалгьы 
даҽакала уазнархәыцуеит. Уи иаҵагыло арыцхә ҳаздыруам. Иал-
шоит, арзаҳал ахԥатәи иҵарашықәс алагамҭа, ма аҽеиҩшамҭазы 
иҩны доурышьҭызаргьы. Ус акәзар, маҷк иԥсы аашьаны, дырҩегь 
иҵара дазыхынҳәит ауп. Арзаҳал иҵара ахыркәшамҭаз иҩызаргьы, 
«уажәшьҭа исыгу егьыҟам, изулакгьы сҵара насыгӡап» ҳәа дхәыцны, 
уи дықәымныҟәеит, ичҳаны аԥышәарақәа риҭеит.

Ишдыру еиԥш, И. Коӷониа иаҳәшьа (Магәа Коӷониаԥҳа) лгәа-
лашәарақәа рҿгьы иҟоуп уи данычмазаҩха ашьҭахь, иԥышәарақәа 
рыҭара дышцоз, уи шизымариамыз атәы: «Иуа 40 градус рҟынӡа 
ашоура шимаз, иџьыба ԥаҭликала аӡы ҭаргыланы дцон аинститут 
ахь – аԥышәарақәа риҭарц» [19, ад. 38]. Ииашоуп, ара инаҵшьны 
иҳәаӡам апоет иеиҭоз аԥышәарақәа иҵара ахыркәшара ишатәу, аха 
уи ус шакәу шьақәнарӷәӷәоит аҩада иааҳгаз М. Аҳашба игәалашәара 
ацыԥҵәаха.  М. Аҳашба иеиԥш, апоет иаҳәшьагьы илҳәоит И. Коӷониа 
Москва дызҭаз аҵараиурҭа дшалгаз ала адиплом шиоуз; насгьы, уи 
лажәақәа рыла еилаҳкаауеит Ҵабал шакәугьы уи инапы иахьадыркы: 
«Ҵабал ауп Иуа Москватәи ажурналистикатә институт дшалгаз ала 
адиплом ахьиоуз. Иуа идиплом анидыркы, деигәырӷьаҵәа ҳан лахь, – 
«Ди, ари бымбои?!» – ҳәа инапы рхаха иналирбеит. Ҳангьы, – «Избоит, 
нан, избоит, убри ауми зегь ҳазқәыӡыз», – лҳәоит лыбжьы ныҵакны» 
[19, ад. 39]. Ажәакала, арҭ афактқәа хьаҳәаԥаҳәада ишьақәдырӷәӷәоит 
И. Коӷониа аинститут алгара дшахьӡаз. Уи идиплом иҩны иҵәахызар 
акәхарын, аха изыхҟьазаалакгьы, ҳара ҳҟынӡа изымааӡеит1. Амала, 
М. Лашәриа иархив аҿы ишьҭоуп И. Коӷониа Москватәи истуденттә 
билеҭ. Уи, аҵарауаҩ излаҳаиҳәаз ала2,  ЦГОАР СССР3 (Центральный 
государственный архив Октябрской революции) аҟны имԥыхьашәаз 
апоет иус иадҳәалоу апапка (личное дело И. Когониа) иагәылаз ама-
териалқәа ирылан, убри ак изымгәаӷьит шьҭахьтәи рыҭара. 

И. Коӷониа Москватәи ажурналистикатә институт аҟны ахыркә-
шаратә ԥышәарақәа аиҭон ааԥынразы (маи анҵәамҭазы акәхоит), 

1 Д.И. Гәлиа ихьӡ зху Аԥсуаҭҵааратә институт алитература аҟәшаҿы иҵәахуп 
И. Коӷониа иҩыза М. Аҳашба Москватәи ажурналистикатә институт дшалгаз 
зыршаҳаҭуа адиплом (ацәа «ГИЖ» ҳәа ануп). Убри еиԥшзар акәхарын И. Коӷониа 
итәгьы. 

2 Аинформациа ҳаиҭеит 19.06.2024 ш.
3 Мшаԥы 28, 1992 ш. инаркны – ГАРФ (Государственный архив Российской 

Федерации). 

аԥхын мааицызт. Уи ус шакәу шьақәнарӷәӷәоит М. Аҳашба уи Аԥс-
ныҟа дычмазаҩны ааԥынраз дааргеит ҳәа ииҳәо [1, ад. 458]. М. Коӷо-
ниаԥҳа лгәалашәарақәа рҿы иаабо уи ашьҭахьтәи ахҭысқәа рышьҭа 
ҳхыланы (Аҟәатәи ахәышәтәырҭа ашьҭахь И. Коӷониа мызкы Ҵабал 
дыҟан – уи ииун, ииуль алагамҭа агеит ҳҳәап; уи ашьҭахь мчыбжьык 
аҟара аҩны, аҵыхәтәан Ахәҵа иҟазаара ҩымш-хымш1 – иԥсҭазаара 
даналҵ ииуль 14-нӡа акәхоит), шьҭахьҟа ҳхьаԥшуазаргьы, ааԥынрахь 
ҳааргоит.   

Ш.  Д. Инал-иԥа иакәзар, иазгәеиҭоит: «Ԥшьышықәса ихы да-
мыхәаӡакәа аҵара ду ахьиҵоз, Москватәи ажурналистикатә инсти-
тут дшалгазҵәҟьа, 25 ш. реиҳа анихымҵуаз, 1928 шықәса ииуль мза 
14 аҽны, ачымазара бааԥсы ицәа иалашәаз дзацәымцакәа дагеит, 
дҟамлеит аԥсуа литература агәыӷырҭа – Иуа Абас-иԥа Коӷониа. 
Дыԥсит уи иқыҭан Кәтол, иара убра дагьжуп» [14, ад. 171]. Ишаабо 
еиԥш, Ш. Инал-иԥа апоет аинститут алгара илшеит ҳәа ауп ииҳәо. 
Араҟа иҳәатәуп, Москва «ԥшьышықәса» аҵара иҵон ҳәа иазгәеиҭо 
шыгхоу2 еилкааны, истатиа згәылоу даҽа иусумҭак аҿы уи шириашо 
атәы – «хышықәса ихы дымҩахаӡакәа аҵара ахьиҵоз аинститут» 
ҳәа иҟаҵоуп [15, ад. 220]. Аха аҵабырг иацәыхароуп И. Коӷониа 
Кәтол иԥсҭазаара далҵит ҳәа ииҳәо. Избан акәзар, апоет иаҳәшьа 
М. Коӷониаԥҳа лгәалашәарақәа рыла излеилаҳкаауа ала, уи иԥсҭаза-
ара дахьалҵыз – Ахәҵа3, Аӡын Ҳаџьараҭ иҩнаҿы ауп [19, ад. 39 – 40]. 

Ажәакала, макьанагьы иҟоуп И. Коӷониа иԥсҭазаареи ирҿиареи 
ирыдҳәаланы ицәырҵуа, шьаҭанкыла зыҭҵаара аҭаху апроблемақәа.

аҩ. Ваниа Коӷониа // Аԥсны ҟаԥшь. – № 406–308. Аԥшьаша. Август 
2. 1928. – Ад. 3. 

24.	  Шьынқәба Б. У. Хратәыла ашәаҳәаҩ // Б. Шьынқәба. Иҩым
ҭақәа реизга. Афбатәи атом. Есымшааира ашьха скыдуп. Астатиақәа, 
аҭҵаамҭақәа, ақәгыларақәа. Аҟәа: «Акьыԥхь ҩны», 2008. – Ад. 96–100.

22. "Алашара" №4, 2026 ш.



170

«Аԥашәркыр́а» шьақәгылоуп ҩ-еилкаарак рыла: 1) «аԥсуадгьыл» 
(Аԥсны); 2) «аԥсшәа» (аԥсуа бызшәа). Абызшәадырраҿы урҭ хаз-хазы 
иҟоу  терминқәоуп, аха аԥсуаа ретнокультуратә специфика «Аԥсуара» 
асистемаҿы иакуп, субкультуроуп.1 Аха, зегь раԥхьаӡа иргыланы, уи 
асистема зегьы зықәгылоу конструкциоуп – уасхыруп.2

$ 1. Аԥсны афизико-географиатә ҭагылазаашьеи аҳауеи. 
Хышәара-ҵышәарала иахьатәи Аԥсны ҳәаақәас иамоуп Егри Ԥсо-
уи, ҭбаарыла – геи шьхеи. «Ҳауатә ҭагылазаашьала адунеитә ҳауатә 
маҟақәа ҩба рыбжьара иҟоуп: атропикеи ишаанагара иҟоу ахь-
шәашәареи» (Дбар, 2007, 2012: 140. Асубтропика-цәаакы ахьӡуп иара, 
Аԥснытәи аҳауа ахаҭа.

Амашын ҟәандеи кавказтәи ашьхеибаркырахадеи ирыбзоураны 
Аԥсны аҩадатәи аԥша хьшәашәеи мрагыларатәи аԥшаҩеи рҟынтә 
ԥырхагак аиуам, ихьчоуп. Иара убас ишыҟоугьы, имааиц ауаҩы Аԥс-
ны даҭаар, иџьеимшьар алшом даҽа ҷыдаракгьы. Амшын аԥшаҳәа 
аҟынтә шьхатәыланӡа ҩымшныҟәа роуп ибжьоу, аха ҳауахкыс иҟоу 
зегьы дрылсноуп уи ашьха дышхало, абыӷьҟьаҟьа зҿало асубтропи-
катә ҵиаақәеи аԥсаҵлақәеи инадыркны аҳәырҭақәеи сыла иҭаҳәҳәоу 
ашьхаикақәеи, ԥсасира зқәым асыԥсақәа зыбжьажьу абахә ҭак-
наҳақәеи рҟынӡа. Урҭ рыҟноуп рыхқәа ахьыҵырхуа, «агәгәа» рыхга, 
зԥырцәқәа ргыланы, ишзахәо агаҟа ицо аԥсуа ӡиас дуқәа. Ага иаԥну 
абнақәа рҿоума, аԥсҭақәеи ахәҵақәеи рҿоума, Аԥсны зехьынџьара 
ашәаԥыџьаԥ (флора) шырцәоу еиԥш, ирацәоуп ашәарах, агыгшәыг 
(фауна), ашәала урҭ зегьы зырҿыхо аԥсаатә, алаҟәыра ҵарақәа ина-
дыркны ашьхакаԥкаԥқәеи ашьхауарбақәеи рҟынӡа.

Аԥсуадгьыл аԥсабаратә ҷыдарақәа рыԥшәма (аԥсуа) инаалаша 
агармониа аԥырҵоит ҵыхәаԥҵәарада. Иаргьы урҭ иԥсы рылоуп, 
дара рыдагьы иԥсҭазаара ҵакы амамкәа ибартә еиԥш. Еинаалоит. 

1 Аԥсуара – суперкультуроуп «аԥсуаа ртрадициатә культура иаҷыдоуп (спец-
ификоуп), Асубкультура – асуперкультура иаҵагылоу культуроуп (иахәҭакуп).

2 Астатиа атема интересс измоу аԥхьҩ изы аинформациа: Валери Бигәаа 
иетнологиатә усумҭа «Аԥсуа жәлар ретнокультуратә специфика «Аԥсуара»: 
Ахьышьҭреи анархеи» алагамҭа ажурнал «Алашара» № 2 (2026) иануп.

Аҭоурыхтә гәынкылара аҵкыс ихароу, ихараӡоу аамҭақәа рзы убри 
агармониа алшара инаҭеит анҵыраду изҭашаз анхамҩатә бзазара, 
анхашьа-нҵышьа (аматериалтә бзазашьа), адоуҳа беиа уҳәа зда 
дхәарҭамыз ахатә культура аԥҵара.1 

Аҵарадырраҿы ишазгәаҭоу еиԥш, жәынгьы-ҿангьы аԥсуаа рыд-
гьыл ақәыԥшылареи аҳауатә еиԥшымзаареи зеиԥшыҟам ала ирдыр
уеит, шәҟәыла-быӷьшәыла ишьҭыхны, ахсаала ҟаҵаны, рџьыбақәа 
ирҭоушәа.

«Геи шьхеи ирыбжьаршәу Аԥсны рыцҳа», – рҳәоит урҭ зны-зын
ла, иаақәыԥсычҳаны. Даҽазных, «Аԥсны-ҟьаҟьа дуӡӡа», – рҳәоит, 
иаҵаҽырбаны, ԥагьаракгьы уаҩы иаҵибаауа (шәахә. Кәыпраа, 2004: 
141–150). Ҳәарада, актәи цәырҵит XIX ашәышықәса аҩбатәи азбжазы 
иҟаз амилаҭтә трагедиазы, аҩбатәи – абжьарашәышықәсԥасақәа раа
мҭазы Кавказ зырцәажәоз Аԥсуа ҳәынҭқарра (VIII ашә. анҵәамҭа  – 
XVIII ашә. актәи азбжа) ахыԥша атәы зҳәо сахьаркыратә фразоуп.

Афразеологизм «геи шьхеи рыбжьара» акәзар, аԥсуадгьыл аҳәаақәа 
ирҭаӡаӡом: «амра ашьхақәа иаарывҵуеит – амшын (ага) агәынахыс 
иҭашәоит». Урҭ ирыбжьанакыз ақәыԥшылара (пространство) зегьы 
аԥсуа итәуп. Убри азы акәхап аԥсуаа шьхатәыла ахаҵ́ара изадыркы-
ло, амра амшын аӡааламҭа – аԥҳәыс лыԥшӡара.

Аԥсуаа рдунеиеилкаашьала, шьхатәылеи гатәылеи еишьашәалоу, 
еицназго ԥсабаратә обиектқәоуп, аха аҩбагьы «еилоуп, акны иҟоу 
хаҿсахьатә архетипуп» (Зыхәба, 1995: 57). 

Даҽа ажәақәак рыла иаҳҳәозар, аԥсы́уала «геи-шьхеи» аилкаа
шьа егьакуп-егьыҩбоуп. Уи атәоуп ирҳәо антонимтә ҟазшьа змоу 
ажәеилаҵақәа: «гатәыла», «шьхатәыла». Аха рызқәақәа еизырхаӡам. 
Шьхатәыла хыхьынтәи амшын агәы ихыԥшылоит, гатәыла, ҵаҟала 
шьхатәыла иқәԥшуеит – аҩбагьы физико-географиатә цәеижьык 
иатәуп. Аԥсуаа урҭ рзеиԥшуп, зда ихәарҭам, ԥсы зхоу ԥсабаратә 
ҭынхақәоуп. Урҭ рыбжьароуп иахьиз, иахьааӡаз аԥсуаа, жәларык 
раҳасаб алагьы иахьышьақәгылаз, иахьҿиаз, ретностә ҭоурых аҿы 
иага мыҟәмабара рхыргазаргьы. Еиҭасҳәоит, аԥсуа бжьыс ихоугьы 
аԥсуа дгьыл аҷыдаратә бжьоуп. Аԥсуа дызну адгьыли уи акалҭ зкәабо 
амшыни (ага) иԥсы шрыӷроу атәоуп иаҳәо ихныҟәгашьагьы. 

Аԥсуа данышьхыла, итәарҭа-игыларҭа шааирхиаз еиԥш, амҽы-
шазы анцәа ихьӡала дныҳәоит, Ашьханцәахәгьы давмыжькәа, 
ирахәгьы иаргьы абри адгьыл-ԥшьа иахимбаарц, шьхалбаан машәы-
рда илбааишьҭырц азы, аԥхьа абзара ирбаны, нас – агәи агәаҵәеи. 
Шьхатәыла дықәнаҵы, аԥсуа ихы раӡо, иԥсы раӡо дныҟәоит, ирахә 
дрыцуп, ихы-игәы алаҟаны, зегь рыла иҭыԥ данаало – ицәажәашьа 

1 Уи азы шаҳаҭра ауеит «Феномен долгожительства» (1982) – абарҭ ацәа
ҳәакәа равторгьы дызлахәыз асоветтә ҵарауааи америкатәи аҵарауааи (аге-
ронтологцәа, аетнологцәа, антропологцәа, апсихологцәа) Аԥсны еицымҩаԥыргоз 
адәынтәи аҭҵааратә усурақәа ирыбзоурахаз аколлективтә монографиа. 



172

инаркны ишәарыцашьа аҟынӡа: ажәанаак иҳәом, дгәамҵуам, 
дзынҟьалакгьы-дзынԥалакгьы, ӡык наихьиршозар, ажәҩан ицәа 
аирбом, иҽыкәабагаӡгьы ацыхаӡ иалеиҭәом, иалеиҭәом арҩашгьы, 
рхы ахьхоу идыруеит азы (амшын ахь), быжь-хаҳәк ианырхыслак 
ишыцқьахо аҟара идыруеит, аха... Убарҭқәа зегьы рнаҩсан, ԥшӡала 
аҩныҟа ихы анирхо аламҭалазы, адгьыл ашьа еиҭаирбоит, Анцәаду 
ашьханцәахәы диашьапкны.

Шьхатәылан ажәҩан ааигәоуп рҳәоит. Аԥсуа традициатә дин ала, 
Анцәаду дахьынхо мрагылараҿоуп, ажәҩан абыжьбатәи аихагылаҿы. 
Уи, Хыхь иҟоу, иҳәахьа инақәыршәаны, Ашьханцәахәы инапы иану 
идгьыл дахылаԥшуеит. Убарҭқәа зегьы рнаҩсан, ԥшӡала аҩныҟа 
ихы анирхо аламҭалазгьы адгьыл ашьа еиҭаирбоит, Анцәаду диа
шьапкны. Егьи, Гатәыла акәзаргьы, Агаҳ дахуп. Анцәа дхазҵо аӡәы 
иаҳасаб ала, аԥсуа, дахьыҟазаалакгьы, иаҭәам ала дныҟәом, уимоу, 
ҟәарахаҳәкгьы аашьҭыхны амшын иалаижьуам (шәахә. Бигәаа, 2018, 
I ахәҭа).

Аԥсуа идгьыл дшахӡыӡаауа, уи злаҩычоу аԥсабара иԥсы шаӷроу 
атәы зҳәо афактологиатә материалқәа уаҩы иԥылоит Аԥсны ахи 
аҵыхәеи ахьынӡанаӡааӡо, зегьынџьара, шьаҿацыԥхьаӡа. Урҭ рахьтә 
иаагар ауеит акык-ҩбак: 

«Анхаҩы мҿыԥҟара ма маҭәахәылхра данцо, иеиха аҿы кьан-
тыжәк ала иҭеиҳәҳәоит, мамзаргьы икьаҿ аԥшь иныҵеикуеит: 
«абна шәоит». Насгьы былтәыс ихы иаирхәо аҵлахажәаақәа роуп. 
Маҭәахәра злоу, ҳәарада, аҵлажәлаӷәӷәақәа роуп. Убри азы абна 
деигӡоит: «имԥсуа изы иахьатәи амш шааиз еиԥш, уаҵәтәи амшгьы 
аауеит», аԥҟарсҭагьы дҩахоит, рахәык аԥырхагамхарц азы. Иԥҟаны 
дшаалгалак, уи анышә гәӡа ақәиԥсоит, ирыжәпашәа. Аҟата ахиаар, 
мышкызны имаҭәахәхоит» (ААДӘИАМ I);1

«Анхаҩы, ицәқәа ауӷә нарықәҵаны, ихкаарахь иҿанынеихо аамҭа-
зы, дахьнеиша днеианӡа, ицәмаҭәа дҩаханы икуеит: акы – ацәқәа 
имыргәаҟырц азы, ҩба – цәеихала џьара дацк ицәхымҵәарц азы, 
хԥа – адгьыл агәы цәимҟьарц азы» (ААДӘИАМ II);

«Геи-шьхеи ззеиԥшу аԥсуа шәарыцаҩ ашәарах раԥхьагыла / рԥы-
за деихсуам. Иагьгәнаҳароуп, апрактикаҿгьы ишәарҭоуп. Ԥызада, 
ишаҟьшаҟьо еилахаз ашәарах, рхы ахьынахо ицар ауеит, рыԥхьарҭахь 
изго амҩа иақәымшәакәа» (ААДӘИАМ II);

«Амҩа иқәу ахаҵа, ҽыла дыҟазаргьы, ӡыхьк ахы анышә ицәыҵ-
наганы, ихәырхәыруа абна ишылало ибар, даагыланы, ҳәызбала 
акәзаргьы, ажрахәыҷ ҭыӷьӷьааны, аҽеизакны излацаша амҩа азы-
лихуеит» (ААДӘИАМ III).

Убысҵәҟьоуп, аԥсуа дызқәынхо адгьыл / иԥсадгьыл аҿы ада, 
дызлиааз аԥсабара дықәымԥшуа, иҩны ааигәара иҟоу иабацәа 
рнышәынҭрақәа инапы ргәы иахьықәимшьуа, тәымдгьылк аҵаҟа 

1 ААДӘИАМ – автор адәы иқәигаз аетнологиатә материал. 

ԥсҭазаара шимам атәы зырҵабыргуа аҿырԥштәқәа маҷым. Абар 
урҭ рахьтә акы:

«Азеижәтәи ашәышықәсазы шәақьԥынҵала, рыдгьыл иахыбааны, 
ацаризм амшын ихнаҵаз аԥсуа депортантцәа мшыннырцә ианӡхы-
ргалак, абра шәынха ҳәа иддырбоз адгьылқәа рҟны иаангыломызт. 
Рыԥсадгьыл аҿы ианыҟаз изқәынхоз адгьыл еиԥшыз акы рыԥшаа
нӡа еимдо атәыла «ҿыц» иалан. Рқыҭақәа рцәа зхыркаауаз аҭыԥ 
анырбалак, итәон, быцаҟьақәак наргыланы. Урҭ рқыҭа гәакьақәа 
рыхьӡқәа рыхьӡырҵон: Џьгьарда, Цхьана «Ҭхьына», Калдахәара, 
Ҵабал…» (ААДӘИАМ IV).

Амҳаџьырқәа ирхыргаз ахҵәара-хыԥсаареи рыԥсадгьыл агәхьаа-
гареи роуп изхылҵыз рашәа гәыҭшьаага «Амҳаџьырқәа рылаӷырӡ» 
иалоу ажәақәа:

«Аԥсны – ҳаҩны, ҳаб игәара,
Ҳзааӡаз, ҳзыхьчаз ҳан лгара» (Агәажәба, 2020: 547).
Ииашоуп, Аԥсуара, культуратә системак аҳасаб ала, ашьапы акыр, 

ашьапы иқәгылар, ишәыр ахьалшоз аԥсуаа, – «ҳаԥсадгьыл» – ҳәа 
изышьҭоу, жәынгьы-ҿангьы изҿыгәҳәаауа, иаҭаххар, рыхгьы зқәы-
рҵо Аԥсны акәын. Аԥсуара аиқәырхарагьы, аҿиарагьы ахьауа, ԥсыуа 
дызху аԥсуадгьыл аҿоуп. Уаҳа џьаргьы.

Иҳамҳәар алшом даҽакгьы. Атәымдгьыл аҿы инхо аԥсуаа, иахьын
ӡарылшо ала, аԥсуара рхадмыршҭит, еиҳаракгьы аԥсуа ҵасқәеи аԥсуа 
қьабзқәеи. Урҭ рахьтә издыруа ыҟоуп аԥсшәагьы, аха кыр ихьысҳауп. 
Егьа умҳәан, азеижәтәи ашәышықәсазы уа инанагаз амҳаџьырқәа 
рыхшара, урҭ рыхшара роуп дара – иахьатәи амшыннырцәтәи аԥсуаа.

Аԥсуа жәлар рыԥсадгьыл егьа рыԥсы аӷразаргьы, егьа иаҿынҵәаа
уазаргьы, зегьакоуп, рымч зқәымхоз аҭоурыхтә ҭагызаашьақәа 
ирыхҟьаны, аҳәаақәа анҭшәахоз ыҟан, иҟан ианыҭбаахозгьы. 
Уиоуп иҳарҳәо ажәытә ҩырақәа, уиоуп иҳанаҳәо зыхә ашьара уа-
даҩу «адгьыл абызшәа» – атопонимиа. Иахьатәи Аԥсны аҩныҵҟа 
еиԥш, анҭыҵгьы ана-ара иаҳԥыло атопонимқәа (аҭыԥхьыӡқәа), 
агидронимқәа (аӡиасхьыӡқәа), аоиконимқәа (аиланхарҭахьыӡқәа) 
аԥсыуала, ма аԥсуа-адыга бызшәала ицәажәоит. Амала, Иахьатәи 
Аԥсны аладатәи азбжа, еиҳаракгьы Мырзаҟан иҵакырадгьыл аҿы, 
Егрынырцәтәи ҳгәылацәа рбызшәа злыҩуа атопонимқәа маҷым, 
зегь раԥхьаӡа иргыланы амшынԥшаҳәа иану ақыҭақәа рҟны. Урҭ 
адианқәа рышьҭақәа роуп.

Адианқәа зхагылаз Гыртәыла, Карҭлитәи аҳәынҭқар дрыцырхы-
рааны, Аԥсны аладатәи азбжа рнапаҿы иааганы ирыман абжьа-
рашәышықәсақәа рзы (XIV–XVII).1 Агаҿеи акаршәрақәеи рҿы инхоз 
аԥсуаа аԥсҭақәеи ахәҵақәеи рахь иҩаскьаны инхеит, аамҭак ҟалап, 
уаанӡа агыруа ҳааигәа анеира изыгәаӷьрым, наҳәааны. 

1 Адиан – Дадиани. Абжьарашәышықәсақәа – урысшәала: «зрелое средневе-
ковье». 

Убысҟан иҟалаз аҭагылазаашьа зыхҟьаз амзызқәа иреиуоуп Аԥсны 
аҩныҵҟатәи апроблемақәа – аԥсуа аамсҭацәа дуқәа (аҭауадцәа), аҳ 
иатәамбара аҟынӡа иназгаз реиҵашьыцра, рҵәылеибаҵара, рҳәатәе-
иқәымшәара.1 

XVII ашәышықәса анҵәамҭазы аԥсуаа рҽеинрааланы, рҽеидкы-
ланы, Бзыԥнырцәнахыс инхоз рашьцәа асаӡқәа рылархәны, Адиан 
Егры дырцаны дкарцеит. Ашьха ашьапқәа ирымаз абжьыуааи гәмааи 
лбааит, рынхарҭаҭыԥқәа ирхылеит.2 Аха уи аԥсуа адгьыл ианиҵаз 
ишьҭақәа макьанагьы иануп, ҳәарас иаҭахузеи, ага иаԥну ақыҭақәа 
рҿы, микротопонимқәак раҳасаб ала. Амала, шамахамзар, урҭгьы 
аԥсуабжьқәа рыҵыҩуеит (Инарҭбааны: Кварчия, 2006: 58–290).

Аха Аԥсны мраҭашәараладахьтәи азбжа аҿы еиԥш, мраҭашәараҩа-
дахьтәи азбжаҿгьы, шьхатәылан иҟоу аҭыԥхьыӡқәа зегьы, аӡиасқәа, 
усгьы, аԥсуабыжь рхоуп, аԥсыуахьыӡқәоуп, ахәҵақәеи, аԥсҭақәеи, 
аҿаҩақәи, аҳаҩақәеи, ахәқәеи, абахәқәеи, ашьхацамҩақәеи ааԥҭра
қәеи убырҭ инарылаҵаны. Уи атәы дақәшәаҵәҟьаны иазгәеиҭеит 
аурыс ҵарауаҩ Николаи Альбов: «Горная топонимика Абхазии – это 
почти безраздельная абхазская топонимика, и её могли создать 
только предгорные и прибрежные оседлые жители, занимавшиеся 
земледелием и отгонным скотоводством» (Альбов: 1993: 306). 

Ажәытә, ажәытәӡа, ҳера ҟалаанӡатәи III–II азқьышықәсақәеи 
рзы Азиа маҷ мрагылара-ҩада иқәынхоз абориген-хылҵшьҭрақәа 
иреиуаз ҳаттааи урҭ ирзааигәаз абешлааи, иара убас Амшын еиқәа 
аладатәи аҿықә аҿы инхоз каскааи аԥсуа-адыгақәеи етнокультурак 
иатәын рҳәоит адунеитә мрагылраҭҵааҩцәа раӷьырак.3

Ҳ. ҟ. (ҳера ҟалаанӡа) XII ашәышықәсазы аиндоевропатәи абы-
зшәатә ҭаацәара иеиуаз абызшәа зҳәоз, акыр шәышықәсақәа 
рышьҭахь (ҳ. ҟ. XXI ашә.) иааны, мартаӷа-шьартаӷа инхоз, аҳәынҭқар-
ра ӷәӷәагьы ҟазҵаз (XVII) ҳеттаа / анеситқәа еилаҳаит, мраҭашәа-
рахьтә ихәыҵҟьаз ақәылара бааԥс аҵыхәала (Шәахә. Арӡынба, 2015. 
I ат.: 47). Убри ашьҭахь ҳуриттааи,аҳатт-абешла-каскааи маҷ-маҷ 
инеиҭаҵ-ааиҭаҵуа Кавказҟа рхы дырхеит. Ҩышә шықәсаҟа ааҵуа
ны, Кавказ аладатәи аҳәаа иаадгылеит. Ахуриттқәа мрагыларахь 
рхы дырхеит, ахатт-абешла-каскқәа – Амшын еиқәа мрагыларатәи 
аԥшаҳәахьы. Жәытәнатәӡаахыс Мрагыларахьтәи амшынԥшаҳәа зкыз 
рашьцәа рахь.

1 Аамсҭаду – ақарҭвелизм «аҭауад (ҭвади) ауп. Аԥсышәала уи «ахада» аана
гоит.

2 Убри азоуп Ингороква итеориа зырҿыцуа ақырҭуа «ҵарауаа» «XVII ашәы
шықәсазы аԥсуаа, ашьхақәа рахьтә илбааны, ақырҭуа жәытә дгьыл Аԥхазеҭи 
ааныркылеит» зрымшу.

3  Абызшәадырратә дунеи зыхьӡ адыруа алингвистцәеи (Еиль Феррер (Швеиц.), 
Еммануэль Ларош (Франц.), Ирина Дунаевская (СССР, Урыстә.) Анелиз Кам-
мерхубер (Герм.), Виачеслав Иванов (СССР, Урыстә.), Сергеи Старостин (СССР, 
Урыстә.), аҭоурыхҭҵааҩ, аетнолог Владислав Арӡынба (СССР, Аԥсны). 

Антикаԥаса анҵәамҭазы аладатәи аԥсуа етностә шьҭрақәа Аԥ-
сар (уажәы: Ҷорохи) аӡиас арӷьаратәи ахықә аахыс ишьҭоу адгьыл 
иахын, уинахыстәи, наҟ, Анатолиа (Азиа маҷ) аганахь, амшынԥшаҳәа 
ианын азан хылҵшьҭрақәа – алаз-чанқәа, агырқәа. Аԥсуаа етностә 
шьҭрақәа – аԥсилаа, абазгаа, санигаа –  арахь, аҩада шыҟоу иааскьон.1 
Урҭ раԥхьа игыланы иаауан адыгақәа.

Ҳ. ҳ. (ҳара ҳера) аҩбатәи ашәышықәсазы аԥсуаа аладатәи рҳәаақәа 
Фасис (Риони) аӡиас аҟынӡа иааскьахьан, дара раҵкыс хыԥхьаӡарала 
еиҳаз агырқәеи алазқәеи, иааҟәымҵӡакәа, ладантә иахьрыдыӷәӷәа-
лоз аҟынтә. Убри ашьҭахь аиҭаҵратә процесс иаҳагьы аҽарццакит – 
антикакьаса анынҵәоз аамҭазы аԥсуаа Егры аӡиас арӷьарахьтәи 
ахықә аҿы рҽааныркылеит, аха етностә ҳәаала акәымкәа, политикатә 
ҳәаала. Уи арҵабыргуеит абжьарашәышықәсхьшәақәа ирыҵаркуа 
аҩыратә баҟа. Иааркьаҿӡаны акәзаргьы, ҳазааҭгылап уи.

Аҭырқә ныҟәаҩ Евлиа ́Челеби ́(XVII ашә. азыбжа) ишиҩуала, Фаша 
(Фазис / Риони – В. Б.) армарахьтәи аԥаҩ инаркны Аԥсар аӡиас аҟынӡа 
агырқәа нхон. Ртәылагьы «Мегрелисҭан» ҳәа дашьҭан уи. Фаша 
арӷьарахьтәи ахықәҩахыс аԥсилаа (аԥсуаа) нхон. Урҭ хыс дрыман 
абеи (аҳ) Чач(ба).2 

Автор ишазгәеиҭаз ала, аԥсилаа уааџьбарақәан, уааеибагақәан, 
хаҵажәлас иҟаз зегьы бџьарла (ахыци ахәымпали) еибыҭан. Иаз-
гәеҭеит иара убас урҭ рхатәы бызшәала (аԥсшәа) ицәажәон, аха 
ирыванхоз агырқәа рбызшәагьы шырдыруаз атәы. Аҭырқә ныҟәаҩ 
иҩымҭа уаҩы иадимбалар алшом уи Кавказ агеографиа, акартагьы 
налаҵаны, ԥсыҽны ишидыруаз. Аха, ашәҟәы аинтерпретациа азызуз 
ақырҭуа мрагылараҭҵааҩ ишиҳәо еиԥш, Челеби Рионии Кәыдри 
ицәеилҩашьомызт. Уи Риони дыҟан, шьахәлаҵәҟьа ибартә-иаҳартә 
еиԥш, уа инхоз ауаагьы драцәажәон, аха Кәыдры ааигәарагьы дымне-
иӡакәа, диасны, мраҭашәара-ҩадаҟа дцеит, шхәала. Иҩбахаз, Челе-
би Риони Дунаи иаҟароуп, иҭбаауп, иҵаулоуп, аӷбақәа ҭаныҟәоит,  
шә-мильк рҟынӡагьы иҩаскьоит ҳәа иҩуеит. Кәыдры, усҟак иҭбаам, 
усҟак иҵаулам, насгьы ӡиасӷьуп, аӷба акәым, анышьгьы зхылом. 
Ииҟьаны амшын ахь иагоит. Ари аҩыза ажәа аполитикатә ҟазшьа 
змоу ажәоуп.

Иҟалоит, аԥсуаа гәыԥҩык, зҭыԥ иахымҵыз анклавк раҳасаб ала 
иҟазаргьы. Иҭҵаам зҵаароуп.

Хыхь ишазгәаҭоу еиԥш, аԥсуаа, мамзаргьы аԥсуа-адыга хылҵ
1 Аҭырқәцәа ртрадициа инақәыршәаны, Евлиа Челеби, аԥсуаа «абаза» ҳәа 

дрышьҭан. Аԥсуаа етностә цәырҵрақәа аԥсил, абазг, саниг антикатә тради-
циаҿы ишаҳԥыло еиԥш ауп саргьы ақьаад ишанысҵо. Аԥсышәала иахьа иаадыруа 
аԥсуа етнонимқәа – «аԥсуа», «абаза / абхаз», асаӡ» – ирықәшәоит. Археологиатә 
материалқәа ишырҳәо ала, аԥсуа-адыгақәа Амшын еиқәа мрагыларатәи аԥшаҳәа 
ркын аџьазаамҭазгьы (Џьаԥариӡе Оҭар). 

2 Апсилы восходят к одному из древнейших этносов Северо-восточной Малой 
Азии – абешла. Отсюда и самоназвание абхазов – апсуа (Дьяконов, 1968: 123). 

шьҭрақәа ржәытә шьҭақәа Амшын еиқәа мрагыларатәи аԥшаҳәа 
ианымҵуа иануп иахьауажәраанӡагьы. Ҳархылап, нас, урҭ Егры 
инаркны Қырҭтәылеи Ҭырқәтәылеи ԥсабаратә ҳәаас ирыбжьоу 
ажәытәтәи Аԥсарнӡа (иахьатәи Ҷорохи аӡиас).

Қырҭтәыла мраҭашәаратәи азбжаҿы иҟоу аԥсышәала ицәажәо 
атопонимқәеи агидронимқәеи роуп изызку аԥсуа етнолог ду Ша-
луа Инал-иԥа ишәҟәы «Вопросы этнокультурной истории абхазов» 
апараграфқәа руакы – «Топонимика». Иаагап уа иану аматериалқәа 
рахьтә еиҳа хра злоу акык-ҩбак. Зегь раԥхьаӡа иргыланы, урҭ «ԥс», 
«хәы», «ҟәа» злоу терминқәоуп – ишьагәыҭқәоуп, ма инҵәамҭақәоуп, 
амала, ақырҭуа локотив «ҭ» рыцны. Академик Симон Џьанашьиа 
ишазгәеиҭо еиԥш, урҭ идырҵабыргуеит аԥхьа ари адгьыл иқәынхоз 
аԥсуа-адыгақәа шракәыз (шәахә. Джанашиа, 1940: 623–628).

Уаанӡа ишазгәасҭаз еиԥш, Аԥсар (Ҷорохи) – «аԥсара» аҟынтә 
иаауеит, иаанагогьы «аӡиас ахы ыҵнахуеит аԥсараҿы» ауп. Суԥса – 
асыԥса, Фазис – аԥсы / ӡы, Агидаква – Агыдаҟәа, Араква – араҟәа, 
Малҭаква – Малҭаҟәа.

Иаԥсыуа ажәақәам ҳәа уаҩы изҳәом абас иҟоу аҭыԥхьыӡқәагьы: 
Азихи – аӡыхь, Азаху – азыхә (ачарқьас), Ахо – ахәы, Аква – Аҟәа, 
Анча – анцәа, Ахибла – ахьыбла.

Абарҭ зегьы, амшынԥшаҳәа налаҵаны, Қырҭтәыла мраҭашәа-
ратәи азбжаҿы (Гыртәыла, Гуриа, Аҷара) уаҩы иԥыло топонимқәо-
уп, мамзаргьы гидронимқәоуп. Аԥсыуала ицәажәо аҭыԥхьыӡқәа 
маҷым ақырҭшәаҵәҟьа зқәыҩуа адгьылқәа рҿгьы, Лхаахыҵ еиԥш, 
Лхынхыҵгьы. Иаҳҳәап, Ала́да – ала́да, Ҭахитара – ҭахь-итәара, На-
диквари – надикәара, Жибиани – жьиаа рқыҭа, Квараши – ҟәараш 
(инарҭбааны: Инал-иԥа, 1976: 373-388).

Сгәы ишаанаго ала, абарҭ атопонимқәа ахҳәаа рыҭара аҭахым, 
еилызкаарц зҭаху зеиԥшыҟам ала еиликаауеит.

Иазгәаҭатәуп даҽакгьы. Лхаахыҵ, еиҳаракгьы Қәҭешь акәшамы-
кәша иаҳԥыло аԥсуа топонимқәа Леонидаа рышьҭра еиуоу аԥсуа 
ҳәынҭқарцәа раамҭа иатәуп. 

Леон II ирезиденциа Анаҟәаԥиантә Қәҭешьҟа ианиеига, қы-
рҭшәамзар аԥсышәак зқәымыҩуаз адгьыл аҿы аҳәынҭқарра ахы аҭа-
ра ицәыуадаҩхон, иуаажәлар рыҩныҵҟа еиҳа дзықәгәыӷуаз ахацәа 
ӷәӷәақәа, ҭаацәала иааганы, иааикәыршаны имыртәар (инимырхар) 
ауамызт. Абӷа иҭахын. Даҽакала еиҭаҳәашьа амам, сара ишеилыскаа
уала. Лхынхыҵнахыс ишьҭоу ақырҭуа дгьыл ахьынаӡаӡо аҭыԥ змоу 
аԥсуа топонимқәа аԥсуа ҳәынҭқарра амаа шьҭрала Гьаргь II иԥҳа 
Гәырандыхәт лԥа Баграт иахь ианиас аахыстәи аҭоурыхтә аамҭа 
иаҵанакуеит – X–XIII ашә. актәи азбжа). Қарҭли лбааи ҩхалеи ина-
дыркны Кахеҭи агәаҟынӡа, зехьынџьара, амчра зкыз аамсҭцәадуқәа 
иреиуаз аԥсуаа ракәын. Урҭ рыжәлақәа рхуп иахьанӡагьы ақырҭуа 
дгьылқәа жәпакы, уимоу, ақырҭуа транскрипциа иаднакылаша ацәа 

зыҟәнылахьоу рыжәлантәқәагьы (шәахә. Куправа, 2008: 319–469; 
Кварчия, 2025. II часть: 87–250, Прил.: 259–264). Даҽаганкахьала 
иаҳҳәозр, абжьарашәышықәсқәа рзы зшьапы зкыз аԥсуа топонимқәа, 
Амшын еиқәа мргыларахьтәи аԥшаҳәаҿы иаҳԥыло атопонимқәа 
реиԥш, аԥсуа жәлар ретногенез ахь ус рымаӡам, аԥсуаа ретностә 
ҭоурых атәы алаҳамҵозар.

Гыртәылеи Имереҭии Аԥсуаа раҳра иадызҵаз аҳ Леон I аԥсуа 
ҳәынҭқар Леон II рыхьӡ иадҳәалоуп, иара убас, агәраа (Гуриа инхо 
ақырҭқәа) амшынԥшаҳәахь рылбаарагьы – Ҷорохии Рионии рыб-
жьара. (Шәахә. Анчабадзе, 1959: 150). 

Еиҭасҳәоит, Мраҭашәара иаду Қырҭтәыла (Гыртәыла, Гуриа, Аҷара) 
иаабо аԥсышәала зҿы цәажәо амакротопонимқәа, уимоу, амикрото-
понимқәагьы, раӷьырак, агидронимқәа раԥхьа инаргыланы, аԥсуа 
ретногенези ретностә ҭоурыхи рызҵаарақәа рхыцқәа аазыртуа 
фактологиатә маҭәахәыхадақәоуп, атопонимика филологиатә дыр
рахкны ишыҟоугьы.

Аԥсуаа ржәытәдгьыл хышәараҵышәаратә ҳәаақәа рызҵаара 
аԥхьа ицәырызгаз, шәҟәыла-быӷьшәылагьы алшара азырбаз аԥсуа 
ҵарауаҩ Шалуа Инал-иԥа иакәӡам, ақырҭуа ҵарауаа роуп. Уаанӡа, 
1956 шықәсазы, ианлаамҭаз фымз Џьгьарда дааны аԥсшәа зҵоз, 
ладеи-ҩадеи еицырдыруа алингвист, академик Қьеҭеван Ломҭаҭиӡе 
ашәҟәы ианылҵеит бызшәадырратә маҭәахәыла мацарала аԥсуаа 
ретногенез атәы, алкаагьы ҟалҵеит: «Абхазы представляют собой 
остатки некогда несравненно более значительного этнического 
конгломерата, оказавшего большое влияние на процессы этногенеза 
народов западной части северного и южного Кавказа. Наследием 
этого этнического субстрата является протоабхазо-адыгская топони-
мика Западной Грузии и, факты значительного влияния абхазского 
языка на грузинский, как в области лексики, так и в морфологии» 
(Ломтатидзе, 1956: т139). 

Қеҭеван лышьҭахь, хышықәсаҟа ааҵуаны еиԥш, ақырҭуа ҭоу-
рыхҭҵааҩцәа дуқәа руаӡәык, Георги Мелиқишвили, иҩуан: «Мигра-
ции предков грузин (картвельских племён) с юга в Закавказье (…) 
вобрал в себя автохтонное население Закавказья» (Меликишвили, 
1959). Ҳәарас иаҭахузеи, «картвельские племена» ақырҭқәа рхаҭақәа 
реиԥш, агырқәагьы алоуп, иалоуп ашәанқәагьы. «Автохтонное на-
селение» – ганкахьала, нах-даӷьсҭанқәа, аԥсуа-адыгақәа – даҽаган-
кахьала. 

Еицырдыруа аԥсуа ҭоурыхҭҵааҩ, апрофессор Гурам Гәымба иҭ
ҵаамҭа «Нахи» ишаҳәо ала, уи апроцесс аҭыԥ аман ҳ. ҟ. IV ашә. ан
ҵәамҭеи III ашә. алагамҭеи рзы (Гумба, 2018).

Аха иазхомызт археологиатә ҭҵаарақәа. Лыԥха аиуит убригьы.
Еибырҳәазшәа, Шалуа Инал-иԥа ишәҟәы анҭыҵыз ашықәс азы 

иҭыҵит Оҭар Џьаԥариӡе кыршықәса инапы злакыз икапиталтә 
23. "Алашара" №4, 2026 ш.

усумҭа (1976): «Многочисленные абхазо-адыгские племена в древ-
нейшие времена обитали не только на своих нынешних территори-
ях, но занимали и всю Колхиду, часть Малой Азии и другие места» 
(Джапаридзе, 1976: 265-291).

Иҟоуп урҭ рыдагьы, аԥсуаа рҭоурыхтә ҵабырг атәы зҳәо, рҵы-
сышьа змам афактқәа рыла, уаҩрала, ламысла иаԥҵоу аҵарадырратә 
ҭҵаамҭақәа, иакымкәа-иҩбамкәа. Аха, сгәанала, абарҭ, адунеитә 
ҵарадырра иадыруа ақырҭуа корифеицәа рҩымҭақәа рҟынтә иаазгаз 
ажәақәа азхоит Аԥсны аладахьтәи аган ала ишьҭоу адгьыл иаанарԥ-
шуа аԥсуаа рҭоурыхтә иаша аԥхьаҩ иҟынӡа анагаразы.

Иахьынӡахәҭоу ала иҭҵаам аԥсуаа ржәытәҭоурых ртәыла мраҭа
шәарахьтәи аган аҿы – Ԥсоу аӡиаснахыс, уи азы здаҟам азанааҭтә ли-
тературеи архивтә материалқәеи шмаҷымгьы, политикатә ԥынгыла 
дук шыҟамгьы. Зықәра кыр иназгахьоу етнологк иаҳасабла, уажәазы 
сара сымч зықәхоны иҟоу абжьарашәышықәсқәа рынҵәамҭа иатәу 
аҩыратә баҟақәа роуп.

Ииашоуп, аҩыратә хыҵхырҭақәеи атопонимикатә дыррахки 
аԥсуа депортантцәа рхылҵ-ԥылҵ рҳәамҭақәеи рыла бжьыҿацала 
аҳәара ауеит XVIII ашәышықәса анҵәамҭанӡа аԥсуаа Амшын еиқәа 
кавказтәи аԥшаҳәа зегьы шыркыз, уинахыс зтәыла акалҭ ианыз 
адыгацәа ртәы аҳәара. Зегь раԥхьаӡа иргыланы, ҭоурых-етнологиатә 
маҭәахә ҷыдоуп хыхьшәа зыхьӡ цәырызгахьоу Евлиа Челеби иныҟәа-
рақәа ртәы зҳәо иҩымҭа Seyahatname (аныҟәарақәа рышәҟәы) 
II атом.

Аҭоурыхтә шәҟәқәа ишырҳәо ала, абжьарашәышықәсақәа рзы 
Аԥсны аҳ инапаҿы иҟаз Гәымсҭеи Бзыԥи рыбжьара акәын, уилахы-
стәи аԥсуа дгьыл, ишазгәаҳҭахьоу еиԥш, адианқәа иркын. Аҩахыс, 
мраҭашәара шыҟоу, «асаӡ иԥсшәа» зҳәоз аԥсуаа нхон, аха аҳра 
хәыҷқәа рыла рыҽшаны, централизациак рымаӡамкәа. Уи ҳасаб 
азуны акәхап аҭырқә ныҟәаҩ, џьаргьы дыдымгылаӡакәа, Фашантә 
(Риони) дышиашаз Саӡыннӡа дзааз.

Евлиа дзыхьчоз иуаажәлар ицны аԥхьа даазыдгылаз Бзыԥ нырцә 
ишьҭоу адгьыл зкыз чандаа (цанаа / цанба) рысқьалоуп (Гагра 
иахьаҵанакуа). Иара урҭ цқьа данрылаԥш, рыҟазшьа анеиликаа, – 
«арҭ а́уаа абазақәа́ҵәҟоуп (аԥсуаауп)», – иҳәеит. Гагрантә иныҟәара 
ианациҵа ашьҭахь, хә-аангыларҭак рнаҩс Кечаа (Гечаа / гечба – В. Б), 
рыдгьыл аҿы днеит уи. Уа инхон ауаа рацәаҩын. Асас ицызгьы 
иаргьы Кафка ақыҭан инхоз Жаншух (Џьансыхә – В.Б.) зыхьӡыз 
аӡәы иҩны инаргеит, ауха иара иҿы иԥхьарц азы. Аԥшәма исасцәа 
жәа-уасак рызшьны, абысҭа уны, рхәы ҟаиҵеит, ҳаҭыр рықәиҵеит. 
Хьшьтәык аҳасаб ала ирымҵадыргылаз асыӡбал ргәаԥхеит, иргәаԥ
хеит атәангьы. Ианша рымҩахь иқәлеит. Ҩ-сқьалак ианырхыс Ар
ҭаа (Арҭба) рысқьала инадгылт. Аныҟәаҩ ишиҩуа ала, урҭ кьачаа 
рыҵкыс еиҳан, ахацәа зегьы абџьар рыҟәнын, егьа уааиашақәан. 

Урҭ раҳ ихахәы аушьҭны иман, ахыци ахәымпали рыла деибыҭан, 
аҳәачаԥа иҟәнын, изжәҩахырк ауапа ахарԥан. Ҩынҩажәижәаҩык 
рҟынӡа абџьар иаҵагылоз ауаа ицын. Дцаны, ҩажәа уасеи бнацәки 
исасцәа ирзааигеит. Рхәы ирхиеит. Аишәачараҟны асасцәа рымаҵ 
зуаз аҷкәынцәа қәыԥшқәан. Урҭгьы рхахәқәа аушьҭны иҟан, инеи
беиԥшны, зегьы, иԥшӡа-ԥшӡаӡа иҟан. Адырҩаҽны, Ҳамышьаа ирҭан, 
нас – Шәачаа ирызцеит, уа иагьаагылеит уахык – Хавдак ақыҭыҿы. 
Ауха иара убри ақыҭаҿы ачара ыҟазаарын. Ачара зуаз аԥшәмацәа 
шә-гәыблаак рызна ауасажьы рзаарҭиит аҿар ирыҭаны, иара убас – 
агәыхә, асыӡбал, ауараш, ацхаӡҩа уҳәа, реишәа-шкәакәа (ачареишәа) 
иқәырҵоз зегьы рыхкқәа. 

Адырҩаҽны Евлиараа, рымҩа анагӡаразы Анапаҟа рхы дырхеит. 
Ҩ-нкыдгыларҭак инараҩсны еиҭаангылеит. Уа Џьамаа (Џьамба) нхон. 
Аха уамак уа иаанымгылакәа, Бжьедыгәаа ҳәа иҟаз абазақәа (аԥсуаа) 
рахь ицеит. Урҭ рҩадахьала, хәы ҳаракык анаҩс даҽа Бжьедыгәқәак 
нхон, еишьцәан, амала, урҭ чарқьасқәан. Аха ианааидыххылалоз, 
ианеиқәылалозгьы ыҟан.

Урҭгьы рыҽрыдмырхалацәакәа, аныҟәацәа дәықәлеит – ҩ-сқьа-
лак иаараҩсны, Сувишьаа (цәаушь?) рысқьалаҿы иаангылт. Урҭ раҳ 
хә-уасак риҭеит, чеиџьыкак аҳасаб ала. Евлиа еиликааит иара убас 
урҭ рқьабзқәа рахьтә еиҳа иџьеишьашаз акы – «аҩынтәԥсыжышьа».1 
Аныҟәаҩ иуаажәлари иареи уахык уа иаангылеит. Нас, ҩымшныҟәа 
инеихьаны еиԥш, Шагалаа (шәагәылаа?) даарыдгылеит.

Шәагәылаа хыԥхьаӡарала имаҷыз абазақәан (аԥсуаа) – ҩ-нызқьҩык 
иреиҳамызт. Уантә Аҭмаа (аҭәмаа) ирҭааит. Убырҭгьы ачарқьасқәеи 
дареи анӷыӷеибагоз, ианааидыслалозгьы рацәан.

Даҽа ҩымш рыла Чарқьастәыла зхы ыҵызгоз Соуксу аӡиас амшын 
иахьналалоз авараҿы иҟаз асқьалаҿы рҽааныркылеит аныҟәаҩ 
ицызгьы иаргьы. Уа, Соуксу, инхоз абазақәагьы (аԥсуаа) аӡиас ахьӡ 
рхын – соуксуаа.

Аныҟәацәа даҽа ҩ-аадгыларҭак рнаҩс, Қәҭас зыхьӡыз аԥсуа етно-
графиатә гәыԥ рҿы инеит. Убырҭ рыла, рнаҩс сқьалак ада бжьамкәа, 
аԥсуаа мраҭашәахьтәи рҳәаа нҵәон. Қәҭас иамаз асқьала сқьала 
дуун. Уахь иаауан ахәаахәҭратә ӷбақәа: Ҭырқәтәылантә, Таманынтә, 
Ҟрымынтә. 

Уинахыс, Жане аӡиаснырцә ишьҭаз адгьыл аԥсуаа рашьцәа, ачар
қьас жәлар (адыгақәа) иреиуаз Жанаа иртәын. 

Аҭырқә ныҟәаҩ Евлиа Челеби иҵарадырратә усумҭа ламысла 

1Афы иаркьаҭаз ауаҩы, лаӷырӡ иқәымҭәакәа,иуа-иҭынха, аԥсы дҩага-
ны ашәымкьаҭ дықәырҵон. Нас ашәымкьаҭ иакәшон, афрашәа ҳәо. Амра 
аҭашәамҭа шыҟоу рахәык ацәа дылаҳәаны, џьҵлак амахә аҿы дыкнарҳауан, 
ӡарҵәила, ма алмышәӡахәала, гыгшәыгк иԥырхагамхартә еиԥш. Ицәеи ибаҩи 
анеилыҵлак ашьҭахь. анышә дамардон. Иҭаацәагьы ашәы ршәырҵомызт: «Анцәа 
иузааиго зегьы бзиоуп» – рҳәон. 

ишҩу зырҵабыргуа ҩыратә хыҵхырҭаны ыҟоуп Екатерина II лха-
ан иҭыҵыз «Новый и полный географический словарь» иагәылоу 
астатиа «Абхазы». Уи ишаҳәо ала, аԥсуаа Кавказтәи ашьхеибаркыра 
аахыҵ еиԥш, анхыҵгьы инхоз жәлар дуун. Иҟоуп даҽа шаҳаҭкгьы. 
Уи Иуа Коӷониа ипоема «Зосҳан Ачбеи Жанаа Беслан иԥацәеи» ауп. 
«Шаԥсыӷ инхоз Зосҳан Ачба дуаҩ дуун иаамҭала», – иҳәеит апоет, 
иабацәа дуқәа рҟынтә иаҳахьаз ажәабжь иалихыз акы аҳасаб ала. 
Уи иаанаго «Зосҳан Ачба ашаԥсыӷқәа драҳын» ауп. Даҽа вариантк 
ыҟаӡам. Ашаԥсыӷцәа аԥсацәан XVIII ашәышықәсанӡа – Шәача аӡиас 
ахахьы инхоз абыхәаа (аубыхқәа) лбааны, амшынԥшаҳәа аанааны-
ркылаз аамҭа аҟынӡа. Уи афакт аԥсуа етнос еиҩнашеит. Бызшәала 
мраҭашәарахьтәи аԥсуаа рашьцәа, адыгақәа, ирыларыӡҩеит – иа-
дыгақәахеит.

Сызлацәажәо атема сазыхынҳәуеит. 
Евлиа Челеби, иныҟәарақәа раан, аԥсуа дгьыл аҿы иибоз-иаҳауаз 

зегьы ашәҟәы ианиҵон, иҟаиҵон аетнографиатә згәаҭарақәагьы. 
Автор ишиҩуала, Фаша (Фазис / Риони) аӡиас инаркны Жанеинӡа 
амшынԥшаҳәа азааигәара инхоз аԥсуаа ракәын, дара ракәын 
дзацәажәозгьы. Егьырҭ ахәҵақәеи аԥсҭақәеи рҿы инхоз аԥсуаа 
ибартә-иаҳартә еиԥш аамҭа имамызт. Насгьы, зыҟны даангыланы, 
дызлаԥшыз ақыҭақәа рызынтәыкгьы ҿырхасырҭас ирымаз алада 
(амшын) акәын. Игәы иаланы иҳәон, урҭ дырҭааны иахьизымбаз 
рынхашьа-рынҵышьа, иааидкыланы рыԥсҭазаашьа еиликаартә дахь-
зыҟамлаз, аха, гәынхәҵысҭала акәзаргьы, иеиликаауан урҭ закәытә 
уааԥагьақәаз, закәытә хаҵараз ирылаз, изакәытә чеиџьыкауааз, ргәы 
шаартыз, асас ишиԥылоз, иаара ишеигәырӷьоз. Избеит, иҳәоит уи, 
аԥсуа дгьыл шчашәра дгьылу, аԥсуаа руҭрақәа цқьашәқьаӡа, џьа-
наҭ-тәарҭак еиԥш ишыҟоу, избеит аԥсуа хылҵшьҭрақәа ҩажәи хәба. 
Аԥсны ԥсабара беиоуп, иԥшӡоуп, иҟәымшәышәуп, аӡиасқәа ракәзар, 
ицқьоуп, ргьама бзиоуп, рыԥсы ҭоушәа, иҳәоит уи.

Аԥсуа дгьыли аԥсуааи ртәы зҳәо Евлиа Челеби иусумҭа иаԥхьо 
игәеимҭар алшом автор идақәа ирҭаныҟәоз иан лшьа шыцыхцы-
хуаз, гәыбылрак шалаз. Уимоу, аԥсуа жәақәа кыр ашәҟәы ианиҵеит 
аҭырқә транскрипциа ишинаҭоз ала, еиҳаракгьы зҳәара уадаҩым 
ахыԥхьаӡарахьыӡқәа, адиалекттә ҷыдарақәа рылагьы: «акы, уба, 
ихԥа, хуба, фба, бзба, жуба, жаба…».

Даарак ииашамзааит, аҭахызар. Уи акәым аус злоу, аус злоу афакт 
ахаҭоуп.

Егьа рыла хәызмам ҭоурыхтә ҳамҭаны иҟазаргьы, Евлиа Челе-
би ианҵамҭақәа гхак рымамкәа иҟам. Иара ихаҭа ишиҩуа еиԥш, 
ашәҟәы изанымҵеит шьхатәыла иқәыз аԥсуаа рыбзазашьа, рдунеи
еилкаашьа, ретностә ҟазшьа, ретностә цәаҩа. Урҭ ракәым, ага иаԥ-
ныз аԥсуаа рхаҭақәагьы инеиԥынкыланы дызрыламԥшит, дзырма-
цәажәеит. Зынӡаск хырыҩ рзиуит Егри Бзыԥи ирыбжьанхоз аԥсуаа. 

Дара мраҭашәара иаду аԥсуа дгьыл аҿгьы аԥсуа етностә гәыԥқәа 
зегьыҵәҟьа имбаӡеит. Избанзар, асқьалақәа иҟаз зегьы рҿы дыд-
гыломызт, ибжьажьны дцон (иара ишиҩуала, хылҵшьҭрак сқьалак 
ркын). 

Еиҳагьы ицәавахеит Бзыԥи Шәачеи рыбжьара, асаӡқәа реиҳараҩык 
зқәынхоз адгьыл. Аха ирзымдырӡакәа, Евлиа игхақәа дыриашеит 
XIX ашәышықәса актәи азбжазы Кавказ мраҭашәаратәи азбжаҿы 
иааны иҟаз аурыс чынуаа, зегьы раԥхьа дыргыланы, ҵарадыррала 
еибыҭаз апрофессионалтә ԥшыхәҩы, абарон Ф.Ф. Торнау, ифунк
циатә напынҵақәа ртәы алаҳамҵозар.

Еицырдыруа Торнау иҩымҭа «Воспоминания кавказского офице-
ра» (1835) аҟны уи иааигоит абри адгьыл аԥсабаратә ҭагылазаашьа: 
аӡиасқәа, урҭ ирымоу аԥанқәа, амҩақәа, ақыҭақәа, урҭ ирықәынхо 
ауааԥсыра рахьтә хаҵажәлас иҟаз ауаа рхыԥхьаӡара. Урҭ зегьы сры-
ламлакәа, сара срылацәажәоит дара ақыҭақәа рымацара, иааркьаҿны 
акәзаргьы:

Бзыԥ арӷьарахьтәи аҿықәнахыс Баӷаа (Баӷрыԥшь), рҩадахьҟа, 
ашьхара аганахь – хысаа (Хысҳа), мдаҩеиаа (Мдаҩеи), мраҭашәара 
аганахь – цанаа (Цандрыԥшь), гечаа (Гечрыԥшь), урҭ рыҩахыс, ашьха 
ашьапахьы – мқьалаа (Мқьалрыԥшь), цәжьаа (Цәыжь), аиаа (Аибга). 
Ԥсоу нырцә инхон аредаа (Лишь акаршәра), арҭаа (Арҭкаџь), ҷыжә-
гәыҷаа (Ҷыжгәыч / Ҷыжәԥсы ахы), аҳҷыԥсаа (Аҳҷыԥсы / Мзымҭа 
ахахьы), ҟәдаа (Ҟәдыиԥсҭа), ҳамышьаа (Ҳамышь / Ҳамышьԥсҭа), 
халҵысаа (Мцасҭа арӷьарахьтәи ахықә), мцаа (Мцасҭа армарахьтәи 
ахықә), аублаа (Аублакәаџь / Саше аӡиас аарцә), абыхәа / аубыхқәа 
(Саше аӡиас анырцә).

Абарҭ асаӡ / аԥсуаа етностә гәыԥқәа рыжәлақәа зегьы антропо-
нимтә формат «ба» рыцлахьан, ҳәарада, аха традициала ирҳәоз урҭ 
ршьагәыҭқәа ракәын. Еиқәысыԥхьаӡаз ақыҭақәа рыхьӡқәа, шамахам-
зар, хьӡыс ирымаз аамсҭцәеи аамсҭццәадуқәеи рыжәлақәа рҟынтә 
иаауеит. Аха, номиналла акәзаргьы, Бзыԥи Сашеи рыбжьара ишьҭаз 
адгьыл ҩбаны ишон: Гатәыла, Шьхатәыла. Гатәыла Ачаа иреиуаз хаҵа 
хатәрак дахылаԥшуан, шьхатәыла – Маршьанаа иреиуаз «шәахә. 
Ӡиӡариа, 1976: 99-129).

Бзыԥи Шәачеи рыбжьара ишьҭоу алгьыл, уи адгьыл иқәынхо аԥс
уааи ртемала зинтерес уаҩы икыша анҵамҭақәа инапы иҵыҵит 
Кавказ иаҭааз афин ҵарауаҩ Александр Нордман: «Список абхазских 
сёл и некоторых рек». Уи шьақәыргылан 1836 шықәсазы. Амала, ау-
рыс транскрипциа иамоу алшарақәа азымхакәа, ианиҵаз ақыҭақәеи 
ажәлақәеи рыхьӡқәа рыҩныҵҟа зеилкаара амуа ыҟоуп, аха, зегь
акоуп, аҵарадырратә хәарҭара алоуп.

Автор иазгәеиҭоит, Гагра игылаз ахырӷәӷәарҭантәи Лигис аӡиас 
аҟынӡа аа-верск рыда бжьамызт, аха Жәаҩакәара нахыс амшын 
иӡаагылоу ашьхашьапқәа уаҩы дырҿысны цашьа шизыҟамҵоз, урҭ 

зҵәахуа ашәаԥыџьаԥ-еилаԥахқәа рымацарагьы ишырымуаз. Нышьла 
урҭ дырхыкәшазар акәхап, мраҭашәарахьтәи аган иамоу цанаа ры-
дгьыл ахь дкылсит, изеиԥшразгьы ибеит-иаҳаит. Иара ишиԥхьаӡоз 
ала, уи адгьыл иқәынхоз аԥсуаа (асаӡқәа) х-гьежьырак рыла ишон: 
Цандрыԥшь, Гечрыԥшь, Есхьрыԥшь.

1. Цандрыԥшь иаҵанакуан – Жәаҩакәареи Ақсаурӡи рыбжьара – 
жәа-қыҭак (ақыҭақәа рыхьӡқәа, аҭыӡқәа рхыԥхьаӡара):

Бегәа – 36, Иаысҳа – 60, Аӡрыыԥшь – 25, Самаарыԥшь – 25, Хы-
сиԥа – 40, Араӡаҟәа – 50, Хьеқәа – 25, Бақьишара – 20, Хыпашь иԥа 
Ҳалыл – 40, Быцәыхра – 20.

2. Гечрыԥшь иаҵанкуан жә-қыҭак: Ԥшеушьха – 45, Паҭехырқа – 54, 
Хьысҳарыԥшь – 25, Барыбырқәа – 25, Ламеирыԥшь –20, Баӷрыԥшь – 
100 , Мқьалрыԥшь – 20, Аҭхыгәларҭа – 15, Абаажә ашҭа – 25.

3. Есхьрыԥшь иаҵанакуан жәа-қыҭак: Лиашь – 80, Арҩаханы –45, 
Ԥшьыцҳара –20, Ҳаӡрыԥшь – 36, Арынӡаа рыцуҭа – 70, Самахәаа-
рыԥшь – 70, Аӡынгәара – 40, Хәысҳарыԥшь – 30, Ҳамашьаа – 10.1

Ииашоуп, аԥхьаҩ игәеимҭар залшом, Нордмани Торнауи ахьеи
қәымшәақәо шаҟоу. Аха, сгәаанагарала, уи усҟак ихьаам, аус злоу 
афакт ауп – аибашьра иалаӡыз алаӡаанӡа, иаанхазгьы адепортациатә 
процесс иқәнагаанӡа (1864 шықәса лаҵарамза 21) Бзыԥи Шәачеи 
рыбжьара ишьҭаз адгьыл аҿы аԥсуаа (асаӡқәа) нхон Анцәа ишиҳәара, 
еиваӷӷаа. Евлиа ишазгәеиҭаз еиԥш, Шәача нахыс еиҳагьы ирацәан 
аԥсуаа.

Даҽакгьы. Аҳәынҭқар ичынуаа, иахьынӡауаз ала, зықәхра даҿыз 
ажәлар рхыԥхьаӡара еиҵартәуан, адыгақәа рҟны ишыҟарҵоз еиԥш. 
Уи хыхьынтәи аҳәынҭқар ихаҭа илбааишьҭуаз политикан. «Агено-
цид» дацәшәон – мраҭашәарахьтә ицәыҵҟьар ауаз жәларбжьаратәи 
аҭыӡшәа акәын уи.

$ 2. Аԥсшәа / аԥсуа бызшәа. Еиҭасҳәоит, Аԥсуара ашәага-загақәа 
рыла, аԥсуадгьыли аԥсшәеи еилкаарак иатәуп, еиларҭәоуп аԥсуа 
жәлар рыԥсҭазааратә ԥышәа иарҿиаз рҟәышра иабзоураны.

Азеижәтәи ашәышықәсазы аԥсуа-дыгақәа ретнокультуратә ак-
заара иатәу ажәларқәа (аԥсуа-абазақәа, абыхәаа, адыгақәа) рзы 
иҟалаз атрагедианӡа аԥсуа бызшәа иаман ҩ-диалектк: аԥсшәа ахаҭа, 
асаӡ бызшәа (асаӡ иԥсшәа). Уинахыс дара зыԥсадгьыл аҟны зҽеиқә-
зырхаз аԥсуаа дара-дара рыбжьара атәымуаа ааны ианрыбжьала, 
аиҭанеиааира, аибабара анырзыцәгьаха, абзыԥқәеи абжьыуааи 
рцәажәашьақәа маҷк аҟара хәанчарақәак рыбжьалеит. Алингвистцәа 
аӡәык-ҩыџьак урҭ диалектқәоуп рҳәеит.

Сара слингвистӡам, аха аԥсышәала ихәыцуа, лада-ҩада ҳәа неи
лых ҟамҵакәа, Аԥсны иалсны избахьоу, издыруа, имаҷҩымкәа 
абыргцәа ирыҿцәажәахьоу етнологк иаҳасаб ала, аԥсуа бызшәаҿы 

1 Еиҭасҳәоит, зеилкаара цәгьахаз атопонимқәа ыҟоуп атекст аҿы.Урҭ, 
иахьынӡауаз ала,исыраԥсышәашәа ҟасҵеит.

адиалектқәа саҳаӡомызт, иахьагьы исаҳауам. Аԥсуа бызшәа иамоу 
ацәажәашьатә ҷыдарақәа роуп, дара убырҭгьы Бзыԥын зегьынџьара 
акәӡам, асаӡқәа ирҿырхасырҭаз ақыҭақәа рҿоуп. Убри аганахьала 
иҳақуп абызшәадырыҩ ду, академик Қеҭеван Ломҭаҭиӡе лусумҭа: 
«Тапантский диалект абхазского языка». Сара саӡәыкны, уи иаанаго 
еилыскаауеит. Тапантатәи адиалектуп иахьатәи абазақәа рлитера-
туратә бызшәа шьаҭас иамоу – адыга бызшәа аҟынтә еиҳа анырра 
змоу. Уи аԥсуа бызшәа кыр иацәыхароуп, зегь раԥхьаӡа иргыланы, 
алексика аганахьала. 

Атермин «диалект» ааигәарагьы иҟам «аԥсуа диалектқәа». Аԥсуаа, 
Аԥсуара ҳзеиԥшзар, иаҳзеиԥшуп ҳбызшәагьы.1 

Аԥсуа бызшәа адиалект еиқәханы иҟоуп Ҭырқәтәылатәи аԥсуа 
диаспора рыҩныҵҟа. Убри иабзоураны, Уи ҵарадыррала иҭиҵааит 
еицырдыруа аԥсуа бызшәадырҩы, академик Виачеслав Чыргба: «В 
садзском диалекте (абхазского языка – В. Б.) имелось два говора: 
хыилцыс (халйыс) и цвидж (цэыджь). Возможно, горные ахчыпсуйцы 
выделялись от садского диалекта особым говором» (Чирикба, 2012: 
36–37).

Мшыннырцә инхо аԥсуаа, ара, рыԥсадгьыл аҿы ианыҟаз еиԥш, 
иахьынхозаалакгьы, хатәы бызшәас иршьо аԥсшәоуп, асаӡқәа џьоу
кы-џьоукы, иахыхәмаршәа, «асаӡ иԥсшәа» рҳәоит акәымзар.

Каказтәи абызшәатә ҭаацәара аԥсуа-адыгатә гәыԥ иатәу аԥсуа 
бызшәа агглиутинативтә бызшәоуп (ажәақәа еиҭасуеит аффиксқәеи, 
апрефиксқәеи, аԥынгылақәеи рыла). Аԥсуа бызшәа ҷыдаҟазшьас 
иамоуп аконсонантизм – ацыбжьыҟарацәара (56 цыбжьыҟа, ф-бжьы
ҟак). Аԥсуа бызшәа аконсонантизм беиоуп альвеолиартә (аҿы иҭҟьо 
ацыбжьыҟақәа рыцәқәырԥақәа рышьҭымҵра), авелиартә (абз ашьаҭа 
аҟынтә аҿы иҭҟо ацыбжьыҟашьҭыбжь) шьҭыбжьқәа – ақьышәтә ма 
ишаанагара иҟоу ақьышәтә (Чрыгба, 2012: 25–26).

Аҵыхәтәаны еиҭазгәаҳҭап, аԥсуа бызшәа аспецифика аԥсуа
дгьыл ақәыԥшылара аҷыдарақәа ирхылҿиааит. Еиҳа ирмарианы 
иаҳҳәозар, аԥсшәа зықь хкыла, зықь ԥштәыла еилоу Аԥсуадгьыл 
аԥсабара иабызшәоуп: ашьхакьышәкьышәрақәа, абӷацымкырақәа, 

1 Диале́кт  (от  лат.  dialectus, dialectos, от древнегреческого слова διάλεκτος, 
diálektos — «речь», состоит из διά, diá — «через» и λέγω, légō — «говорю») — особая 
форма языка. Это разновидность языка, которая существенно отличается от 
стандартного языка, но всё же является его частью. 

Диалекты представляют собой языковые варианты, которые отличаются 
по нескольким ключевым аспектам, таким как фонетика, лексика, граммати-
ка  и  синтаксис от стандартного языка. Эти различия часто проявляются в 
произношении звуков, использовании уникальных слов и фраз, а также в струк-
туре предложений.

Диалекты могут также оказывать влияние на структуру  языка. В неко-
торых случаях диалекты становятся основой для создания новых языков (Э/ р: 
«Диалект»).

абахәқәа, арҩаш леицәацәгьақәа, аҳаҩақәа, аҿаҩақәа, аҟәаԥаҿаԥа-
рақәа, аԥсҭақәа, ахәҵақәа, абнақәа, архақәа, амшынцәқәырԥақәа, 
ашәарахқәа, агыгшәыгқәа, аԥсаатәқәа рыбжьқәа ахоуп: абӷҵысра, 
агә-гәгәа, аҿҿа-ҿа, аҟәҟәа-ҟәҟәа, ҟәыр-ҟәар, ҟәақ-ҟәақ, гәырр- 
чырр,гәызз-чызз, аӷьӷьа-ӷьӷьа, аҽҽа-ҽҽа, ахәхәа-хәхәа, ахь-хьа-ххьа, 
беҟье-ҟҟье, баа, буу, ҟәыжж-ҟәыжж, шәит-шәит, ҟырр-ҟырр, ҟыж-
ҟыжж, ҟәыт-ҟәыт, ҵәит-ҵәит, кәли-ҷли, ҷырр-ҷырр… 

Даҽаганкахьала, аԥсуа бызшәа аԥсуаа иреицәажәагоуп, ирыгәҭы-
хеибыҳәагоуп, иреилибакаагоуп. Ихԥахаз – аԥсшәа аԥсуаа ретностә 
дифференциациа хадақәа ирхадоуп – аԥсуаа даҽа милаҭк иалазмы-
рҩашьо фактор ӷәӷәоуп.

Аԥсшәа ауадаҩра аныԥшуеит «адгьыл абызшәа» – Аԥсны аҵакы-
радгьыл аҟны еиԥш, анҭыҵгьы аҭыԥ змоу атопонимиа (аҭыԥхьӡқәа), 
агидронимиа (аӡиасхьӡқәа), аоиконимиа (аиланхарҭахьӡқәа). Урҭ 
даҽа бызшәк ахь, зегь раԥхьаӡа иргыланы афлексиа бызшәақәа 
рахь, ишиашоу еиҭагашьа рымаӡам (лат. flexsi – ажәахаҟәалара, 
ажәанҵәамҭа аиҭасра), ртранскрипциақәа (лат. trans «ахҩылаара» / 
аҩраҿы ашьҭыбжь шгаҵәҟьо ақьаад ахь аиагаразы адырга ҷыдақәа 
рхархәара) ирзышьҭыхӡом, адунеитә бызшәақәа рзы лымкаала 
иаԥҵоу алатин транскрипциа алаҳамҵозар.

Аԥсшәа иалоуп геи шхеи реимадара атәы зҳәо атерминқәа, афра-
зиологизмқәа: агауаҩ, ашьхауаҩ, агабӷьыци ашьхабӷьыци, ага ицаны 
лыхәҭала аӡы аазгаз…

Афольклоргьы иаҳәоит геи шьхеи реимадара атәы. Абрыскьыл 
иҽы, Бзоу, гатәылан иԥар, шьхатәылан икаԥон – шьхатәыла иԥар, 
гатәыла икаԥон.

Даҽа материалк ыҟамзаргьы, аԥсуа бызшәа ахалагьы шаҳаҭра 
ауеит аԥсуаа геи шьхеи рыбжьара ишьҭоу адгьыл ишықәу, ишын-
хо-ишынҵуа, иааизараахыс. Уи еиҳагьы иарҵабыргуеит аԥсуаа 
рҭоурыхтә гәынкылара – амшынтә терминологиа, зегь раԥхьаӡа 
иргыланы иара ахьӡқәа: ага, амшын. Ажәытәра рыҟәнуп дара урҭ 
ирхылҿиааз архаикатә жәақәагьы: агаҳ, агаӡ, агаҿа, агаԥша, амшынԥ-
шаҳәа, амшынбжьы, мшынцәқәырԥа, амшынӡ, амшынеилаҩынтра, 
амшынеилашра, амшынгазгаза, амшынгазгазара.

Амшынус, мшынгәылатәи аныҟәагақәа, мшынгәылатәи аныҟәа-
гақәа рыҟаҵарҭақәа, рыҟаҵашьа, рыхәҭақәа, амшынтә ԥстәқәа, 
раԥхьа инаргыланы, амшын иадҳәалоу аԥсуа лексикатә терминқәа 
рхыԥхьаӡара хышә иреиҳауп: аӷба, аԥра, анышь, ашхәа, ажәҩа, аӷ-
бадгыларҭа, аӷбагыларҭа, аӷбаӡхгыларҭа. аӷбаҵәахырҭа, аӷбарацәа, 
аӷбамаҭәахә, аӷбаҿаҳәарҭа, аӷбаҿаҳәага, аӷбашаха, аӷбаныҟәцара, 
аӷбаҟаҵарҭа, аӷбаныҟәцаҩ, аӷбагазҽазра, аӷбаныҟәарҭа, аӷбагьежьы-
рҭа, алашарбага, аԥырсал, ахалага, аԥсҟы, ахәамц, ахыӷәра, акыӷәра, 
аԥрахы, аҳәагәыжь, аӷбаԥынҵа, аԥынҵаҵәыр, аԥсры, амызгәыҭ, 
аԥсыӡ, абырзал, агәыҵаԥшь,аӷлам, адырӷыӷ, акалмаҳа, амақьаԥсыӡ, 

амлаӷәыр, аԥсырдаҳан, аԥҟыш, аҭкәицара, аҭлаԥс, аҵыҳәсыгә, ар-
кьыц уб. иҵ. (Дзидзария, 2009. I ахы). 

Аусумҭа шьаҭас иамоу аҵарадырратә маҭәахәқәа еихшьаалауа, 
иааркьаҿны, алкаа ҟаҳҵар ауеит: Аԥсуадгьыли аԥсшәеи хазы-ха-
зы рыргылара ҟалом. Урҭ аԥсуара зықәгылоу хьтәы уасхырқәоуп. 
Еиԥшьуп, еиларсуп. Иакуп.

              
Адәынтәи аетнологиатә ҭҵаарақәа

ААДӘИАМ I   Адлеиба Уаликәа Кәаӷьына-иԥа, 83 ш. Уатаԥ ақыҭа. 
Ианҵоуп 05.11. 2024.

ААДӘИАМ II  Бигәаа Џьано Фрикан-иԥа, 57 ш. Ҭхьына. Ианҵоуп 
10.10. 2018.

ААДӘИАМ III Ԥлиа Дауҭ Ҷыҷа-иԥа, 74 ш. Аҟәа. Ианҵоуп 06.06. 
2024.

ААДӘИАМ IV Ҷкәатуа Оқтаи, 60 ш. Аҟәа. Ианҵоуп 08.05. 2022.

РУСЛАН ҚАПБА

МИХА ЛАКРБА — АԤСУА ТЕАТРТӘ ҞАЗАРАҬҴААҨЫ

Миха Лакрба ибиографиеи ирҿиаратә мҩеи еилыхха иаҳдырбоит, 
уи зҭоурых дуу аԥсуа жәлар ркультура арҿиара иаҵанакуаз азҵаа-
рақәа зегьы дышрызҿлымҳаз. Ус шакәу шаҳаҭра ауеит алитературахь 
еихигаз раԥхьатәи ашьаҿагьы.

Миха Лакрба аԥсуа литератураҿы данцәырҵ, аԥсуа жәлар ргәа
ҭахрақәа рацәан, ахақәиҭразы Ленин ибираҟ иаҵагыланы ақәԥара 
иаҿын.

Абри аҭоурыхтә хҭыс дахаанын, далахәын Миха Лакрба. Ақәԥара 
ауаҩы даӡрыжәуеит, игәы еицҳауа дҟанаҵоит, дарӷәӷәоит. Абас ицоз 
аҭоурыхтә қәԥара аԥсуаа рҵеицәа гәымшәақәа ԥнашәеит, рмилаҭ 
аразҟы рнапала ирчаԥо иҟалеит.

Апрофессор Ш. Инал-иԥа иҩуеит: «Имариа усым аҭоурыхтә про-
блемақәа реилыргара. Иаҳарак иуадаҩуп аҟазаратә ҭоурыхтә зҵаа
рақәа рышьақәыргылара. Избан акәзар, ара еицызароуп анаукеи, 
аҟазареи, аҭоурыхтә иашеи, аҟазаратә иашеи. Ари еиԥш инарҭбааны 
азыҟаҵара змоу ауаа иара иахьазгьы макьана ирацәаҩым азы, Аԥсны 
атеатртә ҟазара аҭоурых М. Лакрба иҟынӡа аӡәгьы иҽазкны дыҟа-
мызт. Иара ибзоуроуп уи апроблема ақәыргылара мацара акәымкәа, 
акыр инеиҵых-ааиҵыхны аарԥшрагьы»1.

Аха уи ари иусумҭа аԥсуа театртә ҟазара аҭоурых аҭҵаараҿы иаз-
хоны ҳәа иԥхьаӡамызт, дахәаԥшуан, илагаламҭаны, ихацыркраны. 
Абри аус харҭәааны инаигӡеит аҟазараҭҵааҩы Алықьса Аргәын. Уи 
имонографиа «Аԥсуа театр аҭоурых» 1978 шықәсазы иҭыҵыз, ла-
гала дуны иҟалеит аԥсуа театртә ҟазара инарҵауланы аҭҵаараҿы. 
Уи аԥхьажәа аԥызҵаз, аҟазараҭҵааҩы адоктор О. Каидалова зынӡа 
ииашаны иазгәалҭоит:

«Абри аусумҭаҿы амилаҭҟазара аҭҵааҩы иациҵоит, иагьына-
игӡоит аԥсуа театр аҭоурых аҩразы раԥхьатәи аԥышәа, М. Лакрба 
напы злеикхьаз»2.

Миха Лакрба иеиԥш иҟаз Аԥсадгьыл апатриот, адраматург, 
аинтеллигент ду идыруан аԥсуа театртә ҟазара аҭоурых аҭҵаара 
ҳкультура ԥхьаҟатәи аҿиарамҩаҿы иаҵанакуаз. Ажәлар ркультура 
аҩаӡара аазырԥшуа афакторқәа ируакуп атеатртә ҟазара. Уи знысыз 
амҩа аҭҵаарагьы убрахь иурхашақәа ираԥхьагылоуп. Ауаҩы дызны-
сыз иҭоурых анидыруа ауп ианизымариахо ԥхьаҟа ацарагьы. Миха 
Лакрбагьы аԥсуа театртә ҟазара знысыз аҭоурых аҭҵаара инапы 

1 Миха Лакрба. Иҩымҭақәа реизга. I атом. Аҟәа, 1968, ад. 19.
2 Алықьса Аргәын. Аԥсуа театр аҭоурых, Аҟәа, 1978, ад. 5.

алаикит, уи ахаҭа аҿиара аус иҵегьы иацхраарц, аҟазара аҭҵааҩ-
цәа еиҳа иазхьаԥшырц, дара арҿиаҩцәагьы рус иҵегьы агәцаракра, 
агәалаҟара бзиа рнаҭарц.

Аҟазараҭҵааҩы Миха Лакрба иусумҭа бзиа хәарҭара аланы, иахьа-
гьы, уаҵәгьы, уинахыстәи абиԥарақәагьы иранаҳәо кыр ыҟаны ауп 
ишыҟоу.

«Аԥсуа театртә ҟазара аҭоурых ахьтә аочеркқәа» рҿы ҳаԥхьоит: 
«Абри ашәҟәы ихарҭәааны аҩбатәи аҭыжьра иаагәоуҭартә уи актәи 
аҭыжьра излеиԥшым ыҟоуп. Ирацәоуп иахьыԥсахқәоу, иҩуп иҿыцу 
ахқәа — 1956–1961 шықәсқәа ирыҵанакуа алаҵаны.

Ашәҟәы автор дазҿлымҳан иааирԥшырц аԥсуа профессионалтә 
театр ашьақәыргылареи аҿиареи апроцесс иааиԥмырҟьаӡакәа аурыс 
ақырҭуа театр аусзуҩцәа анырреи ацхыраареи иҟарҵо ирыдҳәала-
ны»1.

Аусумҭа «Аԥсуа театртә ҟазара аҭорых ахьтә аочеркқәа» абӷьыцқәа 
аатуеит «Автор иҟынтә» ала. Араҟа уи иҳанаҳәоит ашәҟәы ахықәкы, 
иаҩышьахаз, иматериалқәа ахьиԥшааз, ихы иаирхәаз, аԥсуа театр 
аихьӡарақәа иамоу, асовет жәларқәа наҟ-ааҟтәи ринтернационалтә 
еицхыраара, ҷыдала аурысқәа, ақырҭқәа иҟарҵоз (атеатртә ҟазара 
аусзуҩцәеи артистцәеи) агәцаракра ду, иара убас аԥсуа культура 
аусзуҩцәеи аԥсуа жәабжьҳәаҩцәеи ирҭаз ацхыраара ртәы. Аҭоурых 
аҟнытә, зеиԥшхҳәаак аҳасабала, автор иааркьаҿны, аха акыр уархәы-
цыртә, улаԥшҳәааҿы иааигоит аԥсуа жәлар ирхыргахьоу аҭоурых, 
Аԥсны иқәнагалахьоу ампыҵахалаҩцәа, «ахьтәы уасцәа» иашьҭаз 
аргонавтцәа инадыркны заҟаҩы...

Аԥсуаа еснагь ампыҵахалаҩцәа абырзенцәа, аримлианаа, визан-
тиаа ирҿагыланы фырхаҵала иқәԥон. VIII ашәышықәсазы Аԥсны 
иқәҳаз арабцәа еилаԥырххаауеит. Аԥсуаа 300 шықәса инарықәгәыӷуа 
ирыман ишьақәырханы рҳәынҭқарра, ашәақьмцеи аҳәеи ирцәыхь-
чауа.

XIII ашәышықәсазы Амшын еиқәа агаҿаҿы ицәырҵит генуезаа. 
Ажәафтәи ашәышықәсазы Кавказ агаҿа иқәҳауеит аҭырқәцәа. Урҭ 
300 шықәса араҟа аҳра руан, Аԥсны абеиара иалачон. Аҭырқәцәа 
Аԥсны ԥсрамзар, хырҵәарамзар акгьы ӡхырымгеит. Аԥсуаа рдоуҳатә 
беиара акаҳара иаҿын.

Миха Лакрба далацәажәоит аԥсуа жәлар акырынтә бџьармцала 
аҭырқә мпыҵахалаҩцәа ишырҿагылахьаз, аха Аԥсны Урыстәыла 
иадҵахаанӡа (1810 ш.) аҭырқәцәа раҳра араҟа аҵыхәа ԥҵәамызт. 
Автор иусумҭаҿы иаҵшьны иазгәеиҭоит Аԥсны Урыстәыла адлара 
иалаз апрогрессивра, уинахыс ауп аԥсуа жәлар рҭоурыхтә лахьынҵа 
шыӡбахаз, амала, Октиабртәи асоциалисттә револиуциа Дуӡӡа 
аиааира агаанӡа, егьырҭ асовет жәларқәа зегьы реиԥш, аԥсуаагьы 

1 Миха Лакрба. Аԥсуа театртә ҟазара аҭоурых ахьтә аочеркқәа. Аҟәа, 1962, 
ад. 5.

ахақәиҭра шрымамыз. Урҭ царизм имҩаԥнагоз аколонизатортә 
политика аԥсуа нхаҩыжәлар зинданатәуан, алашьцара аԥарда рха-
нарԥон.

1877–1878 шықәсқәа рзтәи амҳаџьырра иҭанарцәит Аԥсны ақы
ҭақәа. Аԥсуаа мчымхарала иахырцеит рыԥсадгьыл, рлахьынҵа бааԥ-
сы иԥсаҟьаны иаланаԥсеит, Ҭырқәтәыла анаҩсангьы, Месопотамиа, 
Сириа, Аҩадатәи Анатолии, Курдисҭан, Египет, Бырзентәыла уҳәа 
атәылақәа жәпакы рҿы.

Миха Лакрба амҳаџьырра дахьалацәажәо, зынӡа ииашаны иҳәоит 
уи ашьҭа бааԥсы, иахылҵыз атрагедиа атәы зҳәо аԥсуа жәлар рҿаԥы-
цтә ҳәамҭақәа, рашәақәа, рлегендақәа рҿы ӷәӷәала ишаанхаз. Абарҭ 
аҳәамҭақәа рҿы иаабоит апатриотизмра, афырхаҵара, ажәлар рына-
сыԥ азы ахамеигӡара. Ҭауади аамсҭеи арҭ аҳәамҭақәа рҿы иаарԥшуп 
иԥсахыҩцәаны, ажәлар ҭазырхаз ракәны.

Аԥсуаа нхаҩыжәлар 1878 шықәсазы царизм ирыхнаҵаз «ахара 
зду ауааԥсыра» ирхыхымкәа иҟан 1907 шықәсанӡа.

Ибеиаз, апоетикатә баҩхатәра змаз Аԥсны ажәлар ирымамызт 
алитература, атеатр, иара убас даҽа ҟазара хкык.

Миха Лакрба иаҵшьны иазгәеиҭоит аурыс ҳәынҭқари, ақы-
рҭуа меншевикцәеи, аԥсуа феодалцәеи еиҳагьы ишырҭахыз аԥсуа 
жәлар алашьцара иҵахҩаны иркызарц, аха аԥсуаа ахақәиҭреи 
ахьыԥшымреи аханатә зда-зшьа иалаз, зегьакоуп ирыԥшаауан, 
ирҳәон рҿаԥыцтә ҳәамҭақәа рҿы рыгәҭыхақәа, асахьаркыратә ажәа 
рхы иархәаны.

Абраҟа иагьыԥшаатәуп аԥсуа жәлар ртеатртә ҟазара ахыҵхы-
рҭақәа. Ус дагьныҟәеит Миха Лакрба иусумҭаҿы.

Амонографиа шьақәгылоит абарҭ ахқәа рыла: «Аԥсуа театр 
жәлартә хыҵхырҭақәа», «Аԥсуа драма раԥхьатәи ашьаҿақәа», «Раԥ
хьатәи аԥсуа театртә коллективқәа» (1921–1930), «Астудиа инаркны 
атеатр аҟынӡа», «Аԥсуа драма аибашьра аламҭалазтәи ашықәсқәа 
рзы», «Аԥсуа театр Аџьынџьтәылатә еибашьра ашықәсқәа раан», 
«Аԥсуа драма аибашьра ашықәсқәа. рзы», «Аԥсуа литературеи аҟа-
зареи рдекада Қарҭ», «Адекада ашьҭахь», «Ашьҭыҵра ҿыц ахь».

Аусумҭа актәи ахы «Аԥсуа театр жәлартә хыҵхырҭақәа» аҿы 
Миха Лакрба иҭиҵаауеит атеатр ҟалаанӡа аԥсуа жәлар рфольклор 
аҿы иаҳԥыло аҳәамҭақәа жәпакы. Урҭ рахьтә ирацәоуп иара автор 
ихаҭа еизигаз, ашәҟәы ианиҵаз. Иара иҟынӡа урҭ аӡәгьы ас анаукатә 
хархәара римҭацызт.

Миха Лакрба ҟаимаҭла идыруан зқьышықәсала здоуҳатә культура 
ақәра амоу аԥсуаа рҿаԥыцтә ҳәамҭақәа рыла ишаадырԥшуаз ргәа-
зыҳәарақәа зегьы. Урҭ аԥызҵоз дара рхаҭақәагьы ажәлар рыҩныҵҟа 
ҳаҭыр шрықәыз.

Ашәа – аԥсуаа абџьар хаданы ирыман, ақәԥараҿы, ахьӡрацараҿы. 
Апоезиа, ашәа – ари шықәсынҵарак иаҩызан Аԥсны азы. Уи иҳәаа

қәнаҵон аԥсуа идунеи. Аԥсуаа рашәақәа, рыкәашарақәа, рыхьӡыртә
рақәа, аинтерес зҵоу рықьачақьрақәа ирылоуп атеатртә ҟазара 
ахәҭақәа, уимоу, џьара-џьара ишеибгоугьы итеатртә сценақәоуп 
уҳәап урзыӡырҩыр, урыхәаԥшыр.

Аусумҭаҿы автор иаҵшьны иазгәеиҭоит аԥсуаа ражәабжьҳәаҩцәа, 
рашәаҳәаҩцәа, рыхьӡыртәыҩцәа ралагаламҭа ду иаҵанакуа. Урҭ 
абиԥарала имырӡкәа ишааргоз рмилаҭ адоуҳатә беиара.

«Кавказ аабыкьанӡа иҟан «Џьегәаҟо» (черқьез ажәоуп) — ҩны-
да-гәарада идәықәыз ажәлар рашәаԥҵаҩцәа. Абар урҭ рахьтә аӡәы 
ихықәки имчи рзы ииҳәаз: «Сара сажәақәа рыла, — иҳәеит Џье-
гәаҟо, — ашәаргәында дҟасҵоит дгәымшәаны, ижәлар дрыхьчаҩны, 
аӷьыч дуаҩԥсыцқьаны, сара сыблақәа дзырхыԥшылом ахәымга, 
ацәгьаҟаҵаҩы», — абас иҩуан 1907 шықәсазы М. Горки еицырдыруа 
истатиа «Ахаҭара аԥхасҭахара» аҟны1.

Арҭ ажәақәа ирҳәоит ажәлар рҿаԥыцтә ҳәамҭақәа раԥҵаҩцәа 
заҟа рыхә ҳаракны ишьоз аурыс шәҟәыҩҩы ду М. Горки. Амоногра-
фиа автор иаҳирбоит урҭ рҩызцәа Аԥсны ишырацәаз, иара уажәгьы 
ишыҟоу. Абарҭ рахьтә Миха Лакрба зегьы дрыликаауеит апоет-сати-
рик Жана Ачба. Ари аусумҭаҿы уи инеиҵыхны дахцәажәоит Жана 
Ачба ирҿиамҭа, ихадароу ибиографиатә епизодқәагьы налаҵаны. 
Жана Ачба абаҩхатәра змаз аӡәы иакәын. Уи дшыхәыҷыз амашәыр 
иахҟьаны, длашәхеит, аха игәырҵҟәыл даара ибзианы, зыбла еибгаз 
раҵкыс ибон иҟаз аԥсҭазаара аҵабыргхаҭа далԥшны, икәшамыкәша 
ацәгьамыцәгьа зырҿиоз, ажәлар змырбзазоз ҵәылихуан, дырхыч-
чон, ихьӡиртәуан, еиҳарак иара дызхылҵыз ҭауадиаамсҭеи ркласс 
еиуаз ауаа ҵмыҳәҳәарақәа ҿаԥиҽуан дырцәымшәакәа, дырцәыԥ-
хамшьакәа.

Ашәҟәы иагәылоу аматериалқәа иаҳдырбоит Миха Лакрба асати-
рик-апоет Жана Ачба, ирҿиамҭақәеи ажәлар рҳәамҭақәеи реилар-
сшьа, реизааигәашьа, реизыҟазаашьа афактқәа рыла ирҵабыргны, 
насгьы урҭ аԥсуа театртә ҟазара ишахыҵхырҭоу.

Уи иаԥиҵеит асоциалисттә тематика иалхны ицҳафыруа аса-
тиратә шәақәа-ахьӡыртәрақәа. Жана Ачба аԥхьарца ирҵәыуон, уи 
амузыкатә мчхара ациҵеит, арҳәашьа еиӷьитәит.

Миха Лакрба иҩуеит: «Алашә шәаҳәаҩы Жана Ачба иҭоурых, – ари 
аԥсуа жәлар рҟазара адаҟьа хадақәа роуп, уи иацу аелементқәа аԥсуа 
театр аҿиара амомент аҟынӡа иацнагӡо иаауеит»2.

Ҳзыхцәажәо аусумҭаҟны Миха Лакрба иҭиҵаауеит аԥсуа музы-
катә инструмент маҭәахәқәа аҩымаа, аҿарпын, ахымаа, аԥхьарца, 
ачамгәыр...

Ишдыру еиԥш, аԥсуа жәлар рҿаԥыцтә ҳәамҭақәа рҟны акыр 
1Ацитата аагоуп Миха Лакрба ишәҟәы «Аԥсуа театртә ҟазара аҭоурых ахьтә 

аочеркқәа» аҟынтә, ад. 17.
2 Иара уа, ад. 25.

шәышықәсала ишьақәгылоз ашәақәа ирыцны аҿиара иаҿын амузы-
катә матәахәқәа. Урҭ ирымоуп аҵак ду дара рыҭҵаареи практикала 
рхархәареи аус аҿы. Убри азоуп Миха Лакрба «Аԥсуа театртә ҟаза-
ра аҭоурых ахьтә аочеркқәа» рҿы абри азҵаарагьы дзавымсыз. Уи 
ибзианы еилиргоит хыхь зыӡбахә ҳәоу аԥсуа музыкатә маҭәахәқәа, 
урт шыҟарҵо, излырхуа, арҳәараҿы рхы ишадырхәо, ирызку алеген-
дақәа, аҳәамҭақәа, иахьынтәаауа уҳәа убас иҵегьы.

Миха Лакрба ҟазарыла иааирԥшуеит аԥсуаа ржәытә хәмаррақәеи, 
реимҭахарақәеи, рашәаҳәареи, рыкәашареи, рмилаҭтә музыка рҳәа-
гақәа нарыцҵаны.

Аԥсуаа ретнографиаҿы, рыбзазараҿы, рҿаԥыцтә ҳәамҭақәа рҿы 
арахәыц ҟаԥшь еиԥш иалсны ицоит ашәа, аха уи аҿы иаагылом, урҭ 
ирымоуп шәышықәсала рҭоурыхтә ԥсҭазаараҿы иаԥырҵаз ақьаб-
зқәа, аныҳәақәа (абзазаратә, аџьатә, адинтә). Ақьабзқәа рҿы ҳара 
иаабоит ҳамҩашьо атеатртә елементқәа.

Абарҭқәа зегьы ашәҟәаҿы иаарԥшуп, иҭҵаауп, аԥсуа театртә сцена 
ацәырҵра иадҳәаланы, иахыҵхырҭаны иҟаҵоуп.

Аԥсуа қьачақьцәа рҟазара атәы Миха Лакрба ҷыдала дазааҭгыланы 
далацәажәеит, еиҳарак ихаҭа еизигаз иоригиналтәу аматериалқәа. 
Ақьачақьцәа лассы-лассы ихәмаруан рацәак идумыз адиалогтә сце-
нақәа рыла. Урҭ араҟа ирхыччон иаарыкәыршаны иҟаз аԥсҭазаара 
аҵабыргхаҭа иамаз иҵоурамыз ацәырҵрақәа. Уаҟа иаабоит ҭауади 
аамсҭеи аурыс ҳәынҭқар имчреи анхаҩыжәлар шдыргәаҟуаз, убри 
аҟнытә еснагь иаанахәон асоциалтә хшыҩҵак.

Миха Лакрба «Аԥсуа театр жәлартә хыҵхырҭақәа» аҿы ишьақәир
ӷәӷәоит ҳмилаҭ жәытәаахыс асценатә ҟазара ишацәтәыммыз, урҭ 
рбаҩхатәра, рашәа, ражәа, рыхәмаррақәа, рыкәашарақәа зегьы уи 
ишаҵанакуаз, насгьы ҳмилаҭ театр аҿиараҿы анырра шыҟанаҵаз, 
ишарцыхцыхыз.

Абри азҵаара еиҳагьы наукатә аргументла ишьақәырӷәӷәаны, 
Миха Лакрба иҟны аҵкысгьы, иҭиҵааит А. X. Аргәын ишәҟәы «Аԥсуа 
театр аҭоурых» аҿы.

Ашәҟәы аҩбатәи ахы «Аԥсуа драма раԥхьатәи ашьаҿақәа рҿы» 
Миха Лакрба дазааҭгылоит аԥсуаа рхатә милаҭ театр анрымамыз 
аамҭазы атеатртә ԥсҭазаара зеиԥшраз, ҟазшьас иамаз. Автор дыз-
лацәажәо апериод иаҵанакуа иҭиҵааз аматериалқәа, адокументқәа, 
афактқәа рыла агәра ҳиргеит ҳмилаҭ театр ыҟамызт, аха атеатр 
ԥсҭазаара ишалагахьаз.

Абраҟа иаабоит, Ӡыкә Лолуа инапхгарала, 1914 шықәсазы ишеи
ҿкаахаз аԥсуа-қырҭуатә хор, иахцәажәоуп иара убас Ӡыкә Лолуа 
иаԥшьигаз аԥсуа жәлар рашәақәа реизгареи ранҵареи аус, насгьы 
аԥсышәала иҟаҵаз раԥхьаӡатәи аинсценировкақәа.

Автор иазгәеиҭоит аԥсуа театр аҟалараҿы ақырҭуа сцена азҟа-
зацәа Аԥсны раара афакт иҟанаҵаз аныррагьы. Ақырҭуа театртә 

ҟазара аусзуҩцәа азҿлымҳан аԥсуа милаҭтә театри адраматургиеи 
рыҿиара азҵаара. Ус шакәу арҵабыргуеит еицырдыруа ақырҭуа теа-
тртә ҟазара аусзуҩы акритик В. Гәниа ишәҟәы (1879–1889), ақырҭуа 
милаҭтә театр актәи ажәашықәса иазкыз. Уаҟа иаабоит А. Ҵереҭели, 
И. Ҷавҷаваӡе, А. Ҟазбеги, В.  Абашиӡе рпиесақәа инарываргыланы, 
ақырҭуа театрқәа рҿы иддырбон аԥсуа Гьаргь Чачба ипиесақәа 
«Гьаргь Ахԥатәи», «Ҭамара», «Аԥсуа сахьақәа».

Миха Лакрба ҳаҭыр дула дрыхцәажәоит раԥхьаӡатәи аԥсуа 
шәҟәыҩҩы Гьаргь Чачба ирҿиамҭақәа, 1915–1916 шықәсқәа рзы, 
Аҟәа ирхәмарыз ипиесақәа, еиҳарак ахәаԥшыҩцәа ишыргәаԥхаз 
«Иԥсуа асахьақәа», «Мцада алҩа».

Гьаргь Чачба аԥсышәала дыҩуамызт, макьана ус акы ааԥшны 
иҳамам, аха уи раԥхьатәи аԥсыуа шәҟәыҩҩын ҳәа иаҵшьны иазгәеи
ҭоит Миха Лакрба. Ус анакәха, уи ипиесақәа Аҟәа иддырбоз ныррак 
ҟарымҵоҵәҟьа иҟамызт.

Араҟа, иара убас автор дазааҭгылоит 1915–1916 шықәсқәа рзы 
Аҟәатәи аҵаҩцәа, аҟазара абзиабаҩцәа ирхәмарыз Мордовцев 
иҩымҭа «Прометеи ихылҵшьҭра» иалхны С. Ашәхәаҵаа иинсцени-
ровка. Уи иахьӡын. «Қьелышьбеи», «Сафарбеи». Аԥхьатәи ықәиргыле-
ит Д. Захаров, аҩбатәи А. Санаӡе; 1917 шықәсазы Очамчыра ақалақь 
аҿы еиҿыркааит ахор-драматә кружок, уи анапхгаҩцәа дыруаӡәкын 
арҵаҩы П. С. Шьаҟрыл. Абраҟа ирыхәмарт П. С. Шьаҟрыл ипиеса 
«Алашьцараҿы», иқәиргылеит автор ихаҭа.

Иара убас араҟа Миха Лакрба ҷыдала дазааҭгыланы дахцәажәоит 
1918 шықәсазы Аҟәатәи арҵаҩратә семинариаҿы А. Шьакаиа инапх-
гарала еиҿкааз адраматә кружок аусуреи уи анапхгаҩы ибаҩхатәреи. 
Аха аменшевикцәа рхаан агәырҵҟәыл змаз аԥсуа ҷкәын атеатртә 
ҟазараҿы ибаҩхатәра ааирԥшыртә алшара абаҟаз. Миха Лакрба 
иҳәоит: «Абаҩхатәра змаз ауаҩы дцәырҵит аԥсуа театртә ҟазара 
аира ианаҿыз аамҭазы»1.

«Раԥхьатәи аԥсуатә театртә коллективқәа» ахы аҟны Миха Лакрба 
дырзааҭгылоит урҭ шеиҿкааз, ианеиҿкаахаз, еиҿызкааз.

Абраҟа автор инарҭбааны, адокументқәа ихы иархәаны иаҳир-
боит раԥхьатәи аԥсуа театртә коллективқәа изнысыз амҩа. Миха 
Лакрба иаҵшьны иазгәеиҭоит Аԥсныжәлар рпоет иибаз аџьабаа ду, 
уи иеиҭагамҭақәа «Нагӡара ақәзааит ахақәиҭра!» (Д. Захаров икоме-
диа), «Сара сыԥсит». Урҭ Аԥсны ақыҭақәа рҿы ицаны аспектакльқәа 
ддырбон. Миха Лакрба ицәеиламҩашьо иаҳирбоит раԥхьатәи ате-
атртә шьаҿақәа реихгара заҟа иацәыуадаҩыз аԥсуа труппа, избан-
зар, иҟамызт алитературатә, аҟазаратә традициа, аха ауадаҩрақәа 
ириааины, ахатә драматә ҩымҭақәа аланагало аҿынанахеит ҳтеатр.

1 Ацитата аагоуп Миха Лакрба ишәҟәы «Аԥсуа театртә ҟазара аҭоурых 
ахьтә аочеркқәа» аҟынтә, ад. 45.

Ашәҟәаҿы иаабоит аԥсуа профессионалтә театр шьақәгылаанӡа 
Аԥсны араионқәа рҿы ишыҟаз ахаԥшьгаратә драматә кружокқәагьы. 
Убарҭ иаарылукаартә ишыҟаз аурыс рҵаҩы К. Чижова Очамчыра 
еиҿылкааз адраматә кружок. Уи арепертуар иалан аԥсуа жәлар 
рашәақәа, иара убас иоригиналтәу апиеса «Кучита», автор С. Бжьаниа.

Абас адраматә кружокқәа ҳара иаабоит Гәдоуҭа, Гагра араион 
центрқәа рҿы.

Амонографиаҿы иаҵшьны иазааҭгылоуп еиҭаҵуа аԥсуа театр, 
Д. И. Гәлиа напхгара ззиуаз, ауадаҩрақәа иахнагаз, аха уи аԥсуа ми-
лаҭтә ҟазаразы амҩа шышьҭанаҵаз. Ашәҟәаҿы рџьабаа азгәаҭоуп, 
иԥхоу адаҟьақәа рызкуп аԥсуа театр ашьақәгылара иацхраауаз, иаа-
гап, аурыс режиссиор, актиор В. Н. Кривцов, адраматург Д. Захаров, 
К.  Ковач, К. В. Ӡиӡариа, ақырҭуа режиссиор В. Гаррик, С. Бжьаниа. 
Иара убас ашәҟәаҿы рыхьӡқәа еиқәырхоуп раԥхьатәи аԥсуа драматә 
коллектив иалахәыз ауаа. Урҭ ҿыц ииз аԥсуа театртә ҟазара ашьапы 
ақәыргыларазы алагаламҭа бзиа ҟарҵеит. Убри азоуп автор ииашан-
гьы урҭ рыхьӡқәа ҳмилаҭ ҟазара аҭоурых изазынижьыз. Абар дара 
урҭгьы: С. Бжьаниа (анапхгаҩы), Е. Шакербаи, И. Аӡынба, К. Гогиа, 
М. Бӷажәба, К. Дбар (арежиссиор ихаҭыԥуаҩ) М. Гадлиба, Х. Барцыц, 
О. Амԥар, А. Аиба, М. Маан, М. Хокерба, А. Цанба, А. Ашәба, Д. Ҟәа-
раскәа, Д. Сангәлиа, Г. Григолиа, Б. Тарнаа, Л. Бебиа, А. Шамба.

«Астудиа аҟнытә атеатр аҟынӡа» ахы аҿы Миха Лакрба дала-
цәажәоит 1930–1931 шықәсқәа рзы Аҟәа еиҿыркааз адраматә сту-
диа аҭоурых, уи наҟ-наҟ аԥсуа театр аҿиараҿы иҵәатәы шьаҟаны 
ишазыҟалаз. Абри астудиа напхгаҩыс даман аурыс гәыҭбаа, ауаҩы 
иаша, аԥсуаа рҩыза гәакьа, рмилаҭ культуратә ҟазара аҿиара шьарда 
иацхрааз, уи ԥхьаҟатәи аԥеиԥш агәра згоз арежиссиор В. И. Домо-
гаров. Уи атеатртә ҟазара дирҵон аԥсуаа рыҷкәынцәа. Убарҭ иреи
уоуп: В. Аргәын, А. Басариа, С. Коӷониа, М. Ақаҩба, А. Ахиба, А. Агрба, 
Р. Агрба, Шә. Ԥачалиа, А. Дауҭиа, Ш. Аҩӡба, К. Ашәба, П. Ԥалаванӡиа.

В. И. Домогаров аус ицыруеит М. Маан, Л. Орлов-Романовски. 
М. Маан аԥсшәа дирҵон Л. А. Орлов-Романовски — исахьаркны 
ацәажәара атехника.

Автор ишәҟәаҿы иухамышҭуа иааирԥшит В. И. Домогаров иуаҩра, 
инапы ианыз аус ҭакԥхықәрала дшазнеиуаз, Аԥсни аԥсуааи заҟа 
дрызгәыкиашаз. Урҭ зегьы аҳәоит автор иааиго В. И. Домогаров 
имшынҵа аҟнытә ацыԥҵәахақәа, уи ииашаны иазгәеиҭеит аԥсуа 
бызшәа иамоу аҷыдара, абеиара, аԥсуа игәыҭбаара, ибаҩхатәра, илоу 
аинтернационалтә ҟазшьа.

Абри астудиа иалгази уи анапхгаҩ В. И. Домогарови ирыбзоураны 
аԥсуа театр ахьӡ-аԥша шьҭыҵит, иазҳаит аҟазара. Ахәаԥшыҩцәа ир-
беит, гәахәарыла ирыдыркылеит аԥсуа театртә ҟазара, уи аҭоурыхтә 
хьынбанла ианылеит абарҭ аспектакльқәа: «Анзор» (А. Ианшиашви-
ли), «Кьахь Ҳаџьараҭ» (М. Ақаҩба), «Кьараз» (С. Ҷанба), «Аревизор» 

25. "Алашара" №4, 2026 ш.

(Н. Гоголь), «Акырзлыҵуа аҭыԥ» (А. Н. Островски), «Наԥҳа Кьагәа» 
(М. Ақаҩба).

Аҵареи ахәмарреи инарываргыланы, астудиа иҭаз аиҭагара аусгьы 
рнапы аларкит, еиҭаргеит «Абрагьҩцәа», «Абзиабабареи ацәгьахәы-
цреи» (Шиллер), «Ауаса рӡыхь» (Лопе де Вега), «Адыд» (Островски). 
Гоголь икомедиа «Аревизор» аиҭагара иалгон.

В. И. Домогаров имшынҵақәа рцыԥҵәахақәа (урҭ автор ииаша-
ны, ирҭыԥны ихы иаирхәоит) аԥсуа ҟазара аҭоурых еиҭазҳәо даҟьа 
ссирқәоуп.

Хыхь еиқәаҳаԥхьаӡаз аспектакльқәа рықәыргылашьа, артистцәа 
ишынарыгӡаз ибзианы анализ рзыҟаиҵеит аусумҭа автор. Уи дры-
вымсит ирыгны иибазгьы, ихы иаирхәеит усҟан арецензиаҟаҵаҩ-
цәа иркьыԥхьыз (агазеҭқәа «Аԥсны ҟаԥшь», «Советскаиа Абхазиа», 
«Зариа Востока») астатиақәа ииашам ҳәа игәы иахьаанагогьы аз-
гәеиҭоит.

Ашәҟәаҿы иухамышҭуа иаабоит В. И. Домогаров ихаҿсахьа лаша. 
Абраҟа иныбжьаршәны исҳәоит абри аурыс уаҩы лаша изку адаҟьа 
ссирқәа иҵегьы ихарҭәааны, афактқәа рыла иаарԥшны, ирежиссиор
ратә усура аабоит А. Аргәын ишәҟәаҿы.

Акыр уамырхәыцыр залшом В. И. Домогаров имшынҵа ианиҵо 
абарҭ ацәаҳәақәа: «Сышьҭахьҟа исхызгахьоу ашықәсқәа санрызхәы-
цуа избоит акыр ихьанҭоугьы шыҟаз, аха, зегьакоуп, сзеигәырӷьо, 
қәҿиараны исымоу еиҳауп. Сара, изаҟаразаалак, сгәы иалам, иры-
цҳасшьом акыршықәса исызгәакьоу сара соурыс театр саҟәҟьаны 
сахьыҟаз, ахандеира здыруа ашьхыц еиԥш исҳәоит: «Сара насыԥ 
сымоуп шәкыла асовет шьхымӡа иҭоу асаранџь аҿы, имаҷӡазаргьы, 
сара иҟасҵаз ацәыкәбар цха ахьалоу» (ад. 73).

Абас аҳәара зылшоз, аԥсуа милаҭтә ҟазара бзиа избоз, ҳаҭыр 
ақәызҵоз, иазааԥсоз, насгьы уи ԥхьаҟатәи аԥеиԥш лаша агәра згоз 
ауаҩы иакәын. Машәыршәа акәӡам В.  И.  Домогаров астудиаҿы 
ииааӡаз аԥсуа артистцәа, иахьа ҳтеатр гәадурас иамоу, бзиабара 
дула дзыргәаладыршәо. Миха Лакрбагьы зынӡа иҳақны иҩуеит 
абарҭ ажәақәагьы: «Цәанырра дула иааԥсара ҳаҭыр ақәҵо ҳахқәа 
лаҳарҟәуеит абри ауаҩы ҟаимаҭ, ахандеиҩы ииашаҵәҟьаны бзиа 
ибаны раԥхьаӡатәи узықәгәыӷша аԥсуа театр аколлектив еиҵазааӡаз 
игәалашәара аҿаԥхьа».

Аусумҭа ахәбатәи ахы аҟны («Аԥсуа драма аибашьра аламҭалазтәи 
ашықәсқәа рзы») иаабоит уи иамоу аихьӡарақәа жәпакы. Автор ана-
лиз рзиуеит, еилиргоит аԥсҭазаара ҿыц иақәшәо, ишьақәзырӷәӷәо 
аҩымҭақәа, насгьы иаабоит аԥсуа театр аҟазара ишазҳауа.

Аԥсуа театр аҭоурыхҭҵааҩы злаиакәу ала, Миха Лакрба иаҩир-
шәом ҳтеатр иамаз алшарақәа реиԥш, аԥсыҽрақәагьы, иагыз, иаб-
заз, еиҳарак уи иазгәеиҭоит 1935–1936 шықәсқәа рзы аԥсуа театр 
аколлектив рзы маҷк ишыхьанҭаз. Уи арҿиаратә коллектив аила-

заара ԥсыҽхеит, машәыршәа иаланагалеит баҩхатәрала имаџьаназ 
артистцәа.

Миха Лакрба ииашаны иазгәеиҭоит иара убас Д. Гәлиа, П. Шьаҟрыл 
ари апериод азы аԥсуа театр ишаԥырҵыз. Аԥсуа драматург жәытәқәа 
рахь мацара даанханы, икамыжькәа дааиуан апиеса «Ажәытәра 
иагаз» автор заҵәык. Адраматургиатә баҩхатәра змаз С. Бжьаниа, 
М. Аҳашба уаҳа иазхьамԥшит, иацрыҵит адраматургиаҿы рырҿиара 
аус.

Автор ииашаны иҳәоит абарҭқәа зегьы шаԥырхагаз амилаҭ дра-
матургиа аҿиара аус...

Иага убас шакәугьы, 1935 шықәса октиабр 23 азы аԥсуа театр 
иқәнаргылеит, асезон ҿыц аанартит аспектакль ҿыц «Шамиль» ала, 
ахәаԥшыҩцәагьы ибзианы ирыдыркылеит. Уи апиеса аԥсшәахь 
еиҭеигеит Иасон Ҷоҷуа.

Миха Лакрба иазгәеиҭоит аԥсуа драматә театр аҭоурых аҿы ихҭыс 
дуны ишыҟалаз «Аескадра аҭахара» (А. Корнеичук) ақәыргылара. Уи 
ықәиргылеит Шә. Ԥачалиа.

Абри аспектакль автор ахәшьара бзиа аиҭоит, иқәҿиараны иԥхьа
ӡоит ҳартистцәа рырҿиаратә мҩаҿы. Иара убас шьахәла иқәдыр-
гылеит, ирыхәмарит аспектакльқәа «Ауаса рӡыхь», «1866 шықәса», 
«Шамиль», «Адунеи ашәыгақәа» уҳәа убас егьырҭгьы.

Ашәҟәаҿы аҭыԥ ӷәӷәа ааннакылоит аспектакль «Отелло». Уи веха 
ҿыцны иҟалеит аԥсуа театр азы. Асценаҿы ақәҿиарақәа рыманы 
ицон акомедиақәа «Гьечаа рҵыхәтәа», «Сабыда игәаҩара». Урҭ азкын 
аԥсҭазаара ҿыц социалисттә мҩала ԥхьаҟа ишцауа.

Абраҟа автор, сгәанала, маҷк иадамхаргьы, игәалаиршәарц ахәҭан 
арҭ ашықәсқәа рзы аԥсуа культура аҿиара иаԥырхагахаз мзызқәак 
ртәы, иаагап — ахаҭа культ. Уи ауп С.  Ҷанба, В. Агрба, М. Ақаҩба 
лахьынҵадазтәыз. Хымԥада, уи аԥықәсылеит ҳтеатр аҿиара аус.

«Аибашьра ашықәсқәа рзы аԥсуа театр» аҭоурых адаҟьақәа ра-
цәам, аха урҭ амца иалиааит, ирыҵаркуа рацәоуп. Ҵабыргуп, ав-
тор иусумҭаҿы хԥаҟа бӷьыц роуп ирзынижьуа. Автор ас зыҟаиҵо, 
акы, усҟан аԥсуа театр аколлектив иоурыжьыз аспектакльқәа 
маҷӡоуп. «Афырхаҵа ихра» – Гь. Гәлиа, «Адгьыл ду» – Қь. Агәмаа, 
«Аԥҳәысҳәаҩ» – М. Шавлохов (еиҭеигеит И. Ҷоҷуа) уҳәа убас еиҭа 
акык-ҩбак.

Гь. Гәлиа, Қь. Агәмаа рпиесақәа рҿы иаабоит фырхаҵала зыԥ-
садгьыл зыхьчо асоветуаа рхаҿсахьақәа. Есымшагьы, аха усҟан, 
аҽаамҭанык еиԥшымкәа, иаҭахын апатриотизмра злаз аҩымҭақәа. 
Уи азакәын асовет шәҟәыҩҩцәа ари атема иактуалтәны изрымаз.

Миха Лакрба инарҭбааны дахцәажәоит Гь. Гәлиа ипиеса «Афыр-
хаҵа ихра». Уаҟа иаҳнарбоит Кавказ ахьчара иазку ақәԥара ду. Апиеса 
ықәыргылан 1943 шықәсазы. Аԥсуа драма аҿаԥхьа иқәгылеит азҵаа-
ра ҿыц — Кавказтәи ажәларқәа афашист мпыҵахалаҩцәа ирҿагыла-

ны имҩаԥыргоз ақәԥара аарԥшра. Абри акәын Гь. Гәлиа идрамагьы 
ахықәкы. Уи афырхаҵа хада ихаҿсахьала иаарԥшын аҩымҭа аидеиа 
хада «Ахаҵа дзааӡаз иԥсадгьыл бзиа ибозар ауп. Уи абзиабара аԥсуа 
аҵкыс амч амазароуп. Уи икәшамыкәша ицәқәырԥоит аԥсра, аха 
иара дымқәацо ахра еиԥш дгылоуп. Аҭаҳмада иԥсымҭазы анемец 
капитан игәыдиҵоит абарҭ рҩызцәа ажәақәа: «Усеихс, алахша, 
сгәыҵәҟьа иақәкны, аха иудыруаз, уи уара ишузымшьуа» (ад. 101).

«Афырхаҵа ихра» аҿы автор иааирԥшуеит асоветуаа рфырхаҵара, 
рпатриотизмра.

Аспектакль аҿы аҭаҳмада Даур ироль наигӡоит Л. Касланӡиа. Уи 
иааирԥшит аԥсадгьыл иазгәку апатриот, агәымшәа, аҟәыӷара змоу 
аԥсуа ихаҿсахьа. Аспектакль аҿы Миха Лакрба иҵегьы дырзааҭгы
лоит, игәеиҭоит егьырҭ ахаҿсахьақәа аазырԥшыз артистцәагьы. 
Убарҭ иреиуоуп М. Зыхәба (Даур иԥҳа), А. Агрба (анемец капитан 
Дрегель), Шә. Ԥачалиа (Даур иԥа).

«Афырхаҵа ихра» анаҩсангьы, аԥсуа театр иқәнаргылеит аи-
башьра атема иазкны, иаагап, актк змоу, афашистцәа ҿаԥызҽуа 
Артиом Амқәаб ипиесақәа «Ахәышҭааратә полковник», «Апарашиу-
тистцәа». А. Олонецкии В. Маани рпиеса «Адҵа нагӡахоит».

Убасҟан аԥсуа театр ақәҿиарақәа ирызкны иаҩуан агазеҭ «Зариа 
Востока»: «Аклассикатә репертуар ала (Шекспир, Гиуго, Лопе де Вега, 
Молиер уҳәа убас егьырҭгьы) иааӡо аԥсуа театр актиорцәа аибашьра 
амшқәа раан иқәгылеит антифашист пиесақәа рыла... Урҭ ықәиргы-
леит аҟазара зҽаԥсазтәыз А. Агрба...»1.

Аибашьра атема иазкуп Қь. Агәмаа ипиеса «Адгьыл ду». Амала, 
Миха Лакрба абри апиеса-аспектакль ҳәоу заҵәык ада ақәимырӡит. 
Сгәанала, «Адгьыл ду» Аџьынџьтәылатәи еибашьра атема иазку аԥсуа 
драматургиатә ҩымҭақәа иреиӷьу ируакуп. Уи иҵегьы азааҭгылара 
иаԥсан. Иара убас абарҭ ашықәсқәа раан иқәыргылаз аспектакльқәа 
дырхымцәажәаӡакәа дызвысыз иреиуоуп А. Островски ипиеса «Ха-
рада ахара зду», А. Цагарели – «Ҳанума». Ишдыру еиԥш, арҭ аспек-
такльқәа ақәҿиара рыманы ицон асценаҿы, акьыԥхьгьы ахҳәаа бзиа 
ҟанаҵеит.

Ауаԥс драматург М. Шавлохов икомедиа «Аԥҳәысҳәаҩ» ахәшьа-
ра бзиа аиҭоит, еилиргоит аусумҭаҿы. Абри инаваргыланы автор 
дахцәажәоит Октиабртәи асоциалисттә револиуциа ҟалаанӡа аԥсуа 
ԥсҭазаара иалхны иҩу, х-ҟаларак змоу акомедиа «Аԥҳәысҳәаҩ». Уи 
авторс дамоуп аԥсуа револиуционер Александр Инал-иԥа иԥҳәыс, 
Петроградтәи артист Анна Иван-иԥҳа Инал-иԥа. Акомедиа Аԥсны 
Асовет мчра шьақәгылаанӡагьы ахаԥшьгаратә кружокқәа қәҿиарала 
иқәдыргылон.

1 Агазеҭ «Зариа Востока», 1944 ш., Маи 25. Ацитата аагоуп А. Аргәын ишәҟәы 
«Аԥсуа театр аҭоурых» аҟнытә.

Миха Лакрба аҽԥныҳәа ҟаиҵоит, сгәанала, дагьиашоуп. Анна 
Инал-иԥҳа лкомедиа иахәҭаӡамкәа ирхашҭны ишыҟаз. «Нам дума-
ется, что это талантливая абхазская комедия из старого быта могла 
бы выдержать испытание и в наши дни»1.

«Аԥсуа драма аибашьра ашьҭахьтәи ашықәсқәа рзы», «Аԥсуа ли-
тературеи аҟазареи рдекада Қарҭ», «Адекада ашьҭахь», «Аҳаракыра 
ҿыц» ахқәа рҿы автор инарҭбааны иҭиҵаауеит аибашьра ашьҭахьтәи 
ашықәсқәа инадыркны 1961 шықәсанӡа ҳаԥсуа профессионалтә ми-
лаҭтә театр аҟазараҿы иаанарԥшыз ақәҿиара дуқәа. Убри апериод 
азы, аԥсуа сценаҿы хра зланы ицәырҵыз, автор акгьы ивымшәеит, 
дрыхцәажәеит, анализ рзиуит артистцәа рбаҩхатәра иадҳәаланы. 
Иара убас аспектакльқәа, агәынамӡара изҭоз, акритика рзиуеит, 
дрыхцәажәоит даара дазхәыцны, аԥсуа театртә ҟазара уаҵәтәи  
аԥеиԥш даԥшны, дазгәдууа. Уи дрықәныҟәоит асовет ҟазараҿы 
иԥшьоу асоциалисттә методологиа, уи иамоу аԥҟарақәа – асахьаркра, 
аиашара, ажәлартәра, амариара, аԥсабаратәра. Миха Лакрба иусумҭа 
иаԥхьо ибоит уи аԥҵаҩы дзыхцәажәо аобиект хада аԥсуа театртә 
ҟазара шакәугьы, уи ибзиаӡангьы ишидыруа ҵкар рацәала еилоу 
аҟазара аҭоурых, ҷыдала, асовет социалисттә ҟазара.

Ҳәарас иаҭахузеи, аԥхьатәиқәа еснагь ауадаҩрақәа рзыԥшуп, 
аԥхьатәи амҩа алхра имариам усуп, уи еснагь ииашаны ирзылымхыр 
ауеит, аха аханатә ишаԥу еиԥш, иашьҭанеиуа идыриашоит, идырҽеи
уеит, иаҳа идырманшәалоит.

Изхысҳәаауа, Миха Лакрба иусумҭа аԥҵараан иԥылоит ауа-
даҩрақәа, еиҳарак аматериалқәа (аспектакльқәа ирызку) маҷын. Аха 
автор аус ӷәӷәа иуит апрофессор Шалуа Инал-иԥа иажәала иуҳәозар, 
«уи, имҭаны иҳамоуп ҳара аԥсуа театр аҭоурых напҟазала иҩу».

1 Иара уа, ад. 105.

АПРЕМИА РАНАШЬАРАЗЫ 
АԤСНЫ АШӘҞӘЫҨҨЦӘА РЕИДГЫЛА 

ИРЫЛАНАҲӘОИТ АЛИТЕРАТУРАТӘ ЕИЦЛАБРА 

Иналукааша аԥсуа шәҟәыҩҩы, адраматург Самсон Иаков-иԥа  
Ҷанба диижьҭеи 140  ш. аҵра аиубилеи инамаданы иԥсҭазаареи, 
ирҿиаратә мҩеи, иуаажәларратәи иҳәынҭқарратәи усуреи ҳасаб рзу-
ны, 2026 ш. акьыԥхь ианыло аҩымҭа ҿыцқәа рзы Аԥсны ашәҟәыҩҩцәа 
Реидгыла (ААР) иалоу рыбжьара аконкурс рыланаҳәоит аноминациа 
адраматургиа (апиеса, адрама, актк змоу апиеса, аскетч уҳәа) ала, 
ААР апремиа аиуразы. Уи хықәкыс иамоуп амилаҭтә драматургиа 
ауасхыр азышьҭазҵаз С. И. Ҷанба игәалашәара амырӡра, иԥсҭазаа-
реи ирҿиаратә мҩеи рызхьаԥшра, ҳдоуҳатә культураҿы иааникыло 
аҭыԥ аҵакы аиқәырхара, аԥхьаҩцәа ашәҟәы абзиабара рылааӡара, 
еиҵагыло абиԥарақәа аԥсуа литература агәыблра дыркра, рдуне-
ихәаԥшра арбеиара. 

Аицлабра ҿҳәарас иамоуп 2026 ш. декабр 1 азынӡа.

Аицлабра аԥҟарақәа: 
ААР иаԥнаҵо ажиури ахь иааргауа акьыԥхь ианылаз арҿиамҭа 

ҿыцқәа ирыхәаԥшуеит, иалрыԥшаауеит абжьыҭирахь инарышьҭуа. 
Абжьыҭира алҵшәақәа рыла иалкаахаз адипломи аԥаратә ҳамҭеи 
ранашьахоит. 

Аԥсны ашәҟәыҩҩцәа Реидгыла

АԤСНЫ АШӘҞӘЫҨҨЦӘА РЕИДГЫЛА ИРЫЛАНАҲӘОИТ 
АЛИТЕРАТУРАТӘ ЕИЦЛАБРА «АԤСЫ ҬОУП САРА СҚЫҬА»

2026  ш. ҳтәылаҿы, Ақыҭа ашықәс акәны иахьрылаҳәоу ҳасаб 
азуны, Аԥсны ашәҟәыҩҩцәа Реидгыла апремиа аиуразы ААР иалоу 
ашәҟәыҩҩцәа рыбжьара ҳаамҭазтәи ақыҭа аԥсҭазаареи абзазашьеи 
ирызкны ирыланаҳәоит аицлабра «Аԥсы ҭоуп сара сқыҭа».

Аицлабра хықәкыс иамоуп, аԥсуа литература аԥсуа қыҭа атема 
еснагь изланыԥшуа ала, ҳаамҭазтәи ақыҭа аԥсҭазаара аазырԥ-
шуа арҿиамҭа ҿыцқәа раԥҵареи рӡыргареи, ақыҭауаа рџьынџьи 
рхәышҭаарақәеи рыгәцаракра, рыбзазара аиӷьтәра иацхраауа уаа
ԥсырала аҿиара, рмилаҭтә хдырра ашьҭыхра,  рхатәы бызшәеи 
раԥсуареи рмырӡра.

Акьыԥхь ианыло аҩымҭа ҿыцқәа рзы иаԥҵоу аноминациа: ажәабжь 
(ановелла) ала ишьақәыргылоуп актәи аҩбатәи апремиақәа.

Аицлабра ҿҳәарас иамоуп 2026 ш. декабр 1 азынӡа.

Аицлабра аԥҟарақәа:
Аконкурс рҽаладырхәыр ауеит ҳазну ашықәс иалагӡаны зҩымҭа 

ҿыцқәа апериодикатә кьыԥхь ианылаз ашәҟәыҩҩцәа.
ААР иаԥнаҵо ажиури ахь иааргауа акьыԥхь ианылаз арҿиамҭа 

ҿыцқәа ирыхәаԥшуеит, иалрыԥшаауеит абжьыҭирахь инарышьҭуа. 
Абжьыҭира алҵшәақәа рыла иалкаахаз адипломқәеи аԥаратә 
ҳамҭақәеи ранашьахоит. 

Аԥсны ашәҟәыҩҩцәа Реидгыла

АԤСНЫ АШӘҞӘЫҨҨЦӘА РЕИДГЫЛЕИ
АԤСНЫ АҚЫҬАНХАМҨА АМИНИСТРРЕИ 

ИРЫЛАРҲӘОИТ АИЦЛАБРА

Аԥсны ашәҟәыҩҩцәа Реидгылеи Аԥсны ақыҭанхамҩа аминистр-
реи аԥсуа шәҟәыҩҩцәа рыбжьара аицлабра рыларҳәоит ақыҭанхамҩа 
аҿиара иазкны.

Аԥсны 2026 ш. Ақыҭа ашықәс акәны иахьрылаҳәоу инамаданы, 
уи хықәкыс иамоуп ҳаамҭазтәи ақыҭанхамҩа аҿиара аазырԥшуа 
аҩымҭа ҿыцқәа раԥҵара, аԥхьаҩцәа разхьарԥшра, ахатәы бызшәа 
аиқәырхара, ақыҭауаа рхатәы традициақәеи раԥсуареи рӡыргара, 
аҿар рыларҵәара.

Акьыԥхь ианыло аҩымҭа ҿыцқәа еиднакылоит аноминациа – 
аессе (аочерк), актәи, аҩбатәи апремиақәа рыла.

Аицлабра ҿҳәарас иамоуп 2026 ш. декабр 1 азынӡа.

Аицлабра аԥҟарақәа:
Аицлабра рҽаладырхәыр ҟалоит ҳазну ашықәс иалагӡаны зҩымҭа 

ҿыцқәа апериодикатә кьыԥхь ианылаз ашәҟәыҩҩцәа.
Ашәҟәыҩҩцәа Реидгыла иаԥнаҵоит ажиури, уи аилазаара дала

хәуп Аԥсны Ақыҭанхамҩа аминистрра ахаҭарнак. Ажиури акьыԥхь 
збаз аҩымҭақәа аднакылоит, аус рыднаулоит, абжьыҭирахь ина-
нашьҭуа алнаԥшаауеит. Абжьыҭира алҵшәақәа реихшьалара ашьҭахь 
иалкаахаз адипломқәеи аԥаратә ҳамҭақәеи ранаршьоит. Аномина-
циа актәи, аҩбатәи апремиақәа ирыцу ахарџьқәа ирыдгылоит Аԥсны 
ақыҭанхамҩа аминистрра.

Аҩымҭақәа аашәышьҭла Аԥсны ашәҟәыҩҩцәа Реидгыла ашҟа.

Аԥсны ашәҟәыҩҩцәа Реидгыла
Аԥсны ақыҭанхамҩа аминистрра


